
E lē faatauina lenei tusi. Ua saunia lenei tusi e aʻoaʻoina ai le Tusi Paia i le lalolagi aoao, ma ua lagolagoina e ala i foaʻi tauofo.

Mo le faia o foaʻi tauofo, tagaʻi i le www.jw.org.

Seʻi vaganā ua faailoa atu, ae o mau uma o loo i lenei tusi ua sii mai i le faaliliuga O le Tusi Paia​—O le Faaliliuga a le Lalolagi Fou.

Ē Ana le Ata:

Itulau e 6, pito i luga, Tusi Tā‘ai o le Sami Mate: Shrine of the Book, Photo © The Israel Museum, Jerusalem; itulau e 6, ogatotonu, ma le itulau e 32, pito i luga, i le itu taumatau, Manusikulipi Eleni: Mai i le The Codex Alexandrinus in Reduced Photographic Facsimile, 1909, e ala mai i le faatagaga a le British Library; itulau e 16, Hitila: Faavae mai i ata mai i le U.S. National Archives













Mataupu


O Fea le Mataupu E te Fiafia i Ai?

 1  O le ā le Tala Lelei?

 2  O Ai le Atua?

 3  Pe e Moni e Mai i le Atua le Tala Lelei?

 4  O Ai Iesu Keriso?

 5  O le ā le Finagalo o le Atua mo le Lalolagi?

 6  O le ā le Faamoemoe mo Ē ua Maliliu?

 7  O le ā le Malo o le Atua?

 8  Aiseā ua Lē Taofia ai e le Atua Mea Leaga ma Mafatiaga?

 9  E Faapefea Ona Maua e Lou Aiga le Fiafia?

10  E Faapefea Ona e Iloa le Tapuaʻiga Moni?

11  E Faapefea Ona Aogā iā i Tatou Mataupu Silisili o le Tusi Paia?

12  E Faapefea Ona E Mafuta Vavalalata Atu i le Atua?

13  O le ā o le a Tupu i Lotu?

14  O le ā le Māfuaaga o le Iai o se Faalapotopotoga a Ieova?

15  Aiseā e Tatau ai Ona Faaauau Ona E Aʻoaʻoina Mea e Uiga iā Ieova?









Le Auala e Fesoasoani ai Lenei Polosiua iā te Oe





O le a fesoasoani lenei polosiua ina ia aʻoaʻo tuusaʻo oe mai i le Afioga a le Atua, le Tusi Paia. O mau o loo i le faaiʻuga o palakalafa taʻitasi, o loo faailoa atu ai po o fea o le Tusi Paia e te maua ai tali mo fesili o loo matamata tetele.

Mātau pe e faapefea ona taliina nei fesili, a o e faitau i mau o le Tusi Paia. E fiafia so o se Molimau a Ieova e fesoasoani iā te oe ina ia fefulifulisaʻi i uiga o mau o le Tusi Paia.​—Faitau le Luka 24:32, 45.









[image: O se tamaʻitaʻi o loo suʻesuʻeina le polosiua o le Tala Lelei Mai i le Atua]





[image: Auala e suʻe ai mau sii o le Tusi Paia]



Mātau: O lomiga o loo taʻua i lenei polosiua ua lomia e Molimau a Ieova.





^ (Luka 24:32) A ua fai atu le tasi i le isi: “Pe e leʻi mū ea o ta loto a o fetalai mai o ia iā i taʻua i le auala, ma faamatala mai Tusitusiga Paia?”



^ (Luka 24:45) Ona ia matuā faamatala atu lea iā i latou o Tusitusiga Paia, ina ia latou malamalama ai,








LESONA 1

O le ā le Tala Lelei?




1. O le ā le tala lelei mai i le Atua?




[image: Tagata o loo ola fiafia i luga o le lalolagi]



E finagalo le Atua ina ia maua e tagata uma se olaga fiafia i luga o le lalolagi. Na ia foafoaina le lalolagi ma mea uma o loo iai ona e alofa i tagata. E lē o toe umi ona gaoioi lea o le Atua e aumaia se lumanaʻi lelei mo tagata i atunuu uma. O le a ia laveaʻia tagata mai i tulaga e māfua ai ona mafatia.​—Faitau le Ieremia 29:11.

E leai se faigāmalo o mafai ona aveesea atoatoa faiga sauā, faamaʻi, ma le oti. Ae o loo iai se tala lelei. Ua toeitiiti ona aveesea lea e le Atua faigāmalo a tagata o loo iai nei, ae suitulaga ai lona malo. O le a fiafia tagatānuu o lona malo i le tele o le filemu ma le soifua mālōlōina lelei.​—Faitau le Isaia 25:8; 33:24; Tanielu 2:44.






2. Aiseā ua faanatinati ai le talaʻia o le tala lelei?


E faatoʻā leai ni mafatiaga pe a aveesea e le Atua le lalolagi o tagata amioleaga. (Sefanaia 2:3) O afea o le a tupu ai lenā mea? O loo valoia e le Afioga a le Atua tulaga o loo lamatia ai soifua o tagata i aso nei. O mea o loo tutupu i le lalolagi, e iloa ai ua latalata le taimi o le a gaoioi ai le Atua.​—Faitau le 2 Timoteo 3:1-5.






3. O le ā e tatau ona tatou faia?


E tatau ona tatou aʻoaʻoina mea e uiga i le Atua mai i lana Afioga, le Tusi Paia. Ua tai pei o se tusi mai i se tamā alofa mo i tatou. O loo taʻua ai le auala e maua ai se olaga lelei i le taimi lenei, ma le auala o le a maua ai le ola e faavavau i le lalolagi i le lumanaʻi. O le mea moni, e ono lē mananaʻo nisi e te mauaina le fesoasoani e malamalama ai i le Tusi Paia. Peitaʻi, talu ai ua folafola mai e le Atua se lumanaʻi lelei mo i tatou, o lea, e lē tatau ona faatagaina isi e taofia i tatou mai i le aʻoaʻoina o le Tusi Paia.​—Faitau le Faataoto 29:25; Faaaliga 14:6, 7.









^ pala. 1 (Iere. 29:11) “‘Auā ua ou iloa lelei manatu ua ou manatu ai iā te outou,’ ua fetalai mai ai Ieova, ‘o manatu o le filemu ae e lē o le malaia, ma ia avatu iā te outou se lumanaʻi ma se faamoemoe.



^ pala. 2 (Isaia 25:8) O le a faaumatia e ia le oti e faavavau, o le a soloiesea foʻi e le Alii Pule Silisili Ese o Ieova loimata mai i mata uma. E aveesea foʻi e ia le faalumaina o ona tagata i le lalolagi uma, auā ua fetalai mai ai Ieova lava ia.



^ pala. 2 (Isaia 33:24) E lē fai mai foʻi se tasi ua nofo ai: “Ou te maʻi.” O le a faamagaloina agasala a i latou o ē o loo nonofo i le laueleele.



^ pala. 2 (Tani. 2:44) “O aso o ia tupu, o le a faatūina ai e le Atua o le lagi o le malo e lē faaumatia lava. O lea malo foʻi e lē tuuina atu i se isi nuu. O le a ia tuʻimomomoina ma faaumatia malo uma, ae e tumau lea malo e faavavau;



^ pala. 3 (Sefa. 2:3) ia saʻili iā Ieova o outou uma o ē ua agamalu i le lalolagi, o ē ua tausia iʻuga o Ana faamasinoga. Ia saʻili le amiotonu, ia saʻili le agamalu. Atonu e lilo ai outou i le aso o le toʻasā o Ieova.



^ pala. 3 (2 Timo. 3:1-5) Ia iloa lenei mea, o aso e gata ai e oo mai ai aso e sili ona faigatā. 2 Auā e avea tagata ma ē e alolofa iā i latou lava, o ē e mananaʻo tele i tupe, o ē e fia tagata, o ē e faamaualuluga, o ē e fai upuleaga i isi, o ē e lē usiusitaʻi i mātua, o ē e lē lotofaafetai, o ē e lē faamaoni, 3 o ē e lē lotoaiga, o ē e mumusu i maliega, o ē e faia tala taufaaleaga, o ē e lē amio pulea, o ē e sauā,* o ē e lē fiafia i mea lelei, 4 o ē e faalata, o ē e faaulumalō, o ē ua faafefeteina i le faamaualuga, o ē e pupū i mea faafiafia nai lo o le alolofa i le Atua, 5 o ē e foliga mai e faamaoni i le Atua, ae e latou te lē o ola e tusa ai ma lea mana; ia ʻaloese mai iā i latou na.

I le gagana Eleni, e “taufeʻai.”


^ pala. 4 (Faata. 29:25) O le fefe i tagata o le mailei lea, a o lē e faatuatua iā Ieova e puipuia o ia.



^ pala. 4 (Faaa. 14:6, 7) Ona ou iloa lea o le isi agelu o loo lele i le taulotoaʻiga o le lagi, ua iā te ia le tala lelei e faavavau e folafola atu, o se tala fiafia i ē o loo nonofo i le lalolagi, ma nuu uma, ma ituaiga uma, ma gagana uma, ma tagata uma, 7 ua faapea atu ma le leotele: “Ia matataʻu i le Atua ma ia faamamaluina o ia, auā ua oo mai le itula o lana faamasinoga, ma ia tapuaʻi i Lē na faia le lagi, ma le lalolagi, ma le sami, ma vaipuna.”








LESONA 2

O Ai le Atua?




1. Aiseā e tatau ai ona tatou tapuaʻi i le Atua?


O le Atua moni, o ia lea o Lē na foafoaina mea uma. E leai sona amataga, e leai lava sona gataaga. (Salamo 90:2) O ia o le Puna o le tala lelei o loo i le Tusi Paia. (1 Timoteo 1:11) Talu ai o le Atua na foaʻiina mai iā i tatou le ola, e tatau la ona tatou tapuaʻi atu tau lava o ia.​—Faitau le Faaaliga 4:11.






2. E faapeʻī uiga o le Atua?


E leai se tasi ua vaai i le Atua auā o ia o le Agaga, o lona uiga, e sili atu ona maualuga o ia i foafoaga faitino o loo ola i le lalolagi. (Ioane 1:18; 4:24) Peitaʻi, ua tatou vaaia uiga o le Atua i mea na ia faia. O se faaaʻoaʻoga, pe a tatou mātauina le matalasi o fua o laau ma fugālaau eseese, ua tatou iloa ai le alofa ma le atamai o le Atua. O le telē o le vateatea, ua taʻu mai ai lona mana.​—Faitau le Roma 1:20.

O le faitauina o le Tusi Paia ua tatou aʻoaʻoina ai le tele o isi mea e faatatau i uiga o le Atua. O se faaaʻoaʻoga, ua taʻua ai mea e fiafia i ai le Atua ma mea e lē fiafia i ai, le auala e feagai ai o ia ma tagata, ma le auala e na te taulima ai tulaga eseese.​—Faitau le Salamo 103:7-10.






3. Pe e iai se suafa o le Atua?




[image: Le suafa o le Atua, o Ieova, i gagana eseese]



Na fetalai Iesu: “Lo matou Tamā e o i le lagi, ia faapaiaina lou suafa.” (Mataio 6:9) E ui e tele faalupega o le Atua, ae e tasi lava lona suafa. E tofu le gagana ma le auala e faaleo ai. I le gagana Samoa, e masani ona faaleo o “Ieova.”​—Faitau le Salamo 83:18.

Ua aveesea le suafa o le Atua mai i le tele o Tusi Paia, ae suia i le faalupega Alii po o le Atua. Ae i le taimi na tusia ai le Tusi Paia, sa iai le suafa o le Atua e tusa ma le 7,000 taimi. Sa faalauiloa e Iesu le suafa o le Atua ina ua ia aʻoaʻoina tagata e uiga i le Atua.​—Faitau le Ioane 17:26.

Maimoa i le vitiō Pe e Iai se Suafa o le Atua?






4. Po o manatu mamafa mai Ieova iā i tatou?




[image: O se tamā ma se tinā o loo manatu mamafa i le la tama maʻi]

E pei o lenei tamā alofa, e gaoioi Ieova mo lo tatou lelei tumau





Talu ai ua tele mafatiaga, po o lona uiga, e lē o manatu mamafa mai le Atua iā i tatou? Ua fai mai nisi, o mafatiaga ua tofotofo ai i tatou e le Atua, peitaʻi e lē saʻo lenā manatu.​—Faitau le Iakopo 1:13.

Ua faamamaluina e le Atua le tagata i le tuuina i ai o le filifiliga saʻoloto. Pe e tatou te lē talisapaia ea lo tatou saʻolotoga e filifili ai e auauna i le Atua? (Iosua 24:15) Peitaʻi, ua tele mafatiaga ona e toʻatele ua filifili e faia mea leaga i isi. E tigā le finagalo o Ieova i le silasila mai i na faiga lē tonu.​—Faitau le Kenese 6:5, 6.

O Ieova o se Atua e manatu mamafa mai iā i tatou, ma e finagalo ina ia tatou maua se olaga fiafia. Ua toeitiiti ona soloiesea lea e Ieova mafatiaga ma ē o faapogaia. Ae i le taimi e tasi, e iai se māfuaaga lelei ua lē taofia ai e Ieova mafatiaga mo sina taimi. O le a tatou iloiloina lenā māfuaaga i le Lesona e 8.​—Faitau le 2 Peteru 2:9; 3:7, 13.






5. E faapefea ona tatou mafuta vavalalata atu i le Atua?




[image: O se tamaʻitaʻi o loo tatalo i le Atua]



Ua valaaulia i tatou e Ieova ina ia mafuta vavalalata atu iā te ia, e ala i le talanoa atu i le tatalo. E naunau mai o ia iā i tatou taʻitoʻatasi. (Salamo 65:2; 145:18) E nofosauni e faamagalo. E na te silafia a tatou taumafaiga ina ia faafiafia o Ia, e ui lava e tatou te lē taulau i nisi o taimi. O lea, e mafai lava ona tatou maua se mafutaga vavalalata ma le Atua, e ui i lo tatou tulaga lē lelei atoatoa.​—Faitau le Salamo 103:12-14; Iakopo 4:8.

Ona o Ieova na foaʻi maia le ola, e tatau la ona sili atu lo tatou alolofa iā te ia nai lo o se isi. (Mareko 12:30) A o faaalia atu lou alofa i le Atua e ala i le aʻoaʻoina o mea e uiga iā te ia ma faia lona finagalo, o le a atili ai ona e vavalalata atu iā te ia.​—Faitau le 1 Timoteo 2:4; 1 Ioane 5:3.









^ pala. 1 (Sala. 90:2) A o leʻi fanaua mai mauga, E te leʻi aumaia foʻi ma le tigā* le lalolagi ma le laueleele, O oe lava o le Atua e mai i le vavau e oo i le faavavau.

I le gagana Eperu, “E te leʻi aumaia foʻi ma le tigā o le a fanau le lalolagi ma le laueleele.”


^ pala. 1 (1 Timo. 1:11) e tusa ai ma le tala lelei mamalu a le Atua fiafia, lea na tuuina mai iā te aʻu.



^ pala. 1 (Faaa. 4:11) “Ieova e, lo matou Atua, ua tatau lava oe ona e mauaina le viiga, ma le mamalu, ma le mana, auā na e foafoaina mea uma lava, ma o lou finagalo foʻi ua iai nei mea ma na foafoaina ai.”



^ pala. 2 (Ioa. 1:18) E leai lava se tasi ua vaai i le Atua; ua na o lē* e toʻatasi o loo i le fatafata o le Tamā, o ia ua na faamatalaina mai le Tamā.

I le gagana Eleni, “o le atalii e toʻatasi, o ia foʻi o se atua, ma na faia o ia e le Atua.”


^ pala. 2 (Ioa. 4:24) O le Atua o le Agaga, ma o i latou o ē e tapuaʻi atu iā te ia, e tatau ona tapuaʻi i le agaga ma le upu moni.”



^ pala. 2 (Roma 1:20) Auā o ona uiga lē vaaia, ua vaaia lava ia talu ona foafoaina le lalolagi, ona ua mafai ona vaaia i mea na faia, e oo foʻi i lona mana e faavavau ma lona tulaga o le Atua, o lea ua lē mautali ai i latou.



^ pala. 3 (Sala. 103:7-10) Na faailoa atu e ia ona ala iā Mose, O mea foʻi na ia faia i le fanauga a Isaraelu.  8 E alofa mutimutivale Ieova ma alofa fua, E telegese lona toʻasā ae e tele lona alofa faamaoni.  9 E lē vaavaai masei pea o ia i taimi uma, E lē faavavau foʻi ona toʻasā o ia. 10 E leʻi faia e ia iā i tatou e tusa ma a tatou agasala; E leʻi taui mai foʻi e ia iā i tatou e tusa ma a tatou mea sesē.



^ pala. 4 (Mata. 6:9) “Ia faapea ona outou tatalo: “‘Lo matou Tamā e o i le lagi, ia faapaiaina lou suafa.



^ pala. 4 (Sala. 83:18) Ina ia iloa ai e tagata o oe e ou le suafa o Ieova, E na o oe lava o Lē e Silisili Ese i le lalolagi uma.



^ pala. 5 (Ioa. 17:26) Ua ou faailoa atu lou suafa iā i latou, ma saga faailoa atu, ina ia iā i latou le alofa lea na e alofa mai ai iā te aʻu, ma ou autasi ai ma i latou.”



^ pala. 6 (Iako. 1:13) Pe a faaosoosoina se tasi, aua neʻi manatu: “Ua faaosoosoina aʻu e le Atua.” E lē mafai ona faaosoosoina le Atua i mea leaga. E lē faaosooso atu foʻi o ia i se tasi.



^ pala. 7 (Iosua 24:15) O lenei, afai e leaga iā te outou le auauna iā Ieova, inā outou filifili ia i le aso nei po o ai e tou te auauna i ai, po o atua na auauna i ai o outou augātamā i le isi itu o le Vaitafe, po o atua o tagata Amorī o ē e ona le laueleele o loo outou nonofo ai. A o aʻu ma loʻu aiga, e matou te auauna iā Ieova.”



^ pala. 7 (Kene. 6:5, 6) O lea, ua silafia e Ieova ua matuā leaga amioga a tagata i le lalolagi, o manatu ma faanaunauga uma o o latou loto, e leaga i taimi uma lava. 6 Ona faanoanoa ai lea o Ieova ona o tagata na ia faia i le lalolagi, ma ua tigā ai lona finagalo.



^ pala. 8 (2 Pete. 2:9) ma a fua i na mea, e moni lava e silafia e Ieova le auala e laveaʻi ai tagata e faamaoni iā te ia mai i o latou puapuaga, a ua taofia tagata amiolētonu mo le aso o le faamasinoga e faaumatia ai i latou,



^ pala. 8 (2 Pete. 3:7) O le afioga foʻi lea ua tuu ai le lagi ma le lalolagi o loo iai i le taimi nei mo le afi, ma ua taofia seʻia oo i le aso faamasino ma le faaumatiaga o tagata faalēmataʻu.



^ pala. 8 (2 Pete. 3:13) Ae e tatou te faatalitali i le lagi fou ma le lalolagi fou, e tusa ma lana folafolaga, e mau ai le amiotonu.



^ pala. 9 (Sala. 65:2) Le Faafofoga tatalo e, e ō atu iā te oe tagata uma lava.



^ pala. 9 (Sala. 145:18) E latalata Ieova iā i latou uma e valaau atu iā te ia, O i latou uma e valaau atu iā te ia ma le faamaoni.



^ pala. 9 (Sala. 103:12-14) E pei ona vavamamao o le mea e oso aʻe ai le lā mai i le mea e goto ifo ai, E faapea foʻi ona faamamao e ia o a tatou solitulafono mai iā i tatou. 13 E pei ona alofa mutimutivale o le tamā i lana fanau, E faapea foʻi ona faaalia e Ieova le alofa mutimutivale iā i latou e matataʻu iā te ia. 14 Auā ua silafia lelei e ia le mea na faia ai i tatou, Ua ia manatua o le efuefu lava i tatou.



^ pala. 9 (Iako. 4:8) Ia outou mafuta vavalalata atu i le Atua, ona mafuta vavalalata mai lea o ia iā te outou. O outou tagata agasala e, inā fafano ia o outou lima. O outou tagata faalotolotolua e, inā faamamā ia o outou loto.



^ pala. 10 (Mare. 12:30) ma ia e alofa atu iā Ieova lou Atua ma lou lotoatoa, ma lou ola atoa, ma lou mafaufau atoa, ma lou malosi atoa.’



^ pala. 10 (1 Timo. 2:4) o lē e finagalo ina ia faaolaina ituaiga uma o tagata, ma ia maua le poto saʻo i le upu moni.



^ pala. 10 (1 Ioa. 5:3) Auā o le alofa lenei i le Atua, ia tatou tausi i ana poloaʻiga; ma e lē mamafa ana poloaʻiga,








LESONA 3

Pe e Moni e Mai i le Atua le Tala Lelei?




1. O ai le Tusitala o le Tusi Paia?




[image: Kopi eseese o le Tusi Paia ma uluaʻi tusitusiga o le Tusi Paia]



I le Tusi Paia, o loo tusia ai le tala lelei e faapea, o le a ola e faavavau tagata i le lalolagi. (Salamo 37:29) E 66 tamaʻi tusi o loo faia aʻe ai le Tusi Paia. Na faaaogā e le Atua ni tane faamaoni se toʻa 40 e tusia le Tusi Paia. O uluaʻi tusi e lima, na tusia e Mose pe tusa o le 3,500 tausaga ua mavae. Na tusia le tusi mulimuli e le aposetolo o Ioane, i le silia i le 1,900 tausaga ua mavae. O manatu o ai na tusia e nei tane? Na fesootaʻi le Atua ma tane na tusia le Tusi Paia e ala i lona agaga paia. (2 Samuelu 23:2) Na latou tusia manatu o le Atua, ae e lē o o latou lava manatu. O lea, o Ieova o le Tusitala o le Tusi Paia.​—Faitau le 2 Timoteo 3:16; 2 Peteru 1:20, 21.



Maimoa i le vitiō O Ai le Tusitala o le Tusi Paia?






2. E faapefea ona tatou mautinoa e saʻo aʻiaʻi le Tusi Paia?


Ua tatou iloa o le Tusi Paia e mai i le Atua, auā ua valoia auʻiliʻili ai ma le saʻo mea o le a tutupu i le lumanaʻi. E lē mafai e se tagata ona fai lenā mea. (Iosua 23:14) E na o le Atua o Lē e ona le malosi uma lava, e mafai ona valoia mai ma le saʻo aʻiaʻi le lumanaʻi o tagata.​—Faitau le Isaia 42:9; 46:10.

E tutasi le Tusi Paia mai i isi tusi uma, ona o se tusi e mai i le Atua. E faitau piliona kopi o le Tusi Paia ua iai, ma ua faaliliuina i le faitau selau o gagana. E ui o le Tusi Paia e mai anamua, ae e saʻo manatu o loo iai e uiga i nisi o mataupu faasaienisi ua faamaonia e moni. E lē feteenaʻi foʻi faamatalaga a tane e toʻa 40 na tusia le Tusi Paia. E lē gata i lea, o faamatalaga o loo i le Tusi Paia e uiga i le alofa, ua na o le Atua moni ua aumaia ai, auā o le Atua o le alofa lava ia. O loo iai foʻi i le Tusi Paia le mana e suia ma faaleleia ai olaga o tagata. O nei mea moni ua talitonu ai le faitau miliona o tagata, o le Tusi Paia, o le Afioga lea a le Atua.​—Faitau le 1 Tesalonia 2:13.

Maimoa i le vitiō E faapefea Ona Tatou Mautinoa e Saʻo Aʻiaʻi le Tusi Paia?






3. O le ā e faatatau i ai le Tusi Paia?




[image: Uluaʻi parataiso, Parataiso ua leiloa, le Lolo i aso o Noa, Mose ma Tulafono e 10, ma Iesu o loo aʻoaʻo atu.]



O loo taulaʻi atu le Tusi Paia i le tala lelei e faatatau i le fuafuaga alofa a le Atua mo tagata. O loo faamatala i le Tusi Paia le auala na leiloa ai le faaeaga o le ola i le lalolagi parataiso talu mai le amataga, ma le auala o le a toe faafoʻisia ai lenā parataiso.​—Faitau le Faaaliga 21:4, 5.

O loo iai foʻi i le Afioga a le Atua ni tulafono, mataupu silisili, ma fautuaga. E lē gata i lea, o loo faamauina i le Tusi Paia ni faaaʻoaʻoga i le auala na feutagaʻi ai le Atua ma tagata. O nei faaaʻoaʻoga ua tatou iloa ai le ituaiga o Atua e iai o ia. O lea, e mafai ona fesoasoani le Tusi Paia iā te oe ina ia iloa le Atua, ma avea ai oe ma ana uō.​—Faitau le Salamo 19:7, 11; Iakopo 2:23; 4:8.






4. E faapefea ona e malamalama i le Tusi Paia?


O le a fesoasoani lenei polosiua iā te oe ina ia malamalama ai i le Tusi Paia, e ala i le faaaogāina o le auala na faaaogā foʻi e Iesu. Sa taʻu atu e Iesu le tele o mau o le Tusi Paia ma ʻmatuā faamatala atu le uiga o Tusitusiga Paia.’​—Faitau le Luka 24:27, 45.

E leai se mea e sili ona tāua nai lo o le aʻoaʻoina o le tala lelei mai i le Atua. Peitaʻi, e lē manatu faapena nisi tagata ma e ʻinoʻino i ai. Aua e te lotovaivai ai. E faalagolago lou mauaina o le ola e faavavau, i lou iloa lelei o le Atua.​—Faitau le Ioane 17:3.







Mo nisi faamatalaga, tagaʻi i le mataupu e 2 o le tusi O ā Aʻoaʻoga Moni a le Tusi Paia?





^ pala. 1 (Sala. 37:29) E fai lava le lalolagi mo ē e amiotonu, E nonofo ai pea i latou e oo i le faavavau.



^ pala. 1 (2 Samu. 23:2) O aʻu na fai mai ai le agaga o Ieova, O lana afioga foʻi sa i loʻu laulaufaiva.



^ pala. 1 (2 Timo. 3:16) O Tusitusiga Paia uma e mai i le agaga o le Atua,* ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu,

I le gagana Eleni, ua “mānava le Atua.”


^ pala. 1 (2 Pete. 1:20, 21) O le mea muamua lava lenei ia outou iloaina, e leai se valoaga o i Tusitusiga Paia e tupuga mai i manatu o tagata. 21 Auā e lē o loto o tagata na aumai ai valoaga, ae na tautatala tagata i mea na faailoa mai e le Atua e ala i le taʻitaʻiga a le agaga paia.



^ pala. 2 (Iosua 23:14) “Faauta! O le a ou oti,* ae ua outou iloa lelei ma o outou lotoatoa, ma o outou tagata atoa, e leʻi iʻuvale se upu e tasi i upu lelei uma na fetalai mai ai Ieova lo outou Atua iā te outou. Ua faataunuuina uma iā te outou. E leʻi iʻuvale se tasi o na upu.

I le gagana Eperu, “o le a ou alu i le aso nei i le ala o le lalolagi uma.”


^ pala. 2 (Isaia 42:9) “Ua taunuu mea muamua, ae o loo oʻu taʻuina atu mea fou. Ou te faailoa atu iā te outou ia mea a o leʻi tutupu mai.”



^ pala. 2 (Isaia 46:10) o Lē ua taʻu mai talu mai le amataga le iʻuga, ma taʻu mai foʻi talu mai aso anamuā mea e leʻi faia; o Lē ua faapea ane, ‘E tumau laʻu faaiʻuga, ma ou te faia mea uma ou te fiafia i ai’;



^ pala. 3 (1 Tesa. 2:13) O le mea lea, ua matou faafetai ai e lē aunoa i le Atua, auā ina ua outou maua le afioga a le Atua, na outou faalogo ai mai iā i matou, ona outou talia lea, e lē o le upu a tagata, a o le mea moni, o le afioga a le Atua, o loo galue foʻi iā te outou o ē e talitonu.



^ pala. 4 (Faaa. 21:4, 5) E na te soloiesea foʻi loimata uma i o latou mata, e lē toe iai se oti, po o se faanoanoa, po o se tagiauē, e lē toe iai foʻi se tigā. Auā ua mavae atu mea muamua.” 5 Ona fetalai mai lea o Lē o loo afio i le nofoālii: “Faauta! Ou te faia ia fou mea uma lava.” Ua ia toe fetalai mai foʻi: “Ia tusi, auā o upu nei e faamaoni ma moni.”



^ pala. 5 (Sala. 19:7) E lelei atoatoa le tulafono a Ieova, e faafoʻisia ai le ola. E maufaatuatuaina le faamanatuga a Ieova, e atamai ai le tagata e leai se poto masani.



^ pala. 5 (Sala. 19:11) Ma ua lapataʻia ai lau auauna; E tele foʻi le taui pe a tausi i ai.



^ pala. 5 (Iako. 2:23) Ua taunuu ai tusitusiga paia: “Na faatuatua Aperaamo iā Ieova, ma na ia silasila ai iā te ia o lē e amiotonu,” ma na taʻua ai o ia o le “uō a Ieova.”



^ pala. 5 (Iako. 4:8) Ia outou mafuta vavalalata atu i le Atua, ona mafuta vavalalata mai lea o ia iā te outou. O outou tagata agasala e, inā fafano ia o outou lima. O outou tagata faalotolotolua e, inā faamamā ia o outou loto.



^ pala. 6 (Luka 24:27) Ona ia faamatala atu lea o mea o i Tusitusiga Paia e faatatau iā te ia, e amata mai i tusi a Mose ma le ʻau Perofeta.



^ pala. 6 (Luka 24:45) Ona ia matuā faamatala atu lea iā i latou o Tusitusiga Paia, ina ia latou malamalama ai,



^ pala. 7 (Ioa. 17:3) O le ola e faavavau foʻi lenei, ia latou iloa* oe, le Atua moni e toʻatasi, atoa ma lē na e auina mai, o Iesu Keriso.

Po o le faaauau pea ona aʻoaʻoina o le poto e faatatau i le Atua ma Iesu Keriso. Ua faaalia e le veape Eleni, o se gaoioiga e faaauau pea ona fai.







LESONA 4

O Ai Iesu Keriso?




1. O fea na afio mai ai Iesu?




[image: 1. Iesu i le lagi; 2. Le pepe o Iesu ma Maria ma Iosefa; 3. Aʻoaʻo e Iesu tamaiti]

O ā uiga na faaalia e Iesu, na faigofie ai i tagata ona talanoa atu iā te ia?​—MATAIO 11:29; MAREKO 10:13-16.





I le lē pei o isi tagata, sa soifua Iesu i le lagi o se agaga, a o leʻi fanau mai i le lalolagi. (Ioane 8:23) O Iesu o le uluaʻi foafoaga a le Atua, ma na fesoasoani i le foafoaina o isi mea uma. E na o ia lava na foafoaina tuusaʻo e Ieova, o lea ua talafeagai ai ona taʻua o ia o le Atalii “e toʻatasi.” (Ioane 1:14) Sa avea Iesu ma Fofoga Fetalai o le Atua, ma ua taʻua ai foʻi o “le Upu.”​—Faitau le Faataoto 8:22, 23, 30; Kolose 1:15, 16.






2. Aiseā na afio mai ai Iesu i le lalolagi?


Na tuuina e le Atua le soifua o lona Alo mai i le lagi i le manava o le taupou Iutaia o Maria. O lea la, e leʻi iai se tamā faaletagata o Iesu. (Luka 1:30-35) Na afio mai Iesu i le lalolagi (1) e aʻoaʻo le upu moni e uiga i le Atua, (2) faataatia se faaaʻoaʻoga i le faia o le finagalo o le Atua, e tusa lava pe e tatou te fesagaʻia faigatā, ma le (3) foaʻi mai o lona soifua lelei atoatoa e fai “ma togiola.”​—Faitau le Mataio 20:28.






3. Aiseā e tatou te manaʻomia ai se togiola?


O le togiola, o se tau e totogi e toe faasaʻoloto mai ai se tagata ua faamataʻuina o le a fasiotia. (Esoto 21:29, 30) E leʻi aofia i le uluaʻi fuafuaga a le Atua mo tagata, le oti ma le ola matua. E faapefea ona tatou iloa lenā mea? Na taʻu atu e le Atua i le uluaʻi tagata o Atamu, afai e na te faia le mea o loo taʻua i le Tusi Paia o le “agasala,” o le a oti o ia. Ana lē agasala Atamu, e lē oti lava. (Kenese 2:16, 17; 5:5) E tusa ai ma le Tusi Paia, ua “oo mai” le oti i tagata uma ona o Atamu. O lea la, ua tuufaasolo mai ai i ē uma na tupuga mai iā te ia le agasala, ma le faasalaga o le oti. E tatou te manaʻomia se togiola ina ia faasaoina ai i tatou mai i le faasalaga o le oti, lea ua tuufaasolo mai iā Atamu.​—Faitau le Roma 5:12; 6:23.

O ai e mafai ona totogia le togiola ina ia faasaʻoloto ai i tatou mai le oti? Pe a feoti, ua tatou totogia ai na o a tatou lava agasala. E lē mafai ona totogia e se tagata e lē lelei atoatoa agasala a isi.​—Faitau le Salamo 49:7-9.






4. Aiseā na maliu ai Iesu?




[image: Maliu Iesu i le laau e faapuapuagatia ai, mulimuli ane avea o se Tupu e pule mai i le lagi]



E lē pei Iesu o i tatou auā o ia o se tagata e lelei atoatoa. E leʻi manaʻomia ona maliu o ia auā e leai ni ana agasala, ae na maliu ona o a tatou agasala. Na auina mai e le Atua lona Alo e maliu mo i tatou, e faaalia ai Lona alofa tele i tagata. Na faaalia foʻi e Iesu lona alofa mo i tatou i le usiusitaʻi i lona Tamā, ma foaʻi mai lona ola mo a tatou agasala.​—Faitau le Ioane 3:16; Roma 5:18, 19.



Maimoa i le vitiō Aiseā na Maliu ai Iesu?






5. O le ā le tulaga o Iesu i le taimi nei?


A o iai Iesu i le lalolagi, sa ia faamālōlōina maʻi, faatutūina ē na maliliu, ma laveaʻiina tagata puapuagatia, ma ua faataʻitaʻia mai ai mea o le a ia faia i le lumanaʻi mo tagata usiusitaʻi uma. (Mataio 15:30, 31; Ioane 5:28) Ina ua mavae le maliu o Iesu, na toe faatūina o ia e le Atua o se foafoaga agaga. (1 Peteru 3:18) Na faatalitali Iesu i le itu taumatau o Ieova, seʻia oo i le taimi e tuuina atu ai iā te ia le mana e pule ai o se Tupu i le lalolagi aoao. (Eperu 10:12, 13) Ua pule nei Iesu o se Tupu i le lagi, ma o loo folafola atu e ona soo le tala lelei i le lalolagi aoao.​—Faitau le Tanielu 7:13, 14; Mataio 24:14.

E lē o toe umi ae faaaogā loa e Iesu lona mana o se Tupu e aveesea ai puapuaga uma, ma i latou o loo faapogaia. O i latou uma o loo faaalia le faatuatua ma usiusitaʻi iā Iesu, o le a olioli i le ola i le parataiso i le lalolagi.​—Faitau le Salamo 37:9-11.







Mo nisi faamatalaga, tagaʻi i le mataupu e 4 ma le 5 o le tusi O ā Aʻoaʻoga Moni a le Tusi Paia?





^ (Mata. 11:29) Ia outou amoina laʻu amo ma faaaʻoaʻo mai iā te aʻu, auā o aʻu o lē e agamalu ma lotomaulalo, ona faafouina ai lea o outou.



^ (Mare. 10:13-16) Ona aumaia lea e tagata o tamaiti iā te ia, ina ia paʻi ane o ia iā i latou, ae ua vavao i latou e le ʻausoo. 14 Ua silafia e Iesu lenei mea, ona lē fiafia ai lea ma fetalai atu iā i latou: “Tuu ai pea tamaiti e ō mai iā te aʻu, ae aua le taofia i latou. Auā ua fai le malo o le Atua ma tofi o ē e pei o nei tamaiti. 15 E moni ou te fai atu iā te outou, O sē na te lē taliaina le malo o le Atua e pei o se tamaitiiti, e lē ulu atu lava i ai o ia.” 16 Ona siitia lea e ia o tamaiti i ona lima, ua faamanuia iā i latou ma faaee ona aao iā i latou.



^ pala. 1 (Ioa. 8:23) Ua fetalai atu o ia iā i latou: “O outou e mai i lalo nei; a o aʻu e mai i lugā. O outou e mai i lenei lalolagi; a o aʻu ou te lē mai i lenei lalolagi.



^ pala. 1 (Ioa. 1:14) Ua avea le Upu ma tagata ma na nofo faatasi ma i tatou, ma na tatou vāai i lona mamalu, o le mamalu lea o le atalii e toʻatasi* o le tamā; ma ua tumu o ia i le agalelei faifua ma e tautala foʻi ma le faamaoni.

Na pau lea o le atalii na faia toʻatasi e le Atua.


^ pala. 1 (Faata. 8:22, 23) “O Ieova lava na faia aʻu, o le amataga o lona ala, o lana galuega muamua mai i aso anamuā. 23 Na faatūina aʻu mai i le vavau, mai i le amataga, a o leʻi faia le lalolagi.



^ pala. 1 (Faata. 8:30) na ou faatasi ma ia o se tufuga poto, na avea foʻi aʻu ma lē na ia matuā fiafia i ai i lea aso ma lea aso, na ou fiafia foʻi i ona luma i taimi uma,



^ pala. 1 (Kolo. 1:15, 16) O ia ua foliga i le Atua e lē vaaia, o le ulumatua o foafoaga uma; 16 auā na foafoaina isi mea uma i le lagi ma le lalolagi e ala iā te ia, o mea e vaaia ma mea e lē vaaia, e tusa lava po o nofoālii, po o alii sili, po o malo, po o pule. Na foafoaina isi mea uma e ala iā te ia ma na foafoaina foʻi mo ia.



^ pala. 2 (Luka 1:30-35) Ona faapea mai lea o le agelu iā te ia: “Maria e, aua e te fefe, auā ua alofaina oe e le Atua; 31 faauta! o le a tō oe ma e fanauina mai se tama tama, e te faaigoa iā te ia o Iesu. 32 E sili o ia ma e taʻua o ia o le Alo o le Silisili Ese; e foaʻiina atu e Ieova le Atua iā te ia le nofoālii o Tavita lona tamā, 33 ma o le a fai o ia ma tupu i le aiga o Iakopo e faavavau, o lona malo foʻi e leai sona gataaga.” 34 A ua fai atu Maria i le agelu: “E faapefea ona tupu o lenei mea, ae e ma te leʻi momoe ma se tamāloa?” 35 Ona tali mai lea o le agelu iā te ia: “E iā te oe le agaga paia, ma e faamalumalu ifo iā te oe le mana o le Silisili Ese. O le mea lea e taʻua ai lē o le a fanau mai, e paia ma o le Alo o le Atua.



^ pala. 2 (Mata. 20:28) Auā e leʻi sau le Atalii o le tagata ina ia auauna mai tagata iā te ia, ae ia auauna atu, ma foaʻi atu lona ola e fai ma togiola e sui aʻi tagata e toʻatele.”



^ pala. 3 (Eso. 21:29, 30) Ae afai o le masani lea a le povi poʻa o le taufesua, ma ua lapataʻia lē e ana le povi ae e leʻi leoleoina lelei le manu, ae ua oti ai se tamāloa po o se fafine, ia fetogia lava le povi poʻa i maa ia mate ai ma ia fasiotia lē e ana le povi. 30 Afai e tatau ona totogi ai se togiola, e ao ona ia avatua le tau o le togiola mo lona ola e tusa ma mea uma ua faatonu atu iā te ia e fai.



^ pala. 3 (Kene. 2:16, 17) Ua tuuina atu foʻi e Ieova le Atua lenei poloaʻiga i le tagata: “E mafai ona e ʻai i laau uma o le faatoʻaga ma e maʻona ai. 17 A o le laau e iloa ai le lelei ma le leaga, aua neʻi e ʻai ai, auā o le aso e te ʻai ai, e te oti ai lava.”



^ pala. 3 (Kene. 5:5) O aso uma na ola ai Atamu, e iva selau tolu sefulu tausaga, ona oti ai lea o ia.



^ pala. 3 (Roma 5:12) E pei ona oo mai o le agasala i le lalolagi ona o le tagata e toʻatasi, o le oti foʻi ona o le agasala, ona oo mai ai lea o le oti i tagata uma auā ua agasala uma lava.



^ pala. 3 (Roma 6:23) Auā o le totogi o le agasala o le oti lea, a o le meaalofa a le Atua o le ola e faavavau lea, e ala iā Keriso Iesu lo tatou Alii.



^ pala. 4 (Sala. 49:7-9) E leai se tasi o i latou e mafai ona laveaʻi i lona uso, E lē mafai foʻi ona avatu i le Atua se togiola mo ia;  8 (E matuā telē le tau o le togiola o o latou ola Ua lē mafaia lava e oo i le faavavau)  9 Ina ia ola pea o ia e faavavau ma lē vaai ai i le tuugamau.



^ pala. 5 (Ioa. 3:16) “Ona o le alofa tele o le Atua i le lalolagi, na ia foaʻi mai ai lona Atalii e toʻatasi,* ina ia lē fano tagata uma e faatuatua iā te ia, a ia maua le ola e faavavau.

Na pau lea o le atalii na faia toʻatasi e le Atua.


^ pala. 5 (Roma 5:18, 19) O lea la, na faasalaina ituaiga uma o tagata ona o le mea sesē e tasi, e faapena foʻi ona taʻuamiotonuina mo le ola o ituaiga uma o tagata, ona o le amiotonu a le tagata e toʻatasi. 19 E pei ona agasala le toʻatele ona o le lē usiusitaʻi o le tagata e toʻatasi, e faapea foʻi ona taʻuamiotonuina le toʻatele ona o le usiusitaʻi o le tagata e toʻatasi.



^ pala. 6 (Mata. 15:30, 31) Ona ō mai lea o le motu o tagata e toʻatele iā te ia, ua aumai tagata pipili, mumutu, tauaso, gūgū ma isi lava maʻi eseese, ma faavave lava ona tuu atu i latou i ona vae, ma ia faamālōlōina i latou. 31 Ona matuā ofo ai lea o le motu o tagata auā ua latou vāai ua tautatala o ē e gūgū, ua savavali pipili, ua pupula foʻi tauaso, ma ua latou faamamaluina le Atua o Isaraelu.



^ pala. 6 (Ioa. 5:28) Aua tou te ofo i lenei mea, auā e oo mai le itula e faalogo ai i latou uma o loo i tuugamau* i lona leo,

O le “tuugamau” e pei ona faaalia i le upu Eleni, o se mea e manatua ai pea le tagata oti.


^ pala. 6 (1 Pete. 3:18) Auā foʻi e na o le faatasi ona maliu o Keriso ona o agasala, o le tagata amiotonu mo ē amiolētonu, ina ia taʻitaʻiina e ia outou i le Atua, na fasiotia o ia i le tino, ae na toe faaola mai i le agaga.



^ pala. 6 (Epe. 10:12, 13) A ua ofoina atu e lenei tagata le taulaga e tasi e faavavau mo agasala, ma nofo ai i le itu taumatau o le Atua, 13 o loo faatalitali ai o ia seʻia faia ona fili ma mea e tū ai ona vae.



^ pala. 6 (Tani. 7:13, 14) “Na ou vaaia pea i le faaaliga i le pō, tagaʻi foʻi! ua afio mai i ao o le lagi se tasi e pei o le atalii o le tagata; ma ua tuu atu o ia e ulufale atu i Lē e mai anamuā ona aso, ua latou momoli atu o ia i Ona luma. 14 Ua tuuina atu iā te ia le pule, o le mamalu ma le malo, ina ia auauna iā te ia o tagata ma nuu ma gagana uma. O lana pule, o le pulega lea e tumau e lē mavae atu, e lē faaumatia foʻi lona malo.



^ pala. 6 (Mata. 24:14) O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.



^ pala. 7 (Sala. 37:9-11) Auā e faaumatia o ē e fai mea leaga, A o ē e faamoemoe iā Ieova, o i latou ia e fai mo i latou le lalolagi. 10 Ua toeitiiti lava ona lē toe iai lea o le tagata amioleaga; E te mafaufau foʻi i le mea sa iai o ia, a ua leai lava. 11 A o ē e agamalu, e fai mo i latou le lalolagi, E matuā faafiafiaina foʻi i latou ona o le tele o le filemu.








LESONA 5

O le ā le Finagalo o le Atua mo le Lalolagi?




1. Aiseā na foafoaina ai e le Atua le lalolagi?




[image: Atamu ma Eva i le faatoʻaga o Etena; mulimuli ane na tuuesea i laʻua mai i le faatoʻaga]



Na tuuina mai e Ieova le lalolagi i le fanau a tagata e nonofo ai. O lea la, e leʻi foafoaina le uluaʻi ulugalii o Atamu ma Eva e ola i le lagi, auā ua uma ona foafoaina e le Atua agelu e nonofo ai. (Iopu 38:4, 7) Nai lo lea, na tuu e le Atua le uluaʻi tane i se Parataiso matagofie e taʻua o le faatoʻaga o Etena. (Kenese 2:15-17) Na tuu atu e Ieova iā te ia ma lana fanau le faamoemoe e olioli ai e faavavau i le lalolagi.​—Faitau le Salamo 37:29; 115:16.

I le taimi muamua, e na o le faatoʻaga o Etena sa avea ma parataiso. Na tatau i le uluaʻi ulugalii ona faatumu le lalolagi i a la fanau, ma galueaʻiina le lalolagi e avea ma parataiso. (Kenese 1:28) O le a lē taitai ona faaumatiaina le lalolagi, ae o le a avea pea ma nofoaga tumau o tagata.​—Faitau le Salamo 104:5.

Maimoa i le vitiō Aiseā na Foafoaina ai e le Atua le Lalolagi?






2. Aiseā ua lē avea ai le lalolagi ma parataiso i le taimi nei?


Na tuu ese e Ieova Atamu ma Eva mai i le faatoʻaga ina ua lē usiusitaʻi i laʻua. Ua lē o toe iai se parataiso, ma e leai se isi e mafai ona toe faafoʻisia mai. Ua taʻua i le Tusi Paia: “Ua tuuina mai le lalolagi i le lima o lē ua amioleaga.”—Iopu 9:24.​—Faitau le Kenese 3:23, 24.



[image: Tagata o loo fausia fale i le lalolagi parataiso]



Po ua faagaloina e Ieova lana uluaʻi fuafuaga mo tagata? E leai! O ia o lē e ona le malosi uma lava, ma e taulau manuia mea uma e finagalo i ai. (Isaia 45:18) O le a ia toe faafoʻi le tagata i le tulaga na finagalo i ai i le amataga.​—Faitau le Salamo 37:11, 34.






3. O le a faapefea ona toe faafoʻisia le Parataiso?


O le a toe faafoʻisia le parataiso i le lalolagi a o faagasolo le pulega a le tupu a le Atua, o Iesu. I le taua e taʻua o Amaketo, o le a taʻitaʻia ai e Iesu agelu a le Atua ma faaumatia ai i latou uma e tetee iā te Ia, ona saisai lea e Iesu o Satani ma lafo i le tō mo tausaga e 1,000. O le a faaolaina tagata o le Atua mai i lenā faaumatiaga, ona o le a taʻitaʻia ma puipuia i latou e Iesu. O le a latou olioli i le ola e faavavau i le Parataiso i le lalolagi.​—Faitau le Faaaliga 20:1-3; 21:3, 4.






4. O afea o le a faamutaina ai puapuaga?


O afea o le a faamutaina ai e le Atua mea leaga o loo tutupu i le lalolagi? Na faailoa mai e Iesu le “faailoga” e iloa ai ua lata mai le iʻuga. O mea o loo tutupu i le lalolagi i le taimi nei, ua matuā lamatia ai ola o tagata, ma ua manino mai ai o loo tatou ola i “le taufaaiʻuiʻuga o le faiga o mea a le lalolagi.”​—Faitau le Mataio 24:3, 7-14, 21, 22.

O le a faamutaina e Iesu mafatiaga a o faagasolo lana pulega o le 1,000 tausaga mai i le lagi i le lalolagi. (Isaia 9:6, 7; 11:9) E ese mai i lona tulaga o se Tupu, o le a avea foʻi Iesu o le Ositaulaga Sili e faamagaloina agasala a i latou e alolofa i le Atua. O lea la, e ala iā Iesu, o le a aveesea atoatoa ai e le Atua maʻi, le soifua matua, ma le oti.​—Faitau le Isaia 25:8; 33:24.






5. O ai o le a ola i le Parataiso i le lumanaʻi?




[image: Tagata o loo aʻoaʻoina i le Maota mo Sauniga]

I le Maota mo Sauniga, o le a e feiloaʻi ai i tagata e alolofa i le Atua ma mananaʻo e aʻoaʻoina le auala e faafiafia ai o ia





O le a ola i le Parataiso tagata e usiusitaʻi i le Atua. (1 Ioane 2:17) Na auina atu e Iesu ona soo ina ia saʻili tagata agamalu, ma aʻoaʻoina i latou i le auala e maua ai le finagalo malie o le Atua. O loo sauniunia e Ieova i aso nei le faitau miliona o tagata, e ola i le lumanaʻi i le Parataiso i le lalolagi. (Sefanaia 2:3) I Maota mo Sauniga a Molimau a Ieova, o loo aʻoaʻoina ai e tagata le auala e avea ai ma tane po o ni tamā lelei, faapea le avea ai ma avā po o se tinā lelei. E tapuaʻi faatasi mātua ma fanau, ma aʻoaʻoina le auala e maua ai aogā mai i le tala lelei.​—Faitau le Mika 4:1-4.







Mo nisi faamatalaga, tagaʻi i le mataupu e 3 o le tusi O ā Aʻoaʻoga Moni a le Tusi Paia?





^ pala. 1 (Iopu 38:4) O fea na e iai a o ou faavaeina le lalolagi? Inā taʻu mai ia iā te aʻu, pe afai ua e malamalama.



^ pala. 1 (Iopu 38:7) Ina o alalaga faatasi ma le olioli fetu o le taeao, Ma alalaga i viiga atalii uma o le Atua?



^ pala. 1 (Kene. 2:15-17) Ona ave lea e Ieova le Atua o le tagata ma tuu o ia i le faatoʻaga o Etena e galueaʻiina ma tausia. 16 Ua tuuina atu foʻi e Ieova le Atua lenei poloaʻiga i le tagata: “E mafai ona e ʻai i laau uma o le faatoʻaga ma e maʻona ai. 17 A o le laau e iloa ai le lelei ma le leaga, aua neʻi e ʻai ai, auā o le aso e te ʻai ai, e te oti ai lava.”



^ pala. 1 (Sala. 37:29) E fai lava le lalolagi mo ē e amiotonu, E nonofo ai pea i latou e oo i le faavavau.



^ pala. 1 (Sala. 115:16) O le lagi, o le lagi lava, e iā Ieova lea, A ua tuuina mai e ia le lalolagi i le fanau a tagata.



^ pala. 2 (Kene. 1:28) Ona faamanuia lea o le Atua iā i laʻua ma ua fetalai atu le Atua iā i laʻua: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina,* ia pule i iʻa o le sami ma manufelelei o le lagi* ma meaola uma e fetolofi i le laueleele.”

Po o le “faatoʻilaloina.”
O le upu Eperu ua faaliliuina i le “manufelelei” e aofia ai foʻi ma iniseti e fai apaʻau.


^ pala. 2 (Sala. 104:5) Ua ia faavaeina le lalolagi i luga o ona faavae malolosi; E lē maluelue e faavavau, faavavau lava.



^ pala. 3 (Iopu 9:24) Ua tuuina mai le lalolagi i le lima o lē ua amioleaga; Ua Ia ufitia foʻi foliga o ona faamasino. Afai e lē o Ia, o ai ea la?



^ pala. 3 (Kene. 3:23, 24) Ona tuliesea lea e Ieova le Atua o ia i fafo o le faatoʻaga o Etena, e galue ai i le laueleele na faia mai ai o ia. 24 Ua ia tuliesea le tagata, ma tuu ai kerupi i le itu i sasaʻe o le faatoʻaga o Etena, ma le pelu afi mumū o loo taavili pea, e leoleo ai le ala i le laau o le ola.



^ pala. 4 (Isaia 45:18) Auā o le fetalaiga lenei a Ieova, o Lē na foafoaina le lagi, o Ia o le Atua moni, o le Mataisau o Lē na faia le lalolagi, o Ia o Lē na faatumauina, na ia lē foafoaina fua ae na ia faia ina ia ʻainā: “O aʻu o Ieova, e leai se isi.



^ pala. 4 (Sala. 37:11) A o ē e agamalu, e fai mo i latou le lalolagi, E matuā faafiafiaina foʻi i latou ona o le tele o le filemu.



^ pala. 4 (Sala. 37:34) Ia faamoemoe iā Ieova ma tausi i lona ala, Ona ia faaeaina lea o oe ina ia fai ma ou tofi le laueleele. E te vaai atu foʻi i le faaumatiaga o tagata amioleaga.



^ pala. 5 (Faaa. 20:1-3) Ona ou iloa lea o se agelu ua sau mai i le lagi ma le ki o le tō, ua i lona lima foʻi se filifili uʻamea tele. 2 Ua ia puʻeina le tarako, o le uluaʻi gata lea, o le Tiapolo ma Satani, ma saisai o ia mo le afe tausaga. 3 Ua ia lafo o ia i le tō ma tapunia, ma faamauina, ina neʻi faasesēina e ia o atunuu seʻia uma tausaga e afe. Pe a māeʻa nei mea, ona toe tatalaina lea o ia mo sina taimi.



^ pala. 5 (Faaa. 21:3, 4) Ona ou faalogo lea i le leotele mai i le nofoālii e faapea: “Faauta! Ua iai i tagata le faleʻie o le Atua, e mau o ia ma i latou, e fai foʻi i latou ma ona tagata. E faatasi foʻi le Atua ma i latou. 4 E na te soloiesea foʻi loimata uma i o latou mata, e lē toe iai se oti, po o se faanoanoa, po o se tagiauē, e lē toe iai foʻi se tigā. Auā ua mavae atu mea muamua.”



^ pala. 6 (Mata. 24:3) A o nofo o ia i le Mauga o Olive, ua ō mai ona soo iā te ia ua na o i latou, ua faapea mai: “Ia e fetalai mai iā i matou, Pe e oo afea ia mea, ma o le ā foʻi le faailoga o lou faatasi mai,* ma le taufaaiʻuiʻuga o le faiga o mea a le lalolagi?”

Tagaʻi i le Faaopoopoga e 9.


^ pala. 6 (Mata. 24:7-14) “Auā o le a siitaua atu isi atunuu i isi atunuu, ma isi malo i isi malo, o le a iai foʻi oge ma mafuiʻe i lea mea ma lea mea. 8 O le amataga ia o le tigā o puapuaga. 9 “Ona tuuina atu lea o outou e tagata i puapuaga ma latou fasiotia outou, o le a inosia foʻi outou e nuu uma ona o loʻu igoa. 10 O le a tausuai foʻi tagata e toʻatele, o le a faalata e le tasi i le tasi, o le a feitagaʻi foʻi. 11 O le a tulaʻi mai foʻi le toʻatele o perofeta pepelo ma faasesēina le toʻatele o tagata; 12 ma o le a maalili le alofa o le toʻatele ona ua faatuputeleina le amioleaga. 13 A o lē e tumau seʻia oo i le iʻuga, o le a faaolaina o ia. 14 O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.



^ pala. 6 (Mata. 24:21, 22) auā o le a tupu le puapuaga tele, e leai sona tusa talu le amataga o le lalolagi, e oo mai lava i aso nei, ma o le a lē toe tupu foʻi se mea faapea. 22 O le mea moni, a lē faapuupuuina ia aso, e leai se tagata e faaolaina. Ae o le a faapuupuuina ia aso ona o ē ua filifilia.



^ pala. 7 (Isaia 9:6, 7) Auā ua fanau mai mo i tatou le tama, ua foaʻiina mai mo i tatou le atalii; ma o le a i luga o lona tauʻau le pulega a se perenise. O le a faaigoa o ia o le Faufautua Sili, o le Atua Malosi, o le Tamā o le Faavavau, ma le Perenise o le Filemu. 7 E leai se mea e gata mai ai le tele o lana pulega o se perenise atoa ma le filemu, i le nofoālii o Tavita ma lona malo ina ia faamausalīina ma faatumauina ai i le faamasinotonu ma le amiotonu, e afua mai i ia ona aso e oo i le faavavau. E faia lenei mea i le maelega o Ieova o ʻau.



^ pala. 7 (Isaia 11:9) E latou te lē faia se mea e lamatia ai pe faaleagaina se mea i loʻu mauga paia uma; auā o le a tumu le lalolagi i le poto e uiga iā Ieova e pei ona ufitia o le ilititai i le suāsami.   



^ pala. 7 (Isaia 25:8) O le a faaumatia e ia le oti e faavavau, o le a soloiesea foʻi e le Alii Pule Silisili Ese o Ieova loimata mai i mata uma. E aveesea foʻi e ia le faalumaina o ona tagata i le lalolagi uma, auā ua fetalai mai ai Ieova lava ia.



^ pala. 7 (Isaia 33:24) E lē fai mai foʻi se tasi ua nofo ai: “Ou te maʻi.” O le a faamagaloina agasala a i latou o ē o loo nonofo i le laueleele.



^ pala. 8 (1 Ioa. 2:17) E mavae atu foʻi le lalolagi faapea ma ona tuʻinanauga, a o lē e faia le finagalo o le Atua e tumau e faavavau.



^ pala. 8 (Sefa. 2:3) ia saʻili iā Ieova o outou uma o ē ua agamalu i le lalolagi, o ē ua tausia iʻuga o Ana faamasinoga. Ia saʻili le amiotonu, ia saʻili le agamalu. Atonu e lilo ai outou i le aso o le toʻasā o Ieova.



^ pala. 8 (Mika 4:1-4) O aso e gata ai, e oo ina faatumauina ai le mauga o le fale o Ieova i luga o tumutumu o atumauga, e faamaualugaina foʻi e sili i aʻega; ma e gasolo ane i ai tagata. 2 E ō mai lava nuu e tele ma faapea ane: “Ō mai ia outou, ma tatou ō aʻe i le mauga o Ieova, i le fale o le Atua o Iakopo; e na te aʻoaʻo mai iā i tatou i ona ala, ma tatou savavali ai i ona ala.” Auā e alu atu le tulafono mai i Siona, ma le afioga a Ieova mai i Ierusalema. 3 E faamasino foʻi o ia i nuu e tele, ma faasaʻo mataupu lē tonu e faatatau i nuu malolosi e mamao. E latou te tuʻi a latou pelu e fai ma suōtosina, ma a latou tao e fai ma pelu e teu ai laau. E latou te lē toe sii le pelu, o le tasi atunuu i le isi atunuu, pe e latou te toe aʻoaʻo foʻi i taua. 4 Ae e taʻitoʻatasi ma nofo i lalo o lona vine ma lalo o lona mati, e leai foʻi se tasi e faamataʻu iā i latou; auā ua faapea ona tulei mai ai le fofoga o Ieova o ʻau.








LESONA 6

O le ā le Faamoemoe mo Ē ua Maliliu?




1. O le ā le tala lelei e uiga i ē ua maliliu?




[image: Faafeiloaʻi e Mareta ma Maria lo la tuagane o Lasalo ina ua toe faatūina mai o ia]



Ua fā aso talu ona maliu Lasalo le uō a Iesu, ae taunuu loa Iesu i Petania e lata ane i Ierusalema. Na ō atu i le tuugamau Iesu ma tuafāfine o Lasalo, o Mareta ma Maria. E leʻi umi ae lolofi atu le toʻatele o tagata. Seʻi mafaufau i le fiafia o Mareta ma Maria ina ua toe faatūina e Iesu Lasalo!​—Faitau le Ioane 11:21-24, 38-44.

Ua leva ona iloa e Mareta le tala lelei e uiga i ē ua maliliu. Na ia iloa o le a toe faatutūina e Ieova i latou ua maliliu, ina ia ola i luga o le lalolagi.​—Faitau le Iopu 14:14, 15.






2. O le ā le tulaga o ē ua maliliu?




[image: Le foafoaina o Atamu, ma lona maliu]

Na fetalai le Atua iā Atamu: “O le efuefu oe, e te toe foʻi atu lava i le efuefu.”​—KENESE 3:19.





O tagata e fai mai i le efuefu. (Kenese 2:7; 3:19) E leai se agaga o le tagata e ola pea pe a maliu. O i tatou o ni foafoaga faitino, ma e leai se vaega o i tatou e mafai ona sao mai i le oti. Pe a tatou feoti, ua lē toe ola o tatou faiʻai, ma ua lē toe iai foʻi ni o tatou manatunatuga. O lea la, ina ua toe faatūina mai Lasalo, e leai sana tala e faatatau i le mea sa iai ina ua maliu, auā o ē ua oti e latou te lē iloa se mea.​—Faitau le Salamo 146:4; Failauga 9: 5, 6, 10.

Pe e faapuapuagatia e le Atua tagata i le afi pe a maliliu? Talu ai o loo faaalia mai i le Tusi Paia, o ē ua maliliu e lē o toe iloa se mea, e manino mai la, o le afi i seoli o se aʻoaʻoga sesē e taʻuleagaina ai le Atua. E ʻinoʻino o Ia i le aʻoaʻoga e faapea e faapuapuagatia tagata i le afi.​—Faitau le Ieremia 7:31.

Maimoa i le vitiō O le ā le Tulaga o Ē ua Maliliu?






3. Pe e mafai ona talanoa mai ē ua maliliu iā i tatou?


E lē mafai e i latou ua maliliu ona tautatala pe e faalogo foʻi. (Salamo 115:17) Ae e iai nisi o agelu e leaga, ma e ono talanoa atu i tagata o loo feola, ma faafoliga mai i tagata ua maliliu. (2 Peteru 2:4) E faasā e Ieova le taumafai e talanoa atu i ē ua maliliu.​—Faitau le Teuteronome 18:10, 11.






4. O ai o le a toetutū mai?




[image: O se alii ua toe faatūina mai i le Parataiso ma o loo aʻoaʻoina o ia e faatatau i le Atua. Ona ia fesoasoani lea i le aʻoaʻoina o isi ua toe faatutūina mai.]



O le a toetutū mai i le lalolagi fou le faitau miliona o ē ua maliliu. O le a faatutūina foʻi nisi o ē na faia mea leaga ona latou te leʻi iloa le Atua.​—Faitau le Luka 23:43; Galuega 24:15.

E mafai e i latou o le a toetutū mai ona aʻoaʻo upu moni e uiga i le Atua, ma faaalia le faatuatua iā Iesu e ala i le usiusitaʻi iā te ia. (Faaaliga 20:11-13) O ē e toetutū mai ma faia mea lelei, o le a olioli i le ola e faavavau i le lalolagi.​—Faitau le Ioane 5:28, 29.






5. O ā mea ua tatou iloa e uiga iā Ieova ona o le toetū?


Ua mafai ona maua le faamoemoe o le toetū, ona na auina mai e le Atua lona Alo ina ia maliu mo i tatou. O le toetū, ua tatou iloa ai le alofa ma le agalelei faifua o Ieova iā i tatou. O ai e sili ona e fia feiloaʻi i ai, pe a toetutū mai ē ua maliliu?​—Faitau le Ioane 3:16; Roma 6:23.







Mo nisi faamatalaga, tagaʻi i le mataupu e 6, 7, ma le 10 o le tusi O ā Aʻoaʻoga Moni a le Tusi Paia?





^ pala. 1 (Ioa. 11:21-24) Ona fai mai lea o Mareta iā Iesu: “Le Alii e, ana e iai i inei, semanū e lē oti loʻu tuagane. 22 Ua ou iloa lava, o mea uma e te talosaga atu ai i le Atua, e foaʻi mai lava e le Atua iā te oe.” 23 Ua fetalai atu Iesu iā te ia: “O le a toetū lou tuagane.” 24 Ua faapea mai Mareta iā te ia: “Ou te iloa e toetū o ia i le toetū i le aso mulimuli.”



^ pala. 1 (Ioa. 11:38-44) Ua toe ōi foʻi Iesu, ona alu atu lea i le tuugamau. O le mea moni, o le tuugamau, o se ana, ma o loo taatia ai se maa. 39 Ua fetalai atu Iesu: “Ia aveese le maa.” A ua fai mai Mareta, le tuafafine o lē ua oti: “Le Alii e, ua tatau ona manogi lona tino, auā o lona fā lenei o aso.” 40 Ua fetalai atu Iesu iā te ia: “Po ou te leʻi fai atu ea iā te oe, afai e te talitonu, e te vaai i le mamalu o le Atua?” 41 Ona latou aveese ai lea o le maa. Ua tepa aʻe Iesu i le lagi, ma faapea atu: “Loʻu Tamā e, ou te faafetai atu iā te oe ona ua e faafofoga mai iā te aʻu. 42 E moni ua ou iloa, e te faafofoga mai pea iā te aʻu. Ae ona o le motu o tagata o loo tutū mai, ua ou tautala atu ai ina ia latou talitonu ua e auina mai aʻu.” 43 Ua uma ona fetalai o ia i nei mea, ona alaga atu lea ma le leotele: “Lasalo e, inā sau ia i fafo!” 44 Ona sau ai lea i fafo o le tagata na oti, o loo fusi ona vae ma ona lima i ʻie ma o loo fusi foʻi ona foliga i se ʻie. Ua fetalai atu Iesu iā i latou: “Ia tatala o ia ma tuu atu e alu.”



^ pala. 2 (Iopu 14:14, 15) Pe a oti le tagata, pe e toe ola mai ea o ia? Ou te faatali i aso uma o laʻu galuega mamafa, Seʻia oo ina tuusaʻoloto aʻu. 15 E te valaau mai, ona ou tali atu ai lea iā te oe. Auā ua e matuā naunau i le galuega a ou aao.



^ (Kene. 3:19) E te ʻai au meaʻai ma le afu o ou mata seʻia e toe foʻi atu i le eleele, auā na faia mai ai oe. Auā o le efuefu oe, e te toe foʻi atu lava i le efuefu.”



^ pala. 3 (Kene. 2:7) Ona faia lea e Ieova le Atua o le tagata mai i le efuefu o le eleele, ma feula i ona pogaʻiisu le mānava ola, ona avea ai lea o le tagata ma tagata ola.



^ pala. 3 (Kene. 3:19) E te ʻai au meaʻai ma le afu o ou mata seʻia e toe foʻi atu i le eleele, auā na faia mai ai oe. Auā o le efuefu oe, e te toe foʻi atu lava i le efuefu.”



^ pala. 3 (Sala. 146:4) E alu ese lana mānava, e toe foʻi atu o ia i le eleele; E faaumatia i lea lava aso ona manatunatuga.



^ pala. 3 (Fai. 9:5, 6) Auā o ē ua ola ua latou iloa e oti i latou; a o ē ua oti, latou te lē iloa se mea, ua lē toe maua foʻi e i latou se totogi, auā ua faagalogaloina mea uma e manatua ai i latou. 6 Ua mavae atu lo latou alofa, o lo latou ita ma lo latou lotoleaga, e lē toe iai lava sa latou vaega i so o se mea e faia i lalo o le lā.



^ pala. 3 (Fai. 9:10) O mea uma ua e iloa e faia e ou lima, inā faia ia ma lou malosi, auā e leai se galuega, po o ni fuafuaga, po o le poto, po o le atamai i le Tuugamau* o loo e alu atu i ai.

Po o “Seoli,” e mai le upu Eperu sheʼohlʹ. Tagaʻi i le Faaopoopoga e 6.


^ pala. 4 (Iere. 7:31) Ua latou faia foʻi mea maualuluga i Tofeta, o loo i le vanu o le fanauga a Hinoma, ina ia susunu ai o latou atalii ma o latou afafine i le afi, o le mea ou te leʻi poloaʻi atu ai ma e leʻi alu aʻe foʻi i loʻu loto.’



^ pala. 5 (Sala. 115:17) E lē vivii atu iā Ioa o ē ua oti, E faapea foʻi i latou ua ō ifo i le mea taaligoligoa.



^ pala. 5 (2 Pete. 2:4) O le mea moni, e leʻi taofia e le Atua le faasalaina o agelu na agasala, ae talu ai na lafo i latou i Tatara,* na ia tuuina atu ai i latou i le lua e matuā pogisa e faatalitali ai mo le faamasinoga;

O “Tatara,” o se tulaga noanoatia, e matuā maulalo lava lea na tuu ai e le Atua agelu e leʻi usiusitaʻi i aso o Noa.


^ pala. 5 (Teu. 18:10, 11) Aua neʻi maua iā te oe o se tasi e faaui* ane lona atalii po o lona afafine i le afi, o sē e faia valovaloga faataulāitu, o sē e faia faiga faaagaga, po o se tasi e saʻili i ni faailoilo o mea o le a tutupu po o se faataulāitu, 11 po o se tasi e na te faalauatau i isi, po o se tasi e alu atu i sē e saʻili i agaga,* po o lē e vavalo i mea e tutupu i le lumanaʻi, po o se tasi e fesili atu i ē ua oti.

Po o “le susunuina i le afi.”
O se tagata e faaaogā e temoni e faaauala mai ai a latou valovaloga.


^ pala. 6 (Luka 23:43) A ua fetalai atu Iesu iā te ia: “E moni ou te fai atu iā te oe i le asō,* O le a ta faatasi ma oe i le Parataiso.”

“Asō.” E leʻi faaaogāina ni koma i le uluaʻi gagana Eleni. Ua tuu e lenei faaliliuga le koma pe a uma le upu “asō” e tusa ai ma faamatalaga a isi mau o le Tusi Paia e pei o le Ioa 20:17; Ga 1:1-3, 9; 10:40; 1Ko 15:20; Ko 1:18.


^ pala. 6 (Galu. 24:15) Ou te faamoemoe foʻi i le Atua, ma o le faamoemoe lava lenā o nei tagata, e toetutū mai tagata amiotonu ma tagata amiolētonu.



^ pala. 7 (Faaa. 20:11-13) Ua ou iloa foʻi se nofoālii tele paʻepaʻe ma lē o loo afio ai. Ua sosola ese mai i ona luma o le lalolagi ma le lagi, ua lē toe maua foʻi se mea e nonofo ai. 12 Ona ou iloa lea o ē na oti, o ē e sili ma ē e faatauvaa, o loo tutū i luma o le nofoālii, ona tatala lea o tusi tāʻai. Ae ua tatala foʻi se isi tusi tāʻai; o le tusi tāʻai lea o le ola. Ona faamasinoina lea o ē ua oti i mea na tusia i tusi tāʻai, e tusa ma a latou galuega. 13 Ua ave aʻe e le sami i latou na oti o iai, ua ave aʻe foʻi e le oti ma Tuugamau* i latou na oti o iai, ma ua faamasinoina i latou taʻitoʻatasi e tusa ma a latou galuega.

Tagaʻi i le Faaopoopoga e 6.


^ pala. 7 (Ioa. 5:28, 29) Aua tou te ofo i lenei mea, auā e oo mai le itula e faalogo ai i latou uma o loo i tuugamau* i lona leo, 29 ma latou ō mai ai, o ē na faia mea lelei e toetutū i le ola, a o ē na faia mea leaga e toetutū i le faamasinoga.

O le “tuugamau” e pei ona faaalia i le upu Eleni, o se mea e manatua ai pea le tagata oti.


^ pala. 8 (Ioa. 3:16) “Ona o le alofa tele o le Atua i le lalolagi, na ia foaʻi mai ai lona Atalii e toʻatasi,* ina ia lē fano tagata uma e faatuatua iā te ia, a ia maua le ola e faavavau.

Na pau lea o le atalii na faia toʻatasi e le Atua.


^ pala. 8 (Roma 6:23) Auā o le totogi o le agasala o le oti lea, a o le meaalofa a le Atua o le ola e faavavau lea, e ala iā Keriso Iesu lo tatou Alii.








LESONA 7

O le ā le Malo o le Atua?




1. O le ā le Malo o le Atua?




[image: 1. Le Malo o le Atua i le lagi; 2. O loo faamālōlō e Iesu se lepela]

Aiseā ua agavaa ai Iesu e avea ma Tupu?​—MAREKO 1:40-42.





O le Malo o le Atua, o se faigāmalo i le lagi. O le a suia e lenā Malo ia malo uma o loo iai nei, ma faataunuuina ai le finagalo o le Atua i le lagi ma le lalolagi. O se tala lelei le tala e uiga i le Malo o le Atua. Ua toeitiiti ona faamalieina lea e le Malo o le Atua manaʻoga o tagata, mo se faigāmalo lelei. O le a autasia ai tagata uma o le a nonofo i le lalolagi.​—Faitau le Tanielu 2:44; Mataio 6:9, 10; 24:14.

Ua tofia e Ieova lona Alo o Iesu Keriso e fai ma Tupu o Lona Malo.​—Faitau le Faaaliga 11:15.

Maimoa i le vitiō O le ā le Malo o le Atua?






2. Aiseā ua agavaa ai Iesu e avea ma Tupu?


Ua agavaa le Alo o le Atua e avea ma Tupu ona o lona alofa, ma e maumauaʻi e faia le mea tonu. (Mataio 11:28-30) E tele foʻi lona mana e fesoasoani ai i tagata, auā o le a pule o ia mai i le lagi i le lalolagi. Ina ua toetū Iesu, na afio aʻe o ia i le lagi ma faatalitali i le itu taumatau o Ieova. (Eperu 10:12, 13) Mulimuli ane, na tuuina atu e le Atua iā te ia le mana e pule ai.​—Faitau le Tanielu 7:13, 14.






3. O ai o le a pule faatasi ma Iesu?


O le a pule mai i le lagi Iesu ma se vaega e taʻua “o le ʻaupaia.” (Tanielu 7:27) O le ʻaupaia na muaʻi tofia, o aposetolo faamaoni o Iesu. E oo mai i le asō, o loo faaauau pea ona tofia e Ieova tane ma fafine faamaoni o lea vaega. E toetutū mai foʻi i latou i tino agaga e pei o Iesu.​—Faitau le Ioane 14:1-3; 1 Korinito 15:42-44.

E toʻafia le vaega e ō i le lagi? Na taʻua i latou e Iesu o le “lafu mamoe itiiti.” (Luka 12:32) O lo latou aofaʻi e 144,000, ma o le a pule faatasi ma Iesu mai i le lagi i le lalolagi.​—Faitau le Faaaliga 14:1.






4. O le ā na tupu ina ua amata ona pule Iesu?




[image: O se suʻesuʻega faale-Tusi Paia]



Na amata ona pule le Malo o le Atua i le tausaga e 1914.* O le gaoioiga muamua lava a Iesu o se Tupu, o le lafoina mai lea o Satani ma ana temoni i le lalolagi. Ua matuā lotoa Satani ma ua ia faapogaia le tele o puapuaga i le lalolagi atoa. (Faaaliga 12:7-10, 12) Talu mai lenā taimi, ua matuā faateteleina lava mafatiaga o tagata. O taua, oge, faamaʻi, ma mafuiʻe, o vaega uma o le “faailoga,” e iloa ai e lē o toe umi ona pule atoatoa mai lea o le Malo o le Atua i le lalolagi.​—Faitau le Luka 21:7, 10, 11, 31.






5. O ā mea ua faataunuuina e le Malo o le Atua?


O se tasi o mea ua faataunuuina e le Malo o le Atua e ala i le galuega talaʻi i le lalolagi atoa, o le autasia lea o le motu o tagata e toʻatele mai i atunuu uma. E faitau miliona ua avea ma tagatānuu o le Malo o le Atua, i lalo o le pulega a Iesu. O le a puipuia e le Malo o le Atua i latou pe a faaumatiaina lenei faiga o mea a le lalolagi. O lea la, o i latou uma lava e mananaʻo e maua aogā mai i le Malo o le Atua, e tatau ona avea i latou o ni ē e usiusitaʻi iā Iesu.​—Faitau le Faaaliga 7:9, 14, 16, 17.



[image: Tagatānuu o le Malo o le Atua i le lalolagi Parataiso]



A o faagasolo le 1,000 tausaga, o le a faataunuu ai e lenei Malo le uluaʻi fuafuaga a le Atua sa iai mo tagata. O le a avea le lalolagi atoa ma parataiso. Pe a māeʻa lenā, ona toe tuuina atu lea e Iesu le Malo i lona Tamā. (1 Korinito 15:24-26) Pe e te silafia nisi o fia faalogo i lenei tala lelei o le Malo o le Atua?​—Faitau le Salamo 37:10, 11, 29.







Mo nisi faamatalaga, tagaʻi i le mataupu e 8 ma le 9 o le tusi O ā Aʻoaʻoga Moni a le Tusi Paia?



^ pala. 6 Mo nisi faamatalaga i le auala na valoia ai e le Tusi Paia le tausaga e 1914, tagaʻi i le itulau e 215-218 o le tusi O ā Aʻoaʻoga Moni a le Tusi Paia?






^ (Mare. 1:40-42) Ona sau ai lea iā te ia o le tagata lepela, ua tootuli ma ʻaiʻoi mai e faapea: “A e finagalo i ai, e mafai lava ona e faamamā iā te aʻu.” 41 Ona mutimutivale lea o lona alofa, ua faaloaloa atu lona aao ma paʻi atu iā te ia, ua fetalai atu: “Ou te loto i ai. Inā mamā ia oe.” 42 Ona teʻa ai loa lea o lona lepela, ma ua mamā o ia.



^ pala. 1 (Tani. 2:44) “O aso o ia tupu, o le a faatūina ai e le Atua o le lagi o le malo e lē faaumatia lava. O lea malo foʻi e lē tuuina atu i se isi nuu. O le a ia tuʻimomomoina ma faaumatia malo uma, ae e tumau lea malo e faavavau;



^ pala. 1 (Mata. 6:9, 10) “Ia faapea ona outou tatalo: “‘Lo matou Tamā e o i le lagi, ia faapaiaina lou suafa. 10 Ia oo mai lou malo. Ia faia lou finagalo i le lalolagi, e pei ona faia i le lagi.



^ pala. 1 (Mata. 24:14) O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.



^ pala. 2 (Faaa. 11:15) Ona ili lea e le agelu lona fitu o lana pū. Ona iai lea i le lagi o leotetele ua faapea mai: “Ua avea lo tatou Alii ma lona Keriso ma pule o le lalolagi, e pule foʻi o ia o se tupu e faavavau, faavavau lava.”



^ pala. 3 (Mata. 11:28-30) Ia outou ō mai iā te aʻu o outou uma ua tigāina ma mafatia i avega, ona ou faafouina lea o outou. 29 Ia outou amoina laʻu amo ma faaaʻoaʻo mai iā te aʻu, auā o aʻu o lē e agamalu ma lotomaulalo, ona faafouina ai lea o outou. 30 Auā e avegofie laʻu amo, ma e māmā foʻi laʻu avega.”



^ pala. 3 (Epe. 10:12, 13) A ua ofoina atu e lenei tagata le taulaga e tasi e faavavau mo agasala, ma nofo ai i le itu taumatau o le Atua, 13 o loo faatalitali ai o ia seʻia faia ona fili ma mea e tū ai ona vae.



^ pala. 3 (Tani. 7:13, 14) “Na ou vaaia pea i le faaaliga i le pō, tagaʻi foʻi! ua afio mai i ao o le lagi se tasi e pei o le atalii o le tagata; ma ua tuu atu o ia e ulufale atu i Lē e mai anamuā ona aso, ua latou momoli atu o ia i Ona luma. 14 Ua tuuina atu iā te ia le pule, o le mamalu ma le malo, ina ia auauna iā te ia o tagata ma nuu ma gagana uma. O lana pule, o le pulega lea e tumau e lē mavae atu, e lē faaumatia foʻi lona malo.



^ pala. 4 (Tani. 7:27) “‘O le malo, o le pulega, ma le matagofie o malo i lalo o le lagi uma, ua tuuina atu ia i le nuu o le ʻaupaia a Lē e Pule Aoao. O lo latou malo e tumau pea, e auauna ma usiusitaʻi i ai malo uma.’



^ pala. 4 (Ioa. 14:1-3) “Aua neʻi atuatuvale o outou loto. Ia faatuatua i le Atua, ma ia faatuatua mai foʻi iā te aʻu. 2 E tele mea e nonofo ai i le maota o loʻu Tamā. Ana leai, semanū ua ou taʻu atu iā te outou, auā ou te alu e sauni se nofoaga mo outou. 3 Afai foʻi ou te alu ma sauni se nofoaga mo outou, ou te toe sau ona ou talia lea o outou, ina ia iai foʻi outou i le mea ou te iai.



^ pala. 4 (1 Kori. 15:42-44) E faapena foʻi le toetutū mai o ē ua oti. Ua lūlūina le tino e pala, a ua toe faatūina mai i le tino e lē pala. 43 Ua lūlūina le tino e iʻuvale, a ua toe faatūina mai i le tino e mamalu. Ua lūlūina le tino e vaivai, a ua toe faatūina mai i le tino e malosi. 44 Ua lūlūina i le tino faaletino, a ua toe faatūina mai i le tino faaleagaga. Afai e iai le tino faaletino, e iai foʻi le tino faaleagaga.



^ pala. 5 (Luka 12:32) “Aua le fefefe le lafu mamoe itiiti e, auā ua finagalo malie lo outou Tamā e tuuina atu le malo iā te outou.



^ pala. 5 (Faaa. 14:1) Ona ou iloa lea, faauta foʻi! o loo tū mai le Tamaʻi Mamoe i le Mauga o Siona, o loo faatasi ma ia le selau fā sefulu fā afe, o ē ua tusia lona suafa ma le suafa o lona Tamā i o latou muāulu.



^ pala. 6 (Faaa. 12:7-10) Ona tau ai lea o le taua i le lagi: O Mikaele ma ana agelu ua tau ma le tarako, ua tau foʻi le tarako ma ana agelu ma i latou, 8 ae ua toʻilalo, ua lē toe maua foʻi se mea e nonofo ai i le lagi. 9 Ona lafo ifo lea o le tarako tele, o le uluaʻi gata lea, ua igoa foʻi i le Tiapolo ma Satani, o lē ua faasesēina le lalolagi atoa; ua lafo ifo o ia i le lalolagi, ua lafo ifo foʻi ana agelu faatasi ma ia. 10 Ona ou faalogo lea i le leotele mai i le lagi, ua faapea mai: “Ua iai nei le faaolataga, ma le mana, ma le malo o lo tatou Atua, ma le pule a lona Keriso, auā ua lafo ifo i lalo o lē na molia o tatou uso, o lē na molia i latou i luma o lo tatou Atua i le ao ma le pō!



^ pala. 6 (Faaa. 12:12) O le mea lea ia olioli ai le lagi ma outou o loo nonofo ai! Oi talofa i le laueleele ma le sami, auā ua alu ifo iā te outou le Tiapolo ua lotoa tele, auā ua na iloa ua puupuu lona taimi.”



^ pala. 6 (Luka 21:7) Ona latou fesili mai lea iā te ia: “Le Aʻoaʻo e, o afea e oo ai ia mea, ma o le ā foʻi le faailoga e iloa ai o le a taunuu nei mea uma?”



^ pala. 6 (Luka 21:10, 11) Ua ia fetalai atili atu iā i latou: “O le a siitaua atu le tasi atunuu i le isi atunuu, ma le tasi malo i le isi malo; 11 o le a iai foʻi mafuiʻe tetele, o faamaʻi ma oge i lea mea ma lea mea; o le a iai foʻi vaaiga e matataʻu ai, ma faailoga tetele i le lagi.



^ pala. 6 (Luka 21:31) E faapea foʻi outou, pe a outou vāai ua tutupu nei mea, ia outou iloa ua latalata mai le malo o le Atua.



^ pala. 7 (Faaa. 7:9) Ua mavae nei mea, ona ou iloa lea, faauta foʻi! o se motu o tagata e toʻatele e lē mafai e se tasi ona faitaulia mai i atunuu uma, ma ituaiga, ma nuu, ma gagana, o loo tutū i luma o le nofoālii ma i luma o le Tamaʻi Mamoe, o loo oofu i ofu talaloa papaʻe; o loo iai foʻi laupama i o latou lima.



^ pala. 7 (Faaa. 7:14) Ona ou tali atu loa lea iā te ia: “Loʻu alii e, ua e silafia lenei mea.” Ua faapea mai o ia iā te aʻu: “O i latou nei o ē ua sao mai i le puapuaga tele, ma ua tatā o latou ofu talaloa, ma faapaʻepaʻeina i le toto o le Tamaʻi Mamoe.



^ pala. 7 (Faaa. 7:16, 17) Latou te lē toe fia aai, pe fia feinu foʻi, e lē toe afāina i latou i le susulu malosi mai o le lā, po o se isi mea matuā vevela, 17 auā e leoleoina i latou e le Tamaʻi Mamoe o loo i tafatafa o le nofoālii, ma e na te taʻitaʻia i latou i vaipuna o le vai o le ola. E soloiesea foʻi e le Atua o loimata uma mai i o latou mata.”



^ pala. 8 (1 Kori. 15:24-26) Ona oo ai lea i le iʻuga, e tuuina atu ai e ia le malo i le Atua lona Tamā, pe a uma ona ia faaumatia malo uma, ma pule, ma ē malolosi uma. 25 Auā e tatau ona pule o ia o se tupu seʻia tuuina e le Atua fili uma i lalo o ona vae. 26 Ona faaumatia lea o le fili mulimuli, o le oti lea.



^ pala. 8 (Sala. 37:10, 11) Ua toeitiiti lava ona lē toe iai lea o le tagata amioleaga; E te mafaufau foʻi i le mea sa iai o ia, a ua leai lava. 11 A o ē e agamalu, e fai mo i latou le lalolagi, E matuā faafiafiaina foʻi i latou ona o le tele o le filemu.



^ pala. 8 (Sala. 37:29) E fai lava le lalolagi mo ē e amiotonu, E nonofo ai pea i latou e oo i le faavavau.








LESONA 8

Aiseā ua Lē Taofia ai e le Atua Mea Leaga ma Mafatiaga?




1. Na faapefea ona amata mai le leaga?




[image: 1. O loo vaai Atamu i le fua o le laau na faasāina; 2. Taʻitaʻi o malo; 3. Se vaaiga i taua]

Ua faatagaina e le Atua tagata e pule mo se taimi, ina ia iloa ai e lē mafai e tagata ona aveesea faafitauli





Na amata ona iai le leaga i le lalolagi ina ua faia e Satani le uluaʻi pepelo. Sa avea o ia o se agelu e lelei atoatoa, peitaʻi e “leʻi tumau lava o ia i le upu moni.” (Ioane 8:44) Na tuʻinanau o ia i le tapuaʻiga e na o le Atua e tatau ona avatu i ai. Na ia ʻolegia ma faasesēina le uluaʻi fafine o Eva, ma uunaʻia le fafine e usitaʻi iā te ia nai lo o le Atua. Na faatasi atu Atamu i le lē usitaʻi o Eva i le Atua. O le filifiliga a Atamu, na iʻu ai i mafatiaga ma le oti.​—Faitau le Kenese 3:1-6, 19.

Na uunaʻia e Satani Eva e aua le usiusitaʻi i le Atua, ma ua ia foua ai le pule silisili ese a le Atua, po o lona tulaga o Lē e Silisili Ese. O le toʻatele o tagata ua aufaatasi ma Satani i le teena o le Atua, o ia o le Pule. O lea la, ua avea ai Satani ma “pule o le lalolagi.”​—Faitau le Ioane 14:30; 1 Ioane 5:19.






2. Pe sa ponā foafoaga a le Atua?


Na lelei atoatoa foafoaga uma a le Atua. Na mafai e tagata ma agelu na foafoaina e le Atua ona usiusitaʻi atoatoa iā te ia. (Teuteronome 32:4, 5) Na foafoaina e le Atua i latou ina ia iai le saʻolotoga e filifili ai, i le faia o le mea e lelei ma le mea e leaga. O lenā saʻolotoga ua tuu mai ai iā i tatou le avanoa, e faaalia ai lo tatou alolofa i le Atua.​—Faitau le Iakopo 1:13-15; 1 Ioane 5:3.






3. Aiseā ua lē taofia ai e le Atua puapuaga seʻia oo mai i aso nei?


O loo onosaʻi mai pea Ieova i ē e tetee i lana pule silisili ese. Aiseā? Ina ia faaalia ai, e lē taulau pulega a tagata pe a aunoa ma ia. (Failauga 7:29; 8:9) I le mavae ai o le 6,000 tausaga o le talafaasolopito o tagata, ua manino mai ai e lē o mafai e pulega faaletagata ona aveesea taua, solitulafono, le lē faamasinotonu, ma faamaʻi.​—Faitau le Ieremia 10:23; Roma 9:17.

E ese mai i pulega faaletagata, o i latou e taliaina le pulega a le Atua o le a maua faamanuiaga. (Isaia 48:17, 18) Ua lē o toe umi ona faaumatia lea e Ieova o faigāmalo uma faaletagata. E na o ē e usiusitaʻi i le pulega a le Atua e tumau pea i lenei lalolagi.—Isaia 11:9.​—Faitau le Tanielu 2:44.

Maimoa i le vitiō Aiseā ua Lē Taofia ai e le Atua Mafatiaga?






4. O le ā le avanoa ua tatou maua ona o le onosaʻi mai pea o le Atua?


Na taʻutino mai e Satani, e leai se tasi e mafai ona auauna iā Ieova e aunoa ma le alofa lē manatu faapito. Pe e te manaʻo e faamaonia le sesē o lenā manatu? E mafai! O le onosaʻi o le Atua ua tatou maua ai le avanoa e faaalia ai, pe e tatou te mananaʻo i le pule a le Atua po o pulega a tagata. E faailoa atu la tatou filifiliga, e ala i le auala o loo tatou ola ai.​—Faitau le Iopu 1:8-12; Faataoto 27:11.






5. E faapefea ona tatou filifili e avea le Atua ma Pule?




[image: Tagata o loo suʻesuʻeina le Tusi Paia]

O a tatou filifiliga, e iloa ai pe e tatou te mananaʻo e avea le Atua ma o tatou Pule





E mafai ona tatou filifili e avea le Atua ma o tatou pule, e ala i le saʻili ma aʻoaʻoina le tapuaʻiga moni lea e faavae i lana Afioga, le Tusi Paia. (Ioane 4:23) E mafai ona ʻalofia le avea o Satani ma o tatou taʻitaʻi, pe a solitū i faiga faapolotiki ma taua, e pei ona sa faia e Iesu.​—Faitau le Ioane 17:14.

E faaaogā e Satani lona mana e uunaʻia ai amioga ma faiga lē mamā. O le ʻalofia o nei faiga, e teena ma ulagia ai i tatou e nisi o o tatou tauaiga ma uō. (1 Peteru 4:3, 4) Ua iā i tatou la se filifiliga. Po o le a tatou aufaatasi ea ma ē e alolofa i le Atua? Po o le a tatou usitaʻia ana tulafono atamai ma alofa? O le faia faapea, ua tatou faamaonia ai le pepelo o le tuuaʻiga a Satani, e leai se isi e usitaʻi i le Atua pe a fesagaʻi ma omiga.​—Faitau le 1 Korinito 6:9, 10; 15:33.

O le alofa o le Atua i tagata, e faamaonia ai o le a ia faamutaina le leaga ma puapuaga. O i latou e talitonu i lenei folafolaga, o le a olioli i le ola e faavavau i le lalolagi.​—Faitau le Ioane 3:16.







Mo nisi faamatalaga, tagaʻi i le mataupu e 11 o le tusi O ā Aʻoaʻoga Moni a le Tusi Paia?





^ pala. 1 (Ioa. 8:44) O outou e mai i lo outou tamā le Tiapolo, ma ua outou mananaʻo foʻi e faia mea e tuʻinanau i ai lo outou tamā. O ia o le fasioti tagata talu le amataga, e leʻi tumau lava o ia i le upu moni, auā e lē o i totonu iā te ia le upu moni. Pe a tautala o ia i tala pepelo, e tautala o ia e tusa ma lona lava manatu, auā o ia o sē e pepelo ma le tamā o le pepelo.



^ pala. 1 (Kene. 3:1-6) Ua sili ona faaeteete o le gata i manu ʻaivao uma o le fanua na faia e Ieova le Atua. Ua fai mai o ia i le fafine: “E moni ea na fetalai mai le Atua, e aua neʻi lua aai mai i fua o laau uma o le faatoʻaga?” 2 Ona tali atu lea o le fafine i le gata: “O fua o laau o le faatoʻaga, e mafai ona ma aai ai. 3 A o le fua o le laau o loo i le ogatotonu o le faatoʻaga, na fetalai mai le Atua, ‘Aua lava neʻi oulua aai ai, aua foʻi neʻi oulua papaʻi i ai, ina neʻi oulua feoti.’” 4 Ona fai mai lea o le gata i le fafine: “E lua te lē oti lava. 5 Auā ua silafia e le Atua, o le aso lava lua te aai ai e pupula* ai o oulua mata, ona pei ai lea o oulua o le Atua, e iloa le lelei ma le leaga.” 6 Ua vaai atu le fafine i le fua o le laau e lelei i le ʻai ua manaʻo foʻi i ai auā ua manaia i le vaai, e matuā matagofie lava. Ona tago atu lea o ia i le fua ma ʻai ai. Ua ia avatu foʻi le fua i lana tane ina ua la faatasi, ma ua ʻai ai foʻi ma ia.

E leʻi faapea na tauaso moni i laʻua, ae atonu ua faasino atu lenei faaupuga i le mauaina o le malamalama po o le poto.


^ pala. 1 (Kene. 3:19) E te ʻai au meaʻai ma le afu o ou mata seʻia e toe foʻi atu i le eleele, auā na faia mai ai oe. Auā o le efuefu oe, e te toe foʻi atu lava i le efuefu.”



^ pala. 2 (Ioa. 14:30) E lē toe tele ni upu ou te tautala atu ai iā te outou, auā o loo sau le pule o le lalolagi, ae e leai sana pule iā te aʻu.



^ pala. 2 (1 Ioa. 5:19) Ua tatou iloa e mai i le Atua lava i tatou, ae o le lalolagi atoa o loo nofo toʻilalo i le pule a lē o loo leaga.



^ pala. 3 (Teu. 32:4, 5) O le Papa, e atoatoa ona lelei ana gaoioiga, Auā e tonu ona ala uma. O le Atua faamaoni, e lē o iā te ia se faiga lē tonu; E amiotonu ma amio saʻo o ia.  5 O i latou lava, ua latou faia ni gaoioiga e leaga ai; E lē o i latou o lana fanau, o lo latou ila o i latou na māfua ai. O se tupulaga faapiʻopiʻo ma le faaʻoleʻole!



^ pala. 3 (Iako. 1:13-15) Pe a faaosoosoina se tasi, aua neʻi manatu: “Ua faaosoosoina aʻu e le Atua.” E lē mafai ona faaosoosoina le Atua i mea leaga. E lē faaosooso atu foʻi o ia i se tasi. 14 A ua faaosoosoina tagata taʻitoʻatasi ona ua tosina ma maileia i ona lava tuʻinanau. 15 Auā a tō le tuʻinanau, ona fanau mai ai lea o le agasala, a matua le agasala ona fanau mai ai lea o le oti.



^ pala. 3 (1 Ioa. 5:3) Auā o le alofa lenei i le Atua, ia tatou tausi i ana poloaʻiga; ma e lē mamafa ana poloaʻiga,



^ pala. 4 (Fai. 7:29) Vaai! E na o le pau le mea ua ou iloaina, na faia e le Atua moni tagata ina ia amiotonu, ae o i latou lava ua latou faia le tele o fuafuaga eseese.”



^ pala. 4 (Fai. 8:9) Ua ou vaaia ia mea uma ma ua faasaga loʻu loto i galuega uma ua faia i lalo o le lā, o le taimi foʻi lea ua pule ai le tagata i le isi tagata ma ua matuā afāina ai o ia.



^ pala. 4 (Iere. 10:23) Ieova e, ua ou iloa lelei, e lē o i le tagata lona ala. E lē o i le tagata foʻi e savali, ona faatonuina le mea e ui ai o ia.



^ pala. 4 (Roma 9:17) Auā ua faapea mai Tusitusiga Paia iā Farao: “O le mea tonu lea ua ou lē faaumatiaina ai oe, ina ia faaalia ai loʻu mana e ala iā te oe, ma faailoa atu ai loʻu igoa i le lalolagi uma.”



^ pala. 5 (Isaia 48:17, 18) O le fetalaiga lenei a Ieova o Lē e toe faatauina oe, o Lē e Paia o Isaraelu: “O aʻu o Ieova, lou Atua, o Lē o loo aʻoaʻo oe i mea e aogā iā te oe, o Lē e taʻitaʻiina oe i le ala e ao ona e ui ai. 18 E lelei pe a e faalogo mai i aʻu poloaʻiga! Ona pei ai lea o se vaitafe lou filemu, ma lau amiotonu e pei o galu o le sami.



^ pala. 5 (Isaia 11:9) E latou te lē faia se mea e lamatia ai pe faaleagaina se mea i loʻu mauga paia uma; auā o le a tumu le lalolagi i le poto e uiga iā Ieova e pei ona ufitia o le ilititai i le suāsami.   



^ pala. 5 (Tani. 2:44) “O aso o ia tupu, o le a faatūina ai e le Atua o le lagi o le malo e lē faaumatia lava. O lea malo foʻi e lē tuuina atu i se isi nuu. O le a ia tuʻimomomoina ma faaumatia malo uma, ae e tumau lea malo e faavavau;



^ pala. 6 (Iopu 1:8-12) Ona fetalai atu lea o Ieova iā Satani: “Po ua e mafaufau ea i laʻu auauna o Iopu, e leai se tasi e pei o ia i le lalolagi, o le tagata e lē taʻuleagaina ma amio saʻo, e mataʻu i le Atua ma ʻaloʻalo ese i mea leaga?” 9 Ona tali mai lea o Satani iā Ieova, ua faapea mai: “Po ua mataʻu fua ea Iopu i le Atua? 10 Po ua e lē siʻosiʻomia ea o ia i le pā, ma lona fale, atoa ma ana mea uma? Ua e faamanuia foʻi galuega a ona lima, ma ua faateleina ana manu i le laueleele. 11 Ae peitaʻi, ia aapa atu lou aao faamolemole, ma tago i mea uma ua iā te ia, pe e lē faifai ai o ia i ou lava luma.” 12 Ona fetalai atu lea o Ieova iā Satani: “Faauta! Ua i ou lima mea uma lava ua iā te ia. E na o lona ola e aua neʻi tago i ai lou lima!” Ona alu ese ai lea o Satani i luma o Ieova.



^ pala. 6 (Faata. 27:11) Loʻu atalii e, ia atamai oe ma faafiafia ai loʻu loto, ona ou mautali ai lea i lē o loo taufaifai mai.



^ pala. 7 (Ioa. 4:23) Ae e oo mai le aso ma ua oo foʻi nei i ai, o ē o loo i le tapuaʻiga moni, latou te tapuaʻi i le Tamā i le agaga ma le upu moni, auā o loo saʻilia e le Tamā tagata faapena e tapuaʻi atu iā te ia.



^ pala. 7 (Ioa. 17:14) Ua ou tuuina atu au afioga iā i latou, ae ua ʻinoʻino le lalolagi iā i latou, auā e lē o ni tagata o le lalolagi i latou, e pei foʻi o aʻu, e lē o aʻu o se tagata o le lalolagi.



^ pala. 8 (1 Pete. 4:3, 4) Ua lava ia na taimi i aso ua mavae na outou faia ai le manaʻo o tagata o le lalolagi, o amioga matagā, ma le tuʻinanau, le inu tele i le uaina, ma patī lē taupulea, ma tauvaga o inuga ʻava, ma le ifo i tupua e inosia. 4 Auā ua outou lē toe taufetuli ma i latou i lenei lava ala e tasi, i le faia o amioga e sili ona matagā ma inosia, ua faateʻia i latou ma faia tala leaga e uiga iā te outou.



^ pala. 8 (1 Kori. 6:9, 10) Ioe! Pe e tou te lē iloa ea o tagata amioleaga e lē fai mo latou tofi le malo o le Atua? Aua neʻi faasesēina outou. O ē e faitaaga,* o ē e ifo i tupua, o ē e mulilulua, o tauatane,* o tane e momoe ma isi tane, 10 o ē e gāoi, o ē e matapeʻapeʻa, o ē e onanā, o ē e fai upu masoā, ma ē e taufaavalea, e lē fai mo latou tofi le malo o le Atua.

O loo faasino atu i feusuaʻiga lē mamā uma lava. Tagaʻi i le Faaopoopoga e 8.
E faasino atu i tane o ē e faaaogā o latou tino mo feusuaʻiga matagā.


^ pala. 8 (1 Kori. 15:33) Aua neʻi faasesēina outou. O aumea leaga e faaleagaina ai mea lelei ua masani ai tagata.



^ pala. 9 (Ioa. 3:16) “Ona o le alofa tele o le Atua i le lalolagi, na ia foaʻi mai ai lona Atalii e toʻatasi,* ina ia lē fano tagata uma e faatuatua iā te ia, a ia maua le ola e faavavau.

Na pau lea o le atalii na faia toʻatasi e le Atua.







LESONA 9

E Faapefea Ona Maua e Lou Aiga le Fiafia?




1. Aiseā e tāua ai le faaipoipo i le mauaina o se aiga fiafia?




[image: O se ulugalii o loo lesitalaina faaletulafono le la faaipoipoga]



O le tala lelei e mai iā Ieova, le Atua fiafia, o lē e finagalo ina ia maua e aiga le fiafia. (1 Timoteo 1:11) O ia na amataina le faaipoipoga. E tāua tele le faaipoipo faaletulafono, ona e maua ai le fiafia i le aiga, ma se siʻomaga malupuipuia e tausia aʻe ai fanau. E tatau i Kerisiano ona usitaʻia tulafono a le atunuu e tusa ai ma le lesitalaina o faaipoipoga.​—Faitau le Luka 2:1, 4, 5.

O le ā le silafaga a le Atua i le faaipoipoga? E finagalo o ia ina ia avea o se tuufaatasiga e tumau i le va o le tane ma le avā. E finagalo Ieova i tane ma avā ina ia faamaoni le tasi i le isi. (Eperu 13:4) E ʻinoʻino o ia i talagā faaipoipoga. (Malaki 2:16) Ae e na te faatagaina Kerisiano ina ia tatala le faaipoipoga ma toe faaipoipo, pe afai e mulilua lana paaga.​—Faitau le Mataio 19:3-6, 9.






2. O le ā le auala e tatau ona feutagaʻi ai le tane ma le avā?




[image: O se ulugalii fiafia]



Na foafoaina e Ieova le tamāloa ma le fafine ina ia galulue soosootauʻau i le faaipoipoga. (Kenese 2:18) I le avea ai ma ulu o le aiga, e tatau i le tane ona taulamua i le tausia o lona aiga i le itu faaletino, ma aʻoaʻoina i latou e uiga i le Atua. E tatau ona iā te ia se uiga faataulaga ona o lona alofa i lana avā. E tatau i tane ma avā ona alolofa ma faaaloalo le tasi i le isi. Talu ai e lē lelei atoatoa uma tane ma avā, o lea la, o le taumafai e faaalia le loto faamagalo, o le a maua ai le fiafia i le faaipoipoga.​—Faitau le Efeso 4:31, 32; 5:22-25, 33; 1 Peteru 3:7.






3. Pe afai ua e lē fiafia i lau faaipoipoga, pe e tatau ona e tuua lau paaga?


Pe a tulaʻi mai ni faafitauli i le va o oulua ma lau paaga, ia taumafai oulua uma e feagai ma le isi i le alofa. (1 Korinito 13:4, 5) E lē o faapea mai le Afioga a le Atua, o le nonofo eseese, o se auala lea e foʻia ai faafitauli masani i le faaipoipoga.​—Faitau le 1 Korinito 7:10-13.






4. Fanau e, o le ā le finagalo o le Atua mo oe?




[image: Mātua o loo fesoasoani atu i le fanau]



E finagalo Ieova ina ia e fiafia. E na te aumaia fautuaga e sili ona lelei i le auala e maua ai le fiafia i lou olaga talavou. O lona finagalo ia e maua aogā mai i le atamai ma le tomai o ou mātua. (Kolose 3:20) E finagalo foʻi Ieova, o Lē na foafoaina oe, ina ia e maua le fiafia mai i le faia o mea mo ia, atoa ai ma lona Alo.​—Faitau le Failauga 11:9–12:1; Mataio 19:13-15; 21:15, 16.






5. Mātua e, e faapefea ona maua e lau fanau se olaga fiafia?




[image: O se matua o loo talanoa atu i lona alo]



E tatau ona e galue malosi ina ia saunia meataumafa, fale, ma lavalava mo lau fanau. (1 Timoteo 5:8) Peitaʻi, ina ia maua e lau fanau le fiafia, e tatau foʻi ona e aʻoaʻo i latou ina ia alolofa i le Atua, ma ia aʻoaʻoina ni lesona mai iā te Ia. (Efeso 6:4) O lau faaaʻoaʻoga i le faaalia o le alofa i le Atua, e mafai ona iai se aafiaga tele i le loto o lau tama. Pe a faavae au faatonuga i le Afioga a le Atua, e mafai ona fesoasoani i lau tama ina ia iloa le mea tonu e tatau ona fai.​—Faitau le Teuteronome 6:4-7; Faataoto 22:6.

E maua e lau fanau aogā, pe a e faalaeiau ma faamālō atu iā i latou. E latou te manaʻomia foʻi faasaʻoga ma aʻoaʻiga. O le faia faapea, o le a puipuia ai i latou mai i amioga e ono mou atu ai le fiafia. (Faataoto 22:15) Peitaʻi, e lē tatau ona avatu aʻoaʻiga i se auala inainā pe sauā.​—Faitau le Kolose 3:21.

Ua lomia e Molimau a Ieova le tele o tusi e fesoasoani faapitoa ai i mātua ma fanau. E faavae faamatalaga o loo i nei tusi mai i le Tusi Paia.​—Faitau le Salamo 19:7, 11.







Mo nisi faamatalaga, tagaʻi i le mataupu e 14 o le tusi O ā Aʻoaʻoga Moni a le Tusi Paia?





^ pala. 1 (1 Timo. 1:11) e tusa ai ma le tala lelei mamalu a le Atua fiafia, lea na tuuina mai iā te aʻu.



^ pala. 1 (Luka 2:1) I na aso, na oo mai ai le poloaʻiga a Kaisara Aokuso ina ia tusia igoa o tagata uma o le lalolagi;



^ pala. 1 (Luka 2:4, 5) Ua alu aʻe foʻi Iosefa mai i Nasareta le aai o Kalilaia e agaʻi i Iutaia, i le aai o Tavita ua taʻua o Peteleema, auā o ia o se tasi o le aiga o Tavita, 5 ina ia tusia o la igoa faatasi ma Maria, o lē ua ia faaipoipo atu i ai, ma o loo mamafa o ia i lana tama.



^ pala. 2 (Epe. 13:4) Ia faamamaluina e tagata uma le faaipoipoga, ma ia aua neʻi faaleagaina le moega o le faaipoipoga, auā e faamasino e le Atua o ē e faitaaga ma ē e mulilulua.



^ pala. 2 (Mala. 2:16) Auā e ʻinoʻino o ia i le teteʻa,”* ua fetalai mai ai Ieova le Atua o Isaraelu; “ma lē ua ufiufi lona ofu i le faasauā,” ua fetalai mai ai Ieova o ʻau. “E tatau foʻi ona outou leoleo i o outou lava loto, ma aua neʻi outou feutagaʻi ma le lē faamaoni.

 O le upu Peretania, o le divorce. O lona uiga, “o le tatalaina faaletulafono o le faaipoipoga.”


^ pala. 2 (Mata. 19:3-6) Ua ō ane foʻi le ʻau Faresaio ina ia faaosooso iā te ia, ma faapea mai: “Pe e taga i le tulafono ona faateʻa* e se tamāloa lana avā i so o se māfuaaga?” 4 Ona tali atu lea o ia: “Tou te leʻi faitaulia ea o lē na foafoaina i laʻua i le amataga, na ia faia i laʻua o le tane ma le fafine, 5 ma na ia fetalai atu, ‘O le mea lea e tuua ai e le tane lona tamā ma lona tinā, ae nonofo faatasi ma lana avā, ona avea ai lea o i laʻua ma tino e tasi’? 6 O lea ua lē toe toʻalua ai, ae ua avea i laʻua ma tino e tasi. O ē ua faatasia* e le Atua, aua neʻi tuueseeseina e se tagata.”

O le upu Peretania, o le divorce. E tusa ai ma le upu Eleni, “o le tatalaina faaletulafono o le faaipoipoga.”
I le gagana Eleni, o le “amo faatasi.”


^ pala. 2 (Mata. 19:9) Ou te fai atu iā te outou, ai se tasi e faateʻa i lana avā ae e leʻi faitaaga lana avā, ma toe faaipoipo i se isi fafine, ua mulilua o ia.”



^ pala. 3 (Kene. 2:18) Ua fetalai ane Ieova le Atua: “E lē lelei mo le tagata ona ola na o ia. Ou te faia se fesoasoani mo ia, o sē e talafeagai lelei mo ia.”



^ pala. 3 (Efe. 4:31, 32) Ia tuu lo outou ita umi, ma le itaitagofie, ma le lotoa, ma le soona ʻeʻē, ma upu masoā, atoa foʻi ma mea leaga uma. 32 Ae ia agalelei le tasi i le isi, ia māfana lo outou alofa, ma ia fefaamagaloaʻi ma le lotoatoa, e pei ona finagalo malie le Atua e faamagaloina outou e ala iā Keriso.



^ pala. 3 (Efe. 5:22-25) O avā, ia gauaʻi atu i a latou lava tane e pei ona gauaʻi atu i le Alii, 23 auā o le tane o le ulu lea o le avā, e pei foʻi o Keriso o le ulu ia o le faapotopotoga, o ia foʻi o le faaola o lenei tino. 24 O le mea moni, e pei ona gauaʻi o le faapotopotoga iā Keriso, ia faapena foʻi ona gauaʻi o avā i a latou tane i mea uma lava. 25 O outou tane, ia faaauau ona alolofa atu i a outou avā, e pei o le Keriso foʻi ona alofa i le faapotopotoga, ma foaʻi mai lona ola mo le faapotopotoga,



^ pala. 3 (Efe. 5:33) Ia taʻitasi outou ma alofa i lana lava avā e pei ona ia alofa iā te ia lava; a o le avā, ia matuā faaaloalo o ia i lana tane.



^ pala. 3 (1 Pete. 3:7) Ia faapea outou tane, ia faaauau ona nonofo faatasi ma i latou e tusa ma le poto, ia āva i fafine e pei o se ipu e sili ona vaivai, auā o outou foʻi o suli faatasi ma i latou i le meaalofa foaʻifua o le ola, ina ia lē faalavelavea ai a outou tatalo.



^ pala. 4 (1 Kori. 13:4, 5) E faapalepale ma e agalelei le alofa. E lē lotoleaga le alofa, e lē gugutu, e lē faafefeteina, 5 e lē amio valea, e lē saʻili mo lona lava lelei, e lē itaitagofie. E lē faitauina mea leaga e fai atu iā te ia.



^ pala. 4 (1 Kori. 7:10-13) Ou te fai atu i ē ua faaipoipo, e lē o aʻu a o le Alii, e lē tatau i se avā ona tuua lana tane; 11 ae afai e tuua e ia lana tane, ia nofofua pea o ia pe toe faalelei ma lana tane, ma e lē tatau i le tane ona tuua lana avā. 12 A o laʻu upu lenei e fai atu i isi, o aʻu ae lē o le Alii: Afai e iai se uso e iai sana avā e lē talitonu, ma ua lotomalie lana avā e nonofo pea ma ia, aua neʻi tuua e ia lana avā; 13 afai foʻi e iai se fafine e iai sana tane e lē talitonu, ma ua lotomalie lana tane e nonofo pea ma ia, aua neʻi tuua e ia lana tane.



^ pala. 5 (Kolo. 3:20) O outou le fanau, ia usiusitaʻi i o outou mātua i mea uma lava, auā o le mea lea e finagalo malie i ai le Alii.



^ pala. 5 (Fai. 11:9-12:1) Le tauleʻaleʻa e, inā olioli ia i lou talavou, ma ia fiafia lou loto i aso uma o lou tauleʻaleʻa, ia e savali i le ala o lou loto ma mea ua vaai i ai ou mata. Ae ia e iloa o le a faamasinoina oe e le Atua moni ona o ia mea uma. 10 Inā faateʻa ese ia mai i lou loto o mea e te tigā ai, ma puipuia lou tino mai i mala; auā o lou talavou ma lou tauleʻaleʻa e faatauvaa ia. 
12 Ia e manatua o Lē e Sili na Foafoaina oe i aso o lou tauleʻaleʻa, a o leʻi oo mai aso e malaia ai, pe oo mai foʻi tausaga e te faapea mai ai: “E leai soʻu fiafia i ai”;



^ pala. 5 (Mata. 19:13-15) Ona aumaia ai lea o tamaiti iā te ia, ina ia tuu ona aao i luga iā i latou ma tatalo, ae ua vavao i latou e le ʻausoo. 14 A ua fetalai atu Iesu: “Tuu ai pea tamaiti e ō mai iā te aʻu ae aua le taofia i latou, auā ua fai le malo o le lagi ma tofi o ē e pei o nei tamaiti.” 15 Ua faaee ona aao i luga iā i latou, ona maliu ese lea o ia.



^ pala. 5 (Mata. 21:15, 16) Ua iloa e le ʻaufaitaulaga sili ma le ʻautusiupu galuega mamana ua ia faia ma tama o loo alalaga i le malumalu e faapea: “Matou te tatalo ia faaolaina le Alo o Tavita!” ona feita ai lea o i latou 16 ma fai mai iā te ia: “Po o e faalogo atu ea i a latou upu?” Ua fetalai atu Iesu iā i latou: “Ioe. Pe e tou te leʻi faitau ea e faapea, ‘Ua e saunia le viiga e ala mai i gutu o tamaiti ma pepe’?”



^ pala. 6 (1 Timo. 5:8) O le mea moni, afai e lē tausi e se tasi i ē e tatau ona ia tausia, aemaise lava tagata o lona aiga, ua faafitia e ia le faatuatua, ma e sili lona leaga i lo le tagata e lē faatuatua.



^ pala. 6 (Efe. 6:4) O outou tamā foʻi, aua le faatigā loto i a outou fanau, a ia tausia pea i latou i aʻoaʻiga ma apoapoaʻiga* a Ieova.

Po o “faatonuga e taʻitaʻia ai le mafaufau.” I le gagana Eleni, “ia tāmau i le mafaufau.”


^ pala. 6 (Teu. 6:4-7) “Isaraelu e, faalogo mai ia: O Ieova lo tatou Atua, o Ieova e toʻatasi lava ia. 5 Ia e alofa atu foʻi iā Ieova lou Atua ma lou lotoatoa, ma lou ola atoa, ma lou malosi atoa. 6 Ia teu i lou loto upu ia ua ou poloaʻi atu ai iā te oe i le asō; 7 ia e matuā aʻoaʻo soo ai i lau fanau,* ia e tautala ai pe a e nofo i lou fale, pe a e savali i le ala, pe a e taoto pe a e tulaʻi foʻi.

I le gagana Eperu, o “lou atalii.”


^ pala. 6 (Faata. 22:6) Ia aʻoaʻo le tama e tusa ma le ala saʻo; a oo ina toeaina lava e lē liliuese ai o ia.



^ pala. 7 (Faata. 22:15) Ua fusifusia le loto o le tama i le valea; ae e aveese mamao e le laau* o le aʻoaʻiga mai iā te ia.

E faaataina mai e le “laau” faasaʻoga ma le faia foʻi o faasalaga.


^ pala. 7 (Kolo. 3:21) O outou tamā, aua le faaonoono i a outou fanau, ina neʻi lotovaivai i latou.



^ pala. 8 (Sala. 19:7) E lelei atoatoa le tulafono a Ieova, e faafoʻisia ai le ola. E maufaatuatuaina le faamanatuga a Ieova, e atamai ai le tagata e leai se poto masani.



^ pala. 8 (Sala. 19:11) Ma ua lapataʻia ai lau auauna; E tele foʻi le taui pe a tausi i ai.








LESONA 10

E Faapefea Ona E Iloa le Tapuaʻiga Moni?




1. Pe e na o le tasi le tapuaʻiga moni?




[image: Iesu o loo aʻoaʻo atu]

“Ia mataala pea i perofeta pepelo.”​—MATAIO 7:15.





E tasi le tapuaʻiga na aʻoaʻo e Iesu i ona soo, o le tapuaʻiga moni lea. Ua faatusaina i se auala e tau atu i le ola e faavavau. Na fetalai Iesu e uiga i lenā auala: “E toʻaitiiti foʻi i latou o ē e maua.” (Mataio 7:14) E na o le tapuaʻiga e faavae i le Tusi Paia e talia e le Atua. Ua autasi foʻi tagata tapuaʻi moni uma i le faatuatuaga e tasi.​—Faitau le Ioane 4:23, 24; 14:6; Efeso 4:4, 5.



Maimoa i le vitiō Pe e Talia e le Atua Tapuaʻiga Uma?






2. O le ā le faamatalaga a Iesu e uiga i Kerisiano pepelo?




[image: Se faifeʻau o loo lauga atu i le ʻaulotu. Mulimuli ane o loo ia faamanuia atu i fitafita.]

“Ua latou taʻutino atu i luma o tagata ua latou iloa le Atua, ae peitaʻi, ua latou faafitia o ia e ala i a latou galuega.”​—TITO 1:16.





Na lapataʻi mai Iesu o le a faaleagaina le faa-Kerisiano e perofeta pepelo. I le vaaiga i fafo, e foliga mai i latou e peiseaʻī o ni tagata tapuaʻi moni. Ua faapea mai a latou lotu, o i latou o ni Kerisiano. Ae e mafai ona e iloa le ituaiga o tagata e iai i latou. E faapefea? E na o le tapuaʻiga moni e maua ai Kerisiano moni e faaalia uiga ma amioga lelei.​—Faitau le Mataio 7:13-23.






3. E faapefea ona e mātauina tagata tapuaʻi moni?


Mātau faailoga e lima nei:

	           O tagata tapuaʻi moni, e manatu i le Tusi Paia o le Afioga lea a le Atua. E latou te taumafai lava e ola e tusa ma mataupu silisili o loo iai. O lea la, e ese le tapuaʻiga moni mai i tapuaʻiga o loo faavae i manatu o tagata. (Mataio 15:7-9) E ola tagata tapuaʻi moni e tusa ma mea o loo latou talaʻia.​—Faitau le Ioane 17:17; 2 Timoteo 3:16, 17.



	

[image: O se Kerisiano o loo faia se lauga faale-Tusi Paia. Mulimuli ane talaʻi e faatatau i le Malo o le Atua, fesoasoani i taimi o mala, fesoasoani i tagata matutua.]



            E faamamaluina e soo o Iesu le suafa o le Atua, o Ieova. Na faamamaluina e Iesu le suafa o le Atua e ala i le faalauiloaina atu. Na fesoasoani o ia i tagata ina ia iloa le Atua, ma aʻoaʻo i latou ina ia tatalo e faapaia le suafa o le Atua. (Mataio 6:9) I le vaipanoa o loo e alaala ai, o lē fea lotu o loo faalauiloaina atu le suafa o le Atua?​—Faitau le Ioane 17:26; Roma 10:13, 14.



	            E talaʻi e Kerisiano moni le Malo o le Atua. Na auina mai e le Atua Iesu ina ia talaʻi atu le tala lelei o le Malo. E na o le Malo o le Atua le faamoemoe mo tagata. Na faaauau pea ona talaʻi atu e Iesu lenā Malo seʻia oo i le aso na maliu ai. (Luka 4:43; 8:1; 23:42, 43) Na fetalai o ia e faapea, o le a talaʻi atu foʻi e ona soo lenei Malo. Pe a talanoa atu se tasi iā te oe e uiga i le Malo o le Atua, faamata o le ā lana lotu?​—Faitau le Mataio 24:14.



	            E leai se vaegafai a soo o Iesu i lenei lalolagi amioleaga. E mafai ona e mātauina Kerisiano moni, ona e latou te lē auai i faiga faapolotiki po o feeseeseaʻiga a le lautele. (Ioane 17:16; 18:36) E lē gata i lea, e latou te lē mulimuli i amioga ma uiga leaga o lenei lalolagi.​—Faitau le Iakopo 4:4.



	            E matilatila Kerisiano moni i le alofa o le tasi i le isi. Ua aʻoaʻoina i latou i le Afioga a le Atua ina ia faaaloalo i tagata eseese. E ui e masani ona lagolago malosi e lotu pepelo faigātaua, ae e lē faia faapea e tagata tapuaʻi moni. (Mika 4:1-3) Nai lo lea, e fiafia Kerisiano moni e faaaogā o latou taimi ma alāmanuia e fesoasoani ma faalaeiau ai i isi.​—Faitau le Ioane 13:34, 35; 1 Ioane 4:20.










4. Pe e mafai ona e iloa le tapuaʻiga moni?


O lē fea lotu o loo faavae a latou aʻoaʻoga uma i le Afioga a le Atua, faamamaluina le suafa o le Atua, ma faalauiloa atu le Malo o le Atua, e na o le pau lea o le faamoemoe mo tagata? O lē fea lotu e faaalia le alofa ae ʻalofia faigātaua? O le ā sou manatu?​—Faitau le 1 Ioane 3:10-12.







Mo nisi faamatalaga, tagaʻi i le mataupu e 15 o le tusi O ā Aʻoaʻoga Moni a le Tusi Paia?





^ (Mata. 7:15) “Ia mataala pea i perofeta pepelo, o ē e ō mai iā te outou i ofu mamoe, a o totonu o luko feʻai lava i latou.



^ pala. 1 (Mata. 7:14) Ae e vaitiiti le faitotoʻa ma e lauitiiti foʻi le auala e tau atu i le ola, e toʻaitiiti foʻi i latou o ē e maua.



^ pala. 1 (Ioa. 4:23, 24) Ae e oo mai le aso ma ua oo foʻi nei i ai, o ē o loo i le tapuaʻiga moni, latou te tapuaʻi i le Tamā i le agaga ma le upu moni, auā o loo saʻilia e le Tamā tagata faapena e tapuaʻi atu iā te ia. 24 O le Atua o le Agaga, ma o i latou o ē e tapuaʻi atu iā te ia, e tatau ona tapuaʻi i le agaga ma le upu moni.”



^ pala. 1 (Ioa. 14:6) Ua fetalai atu Iesu: “O aʻu o le ala, o le upu moni ma le ola. E leai se tasi e alu atu i le Tamā pe a lē ui mai iā te aʻu.



^ pala. 1 (Efe. 4:4, 5) E tasi le tino, e tasi foʻi le agaga, e pei ona tasi o le faamoemoe lea na valaauina ai outou; 5 e tasi le Alii, e tasi le faatuatuaga, e tasi le papatisoga;



^ (Tito 1:16) Ua latou taʻutino atu i luma o tagata ua latou iloa le Atua, ae peitaʻi, ua latou faafitia o ia e ala i a latou galuega, auā ua inosia i latou ma ua lē usiusitaʻi, ma ua lē taliaina mo so o se galuega lelei.



^ pala. 3 (Mata. 15:7-9) O outou o tagata faafiaamiotonu, ua moni ai le valoaga a Isaia iā te outou e faapea, 8 ‘Ua āva mai nei tagata iā te aʻu i o latou laugutu, a ua mamao ese lava o latou loto mai iā te aʻu. 9 E lē aogā la latou tapuaʻiga o loo fai mai iā te aʻu, auā ua faavae a latou aʻoaʻoga i mataupu a tagata.’”



^ pala. 3 (Ioa. 17:17) Ia faapaiaina i latou i le upu moni, o lau afioga o le upu moni lea.



^ pala. 3 (2 Timo. 3:16, 17) O Tusitusiga Paia uma e mai i le agaga o le Atua,* ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu, 17 ina ia matuā agavaa ai le tagata o le Atua, e lava saunia mo galuega lelei uma.

I le gagana Eleni, ua “mānava le Atua.”


^ pala. 3 (Mata. 6:9) “Ia faapea ona outou tatalo: “‘Lo matou Tamā e o i le lagi, ia faapaiaina lou suafa.



^ pala. 3 (Ioa. 17:26) Ua ou faailoa atu lou suafa iā i latou, ma saga faailoa atu, ina ia iā i latou le alofa lea na e alofa mai ai iā te aʻu, ma ou autasi ai ma i latou.”



^ pala. 3 (Roma 10:13, 14) Auā “e faaolaina i latou uma o ē e valaau i le suafa o Ieova.” 14 Ae e faapefea ona latou valaau atu iā te ia o lē latou te lē o faatuatua i ai? E faapefea ona latou faatuatua iā te ia o lē latou te lē o faalogo i ai? E faapefea foʻi ona latou faalogo pe a leai se tasi e talaʻi atu?



^ pala. 3 (Luka 4:43) Ae ua ia fetalai atu iā i latou: “E tatau ona ou folafola atu le tala lelei o le malo o le Atua i isi foʻi aai, auā o le mea lea na auina mai ai aʻu.”



^ pala. 3 (Luka 8:1) E leʻi umi mulimuli ane, ae malaga atu loa o ia mai i lea aai i lea aai, ma mai i lea nuu i lea nuu, ua talaʻi ma folafola atu le tala lelei o le malo o le Atua. Ua faatasi ma ia le toʻasefulu lua,



^ pala. 3 (Luka 23:42, 43) Ona faapea mai lea o ia: “Iesu e, ia e manatua mai aʻu pe a e oo i lou malo.” 43 A ua fetalai atu Iesu iā te ia: “E moni ou te fai atu iā te oe i le asō,* O le a ta faatasi ma oe i le Parataiso.”

“Asō.” E leʻi faaaogāina ni koma i le uluaʻi gagana Eleni. Ua tuu e lenei faaliliuga le koma pe a uma le upu “asō” e tusa ai ma faamatalaga a isi mau o le Tusi Paia e pei o le Ioa 20:17; Ga 1:1-3, 9; 10:40; 1Ko 15:20; Ko 1:18.


^ pala. 3 (Mata. 24:14) O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.



^ pala. 3 (Ioa. 17:16) E lē o ni tagata o le lalolagi i latou, e pei foʻi o aʻu, e lē o aʻu o se tagata o le lalolagi.



^ pala. 3 (Ioa. 18:36) Ona tali atu lea o Iesu: “O loʻu malo e lē mai le lalolagi lenei. Ana mai le lalolagi nei loʻu malo, semanū ua tau aʻu auauna, ina neʻi tuuina atu aʻu i tagata Iutaia. A o lenei, e lē mai i inei loʻu malo.”



^ pala. 3 (Iako. 4:4) O outou tagata mulilulua e, pe e tou te lē iloa ea o le faauō atu i le lalolagi ua fai ai tagata ma fili o le Atua? O lea la, o so o se tasi e fia uō ma le lalolagi ua fai o ia ma fili o le Atua.



^ pala. 3 (Mika 4:1-3) O aso e gata ai, e oo ina faatumauina ai le mauga o le fale o Ieova i luga o tumutumu o atumauga, e faamaualugaina foʻi e sili i aʻega; ma e gasolo ane i ai tagata. 2 E ō mai lava nuu e tele ma faapea ane: “Ō mai ia outou, ma tatou ō aʻe i le mauga o Ieova, i le fale o le Atua o Iakopo; e na te aʻoaʻo mai iā i tatou i ona ala, ma tatou savavali ai i ona ala.” Auā e alu atu le tulafono mai i Siona, ma le afioga a Ieova mai i Ierusalema. 3 E faamasino foʻi o ia i nuu e tele, ma faasaʻo mataupu lē tonu e faatatau i nuu malolosi e mamao. E latou te tuʻi a latou pelu e fai ma suōtosina, ma a latou tao e fai ma pelu e teu ai laau. E latou te lē toe sii le pelu, o le tasi atunuu i le isi atunuu, pe e latou te toe aʻoaʻo foʻi i taua.



^ pala. 3 (Ioa. 13:34, 35) Ua ou tuuina atu iā te outou le poloaʻiga fou, ina ia outou alolofa o le tasi i le isi; e pei ona ou alofa atu iā te outou, ia outou alolofa foʻi o le tasi i le isi. 35 O le mea lea e iloa ai e tagata uma o oʻu soo outou, pe afai ua outou alolofa o le tasi i le isi.”



^ pala. 3 (1 Ioa. 4:20) Afai e faapea mai se tasi: “Ou te alofa i le Atua,” ae e ʻinoʻino i lona uso, o ia o le pepelo. Auā o lē e lē alofa i lona uso, o lē ua ia vaai atu i ai, e lē mafai ona ia alofa i le Atua, o lē ua ia lē vaai atu i ai.



^ pala. 4 (1 Ioa. 3:10-12) E iloa le fanau a le Atua ma le fanau a le Tiapolo i le mea moni lenei: O lē ua lē faaauau ona faia le amiotonu e lē mai i le Atua o ia, e faapena foʻi le tagata ua lē alofa i lona uso. 11 Auā o le feʻau lenei na outou faalogo ai mai i le amataga, e tatau ona tatou alolofa o le tasi i le isi; 12 e lē pei o Kaino o lē e mai i lē o loo leaga, lea na ia fasiotia lona uso. O le ā le māfuaaga na ia fasiotia ai o ia? Auā na leaga ana galuega, ae na tonu galuega a lona uso.








LESONA 11

E Faapefea Ona Aogā iā i Tatou Mataupu Silisili o le Tusi Paia?




1. Aiseā e tatou te manaʻomia ai se taʻitaʻiga?




[image: Faatatauina o mataupu silisili o le Tusi Paia: Faamau e se tinā le fusipaʻu mo le saogalemu o lana tama; faaaogā e le tamā ma lona atalii le pulou tiʻetiʻe uila; se tinā maʻitaga, utagia e se tagata faigaluega lapataʻiga]

E faapefea ona uunaʻia i tatou e mataupu silisili o le Tusi Paia ina ia tausia le saogalemu?​—SALAMO 36:9.





E sili atu le atamai o Lē na foafoaina i tatou. I le avea ai o se Tamā alofa, e alofa mai o ia iā i tatou. E lē gata i lea, e leʻi finagalo o ia ina ia ola tutoʻatasi le tagata. (Ieremia 10:23) E pei lava ona manaʻomia e se tamaitiiti le taʻitaʻiga a ona mātua, e faapena foʻi ona tatou manaʻomia le taʻitaʻiga a le Atua. (Isaia 48:17, 18) O mataupu silisili o loo i le Tusi Paia, o se meaalofa lea mai i le Atua e taʻitaʻia ai i tatou.​—Faitau le 2 Timoteo 3:16.

O tulafono ma mataupu silisili a Ieova, ua aʻoaʻoina ai i tatou i le auala sili e ola ai i le taimi nei, ma faaalia mai ai le auala e maua ai i le lumanaʻi ni taui e tumau. Talu ai na foafoaina i tatou e le Atua, ua talafeagai ai la ona tatou talisapaia lana taʻitaʻiga.​—Faitau le Salamo 19:7, 11; Faaaliga 4:11.






2. O le ā o loo faasino i ai mataupu silisili o le Tusi Paia?


O mataupu silisili o le Tusi Paia e faasino atu i upu moni faavae. A o tulafono e faaaogāina i ni tulaga patino. (Teuteronome 22:8) E tatau ona tatou faaaogā le tomai e mafaufau ai, ina ia malamalama ai i le auala e faatatau ai se mataupu silisili i se tulaga patino. (Faataoto 2:10-12) O se faaaʻoaʻoga, o loo aʻoaʻoina i le Tusi Paia, o le ola o se meaalofa mai i le Atua. O lenā mataupu silisili faavae, e mafai ona taʻitaʻia ai i tatou a o iai i galuega, i le fale, ma a o fai malaga. E fesoasoani iā i tatou ina ia tausia ai pea le saogalemu.​—Faitau le Galuega 17:28.






3. O ā mataupu silisili e lua e sili ona tāua?


Na taʻua e Iesu ni mataupu silisili se lua e sili ona tāua. Ua faailoa mai i le mataupu silisili muamua le fuafuaga autū na soifua ai le tagata—o le iloa lea o le Atua, alolofa iā te ia, ma auauna iā te ia ma le faamaoni. E tatau ona manatua lenei mataupu silisili pe a faia a tatou filifiliga uma. (Faataoto 3:6) O i latou e usitaʻia lenei mataupu silisili o le a mauaina se faauōga ma le Atua, le fiafia moni, ma le ola e faavavau.​—Faitau le Mataio 22:36-38.

Ua faailoa mai i le mataupu silisili lona lua le auala e tatou te maua ai se faiā filemu ma isi. (1 Korinito 13:4-7) O le faatatauina o lenei mataupu silisili, e aofia ai le faaaʻoaʻo i le auala e feutagaʻi ai le Atua ma tagata.​—Faitau le Mataio 7:12; 22:39, 40.






4. E faapefea ona aogā iā i tatou mataupu silisili o le Tusi Paia?




[image: Se aiga fiafia]



O mataupu silisili o le Tusi Paia ua aʻoaʻoina ai aiga i le auala e autasi ai i le alofa. (Kolose 3:12-14) Ua puipuia foʻi aiga e le Afioga a le Atua, i le aʻoaʻoina o se isi mataupu silisili e faapea, o le faaipoipoga o se faatulagaga e tumau.​—Faitau le Kenese 2:24.

O le mulimuli i le aʻoaʻoga a le Tusi Paia e puipuia ai i tatou i le itu i le tino ma i faalogona. O se faaaʻoaʻoga, e masani ona mananaʻo pule o galuega e faafaigaluega ni tagata o loo ola e tusa ma mataupu silisili o le Tusi Paia, e pei o le faamaoni ma le toʻaga. (Faataoto 10:4, 26; Eperu 13:18) Ua aʻoaʻoina foʻi i tatou e le Afioga a le Atua ia lotomalilie i mea ua maua, ma faatāua le faauōga ma le Atua e sili atu nai i lo o meafaitino.​—Faitau le Mataio 6:24, 25, 33; 1 Timoteo 6:8-10.

O le faatatauina o mataupu silisili o le Tusi Paia, e puipuia ai lo tatou soifua mālōlōina. (Faataoto 14:30; 22:24, 25) O se faaaʻoaʻoga, o le utagia o fautuaga a le Tusi Paia e uiga i le onā, e puipuia ai i tatou mai faalavelave ma faamaʻi e oti ai. (Faataoto 23:20) E faataga e Ieova le inu i le ʻava malosi, ae i se auala e fuafua lelei. (Salamo 104:15; 1 Korinito 6:10) E aogā mataupu silisili a le Atua, e aʻoaʻoina ai i tatou ina ia puipuia a tatou gaoioiga ma mafaufauga. (Salamo 119:97-100) Peitaʻi, e lē usitaʻi Kerisiano moni i tapulaa a le Atua ona o ni faamanuiaga e maua mai ai, ae e latou te faia faapea ina ia faamamaluina ai Ieova.​—Faitau le Mataio 5:14-16.







Mo nisi faamatalaga, tagaʻi i le mataupu e 12 ma le 13 o le tusi O ā Aʻoaʻoga Moni a le Tusi Paia?





^ (Sala. 36:9) Auā o loo iā te oe le puna o le ola; O le malamalama foʻi mai iā te oe, ua matou iloa ai le malamalama.



^ pala. 1 (Iere. 10:23) Ieova e, ua ou iloa lelei, e lē o i le tagata lona ala. E lē o i le tagata foʻi e savali, ona faatonuina le mea e ui ai o ia.



^ pala. 1 (Isaia 48:17, 18) O le fetalaiga lenei a Ieova o Lē e toe faatauina oe, o Lē e Paia o Isaraelu: “O aʻu o Ieova, lou Atua, o Lē o loo aʻoaʻo oe i mea e aogā iā te oe, o Lē e taʻitaʻiina oe i le ala e ao ona e ui ai. 18 E lelei pe a e faalogo mai i aʻu poloaʻiga! Ona pei ai lea o se vaitafe lou filemu, ma lau amiotonu e pei o galu o le sami.



^ pala. 1 (2 Timo. 3:16) O Tusitusiga Paia uma e mai i le agaga o le Atua,* ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu,

I le gagana Eleni, ua “mānava le Atua.”


^ pala. 2 (Sala. 19:7) E lelei atoatoa le tulafono a Ieova, e faafoʻisia ai le ola. E maufaatuatuaina le faamanatuga a Ieova, e atamai ai le tagata e leai se poto masani.



^ pala. 2 (Sala. 19:11) Ma ua lapataʻia ai lau auauna; E tele foʻi le taui pe a tausi i ai.



^ pala. 2 (Faaa. 4:11) “Ieova e, lo matou Atua, ua tatau lava oe ona e mauaina le viiga, ma le mamalu, ma le mana, auā na e foafoaina mea uma lava, ma o lou finagalo foʻi ua iai nei mea ma na foafoaina ai.”



^ pala. 3 (Teu. 22:8) “Afai e te fausia se fale fou, ia e fausia foʻi ma se puipui e siʻo ai le taualuga, neʻi e nofosala i le faamasaatoto pe afai e paʻū ai se tasi mai i lou fale.



^ pala. 3 (Faata. 2:10-12) A oo le atamai i lou loto ma ua mālie iā te oe le poto, 11 e leoleoina oe e le mafaufau lelei, e malupuipuia foʻi oe i le faautaga loloto, 12 e laveaʻiina oe mai i le ala leaga, mai i le tagata e tautala pepelo,



^ pala. 3 (Galu. 17:28) Auā o ia ua tatou ola ai, gaoioi ai, ma ua tatou iai foʻi ona o ia, e pei ona taʻua e ni tagata fatusolo o loo iā te outou e faapea, ‘Auā o i tatou foʻi o lana fanau.’



^ pala. 4 (Faata. 3:6) Ia e manatua o ia i ou ala uma, ona ia faasaʻoina lea o ou ala.



^ pala. 4 (Mata. 22:36-38) “Le Aʻoaʻo e, o le ā le poloaʻiga e sili i le Tulafono?” 37 Ua ia fetalai atu: “‘Ia e alofa atu iā Ieova lou Atua ma lou lotoatoa, ma lou ola atoa, ma lou mafaufau atoa.’ 38 O le poloaʻiga silisili ma le muamua lenā.



^ pala. 5 (1 Kori. 13:4-7) E faapalepale ma e agalelei le alofa. E lē lotoleaga le alofa, e lē gugutu, e lē faafefeteina, 5 e lē amio valea, e lē saʻili mo lona lava lelei, e lē itaitagofie. E lē faitauina mea leaga e fai atu iā te ia. 6 E lē fiafia i le amiolētonu, ae e fiafia i le mea moni. 7 E onosaʻi i mea uma, e talitonu i mea uma, e faamoemoe i mea uma, e tumau i mea uma.



^ pala. 5 (Mata. 7:12) “O lenei, o mea uma tou te mananaʻo e faia mai e tagata iā te outou, ia faapea lava ona outou faia iā i latou. Auā o le uiga lenei o le Tulafono ma le ʻau Perofeta.



^ pala. 5 (Mata. 22:39, 40) E faapena foʻi le poloaʻiga lona lua, ‘Ia e alofa atu i lou tuaoi e pei o oe lava iā te oe.’ 40 O nei poloaʻiga e lua, ua faavae ai le Tulafono atoa ma le ʻau Perofeta.”



^ pala. 6 (Kolo. 3:12-14) Talu ai o outou o ē ua filifilia e le Atua, o ē ua paia ma alofagia, ia oofu outou i le alofa mutimutivale, le agalelei, lotomaulalo, agamalu ma le faapalepale. 13 Ia faaauau ona onosaʻi le tasi i le isi, ma ia fefaamagaloaʻi ma le lotoatoa pe afai ua faia e se tasi se mea e tigā ai le isi. E pei ona finagalo malie Ieova e faamagalo iā te outou, ia faapea foʻi ona outou faia. 14 Peitaʻi, e iai foʻi se isi mea e manaʻomia, ia oofu outou i le alofa, auā o le fusi lea e atoatoa ona autasi ai.



^ pala. 6 (Kene. 2:24) O le māfuaaga lea e tuua ai e le tane lona tamā ma lona tinā, ma nonofo faatasi ma lana avā, ona avea ai lea o i laʻua ma tino e tasi.



^ pala. 7 (Faata. 10:4) O lē e galue ma le lima paiē o le a mativa, ae o le lima o lē e toʻaga o le a mauʻoa ai o ia.



^ pala. 7 (Faata. 10:26) E pei o le vineta i nifo, e pei o le asu foʻi i mata, e faapena le tagata paiē i ē ua auina atu o ia.



^ pala. 7 (Epe. 13:18) Ia tatalo e lē aunoa mo i matou, auā ua matou talitonu ua iā i matou se lotofuatiaifo lelei, ona matou te mananaʻo ina ia faia mea uma ma le faamaoni.



^ pala. 7 (Mata. 6:24, 25) “E lē mafai ona pologa se tasi i ni matai se toʻalua, auā e ʻinoʻino o ia i le tasi ae alofa atu i le isi, pe e pipii atu i le tasi ae manatu faatauvaa i le isi. E lē mafai ona e pologa i le Atua atoa ma ʻOa. 25 “Ona o lenei mea, ou te fai atu ai iā te outou: Aua tou te toe popole i o outou ola i mea tou te aai ai pe inu ai, po o outou tino i ofu tou te oofu ai. Pe e lē sili ea le ola nai lo o meaʻai ma le tino nai lo o ofu?



^ pala. 7 (Mata. 6:33) “O lea, ia faaauau pea ona outou saʻili muamua le malo ma le amiotonu a le Atua, ona faaopoopoina ai lea o nei mea uma iā te outou.



^ pala. 7 (1 Timo. 6:8-10) O lea, afai ua iai ni a tatou meaʻai, o mea e oofu ai, ma mea e nonofo ai, ia tatou lotomalilie i nei mea. 9 O i latou o ē fia mauʻoa, e paʻuʻū i latou i le faaosoosoga ma le mailei, ma le tele o tuʻinanauga valea ma le tigā, ia e oo atu ai tagata i le faaumatiaga ma fano ai. 10 Auā o le manaʻo tele i tupe o le pogai lea o mea leaga eseese uma, ma o le manaʻo tele i ai, ua ō ese ai nisi mai le faatuatua, ma tuia ai i latou e i latou lava i le tele o tigā.



^ pala. 8 (Faata. 14:30) O le loto e toʻafilemu o le ola lea o le tino o le tagata, a o le lotoleaga e pala ai ivi.



^ pala. 8 (Faata. 22:24, 25) Aua e te faauō i se tasi e maitaita; aua foʻi e te faifai mea faatasi ma se tagata e ita leaga, 25 neʻi e mulimuli i ona ala ma maileia ai lou ola.



^ pala. 8 (Faata. 23:20) Aua neʻi avea oe o sē e inu tele i le uaina, po o se tagata foʻi e soona ʻai tele i aano o manu.



^ pala. 8 (Sala. 104:15) Ma le uaina e faafiafia ai le loto o le tagata, Ma le suāuu e faamomosi ai foliga, Ma le meaʻai e faamalosi ai le tino o le tagata.



^ pala. 8 (1 Kori. 6:10) o ē e gāoi, o ē e matapeʻapeʻa, o ē e onanā, o ē e fai upu masoā, ma ē e taufaavalea, e lē fai mo latou tofi le malo o le Atua.



^ pala. 8 (Sala. 119:97-100) Maʻeu lava loʻu naunau i lau tulafono! Ou te mafaufau i ai i le aso atoa.  98 Ua sili atu loʻu atamai i oʻu fili ona o au poloaʻiga, Auā ua ou tausia pea au poloaʻiga i aso uma.  99 Ua sili atu le tofā mamao ua iā te aʻu nai lo o oʻu faiaʻoga uma, Auā ou te mafaufau pea i au faamanatuga. 100 Ua sili atu loʻu malamalama nai lo o toeaina, Auā ua ou tausia au faatonuga.



^ pala. 8 (Mata. 5:14-16) “O outou o le malamalama o le lalolagi. E lē mafai ona lilo le aai pe a tū i luga o le mauga. 15 Pe a tutu e tagata le molī ma tuu i luga o le tuugāmolī ae lē i lalo o se ato e fua ai mea, ona susulu atu ai lea i ē uma o i le fale. 16 Ia faapea foʻi ona susulu atu lo outou malamalama i luma o tagata, ina ia latou iloa a outou galuega lelei ma vivii atu ai i lo outou Tamā o i le lagi.








LESONA 12

E Faapefea Ona E Mafuta Vavalalata Atu i le Atua?




1. Pe e faafofoga le Atua i tatalo uma?




[image: O se alii o loo tatalo i le Atua]



Ua valaaulia e le Atua tagata o atunuu uma ina ia mafuta atu iā te ia e ala i le tatalo. (Salamo 65:2) Ae e lē faafofoga o ia i tatalo uma. O se faaaʻoaʻoga, e mafai ona faalavelavea tatalo a se tane e faileagaina lana avā. (1 Peteru 3:7) E lē gata i lea, ina ua faaauau pea ona faia e tagata Isaraelu le amioleaga, e leʻi fia faafofoga le Atua i a latou tatalo. Ae peitaʻi, e faafofoga le Atua i tatalo a ē e faia agasala matuiā, pe afai e latou te salamō moni. Ioe, o le tatalo o se faaeaga.​—Faitau le Isaia 1:15; 55:7.



Maimoa i le vitiō Pe Faafofoga le Atua i Tatalo Uma?






2. E faapefea ona tatou tatalo?


O le tatalo o se vaega o la tatou tapuaʻiga, o lea, e na o Ieova o Lē na foafoaina i tatou, e tatau ona tatalo i ai. (Mataio 4:10; 6:9) E lē gata i lea, ona e tatou te lē lelei atoatoa, e tatau la ona tatalo e ala atu i le suafa o Iesu, ona na maliu o ia mo a tatou agasala. (Ioane 14:6) E lē finagalo Ieova e aʻo faatauloto pe e tusia foʻi a tatou tatalo, ae ia tatalo mai i o tatou loto.​—Faitau le Mataio 6:7; Filipi 4:6, 7.

E faafofoga mai foʻi Lē na foafoaina i tatou i tatalo lē leoa. (1 Samuelu 1:12, 13) Ua ia valaaulia i tatou ina ia tatalo atu i taimi uma, e pei o le amataga ma le faaiʻuga o le aso, i taimi o meaʻai, ma pe a fesagaʻi ma faafitauli.​—Faitau le Salamo 55:22; Mataio 15:36.






3. Aiseā e faapotopoto faatasi ai Kerisiano?




[image: O tagata o loo faitauina le Tusi Paia i se sauniga faa-Kerisiano]



E lē faigofie le mafuta atu i le Atua ona o loo tatou ola faatasi ma tagata e lē faatuatua i le Atua, ma tauemu i ana folafolaga e uiga i le aumaia o le filemu i le lalolagi. (2 Timoteo 3:1, 4; 2 Peteru 3:3, 13) O lea, e tatou te manaʻomia ai ni faatasiga e faalaeiauina ai faatasi ma o tatou uso.​—Faitau le Eperu 10:24, 25.

O le auaufaatasi ma tagata e alolofa i le Atua, o le a fesoasoani iā i tatou ina ia mafuta vavalalata ai i le Atua. O sauniga a Molimau a Ieova, o se avanoa lelei lea e maua ai ni aogā mai i le faatuatua o isi.​—Faitau le Roma 1:11, 12.






4. E faapefea ona e mafuta vavalalata atu i le Atua?




[image: O se alii o loo faitauina le Tusi Paia i le taimi mālōlō o le galuega]



E mafai ona e mafuta vavalalata atu iā Ieova pe afai e te mafaufau loloto i mea ua e aʻoaʻoina mai i lana Afioga. Ia mātau ana galuega, o ana fautuaga, ma ana folafolaga. O le mafaufau loloto faatasi ai ma le tatalo, e mafai ona atiaʻe ai i o tatou loto le talisapaia o le alofa ma le atamai o le Atua.​—Faitau le Iosua 1:8; Salamo 1:1-3.

E faatoʻā mafai ona tatou mafuta atu i le Atua, pe a talitonu ma faatuatua iā te ia. Ae e tai pei le faatuatua o se laau, e tatau ona fui. E tatau ona faasūsūina pea lou faatuatua, e ala i le iloiloina o le faavae o ou talitonuga.​—Faitau le Mataio 4:4; Eperu 11:1, 6.






5. E faapefea ona aogā iā te oe le mafuta vavalalata atu i le Atua?


E tausia e Ieova ē e alolofa iā te ia. E na te puipuia i latou mai i so o se mea e lamatia ai lo latou faatuatua, ma lo latou faamoemoe o le ola e faavavau. (Salamo 91:1, 2, 7-10) Ua ia lapataʻia i tatou e ʻalo ese mai i ala e faaleagaina ai lo tatou soifua mālōlōina, ma lo tatou fiafia. Ua aʻoaʻoina i tatou e Ieova i le auala sili e ola ai.​—Faitau le Salamo 73:27, 28; Iakopo 4:4, 8.









[image: O ni uō o loo fiafia faatasi]



Mo nisi faamatalaga, tagaʻi i le mataupu e 17 o le tusi O ā Aʻoaʻoga Moni a le Tusi Paia?





^ pala. 1 (Sala. 65:2) Le Faafofoga tatalo e, e ō atu iā te oe tagata uma lava.



^ pala. 1 (1 Pete. 3:7) Ia faapea outou tane, ia faaauau ona nonofo faatasi ma i latou e tusa ma le poto, ia āva i fafine e pei o se ipu e sili ona vaivai, auā o outou foʻi o suli faatasi ma i latou i le meaalofa foaʻifua o le ola, ina ia lē faalavelavea ai a outou tatalo.



^ pala. 1 (Isaia 1:15) Pe a faaloaloa mai o outou lima, e ʻalo ese oʻu mata mai iā te outou. E tusa lava pe tele ni a outou tatalo e fai, ou te lē faalogo atu lava i ai; auā ua tutumu o outou lima i le faamasaatoto.



^ pala. 1 (Isaia 55:7) Ia lafoaʻi e le tagata amioleaga lona ala, ia lafoaʻi foʻi e le tagata faufau leaga ona manatu; ma ia foʻi mai o ia iā Ieova, o lē e alofa mutimutivale iā te ia, ma lo tatou Atua, auā e na te matuā faamagaloina lava.



^ pala. 2 (Mata. 4:10) Ona fetalai atu lea o Iesu iā te ia: “Inā alu ese ia oe Satani, auā ua tusia, ‘E tatau ona e tapuaʻi iā Ieova lou Atua, ma e na o ia foʻi e tatau ona e avatu i ai le auaunaga paia.’”



^ pala. 2 (Mata. 6:9) “Ia faapea ona outou tatalo: “‘Lo matou Tamā e o i le lagi, ia faapaiaina lou suafa.



^ pala. 2 (Ioa. 14:6) Ua fetalai atu Iesu: “O aʻu o le ala, o le upu moni ma le ola. E leai se tasi e alu atu i le Tamā pe a lē ui mai iā te aʻu.



^ pala. 2 (Mata. 6:7) Pe a e tatalo, aua le tautū i upu masani e pei o tagata o nuu ese, auā ua latou manatu o le a faafofogaina i latou i le tele o upu.



^ pala. 2 (Fili. 4:6, 7) Aua neʻi popole i se mea, ae ia faailoa atu o outou manaʻoga i mea uma lava i le Atua, i le tatalo ma le faatoga, atoa ma le faafetai; 7 ona leoleoina ai lea o o outou loto ma mafaufau i le filemu mai i le Atua, e silisili i mea uma lava e manatu i ai, e ala iā Keriso Iesu.



^ pala. 3 (1 Samu. 1:12, 13) Ua umi ona tatalo atu o ia i luma o Ieova, a o le taimi lea ua vaavaai atu ai Eli i lona gutu. 13 A o Hana, ua tautala o ia i lona loto; ua na ona memu o ona laugutu, ae e lē lagona lona leo. Ua manatu Eli ua onā o ia.



^ pala. 3 (Sala. 55:22) Ia tuuina atu iā Ieova ou popolega uma,* O ia lava e na te tausia oe. E na te lē tuua lava le tagata amiotonu ia tautevateva.

I le gagana Eperu, “Ia lafo atu iā Ieova lau avega.”


^ pala. 3 (Mata. 15:36) ona tago ai lea o ia i falaoa e fitu ma iʻa, ua fai le faafetai, ona ia vaevae lea ma tuu atu i le ʻausoo, ona tufatufa atu lea e le ʻausoo i le motu o tagata.



^ pala. 4 (2 Timo. 3:1) Ia iloa lenei mea, o aso e gata ai e oo mai ai aso e sili ona faigatā.



^ pala. 4 (2 Timo. 3:4) o ē e faalata, o ē e faaulumalō, o ē ua faafefeteina i le faamaualuga, o ē e pupū i mea faafiafia nai lo o le alolofa i le Atua,



^ pala. 4 (2 Pete. 3:3) O le mea muamua lenei ia outou iloaina, o aso e gata ai e ō mai ai tagata tauemu ma latou faatauemu mai, ma ua latou faia faapea e tusa ai ma o latou lava tuʻinanauga



^ pala. 4 (2 Pete. 3:13) Ae e tatou te faatalitali i le lagi fou ma le lalolagi fou, e tusa ma lana folafolaga, e mau ai le amiotonu.



^ pala. 4 (Epe. 10:24, 25) Ia tatou manatunatu foʻi le tasi i le isi ina ia faatupu ai le alofa ma galuega lelei, 25 aua neʻi tuulafoaʻiina le faapotopotoina o i tatou e pei o le masani a isi, a ia fefaalaeiauaʻi, ia sili foʻi ona faia faapea auā ua outou iloa ua matuā latalata mai lava le aso.



^ pala. 5 (Roma 1:11, 12) Ua ou matuā naunau lava e fia feiloaʻi ma outou, ina ia ou avatu ni meaalofa faaleagaga e faatumauina ai outou; 12 ma ia tatou fefaalaeiauaʻi ai i le faatuatua, o outou atoa ma aʻu.



^ pala. 6 (Iosua 1:8) Aua neʻi teʻa ese lenei tusi o le tulafono mai i lou gutu, ae ia e faitau lē leoa i ai i le ao ma le pō, ina ia e faia e tusa ma mea uma ua tusia ai; ona manuia ai lea o ou ala, ma e gaoioi ai ma le poto.



^ pala. 6 (Sala. 1:1-3) E fiafia le tagata e lē savali i fautuaga a ē e amioleaga, E lē tū o ia i le ala o ē e agasala, E lē nofo foʻi i le nofoa o ē e tauemu.  2 Ae e naunau o ia i le tulafono a Ieova, E faitau lē leoa o ia i lana tulafono i le ao ma le pō.  3 E avea o ia e pei lava o se laau ua totō i tafatafa o vaitafe, E fua mai ona fua i ona lava tau E lē mamae foʻi ona lau, Ae e taulau manuia mea uma e na te faia.



^ pala. 7 (Mata. 4:4) Ona tali atu lea o ia e faapea: “Ua tusia, ‘E lē na o meaʻai e ola ai le tagata, ae o afioga uma e tulei mai i le fofoga o Ieova.’”



^ pala. 7 (Epe. 11:1) O le faatuatua, o le faatalitali lea ma le mautinoa i mea ua faamoemoe i ai, o le faamaoniga manino lea o mea moni e ui ina e lē o vaaia.



^ pala. 7 (Epe. 11:6) E lē gata i lea, a aunoa ma le faatuatua e lē mafai ona faafiafiaina ai o ia, auā o lē e faalatalata atu i le Atua, e tatau ona ia talitonu o loo soifua o ia, ma e na te tauia ē e matuā saʻili iā te ia.



^ pala. 8 (Sala. 91:1, 2) O lē e nofo i le mea lilo o iai Lē e Silisili Ese E mau o ia i le paolo o Lē e ona le malosi uma lava.  2 Ou te fai atu iā Ieova: “O oe o loʻu sulufaʻiga ma o loʻu ʻolo malosi, O loʻu Atua o lē ou te faatuatua i ai.”



^ pala. 8 (Sala. 91:7-10) E paʻuʻū le toʻaafe i lou itu Ma le toʻasefulu afe i lou itu taumatau; Ae e lē latalata ane iā te oe.  8 E na ona vaai i ai o ou mata Ma e te iloa atu le taui o ē e amioleaga.  9 Auā ua e faapea ane: “O Ieova o loʻu sulufaʻiga,” Ua e faia Lē e Silisili Ese ma mea e te nofo ai; 10 E lē oo iā te oe se puapuaga, E lē latalata atu foʻi se mala i lou faleʻie.



^ pala. 8 (Sala. 73:27, 28) Faauta foʻi! e fano i latou e taumamao mai iā te oe. E te faaumatia lava i latou uma o ē e amio lē mamā ua tuua oe. 28 A o aʻu nei, ou te faalatalata atu i le Atua ou te lelei ai. Ou te sulufaʻi atu i le Alii Pule Silisili Ese o Ieova, Ina ia folafola atu au galuega uma lava.



^ pala. 8 (Iako. 4:4) O outou tagata mulilulua e, pe e tou te lē iloa ea o le faauō atu i le lalolagi ua fai ai tagata ma fili o le Atua? O lea la, o so o se tasi e fia uō ma le lalolagi ua fai o ia ma fili o le Atua.



^ pala. 8 (Iako. 4:8) Ia outou mafuta vavalalata atu i le Atua, ona mafuta vavalalata mai lea o ia iā te outou. O outou tagata agasala e, inā fafano ia o outou lima. O outou tagata faalotolotolua e, inā faamamā ia o outou loto.








LESONA 13

O le ā o le a Tupu i Lotu?




1. Pe e lelei lotu uma?




[image: O se alii o loo faitauina le Tusi Paia]



O loo iai i lotu le toʻatele o tagata faamaoni. O se tala lelei le iloa e silafia mai e le Atua i latou na, ma e manatu mamafa mai i ai. Peitaʻi e faanoanoa lava, ona ua faaaogā e nisi o tagata ia lotu mo ni fuafuaga lē lelei. (2 Korinito 4:3, 4; 11:13-15) E tusa ai ma tala fou, ua faaauiluma e nisi o lotu faiga faatupu faalavelave, fasiotia o tagata, o taua, ma le sauāina ma le faileagaina o tamaiti i feusuaʻiga matagā. O lenei mea ua matuā faanoanoa ai lava tagata faamaoni o le Atua!​—Faitau le Mataio 24:3-5, 11, 12.

O le lotu moni e latou te viiaina le Atua, ae o lotu sesē e latou te faia mea e lē fiafia ai lona finagalo. E aʻoaʻoina e lotu sesē manatu e lē o taʻua i le Tusi Paia, e aofia ai aʻoaʻoga sesē e uiga i le Atua ma i latou ua maliliu. Ae e finagalo Ieova ina ia iloa e tagata upu moni e uiga iā te ia.​—Faitau le Esekielu 18:4; 1 Timoteo 2:3-5.






2. O le ā o le a tupu i lotu?


O le mea e fiafia ai, ona e lē faasesēina le Atua i lotu o loo faapea mai e alolofa iā te ia, ae o le mea moni e fiafia i latou i le lalolagi a Satani. (Iakopo 4:4) O loo taʻua i le Afioga a le Atua lotu sesē uma o “Papelonia le Aai Tele.” O Papelonia o le aai anamua na amata mai ai tapuaʻiga sesē ina ua mavae le Lolo i aso o Noa. E lē o toe umi ona aumaia loa lea e le Atua le faaumatiaga i lotu o loo faasesēina ma faapologaina tagata.​—Faitau le Faaaliga 17:1, 2, 5, 16, 17; 18:8.

E iai foʻi se isi tala lelei. E lē o faagaloina e Ieova tagata faamaoni uma o loo iai i lotu sesē i le lalolagi atoa. Ua ia autasia i latou nei e ala i le aʻoaʻoina i le upu moni.​—Faitau le Mika 4:2, 5.






3. O le ā e tatau ona faia e tagata faamaoni?




[image: Tagata o loo talanoa ina ua māeʻa le sauniga]

Ua autasia tagata i le tapuaʻiga moni





E alofa Ieova i tagata e fiafia e fai le mea saʻo ma lelei. Ua apoapoaʻi atu o ia iā i latou ina ia ō ese mai i lotu sesē. O tagata e alolofa i le Atua e lotomalilie e faia suiga i o latou olaga, ina ia faafiafia ai o Ia.​—Faitau le Faaaliga 18:4.

I le uluaʻi senituri, na tali mai ma le olioli tagata ina ua faalogo i le tala lelei na talaʻia atu e aposetolo. Na latou aʻoaʻoina se olaga fou mai iā Ieova, o se olaga fiafia e iai se fuafuaga ma se faamoemoe. O i latou o se faaaʻoaʻoga lelei mo i tatou i aso nei, ona na latou talia le tala lelei e ala i le faamuamua o Ieova i o latou olaga.​—Faitau le 1 Tesalonia 1:8, 9; 2:13.

E talileleia e Ieova i lona aiga, tagata tapuaʻi o ē ua liliu ese mai i lotu sesē. Pe a e talia lana valaaulia māfana, o le a e maua la se faauōga ma ia, o se aiga fou e alolofa o ē e tapuaʻi iā Ieova, faapea ma le ola e faavavau.​—Faitau le Mareko 10:29, 30; 2 Korinito 6:17, 18.






4. O le a faapefea ona aumaia e le Atua le olioli i le lalolagi atoa?


O le faamasinoga o lotu sesē lea o loo loma nei, o se tala lelei. O le a aumaia ai se mapusaga mo tagata uma o loo mafatia i le lalolagi. O le a lē toe faasesēina pe e feʻainaʻi tagata ona o lotu sesē. O le a autasia tagata uma lava i le tapuaʻiga i le Atua moni e toʻatasi.​—Faitau le Faaaliga 18:20, 21; 21:3, 4.







Mo nisi faamatalaga, tagaʻi i le mataupu e 15 ma le 16 o le tusi O ā Aʻoaʻoga Moni a le Tusi Paia?





^ pala. 1 (2 Kori. 4:3, 4) O lenei, afai ua ufitia le tala lelei o loo matou talaʻia atu, ua ufitia i ē ua faaumatia, 4 ua faatauasoina manatu o i latou o ē e lē talitonu e le atua o lenei faiga o mea a le lalolagi, ina neʻi pupula atu iā i latou le tala lelei matagofie e uiga iā Keriso, o ia o le faatusa o le Atua.



^ pala. 1 (2 Kori. 11:13-15) Auā o na tagata, o aposetolo pepelo i latou, o le ʻaufaigaluega faaʻoleʻole, ua liua e i latou i latou lava e avea ma aposetolo a Keriso. 14 E lētioa lava, auā e fai ma liua e Satani o ia lava e avea ma agelu o le malamalama. 15 E lē o se mea tele la, pe afai e fai ma liua e ana auauna i latou lava e fai ma auauna o le amiotonu. Peitaʻi, o lo latou iʻuga e tusa lea ma a latou galuega.



^ pala. 1 (Mata. 24:3-5) A o nofo o ia i le Mauga o Olive, ua ō mai ona soo iā te ia ua na o i latou, ua faapea mai: “Ia e fetalai mai iā i matou, Pe e oo afea ia mea, ma o le ā foʻi le faailoga o lou faatasi mai,* ma le taufaaiʻuiʻuga o le faiga o mea a le lalolagi?” 4 Ona tali atu lea o Iesu iā i latou: “Ia faaeteete neʻi faasesēina outou e se tasi; 5 auā e toʻatele o le a ō mai i loʻu igoa ma faapea ane, ‘O aʻu o le Keriso,’ ma faasesēina ai le toʻatele.

Tagaʻi i le Faaopoopoga e 9.


^ pala. 1 (Mata. 24:11, 12) O le a tulaʻi mai foʻi le toʻatele o perofeta pepelo ma faasesēina le toʻatele o tagata; 12 ma o le a maalili le alofa o le toʻatele ona ua faatuputeleina le amioleaga.



^ pala. 2 (Eseki. 18:4) Faauta! o ola uma, o aʻu lava e ona i latou. E pei o le ola o le tamā e faapea foʻi le ola o le atalii, o aʻu e ana ia ola. O le tagata ola e agasala, e oti lava o ia.



^ pala. 2 (1 Timo. 2:3-5) O le mea lelei lea ma le mālie i le silafaga a le Atua lo tatou Faaola, 4 o lē e finagalo ina ia faaolaina ituaiga uma o tagata, ma ia maua le poto saʻo i le upu moni. 5 Auā e toʻatasi le Atua, ma e toʻatasi foʻi le puluvaga* i le va o le Atua ma tagata, o le tagata lea o Keriso Iesu,

O le “puluvaga,” o se tasi e tū i le va, e faalelei ni itu se lua.


^ pala. 3 (Iako. 4:4) O outou tagata mulilulua e, pe e tou te lē iloa ea o le faauō atu i le lalolagi ua fai ai tagata ma fili o le Atua? O lea la, o so o se tasi e fia uō ma le lalolagi ua fai o ia ma fili o le Atua.



^ pala. 3 (Faaa. 17:1, 2) Ona sau lea o le tasi o agelu e toʻafitu ua iai ipu e fitu, ma tautala mai iā te aʻu, ua faapea mai: “Sau ia, ou te faaali atu iā te oe le faasalaina o le fafine talitane sili o loo tiʻetiʻe i luga o vai e tele, 2 ua faia e tupu o le lalolagi le faitaaga ma ia, ua onanā foʻi i latou o loo nonofo i le lalolagi i le uaina o lana faitaaga.”



^ pala. 3 (Faaa. 17:5) Ua tusia i lona muāulu le igoa, o le mea lilo: “Papelonia le Aai Tele, o le tinā o fafine talitane ma mea e inosia i le lalolagi.”



^ pala. 3 (Faaa. 17:16, 17) O seu e sefulu sa e iloa ma le manufeʻai, latou te ʻinoʻino i le fafine talitane, ma faataugā ma faatelenoa iā te ia, latou te ʻaina foʻi lona tino ma susunu uma o ia i le afi. 17 E tuuina foʻi e le Atua i o latou loto ina ia faataunuu lona finagalo, lea e faataunuu ai foʻi lo latou manatu e tasi e tuuina atu lo latou malo i le manufeʻai, seʻia taunuu afioga a le Atua.



^ pala. 3 (Faaa. 18:8) O le mea lenā e oo mai ai ona mala i le aso e tasi, o le oti, ma le faavauvau, ma le oge, ma e susunuina uma o ia i le afi, auā e mamana Ieova le Atua, o lē e faamasino iā te ia.



^ pala. 4 (Mika 4:2) E ō mai lava nuu e tele ma faapea ane: “Ō mai ia outou, ma tatou ō aʻe i le mauga o Ieova, i le fale o le Atua o Iakopo; e na te aʻoaʻo mai iā i tatou i ona ala, ma tatou savavali ai i ona ala.” Auā e alu atu le tulafono mai i Siona, ma le afioga a Ieova mai i Ierusalema.



^ pala. 4 (Mika 4:5) Auā e taʻitasi nuu uma ma savavali i le igoa o lona atua; a o i tatou, e tatou te savavali i le suafa o Ieova lo tatou Atua i aso uma lava, e oo i le faavavau.



^ pala. 5 (Faaa. 18:4) Ua ou faalogo foʻi i le tasi leo mai i le lagi, ua faapea mai: “Loʻu nuu e, ia outou ō ese mai iā te ia, pe afai tou te lē mananaʻo e tofusia i ana agasala, ma lē mananaʻo e aafia i ona mala.



^ pala. 6 (1 Tesa. 1:8, 9) E moni, e lē na o Maketonia ma Akaia na outou talaʻi atu ai le afioga a Ieova, ae ua salalau atu i mea uma lo outou faatuatua i le Atua, ma ua leai sa matou upu e fai atu ai. 9 Auā ua lē aunoa ona latou faamatala atu lo matou oo atu iā te outou, ma lo outou liliu atu i le Atua mai i tupua, ina ia pologa i le Atua soifua ma lē e moni,



^ pala. 6 (1 Tesa. 2:13) O le mea lea, ua matou faafetai ai e lē aunoa i le Atua, auā ina ua outou maua le afioga a le Atua, na outou faalogo ai mai iā i matou, ona outou talia lea, e lē o le upu a tagata, a o le mea moni, o le afioga a le Atua, o loo galue foʻi iā te outou o ē e talitonu.



^ pala. 7 (Mare. 10:29, 30) Ua faapea atu Iesu: “E moni ou te fai atu iā te outou, O so o se tasi na te tuua le fale, po o uso, o tuafāfine, o le tinā, o le tamā, o le fanau, po o fanua, ona o aʻu ma le tala lelei, 30 e maua e ia e taʻiselau i le taimi nei, o fale, o uso, o tuafāfine, o tinā, o fanau, ma fanua, faatasi ai ma sauāga, ma le ola e faavavau i le lumanaʻi.



^ pala. 7 (2 Kori. 6:17, 18) “‘O le mea lea, ia ō ese ai mai iā i latou, ma ia outou vavaeese,’ ua fetalai mai ai Ieova, ‘ma aua tou te toe papaʻi atu i se mea e lē mamā’”; “‘ona ou talia ai lea o outou.’” 18 “‘E avea aʻu ma o outou tamā, e fai foʻi outou ma oʻu atalii ma oʻu afafine,’ ua fetalai mai ai Ieova o Lē e ona le malosi uma lava.”



^ pala. 8 (Faaa. 18:20, 21) “Le lagi e, ia fiafia ona o ia, faapea outou le ʻaupaia, ma outou aposetolo, ma outou perofeta, auā ua faasalaina o ia e le Atua ona o outou!” 21 Ona sii aʻe lea e le agelu malosi o le maa e pei o se maa olo tele, ma lafo ifo i le sami, ma faapea atu: “E faapena foʻi ona vave lafotuina Papelonia le aai tele, ma e lē toe maua lava o ia.



^ pala. 8 (Faaa. 21:3, 4) Ona ou faalogo lea i le leotele mai i le nofoālii e faapea: “Faauta! Ua iai i tagata le faleʻie o le Atua, e mau o ia ma i latou, e fai foʻi i latou ma ona tagata. E faatasi foʻi le Atua ma i latou. 4 E na te soloiesea foʻi loimata uma i o latou mata, e lē toe iai se oti, po o se faanoanoa, po o se tagiauē, e lē toe iai foʻi se tigā. Auā ua mavae atu mea muamua.”








LESONA 14

O le ā le Māfuaaga o le Iai o se Faalapotopotoga a Ieova?




1. Aiseā na faamaopoopo ai e le Atua tagata Isaraelu anamua?




[image: 1. Tagata o le Atua i Isaraelu anamua; 2. Le auala maopoopo na talaʻia ai e Kerisiano i le uluaʻi senituri le tala lelei]



Na faamaopoopo e le Atua le fanau a le augātamā o Aperaamo, e avea ma nuu ma tuu atu i ai ni tulafono. Na ia faaigoaina lenā nuu, o “Isaraelu,” ma fai i latou ma ē e tausia le tapuaʻiga mamā ma lana afioga. (Salamo 147:19, 20) O lea la, e mafai ona maua e tagata o nuu uma ni aogā mai iā Isaraelu.​—Faitau le Kenese 22:18.

Na filifilia e le Atua tagata Isaraelu e avea ma ana molimau. O lo latou talaaga anamua, ua iloa ai le auala e maua ai e tagata aogā mai i le usitaʻia o tulafono a le Atua. (Teuteronome 4:6) O lea la, e ala i tagata Isaraelu, na oo ai ina iloa e isi le Atua moni.​—Faitau le Isaia 43:10, 12.






2. Aiseā e faapotopoto ai Kerisiano moni?


Na faasolosolo mālie ona lē maua e le nuu o Isaraelu le finagalo malie o le Atua, ma na filifilia ai e Ieova le faapotopotoga Kerisiano e suitulaga i lenā nuu. (Mataio 21:43; 23:37, 38) I le taimi lenei, ua auauna Kerisiano moni e avea ma molimau a Ieova, e sui aʻi le nuu o Isaraelu.​—Faitau le Galuega 15:14, 17.

Na faamaopoopo e Iesu ona soo ina ia talaʻi atu ma faia nuu uma ma soo. (Mataio 10:7, 11; 24:14; 28:19, 20) Ua oo atu lenei galuega i lona tumutumuga, i le taufaaiʻuiʻuga o le faiga o mea a lenei lalolagi. Ua autasia e Ieova mo le taimi muamua, le faitau miliona o tagata mai i nuu uma mo le tapuaʻiga moni. (Faaaliga 7:9, 10) Ua faapotopotoina foʻi Kerisiano moni ina ia fesoasoani ma faalaeiau le tasi i le isi. I a latou sauniga i le lalolagi aoao, o loo olioli ai i polokalame tauaʻoaʻoga faale-Tusi Paia e tasi.​—Faitau le Eperu 10:24, 25.






3. Na faapefea ona amata mai le faalapotopotoga a Molimau a Ieova i aso nei?




[image: Se vaaiga i Molimau a Ieova i le talaʻiga i le amatamataga o le 1900 ma aso nei; lomiga faale-Tusi Paia i le tele o gagana.]



Na amata le faalapotopotoga a Molimau a Ieova i aso nei, mai i vaitausaga o le 1870, ina ua iloa e se vaega toʻaitiiti ni upu moni o le Tusi Paia ua leva ona lē toe faaaogāina. Na latou iloa sa faamaopoopo e Iesu le faapotopotoga Kerisiano ina ia talaʻi atu, ona latou talaʻi atu loa lea o le Malo i le lalolagi atoa. Na talia e lenei vaega le igoa Molimau a Ieova i le tausaga e 1931.​—Faitau le Galuega 1:8; 2:1, 4; 5:42.






4. Ua faapefea ona faamaopoopo Molimau a Ieova i aso nei?


I le uluaʻi senituri, na maua e faapotopotoga Kerisiano i le tele o atunuu ni aogā mai i se vaega pule, o ē na iloa o Iesu o le Ulu o le faapotopotoga. (Galuega 16:4, 5) E faapena foʻi i aso nei, o loo maua e Molimau a Ieova i le lalolagi atoa ni aogā mai i le Vaega Pule o ni toeaina agavaa. O loo latou vaavaaia ofisa o lālā o Molimau a Ieova, lea o loo faaliliu, lomia, ma tufatufaina atu lomiga faale-Tusi Paia i le silia ma le 600 gagana. O loo saunia foʻi e le Vaega Pule ni faalaeiauga faale-Tusi Paia ma taʻiala, mo le silia ma le 100,000 faapotopotoga i le lalolagi atoa. I faapotopotoga taʻitasi, o loo galulue ai ni tane agavaa e avea o ni toeaina, po o ni ovasia. O loo vaavaaia e nei tane alolofa le lafu a le Atua.​—Faitau le 1 Peteru 5:2, 3.

Ua faapotopotoina Molimau a Ieova ina ia talaʻia le tala lelei, ma faia isi ma soo. E pei o le ʻauaposetolo, e latou te talaʻi atu mai i lea fale i lea fale. (Galuega 20:20) E latou te ofo atu foʻi e suʻesuʻe le Tusi Paia ma tagata e mananaʻo moni e iloa le upu moni. Ae o Molimau a Ieova, e lē na o se faalapotopotoga. O i latou o se ʻauaiga e iai se Tamā alofa, ma o ni uso ma tuafāfine e alolofa le tasi i le isi. (2 Tesalonia 1:3) Talu ai ua faamaopoopoina tagata o Ieova ina ia faafiafia lona finagalo ma fesoasoani i isi, o lea la, ua faia aʻe ai iā i latou se aiga e sili ona fiafia i le lalolagi.​—Faitau le Salamo 33:12; Galuega 20:35.







Mo nisi faamatalaga, tagaʻi i le mataupu e 19 o le tusi O ā Aʻoaʻoga Moni a le Tusi Paia?





^ pala. 1 (Sala. 147:19, 20) Ua ia taʻuina atu lana afioga iā Iakopo, O ana tulafono ma iʻuga o ana faamasinoga iā Isaraelu. 20 E na te leʻi faia faapea i se isi lava atunuu; E latou te leʻi iloa foʻi iʻuga o ana faamasinoga. O outou le nuu e, inā vivii atu ia iā Ioa!



^ pala. 1 (Kene. 22:18) O lau fanau e maua ai e nuu uma o le lalolagi faamanuiaga* talu ai ua e faalogo i loʻu leo.’”

Ua faaalia i le gagana Eperu, e manaʻomia ona faia se gaoioiga ina ia maua ai le faamanuiaga.


^ pala. 2 (Teu. 4:6) E ao ona outou tausia ma faia ia mea, auā o se faaiʻuga atamai lo outou faia faapea ma e faaalia ai foʻi lo outou malamalama i luma o tagata o ē o le a faalogo i ia tuutuuga uma ma faapea ane, ‘E matuā atamamai ma malamalama tagata o lenei nuu malosi ma matuā toʻatele.’



^ pala. 2 (Isaia 43:10) O le fetalaiga lenei a Ieova: “O outou o aʻu molimau, o laʻu auauna ua ou filifilia ina ia outou iloa ma faatuatua mai ai iā te aʻu, ma ia outou malamalama ai o aʻu lava lea e tasi. E leʻi iai se atua na faia e muamua iā te aʻu, e leai lava se isi atua talu mai aʻu.



^ pala. 2 (Isaia 43:12) “O aʻu lava na ou faailoa atu ma ou faaolaina, na ou logoina atu ina ia faalogo ai, ina ua leai se atua ese iā te outou. O lea, o outou o aʻu molimau, ma o aʻu o le Atua,” ua fetalai mai ai Ieova.



^ pala. 3 (Mata. 21:43) O le mea lea ou te fai atu ai iā te outou, E aveesea le malo o le Atua mai iā te outou, ae tuuina atu i se nuu e fua mai ai ona fua.



^ pala. 3 (Mata. 23:37, 38) “Ierusalema e, Ierusalema e, o lē na fasiotia le ʻauperofeta ma fetogi i maa o ē na aauina atu iā te ia. Ua tele lava loʻu manaʻo e faapotopoto faatasi lau fanau, e pei ona ofaofataʻi e se moa lana toloaʻi i lalo o ona apaʻau! Ae peitaʻi ua outou lē mananaʻo i ai. 38 Faauta! Ua tuulafoaʻiina lo outou fale iā te outou.



^ pala. 3 (Galu. 15:14) Ua uma ona faamatala auʻiliʻili atu e Simeona* e faapea, o le uluaʻi taimi lea ua silasila ai le Atua i nuu ese, ina ia filifilia mai ai ni tagata mo lona suafa.

O le igoa Eperu o Simona.


^ pala. 3 (Galu. 15:17) ina ia mafai ai e ē ua totoe o nei tagata, ona matuā saʻili iā Ieova faatasi ai ma tagata o atunuu uma, o tagata ua valaauina i loʻu igoa, ua fetalai mai ai Ieova, o lē ua faia nei mea



^ pala. 4 (Mata. 10:7) A outou ō, ia talaʻi atu e faapea: ‘Ua latalata mai le malo o le lagi.’



^ pala. 4 (Mata. 10:11) “O so o se aai po o se nuu tou te ō atu i ai, ia saʻili po o iai sē ua tatau i ai le feʻau, ma ia outou nonofo ai seʻia oo ina outou ō.



^ pala. 4 (Mata. 24:14) O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.



^ pala. 4 (Mata. 28:19, 20) O le mea lea, ia outou ō atu e fai tagata o nuu uma lava ma soo, ma papatiso atu iā i latou i le suafa o le Tamā, ma le Atalii, ma le agaga paia, 20 ia aʻoaʻoina i latou ia tausi i mea uma ua ou poloaʻi atu ai iā te outou. Faauta! ou te faatasi ma outou i aso uma lava seʻia oo i le taufaaiʻuiʻuga o le faiga o mea a le lalolagi.”



^ pala. 4 (Faaa. 7:9, 10) Ua mavae nei mea, ona ou iloa lea, faauta foʻi! o se motu o tagata e toʻatele e lē mafai e se tasi ona faitaulia mai i atunuu uma, ma ituaiga, ma nuu, ma gagana, o loo tutū i luma o le nofoālii ma i luma o le Tamaʻi Mamoe, o loo oofu i ofu talaloa papaʻe; o loo iai foʻi laupama i o latou lima. 10 Ua latou alalaga atu pea ma le leotetele e faapea: “O lo tatou faaolataga e mai le Atua o lē o loo afio i le nofoālii, ma le Tamaʻi Mamoe.”



^ pala. 4 (Epe. 10:24, 25) Ia tatou manatunatu foʻi le tasi i le isi ina ia faatupu ai le alofa ma galuega lelei, 25 aua neʻi tuulafoaʻiina le faapotopotoina o i tatou e pei o le masani a isi, a ia fefaalaeiauaʻi, ia sili foʻi ona faia faapea auā ua outou iloa ua matuā latalata mai lava le aso.



^ pala. 5 (Galu. 1:8) Ae e maua e outou le mana, pe a oo ifo iā te outou le agaga paia, ona fai lea o outou ma molimau iā te aʻu i Ierusalema, i Iutaia uma ma Samaria, ma tuluʻiga uma o le lalolagi.”



^ pala. 5 (Galu. 2:1) A o faagasolo le aso o le tausamiga o le Penetekoso, ua faatasitasi i latou uma i le nofoaga e tasi.



^ pala. 5 (Galu. 2:4) ona faatutumuina ai lea o i latou uma i le agaga paia, ma amata ai ona tautatala i gagana eseese, e pei ona foaʻiina mai e le agaga o le gagana iā i latou.



^ pala. 5 (Galu. 5:42) Ua lē aunoa ona latou aʻoaʻo atu i aso uma lava, ma folafola atu le tala lelei e uiga iā Iesu le Keriso, i le malumalu ma mai i lea fale i lea fale.



^ pala. 6 (Galu. 16:4, 5) A o latou ō atu i aai, ua latou tuuina atu iā i latou i inā o poloaʻiga na faia e le ʻauaposetolo ma toeaina i Ierusalema, ina ia latou tausia. 5 O le mea lea, ua faaauau ai ona faamalosia le faatuatua o faapotopotoga, ma faatuputeleina ai mai i lea aso i lea aso.



^ pala. 6 (1 Pete. 5:2, 3) Ia leoleo i le lafu mamoe a le Atua o loo outou tausia, aua le manatu i ai o se avega mamafa, ae ia faia ma le lotomalie; aua le faia ona o le fia maua o mea i se auala faapiʻopiʻo, ae ia faia ma le lotonaunau; 3 aua foʻi le fia pule i tagata o le Atua, a ia avea ma faaaʻoaʻoga lelei i le lafu mamoe.



^ pala. 7 (Galu. 20:20) ou te leʻi taofia foʻi le taʻuina atu iā te outou o mea aogā, ma aʻoaʻo atu iā te outou i luma o le lautele, ma mai i lea fale i lea fale.



^ pala. 7 (2 Tesa. 1:3) E tatau ma onomea iā i matou ona faafetai atu i le Atua mo outou le ʻauuso e, ona ua tupu tele lo outou faatuatua, ma ua faateleina foʻi le alofa o le tasi i le isi iā te outou uma lava taʻitoʻatasi.



^ pala. 7 (Sala. 33:12) E fiafia le nuu e fai Ieova ma o latou Atua, O le nuu ua ia filifilia e fai ma ona tofi.



^ pala. 7 (Galu. 20:35) Ua ou faaali atu iā te outou i mea uma lava, o galuega faapenei e tatau ona outou fesoasoani atu ai iā i latou ua vaivai, ma ia manatua foʻi upu a le Alii o Iesu, ina ua ia fetalai mai, ‘E sili le fiafia e maua i le foaʻi atu i lo o le talia mai.’”








LESONA 15

Aiseā e Tatau ai Ona Faaauau Ona E Aʻoaʻoina Mea e Uiga iā Ieova?




1. E faapefea ona aogā iā te oe le faaauau pea o lau suʻesuʻega faale-Tusi Paia?




[image: Ni tamaʻitaʻi se toʻalua o loo suʻesuʻeina le Tusi Paia i le taimi mālōlō o le galuega]



E mautinoa, o lenei aotelega o aʻoaʻoga faavae o le Tusi Paia e faamalosia ai lou alofa mo Ieova. E tatau ona tatou galulue ina ia faamalosia pea lenā alofa. (1 Peteru 2:2) E faalagolago lou faamoemoe i le ola e faavavau, i le faaauau ona e mafuta vavalalata atu i le Atua, e ala i le suʻesuʻeina o lana Afioga.​—Faitau le Ioane 17:3; Iuta 21.

O le a faamalosia lou faatuatua a o tuputupu aʻe lou iloa e uiga i le Atua. E fesoasoani le faatuatua iā te oe ina ia faafiafia ai o Ia. (Eperu 11:1, 6) O le a uunaʻia ai oe ina ia salamō ma faia ni suiga aogā i le auala e te ola ai.​—Faitau le Galuega 3:19.






2. E faapefea i lou iloa o le Atua ona maua ai e isi aogā?




[image: O se tamaʻitaʻi o loo tatalo i le Atua]

E mafai ona e maua se faiā faapitoa ma Ieova





O le tulaga masani lava, e te manaʻo e taʻu atu i isi mea ua e iloa, auā e tatou te fiafia uma lava e faamatala atu ni tala lelei. A o faaauau ona e suʻesuʻeina le Tusi Paia, o le a e iloa ai le auala e faaaogā ai le Tusi Paia, e faamatala atu ai ou talitonuga e uiga iā Ieova ma le tala lelei.​—Faitau le Roma 10:13-15.

O le toʻatele o tagata, e muamua lava ona latou faamatala atu le tala lelei i uō ma tauaiga. Ae ia faautauta. Nai lo o le faapea atu e sesē a latou lotu, ia taʻu atu iā i latou folafolaga a le Atua. E lē gata i lea, ia manatua e sili atu ona maofa tagata i o tatou uiga agalelei, nai lo o mea e tatou te fai atu ai.​—Faitau le 2 Timoteo 2:24, 25.






3. O le ā le faiā ma le Atua e mafai ona e maua?


O le suʻesuʻeina o le Afioga a le Atua, o le a fesoasoani iā te oe e tuputupu aʻe ai faaleagaga. Mulimuli ane, o le a e maua ai se faiā faapitoa ma Ieova, ma mafai ai ona avea moni oe ma sui o lona aiga.​—Faitau le 2 Korinito 6:18.






4. E faapefea ona e agaʻigaʻi pea i luma?


E mafai ona e agaʻigaʻi i luma faaleagaga, pe a faaauau ona e suʻesuʻe i le Afioga a le Atua. (Eperu 5:13, 14) Ia talosaga atu i se tasi o Molimau a Ieova ina ia suʻesuʻe faatasi ma oe le Tusi Paia, e faaaogā ai le tusi O ā Aʻoaʻoga Moni a le Tusi Paia? O le tele lava e te aʻoaʻoina ai le Afioga a le Atua, o le tele foʻi lenā o le taulau manuia o lou olaga.​—Faitau le Salamo 1:1-3; 73:27, 28.



[image: O ni Molimau a Ieova o loo faia se suʻesuʻega faale-Tusi Paia]



O le tala lelei e mai iā Ieova le Atua fiafia. E mafai ona e mafuta vavalalata atu iā te ia, pe afai e te mafuta atu i ona tagata. (Eperu 10:24, 25) O le faaauau ona e faia o taumafaiga ina ia faafiafia Ieova, ua e aapa atu ai i le ola moni, o le ola lea e faavavau. O le mafuta vavalalata atu i le Atua, o le mea sili lava lea e mafai ona e faia.​—Faitau le 1 Timoteo 1:11; 6:19.







Mo nisi faamatalaga, tagaʻi i le mataupu e 18 o le tusi O ā Aʻoaʻoga Moni a le Tusi Paia?





^ pala. 1 (1 Pete. 2:2) a ia faapei o pepe faatoʻā fananau mai, ia naunau outou i le suāsusu e lē suia mai i le afioga a le Atua, ina ia mafai ai ona outou tutupu aʻe ia maua le faaolataga,



^ pala. 1 (Ioa. 17:3) O le ola e faavavau foʻi lenei, ia latou iloa* oe, le Atua moni e toʻatasi, atoa ma lē na e auina mai, o Iesu Keriso.

Po o le faaauau pea ona aʻoaʻoina o le poto e faatatau i le Atua ma Iesu Keriso. Ua faaalia e le veape Eleni, o se gaoioiga e faaauau pea ona fai.


^ pala. 1 (Iuta 21) Ia outou faatumau iā te outou i le alofa o le Atua, a o faatalitali atu i le alofa mutimutivale o lo tatou Alii o Iesu Keriso, lea e iʻu ai i le ola e faavavau.



^ pala. 2 (Epe. 11:1) O le faatuatua, o le faatalitali lea ma le mautinoa i mea ua faamoemoe i ai, o le faamaoniga manino lea o mea moni e ui ina e lē o vaaia.



^ pala. 2 (Epe. 11:6) E lē gata i lea, a aunoa ma le faatuatua e lē mafai ona faafiafiaina ai o ia, auā o lē e faalatalata atu i le Atua, e tatau ona ia talitonu o loo soifua o ia, ma e na te tauia ē e matuā saʻili iā te ia.



^ pala. 2 (Galu. 3:19) “O le mea lea, inā salamō ia ma liliu, ina ia soloiesea a outou agasala, ma ia oo mai ai le taimi e toe faafouina ai mai iā Ieova lava ia



^ pala. 3 (Roma 10:13-15) Auā “e faaolaina i latou uma o ē e valaau i le suafa o Ieova.” 14 Ae e faapefea ona latou valaau atu iā te ia o lē latou te lē o faatuatua i ai? E faapefea ona latou faatuatua iā te ia o lē latou te lē o faalogo i ai? E faapefea foʻi ona latou faalogo pe a leai se tasi e talaʻi atu? 15 E faapefea ona latou talaʻi atu pe afai e leʻi aauina atu i latou? E pei ona tusia: “Maʻeu le matagofie o vae o ē e folafola atu le tala lelei o mea lelei!”



^ pala. 4 (2 Timo. 2:24, 25) E lē manaʻomia ona faamisa se pologa a le Alii, ae e tatau ona agamalu i tagata uma, ia agavaa e aʻoaʻo atu, ia pulea lelei o ia lava i tulaga leaga, 25 ia faatonu atu ma le agamalu iā i latou o ē e tetee; atonu e tuu atu e le Atua le avanoa ina ia salamō ai i latou, ma iʻu ai ina maua le poto saʻo i le upu moni,



^ pala. 5 (2 Kori. 6:18) “‘E avea aʻu ma o outou tamā, e fai foʻi outou ma oʻu atalii ma oʻu afafine,’ ua fetalai mai ai Ieova o Lē e ona le malosi uma lava.”



^ pala. 6 (Epe. 5:13, 14) Auā o lē e faasusuina i le suāsusu, e na te lē iloa le upu o le amiotonu, auā o ia o le pepe. 14 A o meaʻai aano e mo tagata matutua ia, o ē ua faaaogā o latou mafaufau e iloa le mea saʻo ma le mea sesē ina ua aʻoaʻoina.*

Po o le “toleni.”


^ pala. 6 (Sala. 1:1-3) E fiafia le tagata e lē savali i fautuaga a ē e amioleaga, E lē tū o ia i le ala o ē e agasala, E lē nofo foʻi i le nofoa o ē e tauemu.  2 Ae e naunau o ia i le tulafono a Ieova, E faitau lē leoa o ia i lana tulafono i le ao ma le pō.  3 E avea o ia e pei lava o se laau ua totō i tafatafa o vaitafe, E fua mai ona fua i ona lava tau E lē mamae foʻi ona lau, Ae e taulau manuia mea uma e na te faia.



^ pala. 6 (Sala. 73:27, 28) Faauta foʻi! e fano i latou e taumamao mai iā te oe. E te faaumatia lava i latou uma o ē e amio lē mamā ua tuua oe. 28 A o aʻu nei, ou te faalatalata atu i le Atua ou te lelei ai. Ou te sulufaʻi atu i le Alii Pule Silisili Ese o Ieova, Ina ia folafola atu au galuega uma lava.



^ pala. 7 (Epe. 10:24, 25) Ia tatou manatunatu foʻi le tasi i le isi ina ia faatupu ai le alofa ma galuega lelei, 25 aua neʻi tuulafoaʻiina le faapotopotoina o i tatou e pei o le masani a isi, a ia fefaalaeiauaʻi, ia sili foʻi ona faia faapea auā ua outou iloa ua matuā latalata mai lava le aso.



^ pala. 7 (1 Timo. 1:11) e tusa ai ma le tala lelei mamalu a le Atua fiafia, lea na tuuina mai iā te aʻu.



^ pala. 7 (1 Timo. 6:19) ia teua oloa mo i latou lava o le faavae lelei mo le lumanaʻi, ina ia latou taofimau i le ola moni.



























^ ***bh itu. 18-26 O le Tusi Paia, o se Tusi Mai le Atua***
MATAUPU E LUA
O le Tusi Paia, o se Tusi Mai le Atua
Aiseā e ese ai le Tusi Paia mai isi tusi?
E faapefea ona fesoasoani le Tusi Paia i ou faafitauli?
Aiseā e mafai ai ona e talitonuina valoaga o le Tusi Paia?
PE E te manatua se taimi na e maua ai se meaalofa mai sau uō mamae? E lē taumatea na matuā faafiafiaina ai lou loto. O lenā meaalofa, ua faaalia ai e tāua i lau uō la oulua mafutaga. E mautinoa na e faailoa i lau uō lou talisapaia o le meaalofa.
2 O le Tusi Paia o se meaalofa mai le Atua, lea e tatau ona tatou matuā talisapaia. Ua faailoa mai ai mea e semanū e lē mafai ona tatou iloa. O se faaaʻoaʻoga, o loo taʻu mai ai le faia o le lagi, le lalolagi, ma le uluaʻi tane ma le fafine. E maua i le Tusi Paia taʻiala maufaatuatuaina e fesoasoani i o tatou faafitauli ma popolega. Ua taʻu mai ai le auala o le a faataunuu ai e le Atua lona finagalo, ma aumaia tulaga sili ona lelei i le lalolagi. Ioe, o le Tusi Paia o se meaalofa matagofie!
3 O le Tusi Paia o se meaalofa e faafiafiaina ai i tatou, auā o loo faaalia mai ai se mea e uiga i Lē na aumai ai le meaalofa, o Ieova le Atua. Talu ai ua saunia mai e Ieova le Tusi Paia, ua faamaonia ai o lona finagalo ia tatou iloa lelei o ia. E fesoasoani le Tusi Paia ina ia e mafuta vavalalata atu ai iā Ieova.
4 E lē taumatea e iai sau Tusi Paia faapei o le toʻatele o tagata. Ua lomia le Tusi Paia atoa po o se vaega i gagana e pe ā ma le 2,600 ma e silia i le 90 pasene o tagata i le lalolagi e mafai ona maua a latou Tusi Paia. A fua i ai, e silia i le miliona Tusi Paia e mafai ona maua e tagata i vaiaso taʻitasi! Ua lomia le faitau piliona o vaega o le Tusi Paia, po o le Tusi Paia atoa. E mautinoa lava e leai se isi tusi e sōsō i le Tusi Paia.
5 E lē gata i lea, o le Tusi Paia “e mai i le agaga o le Atua.” (Faitau le 2 Timoteo 3:16.) E faapefea? Ua maua le tali i le Tusi Paia: “Na tautatala tagata i mea na faailoa mai e le Atua e ala i le taʻitaʻiga a le agaga paia.” (2 Peteru 1:21) O se faataʻitaʻiga: E mafai ona faatonu e se alii faipisinisi lana failautusi ia tusia se tusi. O lenā tusi o loo iai manatu ma faatonuga a le alii faipisinisi. O ia la e ana le tusi ae lē o le failautusi. E faapena foʻi ona iai i le Tusi Paia le feʻau a le Atua, ae lē o se feʻau mai tane na tusia. Ioe, e moni o le Tusi Paia “o le afioga a le Atua.”—1 Tesalonia 2:13.
E SAʻO MA E LĒ FETEENAʻI
6 E silia i le 1,600 tausaga na tusia ai le Tusi Paia. E eseese talaaga ma taimi na soifua ai ē na tusia. O isi o faifaatoʻaga, o faifaiva ma leoleo mamoe. O isi o perofeta, o faamasino ma tupu. O le tusitala o Luka o se fomaʻi. E ui e eseese talaaga o tusitala, ae e lē feteenaʻi faamatalaga o loo i le Tusi Paia mai le amataga e oo i le faaiʻuga.
7 Ua faailoa mai e le tusi o Kenese le amataga o puapuaga o tagata. Ua faaalia i le tusi o Faaaliga o le a avea le lalolagi atoa ma parataiso. O loo faamatalaina i le Tusi Paia le faitau afe o tausaga o le talafaasolopito, lea e fesootaʻi atu i le faataunuuga o le finagalo o le Atua. E mataʻina le lē feteenaʻi o faamatalaga o loo i le Tusi Paia, ma o le mea lenā tatou te faatalitalia i se tusi mai le Atua.
8 E saʻo faamatalaga faasaienisi o loo i le Tusi Paia. O loo iai faamatalaga e leʻi taitai ona malamalama i ai tagata i na ona pō. O se faaaʻoaʻoga, o loo maua i le tusi o Levitiko tulafono i le tū mamā ma le puipuia o Isaraelu mai faamaʻi, ae e leʻi iloa e isi nuu na tulafono. A o sesē manatu o tagata i foliga o le lalolagi, a ua fai mai le Tusi Paia e faataaliʻoliʻo le lalolagi. (Isaia 40:22) Ua tusia ma le saʻo i le Tusi Paia ua “tautau le lalolagi ae e leai se mea o tautau ai.” (Iopu 26:7) E moni, e lē o se tusi faasaienisi le Tusi Paia. Ae e saʻo mataupu faasaienisi o loo iai. O le mea lenā tatou te faatalitalia i se tusi mai le Atua!
9 E saʻo ma maufaatuatuaina le talafaasolopito o le Tusi Paia. O loo iai tala auʻiliʻili, e aofia ai suafa ma gafa o tagata. E lē o taʻua e tusitala o le talafaasolopito o le lalolagi, le faatoʻilaloina o o latou tagata. Peitaʻi, e lē faapena tusitala o le Tusi Paia, auā latou te tusia o latou masei ma masei o o latou tagata. O se faaaʻoaʻoga i le tusi o Numera, sa taʻutino ai e le tusitala o Mose le mea sesē na ia faia, lea na matuā aʻoaʻia ai o ia e le Atua. (Numera 20:2-12) E seāseā faamaoni tusitala o le talafaasolopito o le lalolagi, ae e faamaoni tusitala o le Tusi Paia auā o se tusi mai le Atua.
O SE TUSI E AOGĀ TELE
10 Ona o le Tusi Paia e mai le agaga o le Atua, ʻe aogā la e aʻoaʻo ai, e aʻoaʻi ai, e faasaʻo ai mea.’ (2 Timoteo 3:16) Ioe, e aogā tele le Tusi Paia. E loloto le malamalamaga o le Tusi Paia e faatatau i tagata, auā o Lē e ana le Tusi Paia o Ieova le Atua, o ia foʻi na faia mea uma lava! E sili lona silafia o o tatou manatunatuga ma faalogona na i lo i tatou lava. E silafia foʻi e Ieova mea tatou te moomia ina ia tatou fiafia ai. E na te silafia gaoioiga e ao ona tatou ʻalofia.
11 Seʻi manatu i le lauga a Iesu i le Mauga, o loo i le Mataio mataupu e 5 e oo i le 7. O se lauga mataʻina lea na fetalai ai Iesu i le auala e maua ai le fiafiaga moni, foʻia ai finauga, faia ai tatalo, ma maua ai le vaaiga saʻo i meafaitino. E malolosi ma aogā fetalaiga a Iesu i aso nei e pei foʻi ona aogā i tuā i inā.
12 E iai taʻiala a le Tusi Paia mo aiga, le auala e faatino ai galuega ma faiā ma isi. E aogā i taimi uma taʻiala a le Tusi Paia mo tagata uma. Ua taaofaʻi i fetalaiga a le Atua aogā o le Tusi Paia e ala iā Isaia: “O aʻu o Ieova, lou Atua, o Lē o loo aʻoaʻo oe i mea e aogā iā te oe.”—Isaia 48:17.
O SE TUSI O VALOAGA
13 E tele valoaga o le Tusi Paia ua taunuu. Seʻi fai se faaaʻoaʻoga. E ala i le perofeta o Isaia, o lē na soifua i le senituri lona valu T.L.M., na valoia ai e Ieova o le a faaumatia le aai o Papelonia. (Isaia 13:19; 14:22, 23) Na faailoa atu le auala tonu lava o le a faatoʻilaloina ai le aai. O le a faapaʻumātūina e ʻautau o le fili le vaitafe o Papelonia, ma ō atu ai i le aai e aunoa ma le faia o se taua. E lē na o le pau lenā. Na taʻua e le valoaga a Isaia o le tupu e suafa iā Kuresa, o le a ia faatoʻilaloina Papelonia.—Faitau le Isaia 44:27–45:2.
14 I le 200 tausaga mulimuli ane, i le pō o Oketopa 5/6 i le 539 T.L.M., na tolauapi ai se ʻautau e lata ane i Papelonia. O ai lo latou taʻitaʻi? O le tupu o Peresia e suafa iā Kuresa. Ioe, ua sauniuni e faataunuu se valoaga ofoofogia. Ae e pei ona valoia, po o le a osofaʻia ea e Kuresa Papelonia e aunoa ma le faia o se taua?
15 O le pō lenā na fai ai le tausamiga a tagata Papelonia, ma na latou manatu o loo saogalemu ona o le malolosi o pa o le aai. Na eli e Kuresa se alāvai i uta o le aai ma faatafe ese atu le vai lea na alu atu i totonu o le aai. E leʻi umi ae papaʻu le vaitafe, ona āsa atu lea o le ʻautau agaʻi i pa o le aai. Ae e faapefea ona sao atu ʻautau a Kuresa i pa o Papelonia? E lē iloa le māfuaaga, ae e leʻi tapunia faitotoʻa o le aai i lenā pō.
16 O le valoaga lenei e faatatau iā Papelonia: “O le a lē toe ʻainā lenā aai, pe tumau ai i lea tupulaga ma lea tupulaga. O le a lē faatūina ai e se Arapi lona faleʻie i inā, e lē avatua ai foʻi e se leoleo mamoe lana lafu e taooto ai i lea mea.” (Isaia 13:20) Na valoia foʻi e Isaia le mea o le a tupu pe a uma ona faatoʻilaloina le aai. Ua faaalia ai, o le a gaogao e faavavau Papelonia. O loo iai faamaoniga o le faataunuuga o upu nei. Ua iai le nofoaga tuufua o Papelonia anamua, pe ā ma le 50 maila (80 kilomita) i saute o Baghdad i Iraq, ma ua faamaonia ai le faataunuuga o le fetalaiga a Ieova e ala iā Isaia: “Ou te saluina [tafiesea] o ia i le salu o le faaumatiaga.”—Isaia 14:22, 23.
17 E faamalosia lo tatou faatuatua i le iloiloina o valoaga maufaatuatuaina o le Tusi Paia. Afai na faataunuuina e Ieova le Atua ana folafolaga i aso ua mavae, e mafai la ona tatou matuā mautinoa o le a ia faataunuu lana folafolaga i se parataiso i le lalolagi. (Faitau le Numera 23:19.) Ioe, tatou te maua le “faamoemoe o le ola e faavavau lea na folafola mai i aso anamua e le Atua, e lē mafai ona tala pepelo.”—Tito 1:2.
“O LOO OLA LE AFIOGA A LE ATUA”
18 O manatu ua tatou tilofaʻia i lenei mataupu, ua manino ai le lē mafaatusalia o le Tusi Paia. Ae e sili atu le tāua o le Tusi Paia na i lo o mataupu e pei o le lē feteenaʻi o faamatalaga, le saʻo o mataupu faasaienisi ma le talafaasolopito, e aogā tele ma e maufaatuatuaina valoaga o loo iai. Na tusi le aposetolo o Paulo: “O loo ola le afioga a le Atua ma e matuā malosi foʻi, e sili atu lona maʻai i lo o le pelu e faatau maʻai ona itu, ma e ati e oo lava i le vaevaeina o le tino ma le agaga, o gaugātino ma aano o ivi, e mafai foʻi ona faamasino i manatu ma faanaunauga o le loto.”—Eperu 4:12.
19 E mafai ona suia o tatou olaga pe a tatou faitau i le “afioga” a le Atua po o lana feʻau. E fesoasoani ina ia tatou suʻesuʻe ifo ai iā i tatou lava. Atonu tatou te manatu o loo tatou alolofa i le Atua, ae o la tatou tali atu i aʻoaʻoga o i lana Afioga le Tusi Paia, o le a faaalia ai o tatou manatu moni ma filifiliga o o tatou loto.
20 Ioe, o le Tusi Paia o le tusi mai le Atua. E tatau ona faitau, suʻesuʻe ma tausi faapelepele i ai. Ia talisapaia lenei meaalofa mai le Atua e ala i le faaauau ona matuā suʻesuʻe i ai. O le faia faapea, o le a e malamalama atili ai i le finagalo o le Atua mo tagata. O le a iloiloina i le mataupu o sosoo mai lona finagalo ma le auala e faatino ai.
[Faaopoopoga i lalo]
E ui e fai mai isi tagata e feteenaʻi isi vaega o le Tusi Paia, ae e lē faavaea na manatu. Tagaʻi i le mataupu e 7 o le tusi na lomia e Molimau a Ieova, The Bible—God’s Word or Man’s?
O se faaaʻoaʻoga, ia mātau le gafa umī o Iesu i le Luka 3:23-38.
Tagaʻi i le itulau e 27-29 o le polosiua A Book for All People, ua lomia e Molimau a Ieova mo nisi faamatalaga i valoaga o le Tusi Paia.
O le faaumatiaga o Papelonia, o se tasi lenā o faaaʻoaʻoga o valoaga o le Tusi Paia ua taunuu. O isi faaaʻoaʻoga, o le faaumatiaga o Turo ma Nineva. (Esekielu 26:1-5; Sefanaia 2:13-15) Na valoia foʻi e Tanielu le faasologa o pulega a le lalolagi pe a mavae Papelonia. O nei pulega e aofia ai le malo o Metai ma Peresia, ma Eleni. (Tanielu 8:5-7, 20-22) Tagaʻi i le Faaopoopoga “O Iesu Keriso, le Mesia na Folafolaina Mai,” mo le tele o valoaga i le Mesia na faataunuuina iā Iesu Keriso.
AʻOAʻOGA A LE TUSI PAIA
▪ E saʻo ma maufaatuatuaina le Tusi Paia auā e mai i le agaga o le Atua.—2 Timoteo 3:16.
▪ O faamatalaga a le Tusi Paia e aogā mo le olaga i aso faisoo.—Isaia 48:17.
▪ E mautinoa lava e taunuu folafolaga a le Atua o loo i le Tusi Paia.—Numera 23:19.
[Fesili mo le Suʻesuʻega]
1, 2. Aiseā ua avea ai le Tusi Paia ma meaalofa matagofie mai le Atua?
 3. O le ā le mea ua tatou iloa e uiga iā Ieova ona o le Tusi Paia, ma aiseā ua faafiafiaina ai i tatou i lenei mea?
 4. Aiseā e te ofo ai i le telē o le avanoa e maua ai e tagata le Tusi Paia?
 5. E moni faapefea “e mai i le agaga o le Atua” le Tusi Paia?
6, 7. Aiseā o se mea mataʻina ai le lē feteenaʻi o faamatalaga o loo i le Tusi Paia?
 8. Ia fai ni faaaʻoaʻoga e faaalia ai e saʻo mataupu faasaienisi o loo i le Tusi Paia.
 9. (a) O le ā le itu ua saʻo ai ma maufaatuatuaina le talafaasolopito o le Tusi Paia? (e) O ā mea ua e iloa e uiga i le Tusi Paia ona o le faamaoni o ona tusitala?
10. Aiseā e aogā tele ai le Tusi Paia?
11, 12. (a) O ā mataupu na fetalai ai Iesu i lana lauga i le Mauga? (e) O ā isi mataupu aogā o loo taʻua i le Tusi Paia, ma aiseā e faaauau ai pea ona aogā fautuaga a le Tusi Paia?
13. O ā faamatalaga na faailoa atu e Ieova iā Isaia e faatatau iā Papelonia?
14, 15. Na faapefea ona faataunuuina nisi o faamatalaga o le valoaga a Isaia e faatatau iā Papelonia?
16. (a) O le ā na valoia e Isaia o le a iʻu i ai Papelonia? (e) Na faapefea ona faataunuuina le valoaga a Isaia i le faagaogaoina o Papelonia?
17. E faapefea ona faamalosia le faatuatua i le faataunuuga o valoaga o le Tusi Paia?
18. O le ā le faamatalaga mataʻina a le aposetolo o Paulo e faatatau i “le afioga a le Atua”?
19, 20. (a) E faapefea ona fesoasoani le Tusi Paia ina ia tatou suʻesuʻe ifo ai iā i tatou lava? (e) E faapefea ona e talisapaia le meaalofa matagofie a le Atua o le Tusi Paia?
[Ata i le itulau 19]
“O le Tusi Paia—O le Faaliliuga a le Lalolagi Fou” e maua i le tele o gagana
[Ata i le itulau 22]
Na valoia e le perofeta o Isaia le paʻū o Papelonia
[Ata i le itulau 24, 25]
O toēga o le aai o Papelonia
​​​









^ ***bh itu. 37-46 O Ai Iesu Keriso?***
MATAUPU E FA
O Ai Iesu Keriso?
O le ā le tofiga faapitoa o Iesu?
O fea na afio mai ai Iesu?
Na faapeʻī ona uiga?
E TOʻATELE tagata taʻutaʻua i le lalolagi. E lauiloa isi i o latou lava nuu, aai po o atunuu. E lauiloa isi i le lalolagi aoao. Ae e lē faapea a e iloa le igoa o se tagata taʻutaʻua, ona e iloa lelei lea o ia. E lē faapea ai ua e iloa lona talaaga ma ona uiga.
2 Ua faalogo tagata i le lalolagi aoao iā Iesu Keriso, e ui ina sa soifua pe ā ma le 2,000 tausaga ua mavae. Peitaʻi ua fenuminumiaʻi le toʻatele o tagata iā Iesu. Fai mai isi, o Iesu o se tagata lelei. Ae fai mai isi o ia o se perofeta. A ua fai mai foʻi isi o Iesu o le Atua, ma e tatau ona tapuaʻi atu iā te ia. Pe e tatau ona tapuaʻi iā Iesu?
3 E tāua ona e iloa le mea moni e uiga iā Iesu. Aiseā? Auā ua tusia i le Tusi Paia: “O le ola e faavavau foʻi lenei, ia latou iloa oe, le Atua moni e toʻatasi, atoa ma lē na e auina mai, o Iesu Keriso.” (Ioane 17:3) Ioe, o le iloa lelei o Ieova le Atua ma Iesu Keriso, e maua ai le ola e faavavau i le parataiso i le lalolagi. (Ioane 14:6) Na faataatia foʻi e Iesu le faaaʻoaʻoga sili i le auala e ola ai, ma feagai ai ma isi. (Ioane 13:34, 35) Na tatou aʻoaʻoina i le mataupu muamua o lenei tusi, le mea moni e uiga i le Atua. O le a tatou talanoa nei la i le aʻoaʻoga moni a le Tusi Paia e uiga iā Iesu Keriso.
LE MESIA NA FOLAFOLA MAI
4 A o leʻi taitai ona soifua mai Iesu, na valoia i le Tusi Paia le afio mai o le Mesia, po o le Keriso. O le faalupega po o le taʻu “Mesia” (mai se upu Eperu) ma le “Keriso” (mai se upu Eleni) o lona uiga “o Lē ua faauuina.” O le a faauuina pe filifilia Lē na folafolaina mai e le Atua i se tofiga faapitoa. O le a tatou aʻoaʻoina atili i isi mataupu o lenei tusi, le tulaga tāua o le Mesia i le faataunuuina o folafolaga a le Atua. O le a tatou iloaina ai foʻi faamanuiaga e maua mai iā Iesu i le taimi nei. A o leʻi soifua mai Iesu, e lē taumatea na taumānatu le toʻatele ʻPo o ai le Mesia?’
5 I le uluaʻi senituri, na matuā talitonu soo o Iesu le Nasareta, o ia o le Mesia na folafola mai. (Ioane 1:41) Na taʻutino atu e Simona Peteru iā Iesu: “O oe o le Keriso.” (Mataio 16:16) Na faapefea ona mautinoa e nei soo o Iesu o le Mesia lea na folafola mai? E faapefea ona tatou iloa i aso nei, o Iesu o le Mesia na folafola mai?
6 A o leʻi taitai ona soifua mai Iesu, na faia e perofeta a le Atua le tele o valoaga e uiga i le Mesia. O nei valoaga e fesoasoani i tagata ia iloa le Mesia. O se faaaʻoaʻoga, seʻi faapea ua e alu i se nofoaga faatali pasi, po o le malae vaalele e faatali se tagata e te leʻi feiloaʻi muamua i ai. Pe lē o se mea lelei ea pe a taʻu atu e se tagata se mea e uiga i lē o loo malaga mai? Na taʻu mai foʻi e Ieova e ala i ana perofeta mea o le a faia e le Mesia, ma mea o le a oo iā te ia. O le faataunuuga o nei valoaga, o le a fesoasoani i tagata faamaoni ia iloa lelei ai le Mesia.
7 Ia manatu i ni faaaʻoaʻoga se lua. Muamua, i le silia ma le 700 tausaga a o lumanaʻi ai, na valoia ai e Mika le fanau mai o le Mesia i Peteleema, o se tamaʻi aai o Iuta. (Mika 5:2) O fea na fanau ai Iesu? O Peteleema! (Mataio 2:1, 3-9) Lona lua, a o leʻi taitai ona taunuu, na valoia i le Tanielu 9:25, le tausaga o le a aliaʻi mai ai le Mesia, o le 29 T.A. O le faataunuuga o nei valoaga ma isi valoaga, na faamaonia ai o Iesu o le Mesia na folafola mai.
8 Na iai se isi faamaoniga e iloa ai o Iesu o le Mesia, lea na tupu i le faaiʻuga o le 29 T.A. O le tausaga lenā na papatiso ai Iesu e Ioane i le vai o Ioritana. Na fetalai Ieova iā Ioane, o le a ia saunia se faailoga e iloa ai le Mesia. Na vaaia e Ioane lenā faailoga i le taimi o le papatisoga o Iesu. O le tala lenei a le Tusi Paia: “Ua uma ona papatisoina Iesu, ona maliu aʻe loa lea o ia mai le vai. Faauta! ua matala mai le lagi, ma ua iloa atu ai e Ioane le agaga o le Atua e pei o se lupe ua alu ifo i ona luga. Faauta foʻi! Ua faapea mai le siʻufofoga mai i le lagi: ʻO loʻu Atalii pele lenā, o lē ua malie i ai loʻu loto.’” (Mataio 3:16, 17) Ina ua vaai ma faalogo Ioane i le mea na tupu, e leʻi toe faaluafesasi Ioane o Iesu na auina mai e le Atua. (Ioane 1:32-34) Ina ua liligi ifo le agaga paia o le Atua i luga o Iesu i le aso lenā, na avea ai loa Iesu ma Mesia po o le Keriso, o lē ua tofia e fai ma Taʻitaʻi ma Pule.—Isaia 55:4.
9 O le faataunuuga o valoaga o le Tusi Paia ma le taʻutinoga a Ieova le Atua, ua matuā faamaonia ai o Iesu o le Mesia na folafola mai. Peitaʻi, o loo tali foʻi e le Tusi Paia isi fesili tāua e lua e uiga iā Iesu Keriso: O fea na afio mai ai o ia? E faapeʻī ona uiga?
O FEA NA AFIO MAI AI IESU?
10 Fai mai le Tusi Paia na soifua Iesu i le lagi a o leʻi afio mai i le lalolagi. Na valoia e Mika o le a fanau mai le Mesia i Peteleema, ma na soifua o ia “mai anamuā.” (Mika 5:2) Na fetalai Iesu i le tele o taimi, na soifua o ia i le lagi a o leʻi fanau mai o se tagata. (Faitau le Ioane 3:13; 6:38, 62; 17:4, 5) Na iai se faiā faapitoa a Iesu ma Ieova a o soifua Iesu o se tino agaga i le lagi.
11 E iai māfuaaga lelei ua avea ai Iesu ma Alo pele o Ieova. Ua taʻua Iesu “o le ulumatua o foafoaga uma,” ona o ia o le amataga o mea na faia e le Atua. (Kolose 1:15) E iai se isi māfuaaga e faapitoa ai lenei Alo. O ia o le “Atalii e toʻatasi.” (Ioane 3:16) O lona uiga, e na o Iesu lava na faia toʻatasi e le Atua. E na o Iesu foʻi na faaaogā e le Atua ina ua Ia faia isi mea uma lava. (Kolose 1:16) Ua taʻua foʻi Iesu o “le Upu.” (Ioane 1:14) O lona uiga, o ia o le fofoga fetalai a le Atua e fofogaina atu feʻau ma poloaʻiga a le Atua i isi o ona atalii, o agelu ma tagata.
12 Pe e tutusa le Alo ulumatua ma le Atua, e pei ona talitonu i ai isi? E lē o le aʻoaʻoga lenā a le Tusi Paia. E pei ona tatou iloa mai le palakalafa ua teʻa, na faia e le Atua le Alo. O lona uiga e iai lona amataga, a o Ieova le Atua e leai sona amataga po o sona gataaga. (Salamo 90:2) E leʻi manatu Iesu e tutusa o ia ma lona Tamā. E manino le aʻoaʻoga a le Tusi Paia, e sili atu le Tamā i lo le Alo. (Faitau le Ioane 14:28; 1 Korinito 11:3) E na o Ieova “o le Atua, o Lē e ona le malosi uma lava.” (Kenese 17:1) E leai se tasi e tutusa ma ia.
13 Ua leva ona mafuta vavalalata Ieova ma lona Alo ulumatua, a o leʻi taitai ona faia le lagi ma le lalolagi. Maʻeu le alofa o le tasi mo le isi! (Ioane 3:35; 14:31) E soo lelei le Alo faapelepeleina lenei i lona Tamā. O le pogai lea ua fai mai ai le Tusi Paia, o le Alo “ua foliga i le Atua e lē vaaia.” (Kolose 1:15) Ioe, e pei ona soo se atalii i lona tamā, e faapena foʻi ona faaalia e lenei Alo i le lagi uiga o lona Tamā.
14 Na finagalo malie le Alo e toʻatasi o Ieova, e tuua le lagi ae afio mai i le lalolagi e soifua ai o se tagata. Ae atonu e te taumānatu, ʻE faapefea ona fanau mai se tino agaga e avea ma tagata?’ Sa faia e Ieova se vavega. Na ia aumaia le soifua o lona Alo ulumatua mai le lagi, ma tuu i le manava o Maria le taupou Iutaia. E leai se tamā i le lalolagi na aafia i lenei gaoioiga. Na fanaua e Maria se tamatane lelei atoatoa ma faaigoa iā Iesu.—Luka 1:30-35.
NA FAAPEʻĪ UIGA O IESU?
15 E mafai ona tatou iloa lelei Iesu, ona o ana fetalaiga ma mea na ia faia i le lalolagi. E lē gata i lea, e mafai ona tatou iloa lelei Ieova e ala iā Iesu. Aiseā? Manatua foʻi, o Iesu o le faatusa o lona Tamā. O le pogai lea na fetalai ai Iesu i ona soo: “O lē ua vaai mai iā te aʻu, ua vaai foʻi o ia i le Tamā.” (Ioane 14:9) E tele faamatalaga i le soifuaga, galuega ma uiga o Iesu Keriso i tusi o Mataio, Mareko, Luka ma Ioane.
16 Na lauiloa Iesu o le “Aʻoaʻo.” (Ioane 1:38; 13:13) O le ā na ia aʻoaʻo atu? Na taulaʻi atu lana feʻau i “le tala lelei o le malo” o le Atua, o se pulega i le lagi o le a pulea le lalolagi aoao, ma faaoo mai le sosia o faamanuiaga mo tagata usiusitai. (Mataio 4:23) O ai e ana lenei feʻau? Na fetalai Iesu: “O mea ua ou aʻoaʻoina atu, e lē o ni oʻu manatu, a o manatu o lē na auina mai aʻu,” o Ieova le Atua. (Ioane 7:16) Na silafia e Iesu e finagalo lona Tamā ia faalogo tagata i le tala lelei o le Malo. O le a tatou iloa atili le Malo o le Atua ma mea o le a faia e lenā Malo i le Mataupu e 8.
17 O fea na aʻoaʻo atu ai Iesu? I so o se mea na iai tagata—i faoa aai, i aai tetele, i nuu, maketi po o fale o aiga. E leʻi faatalitali Iesu e ō atu tagata iā te ia. O ia na alu i tagata. (Mareko 6:56; Luka 19:5, 6) Aiseā na finafinau ai Iesu ma alu uma lona taimi e talaʻi ai ma aʻoaʻo tagata? Ona o le finagalo lea o le Atua. Na faia e Iesu i taimi uma le finagalo o lona Tamā. (Ioane 8:28, 29) Ae e iai se isi māfuaaga na talaʻi ai Iesu. Ona sa mutimutivale lona alofa mo le motu o tagata na ō atu iā te ia. (Faitau le Mataio 9:35, 36.) Na tuulafoaʻia i latou e taʻitaʻi lotu, o ē na tatau ona aʻoaʻoina i latou i upu moni a le Atua ma lona finagalo. Na silafia e Iesu e tāua tele ona faalogo tagata i le feʻau o le Malo.
18 Maʻeu le agaalofa o Iesu. Na faigofie i tagata ona faalatalata atu iā te ia, auā e agalelei o ia. E oo lava i tamaiti na fiafia e faifaimea faatasi ma Iesu. (Mareko 10:13-16) E leʻi faailogatagata Iesu. Na ʻinoʻino o ia i mea faapiʻopiʻo ma mea lē tonu. (Mataio 21:12, 13) E ui lava e leʻi aloaʻia fafine i le taimi lenā, ae na faaaloalo Iesu iā i latou. (Ioane 4:9, 27) Na matuā agamalu Iesu. Na ia mulumuluina vae o ona aposetolo i se tasi taimi, o se gaoioiga e fai e se auauna faatauvaa.
19 Na malamalama Iesu i manaʻoga o tagata. E faamaonia lenā mea i vavega na ia faia e faamālōlō ai tagata, e ala i le mana o le Atua. (Mataio 14:14) O se faaaʻoaʻoga, na alu atu se tamāloa lepela ma fai atu iā Iesu: “A e finagalo i ai, e mafai lava ona e faamamā iā te aʻu.” Na malamalama lelei Iesu i le tigā ma le mafatia o lenei tamāloa. Ona o lona alofa mutimutivale, na aapa atu ai lona aao ma paʻi atu iā te ia ma fetalai atu: “Ou te loto i ai. Inā mamā ia oe.” Na teʻa ai le lepela o le tamāloa! (Mareko 1:40-42) Seʻi manatu i faalogona o le tamāloa!
FAAMAONI E OO I LE IʻUGA
20 O Iesu o le faaaʻoaʻoga silisili o le usiusitai ma le faamaoni i le Atua. Po o le ā lava le mea na tupu ma puapuaga na oo iā Iesu, ae na faamaoni pea o ia i lona Tamā. Na matuā teena e Iesu tofotofoga a Satani. (Mataio 4:1-11) Na iai le taimi na lē talitonu ai nisi o le aiga o Iesu iā te ia, ma latou fai atu “ua faalētonu lona mafaufau.” (Mareko 3:21) Ae e leʻi ano i ai Iesu; na faaauau ona ia faia le galuega a le Atua. E ui i tauemuga ma le faileagaina o ia, ae na pulea e Iesu ia lava ma e leʻi faatigā i ē na tetee iā te ia.—1 Peteru 2:21-23.
21 Na faamaoni Iesu e oo i lona maliu tigā i lima o ona fili. (Faitau le Filipi 2:8.) Ia manatunatu i ona mafatiaga i le aso mulimuli o lona soifuaga o se tagata. Na puʻea faapagota, tuuaʻia e molimau pepelo, taʻusalaina e faamasino piʻopiʻo, ulagia e tagata ma fasi faamoʻamoʻa e fitafita. A o faamauina i fao i le laau na faapuapuagatia ai, ma toetoe lava tō lana mānava, na alaga atu o ia: “Ua taunuu!” (Ioane 19:30) Ae i le aso lona tolu talu ona maliu Iesu, na toe faatūina ai o ia e lona Tamā o i le lagi i se tino agaga. (1 Peteru 3:18) Na toe afio aʻe o ia i le lagi ina ua mavae ni nai vaiaso, ua “nofo ai i le itu taumatau o le Atua,” ma faatalitali i le tofi tautupu.—Eperu 10:12, 13.
22 O le ā le mea na faataunuuina e Iesu ona o lona faamaoni e oo i le oti? O le maliu o Iesu ua tatala ai le avanoa mo i tatou e ola ai e faavavau i se lalolagi o le a avea ma parataiso, e pei ona sa finagalo ai le Atua i le amataga. O le a iloiloina i le mataupu o sosoo mai le tāua o le maliu o Iesu i le faataunuuina o lenei mea.
[Faaopoopoga i lalo]
Tagaʻi i le Faaopoopoga “Na Valoia e Tanielu le Oo Mai o le Mesia mo se auʻiliʻiliga o le valoaga a Tanielu lea na faataunuuina iā Iesu.
Ua taʻua Ieova o le Tamā auā o ia o Lē na faia mea uma lava. (Isaia 64:8) Ua taʻua Iesu o le Alo o le Atua ona na faia o ia e le Atua. O le māfuaaga foʻi lenā ua taʻua ai agelu ma Atamu o atalii o le Atua.—Iopu 1:6; Luka 3:38.
Mo nisi faamaoniga e iloa ai e lē tutusa le Alo ulumatua ma le Atua, tagaʻi i le Faaopoopoga “Le Upu Moni e Uiga i le Tamā, le Alo ma le Agaga Paia.”
AʻOAʻOGA A LE TUSI PAIA
▪ O le faataunuuina o valoaga ma le taʻutinoga a le Atua lava ia, ua faamaonia ai o Iesu o le Mesia po o le Keriso.—Mataio 16:16.
▪ Na soifua Iesu i le lagi o se tino agaga a o leʻi taitai afio mai i le lalolagi.—Ioane 3:13.
▪ O Iesu o lē e aʻoaʻo, o se tagata agaalofa, ma o se faaaʻoaʻoga o le usiusitai atoatoa i le Atua.—Mataio 9:35, 36.
[Fesili mo le Suʻesuʻega]
1, 2. (a) Aiseā e lē faapea ai a e iloa se tagata taʻutaʻua ua e iloa lelei foʻi o ia? (e) O ā talitonuga eseese e uiga iā Iesu?
 3. Aiseā e tāua ai ona e iloa le mea moni e uiga iā Ieova le Atua ma Iesu Keriso?
 4. O le ā le uiga o le faalupega po o le taʻu “Mesia” ma le “Keriso”?
 5. O le ā na matuā talitonu ai soo o Iesu e uiga iā te ia?
 6. Ia faaaʻoaʻo mai le auala na fesoasoani ai Ieova i tagata faamaoni ia iloa le Mesia.
 7. O ā ni valoaga se lua na faataunuuina iā Iesu?
8, 9. O le ā se faamaoniga i le papatisoga o Iesu e iloa ai o ia o le Mesia?
10. O ā fa a le Tusi Paia i le soifuaga o Iesu a o leʻi afio mai i le lalolagi?
11. Ua faapefea ona faaalia i le Tusi Paia o Iesu o le Alo pele o Ieova?
12. E faapefea ona tatou iloa e lē tutusa le Alo ulumatua ma le Atua?
13. O le ā le uiga o le tala a le Tusi Paia o le Alo “ua foliga i le Atua e lē vaaia”?
14. Na faapefea ona fanau mai le Alo e toʻatasi o Ieova o se tagata?
15. Aiseā e mafai ai ona tatou iloa lelei Ieova e ala iā Iesu?
16. O le ā na taulaʻi i ai le feʻau a Iesu, ma o ai na maua mai ai ana aʻoaʻoga?
17. O fea na aʻoaʻo atu ai Iesu, ma aiseā na finafinau ai e aʻoaʻoina tagata?
18. O ā uiga o Iesu e sili ona e fiafia i ai?
19. O le ā se faaaʻoaʻoga e iloa ai na malamalama Iesu i manaʻoga o tagata?
20, 21. Na faapefea ona avea Iesu ma faaaʻoaʻoga o le usiusitai ma le faamaoni i le Atua?
22. O le ā le mea na faataunuuina e Iesu ona o lona faamaoni e oo i le oti?
[Ata i le itulau 38]
Na avea Iesu ma Mesia po o le Keriso i lona papatisoga
​​[Ata i le itulau 44, 45]
Na talaʻi atu Iesu i so o se mea na iai tagata
​​​



^ ***bh itu. 47-56 O le Togiola o le Meaalofa Sili Lea a le Atua***
MATAUPU E LIMA
O le Togiola o le Meaalofa Sili Lea a le Atua
O le ā le togiola?
Na faapefea ona saunia le togiola?
O ā aogā o le togiola mo oe?
E faapefea ona e talisapaia le togiola?
O LE ā se meaalofa sili na e mauaina? E lē tau tulia i se meaalofa taugatā. E lē fuaina le tāua o se meaalofa i lona tau. E tāua iā te oe se meaalofa pe a e fiafia i ai pe e faamalieina ai foʻi oe.
2 E iai se meaalofa e sili atu na i lo o se mea o e moomoo i ai. O se meaalofa a le Atua mo tagata. E anoanoaʻi mea ua foaʻi mai e Ieova mo i tatou, a o lana meaalofa silisili o le taulaga lea a lona Alo, o Iesu Keriso. (Faitau le Mataio 20:28.) O le a tatou aʻoaʻoina i lenei mataupu, o le togiola o le meaalofa aupito i tāua lea mo oe, auā e matuā faafiafiaina ma faamalieina ai oe. O le togiola o le auala silisili lea ua faaalia ai le alofa o Ieova mo oe.
O LE Ā LE TOGIOLA?
3 E ala i le togiola, ua laveaʻi ai pe e faaola ai e Ieova tagata mai le agasala ma le oti. (Efeso 1:7) Ina ia malamalama i le aʻoaʻoga lenei a le Tusi Paia, seʻi toe tepa i le mea na tupu i le faatoʻaga o Etena. E pau le auala e tatou te talisapaia ai le matuā tāua o le togiola, o lo tatou malamalama lea i le mea na melea e Atamu ina ua agasala.
4 Ina ua faia Atamu, na foaʻi i ai e Ieova se mea e sili ona tāua, o le ola lelei atoatoa. Ia tomānatu i lenā mea. Ona na lelei atoatoa le tino ma le mafaufau o Atamu, o lona uiga e lē maʻi, pe faasolo ina matua pe oti foʻi. Talu ai o ia o se tagata lelei atoatoa, na iai sa laʻua faiā faapitoa ma Ieova. Ua taʻua i le Tusi Paia o Atamu o se “atalii o le Atua.” (Luka 3:38) Na māfana le faiā a Atamu ma Ieova le Atua, e pei o se atalii ma se tamā alofa. Na fetalai mai Ieova i lona atalii i le lalolagi, ma faatonu Atamu i galuega faamalieloto ma mea e tatau ona ia faia.—Kenese 1:28-30; 2:16, 17.
5 Na faia Atamu i le “faatusa o le Atua.” (Kenese 1:27) E lē o le uiga o lenā mea faapea e tutusa foliga o Atamu ma le Atua. E pei ona tatou iloa mai le Mataupu 1 o le tusi lenei, o Ieova o le Agaga lava ia. (Ioane 4:24) E leai sona tino aano ma ivi. O le faia i le faatusa o le Atua, o lona uiga na faia Atamu ma tuu i ai uiga o le Atua e pei o le alofa, atamai, faamasinotonu ma le malosi. Na pei foʻi Atamu o le Atua talu ai sa tuuina atu iā te ia le saʻolotoga e filifili ai. Sa lē pei Atamu o se masini e fai le mea ua faapolokalameina e fai. Na mafai ona filifili Atamu mo ia lava i le mea e saʻo ma le mea e sesē. Ana usitai Atamu i le Atua, semanū e ola e faavavau i le Parataiso i le lalolagi.
6 Ina ua agasala Atamu i le Atua ma faasalaina i le oti, e ogaoga iʻuga na oo i ai. Ona o lana agasala, na ia melea ai lona ola lelei atoatoa ma faamanuiaga na semanū na te maua. (Kenese 3:17-19) Ae pagā lea, na melea e Atamu lona ola manuia ma soifua manuia o ē na tupuga mai iā te ia. Fai mai le Afioga a le Atua: “E pei ona oo mai o le agasala i le lalolagi ona o le tagata e toʻatasi [Atamu], o le oti foʻi ona o le agasala, ona oo mai ai lea o le oti i tagata uma auā ua agasala uma lava.” (Roma 5:12) Ioe, ua tuufaasolo mai iā i tatou uma le agasala a Atamu. O le pogai lea ua taʻua ai i le Tusi Paia, na “faatauina atu” e Atamu ia lava ma lana fanau e fai ma pologa i le agasala ma le oti. (Roma 7:14) Ua leai se faamoemoe o Atamu ma Eva, ona sa lē usitai ma le loto i ai i le Atua. Ae faapefea a laʻua fanau e aofia ai ma i tatou?
7 Ua laveaʻi e Ieova tagata e ala i le togiola. O le ā lenei mea e taʻua o le togiola? E lua mea e aofia ai i se togiola. Muamua, o le togiola o se tau e totogi e faamatuu pe e toe faatau mai ai se mea. E mafai ona faatusa i se tupe e totogi e faasaʻoloto ai se pagota o le taua. Lona lua, o le togiola o se mea e ufiufi ai pe totogi ai le tau o se mea. E pei o se tupe e totogi e taui ai se tasi na lavea po o se mea ua faaleagaina. O se faaaʻoaʻoga, a leaga se mea i se tagata, e tatau ona ia totogia se tupe e talafeagai pe e tutusapau ma le tau o mea ua faaleagaina.
8 E faapefea la ona toe totogi le mea ua melea e Atamu mo i tatou uma, ma faasaʻoloto ai i tatou mai le pologa i le agasala ma le oti? O le a tatou iloiloina le togiola na saunia e Ieova, ma aogā o le togiola mo oe.
LE AUALA NA SAUNIA AI E IEOVA LE TOGIOLA
9 E lē mafai e se ola lē lelei atoatoa, ona totogia le ola lelei atoatoa lea na melea e Atamu. (Salamo 49:7, 8) E manaʻomia se ola e tutusapau ma le ola na melea e Atamu. E talafeagai lenā ma le taʻiala amiotonu i le Afioga a le Atua: “O le ola e sui ai le ola.” (Teuteronome 19:21) O le ā la e mafai ona totogi ai le ola lelei atoatoa lea na melea e Atamu? E manaʻomia le ola lelei atoatoa o se isi tagata, “e fai ma togiola e fetaui lelei.”—1 Timoteo 2:6.
10 Na faapefea ona saunia e Ieova le togiola? Na ia auina mai se tasi o ona atalii agaga lelei atoatoa i le lalolagi. E leʻi auina mai e Ieova so o se atalii. Na ia auina mai lona Alo pele e toʻatasi. (Faitau le 1 Ioane 4:9, 10.) Na finagalo malie lenei Alo e tuua lona afioaga i le lagi. (Filipi 2:7) E pei ona tatou iloa mai le mataupu ua teʻa o lenei tusi, na faia e Ieova se vavega ma tuuina mai le soifua o lona Alo i le manava o Maria. E ala i le agaga paia o le Atua, na fanau mai ai Iesu o se tagata lelei atoatoa e aunoa ma se agasala.—Luka 1:35.
11 E faapefea i se tagata e toʻatasi ona fai ma togiola mo tagata e toʻatele, ioe, le faitau miliona o tagata? O le ā foʻi le māfuaaga ua agasala ai le faitau miliona o tagata? Ia manatua, na melea e Atamu le ola lelei atoatoa ina ua agasala. O le pogai lea ua lē lelei atoatoa ai lana fanau. E pau le mea ua maua e tagata mai iā Atamu, o le agasala ma le oti. O loo taʻua i le Tusi Paia Iesu o “le Atamu mulimuli,” lea e lelei atoatoa e aunoa ma se agasala. (1 Korinito 15:45) A fua i ai, na suitulaga Iesu iā Atamu ina ia faaolaina ai i tatou. O le usiusitai i le Atua, na foaʻi mai ai e Iesu lona soifua lelei atoatoa e totogi ai le agasala a Atamu. Ua maua le faamoemoe o tagata na tupuga mai iā Atamu, ona o Iesu.—Roma 5:19; 1 Korinito 15:21, 22.
12 Ua faamatala auʻiliʻili i le Tusi Paia puapuaga na lutia ai Iesu a o leʻi maliu. Na sasa faamoʻamoʻa, tutuʻi i le laau e faapuapuagatia ai, ma maliu tigā ai. (Ioane 19:1, 16-18, 30; Faaopoopoga “Le Pogai e Lē Faaaogā ai e Kerisiano Moni le Koluse i la Latou Tapuaʻiga”) Aiseā na tatau ai ona matuā puapuagatia Iesu? I se isi mataupu o lenei tusi, o le a tatou iloa ai na fesiligia e Satani pe e iai ni auauna a Ieova o le a faamaoni pea iā te ia, e ui i tofotofoga. O le faaauau ona faamaoni o Iesu e ui i le ogaoga o mafatiaga, na ia tuuina atu ai se tali sili ona lelei i luʻi a Satani. Na faamaonia e Iesu e mafai lava ona filifili se tagata lelei atoatoa ia usiusitai i le Atua, po o ā lava faaosoosoga a le Tiapolo. Maʻeu le soisoi fiafia o le finagalo o Ieova ona o le faamaoni o lona Alo pele!—Faataoto 27:11.
13 Na faapefea ona totogi le togiola? I le 33 T.A. iā Nisani 14 e tusa ai ma le kalena faa-Iutaia, e leʻi taofia e le Atua le fasiotia o lona Alo lelei atoatoa e aunoa ma se agasala. E “na o le faatasi lava” ona faia e Iesu le taulaga i lona tino lelei atoatoa. (Eperu 10:10) I le aso lona tolu talu ona maliu, na toe faatūina ai o ia e Ieova i se tino agaga. Ina ua afio aʻe Iesu i le lagi, na ia tauaao atu loa i le Atua le tāua o lona soifua lelei atoatoa, lea na fai ma togiola e sui ai le fanau a Atamu. (Eperu 9:24) Na talia e Ieova le tāua o le taulaga a Iesu e fai ma togiola, lea e manaʻomia ina ia laveaʻi ai tagata mai le nofo pologa i le agasala ma le oti.—Faitau le Roma 3:23, 24.
AOGĀ O LE TOGIOLA MO OE
14 E ui ina tatou agasala, ae e mafai ona faaʻoaina i tatou i faamanuiaga, ona o le togiola. Seʻi tatou talanoa i aogā o lenei meaalofa mai le Atua i le taimi nei ma i le lumanaʻi.
15 Faamagaloina o agasala. E faigatā ona tatou faia le mea saʻo ona o le tino augavale. Tatou te agasala uma a lē i upu o mea e fai. Peitaʻi, e mafai ona ʻfaamagaloina a tatou agasala’ ona o le taulaga a Iesu. (Kolose 1:13, 14) E tatau ona tatou salamō moni ina ia faamagaloina i tatou. E tatau foʻi ona tatou ole atu ma le lotomaulalo iā Ieova ia faamagalo i tatou, e ala i le faatuatua i le taulaga a lona Alo.—Faitau le 1 Ioane 1:8, 9.
16 Lotofuatiaifo mamā i luma o le Atua. Tatou te lotovaivai pe a lē lelei o tatou lotofuatiaifo, ma lagona ai ua leai so tatou aogā. Ona o le faamagaloina e ala i le togiola, ua tuu mai ai e Ieova le avanoa ina ia tapuaʻi atu iā te ia i se lotofuatiaifo mamā, e ui ina tatou lē lelei atoatoa. (Eperu 9:13, 14) Tatou te maua ai le saʻolotoga e talanoa atu ai iā Ieova. E mafai ona tatou faalatalata atu e lē aunoa iā te ia i le tatalo. (Eperu 4:14-16) O le faaauau ona iai o se lotofuatiaifo mamā, e maua ai le filemu o le mafaufau, lotomalie ma le fiafia.
17 Faamoemoe e ola e faavavau i le parataiso i le lalolagi. Ua faapea mai le Roma 6:23: “O le totogi o le agasala o le oti lea, a o le meaalofa a le Atua o le ola e faavavau lea, e ala iā Keriso Iesu lo tatou Alii.” I le Mataupu e 3 o lenei tusi, na taʻua ai faamanuiaga o le Parataiso o loo fotuaʻi mai i luga o le lalolagi. (Faaaliga 21:3, 4) O le maliu o Iesu, ua mafai ai ona maua na faamanuiaga, e aofia ai le ola e faavavau ma le soifua mālōlōina lelei atoatoa. Ina ia tofo i na faamanuiaga, e tatau ona tatou talisapaia lenei meaalofa o le togiola.
E FAAPEFEA ONA ILOA LOU TALISAPAIA?
18 Aiseā e ao ai ona tatou matuā lotofaafetai iā Ieova mo le togiola? E tāua tele se meaalofa aemaise pe a tele le taimi, taumafaiga po o tupe na alu i le tapenaga o lenā meaalofa. E faagaeetia o tatou loto pe a tatou iloa, o se meaalofa o se faailoaga mai o le alofa faapelepele o lē na aumai ai le meaalofa iā i tatou. O le togiola o le meaalofa silisili, auā e matuā pele iā Ieova lē na ia auina mai e fai le togiola. Fai mai le Ioane 3:16: “O le alofa tele o le Atua i le lalolagi, na ia foaʻi mai ai lona Atalii e toʻatasi.” O le togiola o le faamaoniga silisili lea o le alofa o Ieova mo i tatou. E faamaonia ai foʻi le alofa o Iesu, i lona finagalo malie e tuuina mai lona soifua e sui aʻi i tatou. (Faitau le Ioane 15:13.) O le togiola ua tatou mautinoa ai e alolofa Ieova ma lona Alo iā i tatou.—Kalatia 2:20.
19 E faapefea ona e talisapaia le meaalofa a le Atua o le togiola? Muamua lava, ia taumafai ia iloa Ieova, o Lē na foaʻi maia le togiola. (Ioane 17:3) E mafai ona e iloa atili o ia pe a e suʻesuʻeina le Tusi Paia faatasi ma le tusi lenei. A e iloa lelei Ieova, o le a e alofa atili ai iā te ia. Ona o lou alofa mo ia, o le a e manaʻo ai e faafiafia lona finagalo.—1 Ioane 5:3.
20 Ia faatuatua i le taulaga a Iesu. Ua taʻua i le Tusi Paia e uiga iā Iesu: “O lē e faatuatua i le Alo e maua e ia le ola e faavavau.” (Ioane 3:36) E faapefea ona tatou faatuatua iā Iesu? E lē lava le na o upu. Ua taʻua i le Iakopo 2:26: ʻE mate le faatuatua pe a leai ni galuega.’ Ioe, e iloa le faatuatua i “galuega” po o mea e fai. O se tasi o auala e faatuatua ai iā Iesu, o le faaaʻoaʻo lea iā te ia i upu ma mea e fai.—Ioane 13:15.
21 Auai i le faamanatuina o le Talisuaga Afiafi a le Alii i tausaga taʻitasi. I le afiafi o Nisani 14, 33 T.A., na fai ai e Iesu se faamanatuga faapitoa lea e taʻua i le Tusi Paia, o le “talisuaga afiafi a le Alii.” (1 Korinito 11:20; Mataio 26:26-28) E taʻua foʻi lenei talisuaga o le Faamanatuga o le maliu o Keriso. Na faatulaga e Iesu lenei Faamanatuga ina ia manatua ai e ona aposetolo ma Kerisiano moni uma lava, lana taulaga na fai ma togiola ina ua maliu o se tagata lelei atoatoa. Na poloaʻi Iesu: “Ia faia pea lenei mea e fai ma faamanatuga iā te aʻu.” (Luka 22:19) O le faamanatuina o le Faamanatuga, e tatou te manatua ai le alofa o Ieova ma Iesu e ala i le togiola. Tatou te talisapaia le togiola pe a tatou auai i tausaga taʻitasi i le Faamanatuga o le maliu o Iesu.
22 O le togiola o se meaalofa tāua mai iā Ieova. (2 Korinito 9:14, 15) O lenei meaalofa lē mafaatusalia e aogā foʻi i ē ua maliliu. O le a faamatalaina lenā mea i le Mataupu e 6 ma le 7.
[Faaopoopoga i lalo]
Ina ia maua nisi faamatalaga i le Talisuaga Afiafi a le Alii, tagaʻi i le Faaopoopoga “O le Talisuaga Afiafi a le Alii, o se Aso Faamanatu e Viia ai le Atua.”
AʻOAʻOGA A LE TUSI PAIA
▪ Ua laveaʻia e Ieova tagata mai le agasala ma le oti, e ala i le togiola.—Efeso 1:7.
▪ Na saunia e Ieova le togiola ina ua auina mai lona Alo e toʻatasi i le lalolagi e maliu mo i tatou.—1 Ioane 4:9, 10.
▪ O le togiola ua faamagalo ai a tatou agasala, maua ai se lotofuatiaifo mamā, ma le faamoemoe e ola ai e faavavau.—1 Ioane 1:8, 9.
▪ Tatou te talisapaia le togiola e ala i le iloa o Ieova, ia faatuatua i le taulaga a Iesu, ma auai i le Talisuaga Afiafi a le Alii.—Ioane 3:16.
[Fesili mo le Suʻesuʻega]
1, 2. (a) O le ā le itu e tāua ai se meaalofa iā te oe? (e) Aiseā ua avea ai le togiola ma meaalofa aupito i tāua mo oe?
 3. O le ā le togiola, ma o le ā e tatau ona tatou malamalama i ai ina ia talisapaia le matuā tāua o le togiola?
 4. O ā itu na lelei atoatoa ai le ola o Atamu?
 5. O le ā le uiga o le tala a le Tusi Paia na faia Atamu i le “faatusa o le Atua”?
 6. O le ā na melea e Atamu ina ua lē usitai i le Atua, ma na faapefea ona aafia ai lana fanau?
7, 8. O ā mea e lua e aofia ai i se togiola?
 9. O le ā le mea na manaʻomia e fai ma togiola?
10. Na faapefea ona saunia e Ieova le togiola?
11. E faapefea i se tagata e toʻatasi ona fai ma togiola mo le faitau miliona o tagata?
12. O le ā na faamaonia i mafatiaga o Iesu?
13. Na faapefea ona totogi le togiola?
14, 15. Ina ia ʻfaamagaloina a tatou agasala,’ o le ā e tatau ona tatou faia?
16. Aiseā ua mafai ai ona tatou tapuaʻi i le Atua i se lotofuatiaifo mamā, ma aiseā e tāua ai?
17. O ā faamanuiaga e mafai ona maua ona na maliu Iesu mo i tatou?
18. Aiseā e ao ai ona tatou lotofaafetai iā Ieova mo le meaalofa o le togiola?
19, 20. E faapefea ona e talisapaia le meaalofa a le Atua o le togiola?
21, 22. (a) Aiseā e ao ai ona tatou auai i tausaga taʻitasi i le faamanatuina o le Talisuaga Afiafi a le Alii? (e) O le ā le mea o le a faamatalaina i le Mataupu e 6 ma le 7?
[Ata i le itulau 52]
Na foaʻi mai e Ieova lona Alo e toʻatasi e togiola ai i tatou
[Ata i le itulau 54]
O se tasi o auala e te talisapaia ai le meaalofa a Ieova o le togiola, o le taumafai lea ia iloa o ia
​​​









^ ***bh itu. 27-36 O le ā le Finagalo o le Atua mo le Lalolagi?***
MATAUPU 3
O le ā le Finagalo o le Atua mo le Lalolagi?
O le ā le finagalo o le Atua mo tagata?
O ā tuuaʻiga ua faia e faatatau i le Atua?
O le a faapeʻī le olaga i le lalolagi i le lumanaʻi?
E MATUĀ matagofie le finagalo o le Atua mo le lalolagi. O lona finagalo ia tumu le lalolagi i tagata fiafia e ola mālōlōina. Ua taʻua i le Tusi Paia, na ʻtotōina e Ieova le Atua le faatoʻaga i Etena’ ma faatupu ai “ituaiga eseese o laau, e matagofie i le vaai ma lelei i le ʻai.” Ina ua uma ona faia e le Atua Atamu ma Eva, na ia tuu i laʻua i lenā nofoaga matagofie ma fetalai i ai: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina.” (Kenese 1:28; 2:8, 9, 15) Na finagalo le Atua ia fanafanau tagata ma faalauaʻitele atu lo latou nofoaga matagofie, ina ia soo ai le lalolagi atoa, ma latou tausia manu.
2 O le ā sou taofi, pe e taunuu le finagalo o le Atua ina ia ola tagata i se parataiso i le lalolagi? Na tulei le Atua: ʻUa ou fai atu ai; ou te faia lava.’ (Isaia 46:9-11; 55:11) Ioe, e faia e le Atua mea ua ia finagalo i ai! Ua fetalai o ia, “na ia lē foafoaina fua” le lalolagi ae “na ia faia ina ia ʻainā.” (Isaia 45:18) O ai na finagalo le Atua e soifua i le lalolagi? O le ā le umi na finagalo o ia, ia latou soifua ai i le lalolagi? E maua le tali i le Tusi Paia: “E fai lava le lalolagi mo ē e amiotonu, e nonofo ai pea i latou e oo i le faavavau.”—Salamo 37:29; Faaaliga 21:3, 4.
3 E moni e leʻi taunuu lenei mea. O loo mamaʻi ma feoti tagata, ma i nisi taimi e fefasiotiaʻi ai lava i latou. Na iai le mea na tupu. E leʻi finagalo le Atua i tulaga malaia o le lalolagi e pei ona iai nei! O le ā le mea na tupu? Aiseā ua lē taunuu ai le finagalo o le Atua? E lē maua le tali i se tusi o talafaasolopito, auā na amata le faalavelave i le lagi.
LE AUALA NA AVEA AI SE TASI MA FILI
4 Ua taʻua i le tusi o Kenese, le iai o se tasi na tetee i le Atua i le faatoʻaga o Etena. Ua taʻua o ia “o le gata,” peitaʻi e lē o ia o se gata. Ua faaalia i le tusi o Faaaliga o ia o lē “ua igoa foʻi i le Tiapolo ma Satani, o lē ua faasesēina le lalolagi atoa.” Ua taʻua foʻi o ia “o le uluaʻi gata.” (Kenese 3:1; Faaaliga 12:9) Na tautala atu lenei agelu malosi iā Eva e ala i se gata, e pei ona mafai e se tagata poto ona faafoliga atu o loo tautala se pepe meataalo o loo ia uuina. Ae o le mea moni, o le tagata e ona le leo lea o loo faalogoina. E lē taumatea na iai lenei agelu a o faia e le Atua le lalolagi mo tagata.—Iopu 38:4, 7.
5 Talu ai e lelei atoatoa mea uma na faia e Ieova, o ai la na faia le “Tiapolo” lea e igoa foʻi iā “Satani”? O le tali, o se tasi o agelu malosi a le Atua na ia avea o ia lava ma Tiapolo. Na faapefea ona tupu o lenā mea? I aso nei, e mafai ona avea se tagata faamaoni ma tagata gaoi i se taimi mulimuli ane. E faapefea ona tupu o lenā mea? Ua tuʻinanau lona loto i se mea sesē. Afai e faaauau ona ia mafaufau pea i ai, o le a matuā malosi ai lenā tuʻinanauga sesē. E maua loa la le avanoa, na te ono faatinoina le mea leaga o loo ia tuʻinanau i ai.—Faitau le Iakopo 1:13-15.
6 O le mea lenā na tupu iā Satani le Tiapolo. E lē taumatea na ia faalogo a o fetalai atu le Atua iā Atamu ma Eva, ia fanafanau ma faatumu le lalolagi. (Kenese 1:27, 28) E foliga mai na manatu Satani, e lelei pe a tapuaʻi atu tagata iā te ia na i lo le Atua! Ua tuʻinanau o ia i se mea sesē! Mulimuli ane na ia ʻolegia Eva e ala i le faia o se tala pepelo e uiga i le Atua. (Faitau le Kenese 3:1-5.) O le pogai lea ua avea ai o ia ma “Tiapolo,” o lona uiga “o Lē e taufaaleaga.” Na avea ai foʻi o ia ma “Satani,” o lona uiga “o Lē e tetee.”
7 Ona o tala pepelo ma tala taufaasesē a Satani le Tiapolo, na māfua ai ona lē usiusitai Atamu ma Eva i le Atua. (Kenese 2:17; 3:6) Na iʻu ina feoti i laʻua e pei ona fetalai i ai le Atua pe a lē usiusitai. (Kenese 3:17-19) Talu ai na lē toe lelei atoatoa Atamu ina ua agasala, ua tuufaasolo mai ai le agasala i ē uma na tupuga mai iā te ia. (Faitau le Roma 5:12.) Seʻi fai se faaaʻoaʻoga i se ʻapa tao falaoa. Pe afai e omo le ʻapa, o le ā e tupu i falaoa taʻitasi e tao i le ʻapa? E omo uma falaoa pe e lē lelei atoatoa. Ua faapena foʻi ona tuufaasolo mai i tagata uma le agasala a Atamu. O le pogai lea ua matutua ma feoti ai tagata.—Roma 3:23.
8 Na fouvale Satani i le Atua ina ua ia uunaʻia Atamu ma Eva e agasala i le Atua. Na ia fōua le pule a le Atua. E peiseaʻī na fai mai Satani: ʻE lē lelei le pule a le Atua. O ia o le pepelo ma e lē manaʻo e manuia tagata. E lē manaʻomia e tagata le pule a le Atua. E mafai lava ona latou filifilia le mea lelei ma le mea leaga mo i latou. E manuia tagata pe a ou pule iā te i latou.’ O le a faapefea ona tauaao e le Atua nei tuuaʻiga taufaaleaga? Ua manatu isi, sa tatau ona faaumatia e le Atua i le taimi lava lenā ē na fouvale iā te ia. Peitaʻi, pe faamata e foʻia ai tuuaʻiga a Satani? Pe e faamaonia ai le saʻo o le pule a le Atua?
9 Ona o ia o le Atua e matuā fai mea tonu, na te leʻi faaumatia ai i le taimi lava lenā ē na fouvale iā te ia. Na finagalo le Atua ia tuu se taimi e tali ai tuuaʻiga a Satani i se auala faamalieloto, ma faamaonia ai e pepelo le Tiapolo. O lea la, na tuu e le Atua le avanoa i tagata e fai ai a latou lava pulega mo se taimi, i lalo o taaʻiga a Satani. O le a iloilo i le Mataupu e 11 le māfuaaga na faia ai e Ieova lenā mea, ma le pogai ua umi ai se taimi e lē o foʻia nei tuuaʻiga. Ae e lelei ona manatunatu i fesili nei: Pe na tatau ona talitonu Atamu ma Eva iā Satani, o lē na te leʻi faia lava se mea lelei mo i laʻua? Pe na tatau ona la talitonu e pepelo Ieova, e ui o Ieova na faia mea uma mo i laʻua? Ana faapea na e iai i lenā taimi, o le ā se mea e te faia?
10 E lelei le mafaufau i fesili nei, auā o loo aafia ai foʻi i tatou i aso nei i tuuaʻiga faapena. Ioe, e mafai ona e lagolagoina Ieova i lana tali atu i tuuaʻiga a Satani. E mafai ona fai Ieova ma ou Pule ma fesoasoani e faaalia ai e pepelo Satani. (Salamo 73:28; faitau le Faataoto 27:11.) O le mea e faanoanoa ai, e toʻaitiiti lava tagata o loo lagolagoina Ieova. O lea la, ua tulaʻi mai ai se fesili tāua, pe e faamaonia e le Tusi Paia o loo pulea e Satani lenei lalolagi?
O AI LE PULE O LENEI LALOLAGI?
11 Na silafia lelei e Iesu, o Satani o le pule o lenei lalolagi. Na faaali atu e Satani iā Iesu “malo uma o le lalolagi ma o latou mamalu.” Ona folafola atu lea e Satani iā Iesu: “Ou te avatu nei mea uma iā te oe, pe afai e tau lava ina e faapaʻū ma tapuaʻi mai iā te aʻu.” (Mataio 4:8, 9; Luka 4:5, 6) Manatu mai i le mea lenei. Pe e avea lenei folafolaga o se faaosoosoga iā Iesu pe ana lē pulea e Satani malo nei? E leʻi tetee Iesu i le manatu e faapea o Satani e ana malo nei o le lalolagi. E mautinoa lava, e faia faapea e Iesu pe ana faapea e lē o Satani e pulea malo nei.
12 E moni o Ieova le Atua e ou le malosi uma lava, o ia na faia le lagi ma le lalolagi matagofie. (Faaaliga 4:11) Ae e lē o taʻua i le Tusi Paia o Ieova le Atua po o Iesu Keriso, le pule po o le alii o lenei lalolagi. O le mea moni, na fetalai Iesu o Satani o “le pule o lenei lalolagi.” (Ioane 12:31; 14:30; 16:11) Ua taʻua foʻi i le Tusi Paia, o Satani le Tiapolo o le “atua o lenei faiga o mea a le lalolagi.” (2 Korinito 4:3, 4) Na tusi le aposetolo o Ioane e faatatau i lē e tetee, o Satani lea: “O le lalolagi atoa o loo nofo toʻilalo i le pule a lē o loo leaga.”—1 Ioane 5:19.
LE AUALA E TAFIESEA AI LE LALOLAGI A SATANI
13 O loo faasolo ina leaga le lalolagi i tausaga taʻitasi. Ua tumu le lalolagi i taua, le ʻaufaipolotiki lē faamaoni, o taʻitaʻi lotu pepelo, ma tagata solitulafono. Ua lē mafai ona toe faaleleia le lalolagi. Ua faailoa mai e le Tusi Paia, ua toeitiiti ona aveesea lea e le Atua lenei lalolagi amioleaga, e ala i lana taua o Amaketo. O le a suia i se lalolagi fou e mau ai tagata amiotonu.—Faaaliga 16:14-16.
14 Na tofia e Ieova le Atua Iesu Keriso e Pule i Lona Malo faalelagi. Ua leva ona valoia mai i le Tusi Paia: ʻUa fanau mai mo i tatou le tama, ua foaʻiina mai mo i tatou le atalii; ma o le a i luga o lona tauʻau le pulega [malo] a se perenise. O le a faaigoa o ia o le Perenise o le Filemu. E leai se mea e gata mai ai le tele o lana pulega o se perenise atoa ma le filemu.’ (Isaia 9:6, 7) E tusa ai ma lenei malo, na aʻoaʻoina e Iesu ona soo ia tatalo e faapea: “Ia oo mai lou malo. Ia faia lou finagalo i le lalolagi, e pei ona faia i le lagi.” (Mataio 6:10) O le a tatou aʻoaʻoina mulimuli ane i lenei tusi, ua toe o se aga ona faaumatia loa lea e le Malo o le Atua, o malo uma o lenei lalolagi ma pulea ai le lalolagi. (Faitau le Tanielu 2:44.) Ona aumaia loa lea e le Malo o le Atua se parataiso i le lalolagi.
UA I FAITOTOʻA LE LALOLAGI FOU!
15 Ua faapea mai le Tusi Paia: ʻE tatou te faatalitali i le lagi fou ma le lalolagi fou, e tusa ma le folafolaga a le Atua, e mau ai le amiotonu.’ (2 Peteru 3:13; Isaia 65:17) I nisi taimi e faasino atu ai e le Tusi Paia le upu “lalolagi,” i tagata o loo soifua i le lalolagi. (Kenese 11:1) O lea la, o le “lalolagi fou” amiotonu, e faasino atu i tagata ua maua le finagalo malie o le Atua.
16 Na folafola mai e Iesu o le a maua e i latou e finagalo malie i ai le Atua, le meaalofa o le “ola e faavavau” i le lalolagi fou. (Mareko 10:30) Faamolemole suʻe ane lau Tusi Paia i le Ioane 3:16 ma le 17:3, ma faitau i fetalaiga a Iesu i mea e tatau ona tatou faia, ina ia maua ai le ola e faavavau. Ia tomānatu i mau o le Tusi Paia i itulau o loo sosoo mai i faamanuiaga o le a olioli ai tagata ua agavaa e maua lenā meaalofa matagofie mai le Atua, i le Parataiso o loo fotuaʻi mai.
17 E lē toe iai le amioleaga, taua, solitulafono ma faiga sauā. ʻE lē toe iai le tagata amioleaga; a o ē e agamalu, e fai mo i latou le lalolagi.’ (Salamo 37:10, 11) O le a iai le filemu auā e ʻfaaiʻuina e le Atua taua i tuluʻiga o le lalolagi.’ (Salamo 46:9; Isaia 2:4) E “tupu olaola ai lē e amiotonu, e tele foʻi le filemu seʻia leai se masina”—ioe, e manuia e faavavau!—Salamo 72:7.
18 O le a saogalemu tagata tapuaʻi o Ieova. Na filemu tagata Isaraelu i aso anamua ina ua usiusitai i le Atua. (Levitiko 25:18, 19) Maʻeu le matagofie o le ola i se Parataiso saogalemu faapena!—Faitau le Isaia 32:18; Mika 4:4.
19 E lē toe utiuti meataumafa. Na pese le faisalamo: “O le a tele saito i le laueleele; o le a fau ma soloi i tumutumu o mauga.” (Salamo 72:16) O le a faamanuia e Ieova le Atua ona tagata amiotonu, ma “e fua mai lava e le laueleele ona fua.”—Salamo 67:6.
20 O le a avea le lalolagi atoa ma parataiso. O le a iai fale fou ma togālaau matagofie i le lalolagi, lea sa muaʻi faaleagaina e tagata agasala. (Faitau le Isaia 65:21-24; Faaaliga 11:18) O le a faasolosolo ona faalauaʻitele atu le parataiso seʻia oo ina avea le lalolagi atoa ma nofoaga matagofie, e pei o le faatoʻaga o Etena. O le a ʻfaamafola le aao o le Atua ma faamalie le manaʻo o mea ola uma lava.’—Salamo 145:16.
21 O le a nonofo filemu tagata ma manu. O le a fafaga faatasi manu feʻai ma manu lalata. E lē toe fefe se tamaitiiti i se manu feʻai e pei ona iai i le taimi nei.—Faitau le Isaia 11:6-9; 65:25.
22 O le a lē toe iai se tagata e maʻi. Ona o Iesu o le Pule o le Malo o le Atua, e tele atu faamālōlōga o le a ia faia na i lo le taimi na soifua ai i le lalolagi. (Mataio 9:35; Mareko 1:40-42; Ioane 5:5-9) “E lē fai mai foʻi se tasi ua nofo ai: ʻOu te maʻi.’”—Isaia 33:24; 35:5, 6.
23 O le a toetutū ē pele ua maliliu, ma le faamoemoe e ola e faavavau. O le a toetutū ē uma ua maliliu o loo manatuaina e le Atua. “E toetutū mai tagata amiotonu ma tagata amiolētonu.”—Galuega 24:15; faitau le Ioane 5:28, 29.
24 Maʻeu se lumanaʻi matagofie mo ē e filifili e aʻoaʻo e uiga i Lē na faia mea uma lava o Ieova le Atua, ma auauna iā te ia! O le parataiso lea o le a iai i le lalolagi i le lumanaʻi na fetalai i ai Iesu, ina ua folafola atu i le tagata solitulafono na tautau i ona autafa: “O le a ta faatasi ma oe i le Parataiso.” (Luka 23:43) E tāua ona tatou iloa atili Iesu Keriso, o lē o le a auala mai ai nei faamanuiaga.
AʻOAʻOGA A LE TUSI PAIA
▪ O le a faataunuuina le finagalo o le Atua e avea le lalolagi ma parataiso.—Isaia 45:18; 55:11.
▪ O Satani o le pule o lenei lalolagi.—Ioane 12:31; 1 Ioane 5:19.
▪ O le a faaʻoaina tagata i faamanuiaga a le Atua i le lalolagi fou o loo fotuaʻi mai.—Salamo 37:10, 11, 29.
[Fesili mo le Suʻesuʻega]
 1. O le ā le finagalo o le Atua mo le lalolagi?
 2. (a) E faapefea ona tatou iloa o le a taunuu le finagalo o le Atua mo le lalolagi? (e) O le ā le tala a le Tusi Paia i le nonofo ai pea o tagata i le lalolagi?
 3. O ā tulaga malaia o loo iai i le lalolagi, ma o ā fesili ua tulaʻi mai ai?
4, 5. (a) O ai na tautala atu iā Eva e ala i se gata? (e) E faapefea ona avea se tagata faamaoni ma gaoi mulimuli ane?
 6. Na faapefea ona avea se agelu malosi a le Atua ma Satani le Tiapolo?
 7. (a) Aiseā na feoti ai Atamu ma Eva? (e) Aiseā ua matutua ma feoti ai tagata uma?
8, 9. (a) O le ā le tuuaʻiga e foliga mai sa faia e Satani? (e) Aiseā na lē faaumatia ai e Ieova i le taimi lava lenā ē na fouvale?
10. E faapefea ona e lagolagoina Ieova i lana tali atu i tuuaʻiga a Satani?
11, 12. (a) E faapefea i le faaosoosoina o Iesu ona faaalia ai, o Satani o le pule o lenei lalolagi? (e) O le ā se isi mea e faamaonia ai o Satani o le pule o lenei lalolagi?
13. Aiseā ua manaʻomia ai se lalolagi fou?
14. O ai ua tofia e le Atua e fai ma Pule i Lona Malo, ma na faapefea ona valoia mai lenei mea?
15. O le ā le “lalolagi fou”?
16. O le ā le meaalofa mai le Atua mo ē e maua lona finagalo malie, ma o le ā tatou te faia ina ia maua ai lenā meaalofa?
17, 18. E faapefea ona tatou mautinoa o le a filemu ma saogalemu le lalolagi atoa?
19. E faapefea ona tatou iloa o le a tele meataumafa i le lalolagi fou a le Atua?
20. Aiseā tatou te mautinoa ai o le a avea le lalolagi atoa ma parataiso?
21. O le ā e iloa ai o le a nonofo filemu tagata ma manu?
22. O le ā o le a tupu i maʻi?
23. Aiseā tatou te olioli ai ona o le toetū?
24. O le ā sou lagona i le ola ai i le Parataiso i le lalolagi?
[Ata i le itulau 30]
E lē mafai ona ofo e Satani malo o le lalolagi iā Iesu, pe ana lē o Satani e pulea na malo!
[Ata i le itulau 35]

^ ***bh itu. 57-65 O Fea o Iai Ē ua Maliliu?***
MATAUPU E ONO
O Fea o Iai Ē ua Maliliu?
O le ā e tupu pe a tatou feoti?
Aiseā tatou te feoti ai?
Pe e faamāfanafanaina i tatou pe a tatou iloa le mea moni i ē ua maliliu?
O FESILI nei ua autausagā o mafaufau i ai tagata. O ni fesili tāua. Po o le ā lava lo tatou tulaga ma po o fea foʻi tatou te nonofo ai, tatou te manatu mamafa uma i tali o fesili na.
2 I le mataupu ua teʻa, na tatou talanoa ai i le taulaga a Iesu lea e maua ai le ola e faavavau. Ua tatou iloa foʻi le valoaga a le Tusi Paia, “e lē toe iai se oti.” (Faaaliga 21:4) Ae o loo feoti pea tagata i aso nei. Ua fai mai le tupu poto o Solomona: “O ē ua ola ua latou iloa e oti i latou.” (Failauga 9:5) E mananaʻo tagata e faafualoa lo latou soifua. Ae e lē tuua ai le fia iloa po o le ā e tupu pe a tatou feoti.
3 Tatou te faavauvau pe a maliliu ē e pele iā i tatou. Tatou te ono fesili: ʻO le ā le mea ua tupu iā i latou? Po o puapuagatia? Po o latou iloa mai ea i tatou? Pe e mafai ona tatou fesoasoani i ai? Pe tatou te toe feiloaʻi ma i latou i se taimi o i luma?’ E taofi eseese lotu i tali o nei fesili. Fai mai isi lotu, e te alu i le lagi pe a e lelei, ae e faapuapuagatia oe i le afi pe a e leaga. Ua aʻoaʻoina e isi tapuaʻiga a oti le tagata, e alu i le nofoaga o agaga e faatasi ai ma ona tuaa. Ae fai mai isi lotu e ō tagata oti i nofoaga o agaga mo lo latou faamasinoga, ona toe ola mai lea i se isi tino.
4 E ioe uma lotu i le manatu lenei—e iai se vaega o le tagata e ola pea pe a oti le tino. Toetoe o lotu uma lava e talitonu, e faaauau ona tatou ola ma e mafai ona tatou vaai, faalogo ma mafaufau. Pe e fetaui lenā manatu? O o tatou faalogona ma manatunatuga e fesootaʻi i o tatou faiʻai. O le taimi lava tatou te feoti ai, ua lē toe ola ai foʻi o tatou faiʻai. O lea la, tatou te lē manatunatu ma lagona mea i se auala e lē mafaamatalaina pe a feoti, auā ua lē o toe ola o tatou faiʻai.
O LE Ā E TUPU I LE TAGATA PE A OTI?
5 E silafia e Ieova le mea e tupu i le tagata pe a oti, auā na Ia faia le mafaufau o le tagata. E silafia e Ieova le mea moni e uiga i le tagata pe a oti, lea o loo taʻua i lana Afioga le Tusi Paia. O le aʻoaʻoga manino lenei a le Tusi Paia: A oti le tagata, ua lē o toe ola. O le oti o le tuufaafeagai o le ola. E lē mafai e se tagata ua oti ona vaai, faalogo pe mafaufau. A tatou feoti, e leai se vaega o i tatou e ola pea. E leai so tatou agaga e lē mafai ona oti.
6 Ina ua uma ona faapea mai Solomona e iloa e ē o ola, e oti i latou, ona ia tusi mai lea: “A o ē ua oti, latou te lē iloa se mea.” Ona ia faamatala atili lea o lenā upu moni faavae i le faapea mai, e lē mafai e le tagata ua oti ona alofa pe ita, “e leai se galuega, po o ni fuafuaga, po o le poto, po o le atamai i le Tuugamau.” (Faitau le Failauga 9:5, 6, 10.) Ua taʻua foʻi i le Salamo 146:4, a oti le tagata ʻe faaumatia ona manatunatuga.’ E feoti uma lava tagata, ma e leai se vaega o le tagata e faasaoina pe a oti. O lo tatou ola e tai pei o le mumū o se mōlīgaʻo. A pē le mōlīgaʻo, e lē o toe mumū i se isi mea.
FETALAIGA A IESU E UIGA I LE TAGATA PE A OTI
7 Na fetalai Iesu e faatatau i le tulaga o le tagata pe a oti. O lana faamatalaga lenā na fai ina ua maliu lana uō o Lasalo. Na faapea atu o ia i ona soo: “O loo mālōlō [moe] la tatou uō o Lasalo.” Na manatu ona soo, na māfua ona fetalai Iesu o loo mālōlō po o loo moe Lasalo, ona o loo maʻi. Ae na sesē lo latou manatu. Na faamatala e Iesu: “Ua oti Lasalo.” (Faitau le Ioane 11:11-14.) Ia mātau mai, na fetalai Iesu o le oti e pei o le moe. E leʻi alu Lasalo i le lagi pe faapuapuagatia i se afi. E leʻi feiloaʻi foʻi i agelu po o ona tuaa. E lē gata i lea, e leʻi toe ola mai Lasalo i se tino o se isi tagata. Sa mālōlō o ia i le oti, e pei lava o se tagata ua moegase e aunoa ma ni miti. E iai foʻi isi taimi na faatusa ai e Iesu le oti i le moe. Ina ua faatūina e Iesu le afafine o Iairo, na fetalai o ia “e leʻi oti le teine, o loo moe.”—Luka 8:52, 53.
8 Pe na finagalo le Atua ia feoti tagata? E leai! Na faia e Ieova le tagata ia ola e faavavau i le lalolagi. E pei ona tatou aʻoaʻoina i lenei tusi, na tuu e le Atua le uluaʻi ulugalii i se parataiso matagofie. Na ia foaʻi atu iā i laʻua le ola lelei atoatoa. Na finagalo Ieova ia manuia i laʻua. Pe e iai se matua alofa e manaʻo e mafatia lana fanau i le ola matua ma le oti? E leai! E alofa Ieova i lana fanau ma finagalo e olioli e faavavau i le lalolagi. Fai mai le Tusi Paia e uiga i tagata: ʻUa tuu e Ieova le faavavau i o latou loto.’ (Failauga 3:11) Na faia i tatou e le Atua ma le faanaunauga ia ola e faavavau i le lalolagi. Ua ia faailoa mai foʻi le auala e maua ai le ola e faavavau.
LE POGAI UA MALILIU AI TAGATA
9 Aiseā la ua maliliu ai tagata? Ina ia tali le fesili, ia mafaufau i le mea na tupu a o ola Atamu ma Eva i le lalolagi. Ua faamatala e le Tusi Paia: “Ua faatutupuina e Ieova le Atua mai i le eleele o ituaiga eseese o laau, e matagofie i le vaai ma lelei i le ʻai.” (Kenese 2:9) E tasi le mea na faasā. Na tulei Ieova iā Atamu: “E mafai ona e ʻai i laau uma o le faatoʻaga ma e maʻona ai. A o le laau e iloa ai le lelei ma le leaga, aua neʻi e ʻai ai, auā o le aso e te ʻai ai, e te oti ai lava.” (Kenese 2:16, 17) E lē faigatā lenā faatonuga. E anoanoaʻi isi laau na mafai ona aai ai Atamu ma Eva. Ae ona o lenei faatonuga, na la maua ai se avanoa faapitoa e faafetai ai i le Atua, o Lē na foaʻi maia mea uma mo i laʻua, e aofia ai le ola lelei atoatoa. O le usiusitai i lenā faatonuga e faaalia ai foʻi lo la amanaʻia o le pule a le Atua, ma mananaʻo i lana taʻitaʻiga alofa.
10 Ae pagā lea, sa lē usiusitai le uluaʻi ulugalii iā Ieova. Na fesili Satani iā Eva e ala i se gata: “E moni ea na fetalai mai le Atua, e aua neʻi lua aai mai i fua o laau uma o le faatoʻaga?” Na tali i ai Eva: “O fua o laau o le faatoʻaga, e mafai ona ma aai ai. A o le fua o le laau o loo i le ogatotonu o le faatoʻaga, na fetalai mai le Atua, ʻAua lava neʻi oulua aai ai, aua foʻi neʻi oulua papaʻi i ai, ina neʻi oulua feoti.’”—Kenese 3:1-3.
11 Na fai atu Satani: “E lua te lē oti lava. Auā ua silafia e le Atua, o le aso lava lua te aai ai e pupula ai o oulua mata, ona pei ai lea o oulua o le Atua, e iloa le lelei ma le leaga.” (Kenese 3:4, 5) Na manaʻo Satani ia talitonu Eva e lelei le ʻai i le fua ua faasāina. Fai mai Satani e mafai ona filifili Eva i le mea e saʻo ma le mea e sesē, ma e pule lava Eva i le mea e manaʻo i ai. Na faapea mai foʻi Satani na pepelo Ieova i iʻuga e oo i ai pe a ʻai le fua. Na talitonu Eva iā Satani. Ua tago o ia i le fua ma ʻai ai. Na ia tuu atu le fua i lana tane ma ʻai ai foʻi o ia. Na la aai ai ma lo la iloa. Na iloa e Atamu ma Eva, o le mea tonu lenā na faasā e le Atua. Talu ai na la aai i le fua, ua la lē usiusitai ma le loto i ai i se faatonuga talafeagai toe faigofie. Na la manatu faatauvaa i le pule a lo laʻua Tamā o i le lagi. O lea la, sa leai lava se māfuaaga na ala ai ona lē āva Atamu ma Eva i Lē na faia i laʻua.
12 O se faaaʻoaʻoga: O le ā sou lagona pe ana e tausia se atalii po o se afafine, ae mulimuli ane lē usiusitai, lē āva ma lē alofa iā te oe? O se mea e nutimomoia ai lou loto. Pagā le nutimomoia o le finagalo o Ieova ina ua fouvale Atamu ma Eva iā te ia.
13 E leʻi finagalo Ieova e ola e faavavau Atamu ma Eva, ona ua lē usiusitai. Na la feoti e pei ona fetalai i ai le Atua. Na faamutaina le ola o Atamu ma Eva. E la te leʻi ō i se nofoaga o agaga. Tatou te iloa lenā mea, auā ina ua uma ona taʻusalaina e Ieova Atamu i le lē usiusitai, na ia fetalai atu: ʻE te toe foʻi atu i le eleele, auā na faia mai ai oe. Auā o le efuefu oe, e te toe foʻi atu lava i le efuefu.’ (Kenese 3:19) Na faia e le Atua Atamu mai le efuefu o le eleele. (Kenese 2:7) E leʻi ola Atamu i se isi taimi muamua atu. O lea la, ina ua fetalai Ieova o le a toe foʻi Atamu i le efuefu, o lona uiga o le a lē toe iai se Atamu. O le a toe avea Atamu ma efuefu lea na fai mai ai o ia.
14 Na semanū o loo feola pea Atamu ma Eva e oo mai i le asō, ae ona o le lē usiusitai i le Atua na la agasala ai ma feoti. O le māfuaaga ua tatou feoti ai, ona o le agasala ma le oti na tuufaasolo mai iā Atamu. (Faitau le Roma 5:12.) O le agasala e tai pei o se maʻi leaga ua tuufaasolo mai, e lē mafai ona sao mai ai se tagata. O le oti o le iʻuga lea o le agasala, o se mea e malaia ai. O le oti o le fili ae e lē o se uō. (1 Korinito 15:26) Maʻeu lo tatou faafetai iā Ieova i le saunia o le togiola, e laveaʻi ai i tatou mai lenei fili mataʻutia!
E AOGĀ LE ILOA O LE MEA MONI E UIGA I Ē UA MALILIU
15 E faamāfanafanaloto le aʻoaʻoga a le Tusi Paia e uiga i ē ua maliliu. E pei ona tatou aʻoaʻoina, e lē o mafatia pe puapuagatia ē ua maliliu. E lē tatau ona tatou fefefe i tagata ua oti, auā e lē mafai ona latou faia se mea leaga iā i tatou. Latou te lē manaʻomia se fesoasoani, ma e lē mafai foʻi ona latou fesoasoani mai. E lē mafai ona tatou talanoa ma i latou. E sesē faamatalaga a le toʻatele o taʻitaʻi lotu e faapea, e mafai ona latou fesoasoani i tagata ua oti. E masani ona avatu e tagata tupe i na taʻitaʻi lotu ona e talitonu i ai. A tatou iloa le mea moni, e lē faasesēina i tatou e tagata o loo faia na aʻoaʻoga pepelo.
16 Pe e talitonu lau tapuaʻiga i le aʻoaʻoga a le Tusi Paia e uiga i ē ua maliliu? E lē talitonu i ai le tele o lotu. Aiseā? Auā ua taaʻina e Satani a latou aʻoaʻoga. Ua faaaogā e Satani tapuaʻiga sesē ia faatalitonu ai tagata, latou te ola pea i le nuu o agaga pe a feoti. E tele isi aʻoaʻoga pepelo faapena ua faaaogā e Satani, e tataʻi ese ai tagata mai iā Ieova le Atua. I le ā le itu?
17 E pei ona taʻua muamua, fai mai isi taʻitaʻi lotu a oti le tagata amioleaga, e faapuapuagatia o ia e faavavau i le afi. E lē faamamaluina ai le Atua i lenei aʻoaʻoga. O Ieova o le Atua alofa, e lē mafai ona ia faapuapuagatiaina tagata e faavavau i se afi. (Faitau le 1 Ioane 4:8.) O le ā sou finagalo pe a faasala e se tagata se tamaitiiti faalogogatā e ala i le susunu o lima o le tamaitiiti? Pe faamata e te faaaloalo i lenā tagata? Pe e te fia masani i se tagata faapena? E matuā leai lava! E te manatu i ai o ia o se tagata matuā sauā. Ae e manaʻo Satani ia tatou talitonu, e faapuapuagatia e faavavau e Ieova tagata i le afi!
18 Ua faaaogā foʻi e Satani isi lotu e aʻoaʻo atu ai e faapea, a feoti tagata e avea i latou ma agaga ma e ao ona faaaloalogia ma faamamaluina e tagata ola. Fai mai lenei aʻoaʻoga, e avea agaga o tagata oti ma uō malolosi po o ni fili mataʻutia. Ua talitonu i ai le toʻatele. Latou te matataʻu, faaaloalo ma tapuaʻi atu i tagata ua feoti. Ae e ese le aʻoaʻoga a le Tusi Paia e faapea, o loo momoe ē ua maliliu, ma e ao ona tatou tapuaʻi tau lava o Ieova le Atua moni, o Lē na faia i tatou.—Faaaliga 4:11.
19 O le iloa o le mea moni e uiga i ē ua maliliu, e lē faasesēina ai oe i aʻoaʻoga pepelo a lotu. E fesoasoani foʻi e te malamalama ai i isi aʻoaʻoga a le Tusi Paia. O se faaaʻoaʻoga, a e iloa e lē ō tagata i se nofoaga o agaga pe a maliliu, e tatau la ona logolelei i lau faafofoga le faamoemoe o le ola e faavavau i se parataiso i le lalolagi.
20 Anamuā lava na fesili ai le tagata amiotonu o Iopu i le fesili lenei: “Pe a oti le tagata, pe e toe ola mai ea o ia?” (Iopu 14:14) Pe e mafai ea ona toe ola mai se tagata ua maliu? E matuā faamāfanafanaina i tatou i le aʻoaʻoga a le Tusi Paia e uiga i lenā mea, e pei ona faaalia i le mataupu o sosoo mai.
[Faaopoopoga i lalo]
Tagaʻi i le Faaopoopoga “Pe e Iai so Tatou Agaga e Lē Mafai Ona Oti?” mo se auʻiliʻiliga o le upu “agaga.”
AʻOAʻOGA A LE TUSI PAIA
▪ E lē mafai e se tagata ua oti ona vaai, faalogo pe manatunatu.—Failauga 9:5.
▪ O loo tofafā ē ua maliliu; e lē o puapuagatia.—Ioane 11:11.
▪ Ua tatou feoti ona o le agasala na tuufaasolo mai iā Atamu.—Roma 5:12.
[Fesili mo le Suʻesuʻega]
1-3. O ā fesili a tagata e uiga i ē ua maliliu, ma o ā tali a lotu eseese?
 4. O le ā le manatu e ioe i ai le tele o lotu e uiga i le tagata pe a oti?
5, 6. O le ā le aʻoaʻoga a le Tusi Paia e uiga i le tagata pe a oti?
 7. Na faapefea ona faamalamalama e Iesu le tulaga o le tagata ua oti?
 8. E faapefea ona tatou iloa e leʻi finagalo le Atua ia feoti tagata?
 9. O le ā na faasā e Ieova ona fai e Atamu, ma aiseā e lē faigatā ai lenā faatonuga?
10, 11. (a) Na faapefea ona lē usiusitai le uluaʻi ulugalii i le Atua? (e) Aiseā e matuiā ai le lē usiusitai o Atamu ma Eva?
12. O le ā se faaaʻoaʻoga e mafai ai ona tatou malamalama i le finagalo o Ieova ina ua fouvale Atamu ma Eva?
13. O le ā le fetalaiga a Ieova i le tulaga o Atamu pe a oti, ma o le ā lona uiga?
14. Aiseā ua tatou feoti ai?
15. Aiseā e faamāfanafanaloto ai le iloa o le mea moni e uiga i ē ua maliliu?
16. O ai o loo taaʻina aʻoaʻoga a le tele o tapuaʻiga, ma e faapefea?
17. Aiseā e lē faamamaluina ai le Atua i le aʻoaʻoga o le faapuapuagatia e faavavau o tagata i le afi?
18. O le ā le aʻoaʻoga pepelo a lotu ua māfua ai ona tapuaʻi i tagata ua feoti?
19. O le ā le isi aʻoaʻoga a le Tusi Paia e mafai ona tatou malamalama ai ona o le iloa o le mea moni e uiga i ē ua maliliu?
20. O le ā le fesili o le a tatou talanoaina i le mataupu o sosoo mai?
[Ata i le itulau 59]
Po o toe mumū i se isi mea le mōlīgaʻo?
[Ata i le itulau 60]
Na faia e Ieova tagata ia ola e faavavau i le lalolagi
[Ata i le itulau 62]
Na faia Atamu i le efuefu, ma na toe foʻi o ia i le efuefu
​​​



^ ***bh itu. 66-75 Le Faamoemoe mo Ē Pele ua Maliliu***
MATAUPU E FITU
Le Faamoemoe mo Ē Pele ua Maliliu
Pe faapefea ona tatou iloa o le a toe tutū mai ē ua maliliu?
O le ā le finagalo o Ieova i le toe tutū mai o ē ua maliliu?
O ai o le a toe tutū mai?
SEʻI faapea o loo e sola ese mai se fili leaga. E sili atu lona malosi ma lona saosaoa i lo oe. Ua e iloa le lē alofa o lenei fili, auā na e vaaitino a o ia fasiotia nisi o au uō. Ua e fiu e tamoʻe ae o loo latalata mai pea iā te oe. Ua foliga mai ua leai se mea e mafai ona fai. Peitaʻi, ua tulaʻi faafuaseʻi ane se tagata i ou autafa e laveaʻi iā te oe. E sili atu lona malosi na i lo lou fili, ma ua fai mai e fesoasoani iā te oe. Ioe, ua teʻa lou popole!
2 I se uiga talitutusa, e iai se fili o loo tuliloaina oe. O loo ia tuliloaina foʻi i tatou uma lava. E pei ona tatou aʻoaʻoina i le mataupu ua mavae, ua taʻua e le Tusi Paia le oti o le fili. E leai se isi e mafai ona sao mai i lenei fili. Ua tatou vāai a o aveesea e lenei fili ola o ē pele iā i tatou. Ae e sili atu le malosi o Ieova i lo le oti. O ia o le Atua alofa o Lē laveaʻi iā te i tatou, ma ua iai faamaoniga e mafai ona ia manumalo i lenei fili. Ua ia folafola mai o le a ia faaumatia e faavavau le oti. Ua aʻoaʻo e le Tusi Paia: ʻO le a faaumatia le fili mulimuli, o le oti lea.’ (1 Korinito 15:26) Maʻeu se tala fiafia!
3 Seʻi o tatou tilofaʻia aafiaga e oo mai pe a maliu sē e pele iā i tatou. O le faia faapea, o le a tatou malamalama ai i se mea tāua e faafiafia loto. Na folafola e Ieova e toe soifua mai ē ua maliliu. (Isaia 26:19) O le a toe tutū mai i latou. O le faamoemoe lenā o le toe tū.
PE A MALIU SĒ E PELE
4 Po ua maliu se tagata e te alofa i ai? E lē mafaamatalaina le tigā ma le ootia o o tatou faalogona. O taimi faapena e ao ai ona tatou saʻili i le Tusi Paia mo se faamāfanafanaga. (Faitau le 2 Korinito 1:3, 4.) Ua faailoa mai i le Tusi Paia le silafaga a Ieova ma Iesu e uiga i le oti. O Iesu lea na faailoaina mai lona Tamā, na malamalama lelei i tigā o le oti. (Ioane 14:9) A o iai i Ierusalema, na masani ona asiasi atu Iesu iā Lasalo ma ona tuafāfine o Maria ma Mareta, i le aai na lata ane o Petania. Na māfana la latou mafutaga. Fai mai le Tusi Paia: “E alofa Iesu iā Mareta, ma lona uso, ma Lasalo.” (Ioane 11:5) Ae na maliu Lasalo e pei ona tatou iloa i le mataupu ua teʻa.
5 O ā lagona o Iesu ina ua maliu lana uō? Fai mai le tala, na faatasi atu Iesu i aiga ma uō faavauvau o Lasalo. Na matuā ootia Iesu ina ua silasila atu iā i latou. “Ona ōi ai lea ma ua ootia lona finagalo.” E lē gata i lea, fai mai le tala na ʻtagi Iesu.’ (Ioane 11:33, 35) Pe na faanoanoa Iesu ona e leai sona faamoemoe? E leai. Na silafia e Iesu e iai le mea mataʻina o le a tupu. (Ioane 11:3, 4) Ae ui i lea, na ootia lava Iesu i faanoanoaga e māfua i le maliu o se tasi.
6 E iai le itu e lelei ai le faavauvau o Iesu. Ua tatou iloa ai, e lē fiafia Iesu ma lona Tamā o Ieova i le oti. E mafai ona faatoʻilaloina e Ieova le Atua le fili lenei! Seʻi tatou vaai i le mea na faia e Iesu e ala i le mana o le Atua.
“LASALO E, INĀ SAU IA I FAFO!”
7 Na teu Lasalo i se ana, ma na fetalai atu Iesu e aveese le maa na pupuni ai le gutu o le ana. E leʻi manaʻo i ai Mareta auā ua atoa aso e fā talu ona maliu Lasalo, ma e lē taumatea ua amata ona manogi lona tino. (Ioane 11:39) I le manatu o tagata, ua leai se isi mea e mafai ona fai.
8 Ona fuli ese lea o le maa ma ua alaga atu Iesu: “Lasalo e, inā sau ia i fafo!” Ona ā lea? “Ona sau ai lea i fafo o le tagata na oti.” (Ioane 11:43, 44) Maʻeu le olioli o tagata! Na iloa e tuafāfine, tauaiga, uō ma tuaoi o Lasalo ua oti o ia. Ae faauta, ua toe soifua mai Lasalo o lē e pele iā i latou! Atonu na faigatā ona latou talitonu i le mea ua tupu. Peitaʻi, e lē taumatea na latou feasogi fiafia iā Lasalo. Ioe, ua toʻilalo le oti!
9 E leʻi fetalai Iesu na ia faia lenei vavega ofoofogia i sona lava malosi. I lana tatalo a o leʻi valaau atu iā Lasalo, na taʻua manino ai e Iesu o le mana o Ieova na māfua ai ona toe tutū mai tagata. (Faitau le Ioane 11:41, 42.) E lē na o Lasalo na toe faatūina e ala i le mana o Ieova. O loo taʻua i le Tusi Paia isi tagata e toʻavalu na toe tutū e ala i vavega. O se mea faagaeeloto le faitau ma suʻesuʻe i nei tala. Ua tatou iloa ai e lē faailogatagata le Atua auā na ia faatutūina ē matutua ma ē iti, o tane ma fafine, o tagata Isaraelu ma tagata o nuu ese. Maʻeu le fiafia o tagata, e pei ona taʻua i nei tala! O se faaaʻoaʻoga, na “matuā olioli” mātua o se teineitiiti ina ua toe faatūina o ia e Iesu. (Mareko 5:42) Ioe, e lē galo iā i latou le mea lelei ua faia e Ieova mo i latou.
10 Ae na toe maliliu ē na faatutūina e Iesu. Po o lona uiga la, e leai se aogā na toe faatutūina ai i latou? E leai. O tala nei a le Tusi Paia ua faamaonia ai upu moni tāua, ma tatou maua ai le faamoemoe.
MEA E ILOA MAI TALA O LE TOE TŪ
11 Ua aʻoaʻo mai e le Tusi Paia “o ē ua oti, latou te lē iloa se mea.” (Failauga 9:5) E lē o ola i latou i se isi nofoaga, ma e lē malamalama foʻi i se mea. Ua faamaonia lenei mea i le tala iā Lasalo. Ina ua toe soifua mai Lasalo, pe na fai mai ea na alu i le lagi? Pe na ia taʻua le alu i se afi e faapuapuagatia ai? E leai. E lē o taʻua i le Tusi Paia ni tala faapena a Lasalo. Na “lē iloa se mea” e Lasalo i aso e fā na oti ai. Na moe o ia i le oti.—Ioane 11:11.
12 O le tala iā Lasalo tatou te iloa ai le moni o le toe tū, e lē o se talafatu. Na toe faatūina e Iesu Lasalo a o vaavaai ane le vao o tagata. E ui ina ʻinoʻino iā Iesu, ae e leʻi faafitia e taʻitaʻi lotu lenei vavega. Na latou fai mai: “O le ā sa tatou mea a fai, auā ua faia e lenei tagata [Iesu] le tele o faailoga?” (Ioane 11:47) E toʻatele tagata na ō atu e vaai iā Lasalo ina ua toe soifua mai. Na iʻu ina faatuatua le toʻatele o tagata iā Iesu. Na latou iloa i le mea na tupu iā Lasalo faamaoniga e iloa ai, na auina mai e le Atua Iesu. Ona o lea, na taupulepule ai nisi taʻitaʻi lotu faauamaaa ina ia fasiotia Iesu ma Lasalo.—Ioane 11:53; 12:9-11.
13 Pe e mafai moni lava ona toe tutū mai ē ua maliliu? Ioe, auā na fetalai Iesu e iai le aso o le a toe tutū mai ai “i latou uma o loo i tuugamau.” (Ioane 5:28) O Ieova na faia mea uma lava. Pe e faigatā ona tatou talitonu e mafai ona toe faia e Ieova le tagata? Manatua e faalagolago i le manatuaina e Ieova o ē ua maliliu. Pe e mafai ona ia manatuaina ē pele iā i tatou? Ua faatumulia le vateatea i le anoanoaʻi o fetu, ae ua silafia e Ieova igoa o fetu taʻitasi! (Isaia 40:26) O lea, e mafai ona manatua e Ieova le Atua mea uma lava e uiga i ē pele ua maliliu, ma e mafai ona ia toe faaolaina i latou.
14 O le ā le silasila a Ieova i le toe tutū mai o ē ua maliliu? Ua taʻua i le Tusi Paia, e naunau o ia e toe faatutū ē ua feoti. Na fesili Iopu: “Pe a oti le tagata, pe e toe ola mai ea o ia?” O le uiga o le tala a Iopu, e faatalitali o ia i le tuugamau seʻi oo ina manatua o ia e le Atua. Na ia faapea atu iā Ieova: “E te valaau mai, ona ou tali atu ai lea iā te oe. Auā ua e matuā naunau i le galuega a ou aao.”—Iopu 14:13-15.
15 Ioe, e matuā naunau Ieova i le taimi e toe faatutūina mai ai ē ua maliliu. E faamāfanafanaloto lo tatou iloa o le finagalo lenā o Ieova. Ae faapefea le toe tū i le lumanaʻi? O ai o le a toe tutū mai, ma o fea e toe tutū ai?
“I LATOU UMA O LOO I TUUGAMAU”
16 E tele mea ua tatou iloa e uiga i le toe tū i le lumanaʻi, e ala i tala a le Tusi Paia. O tagata na toe tutū mai, na toe faatasia ma ē pele iā i latou i le lalolagi. E faapena foʻi le toe tū i le lumanaʻi, ae e sili atu ona lelei. E pei ona tatou iloa mai le Mataupu e 3, e finagalo le Atua ia avea lenei lalolagi ma parataiso. O lea la, e lē toe tutū mai ē ua maliliu i se lalolagi e tumu i taua, solitulafono ma maʻi. O le a latou maua le avanoa e soifua ai e faavavau i se lalolagi filemu ma le fiafia.
17 O ai o le a toe tutū mai? Na fetalai Iesu ʻe faalogo i latou uma o loo i tuugamau i lona leo, ma latou ō mai ai.’ (Ioane 5:28, 29) Ua faapea mai foʻi le Faaaliga 20:13: “Ua ave aʻe e le sami i latou na oti o iai, ua ave aʻe foʻi e le oti ma Tuugamau i latou na oti o iai.” (Tagaʻi i le Faaopoopoga “O le ā Lenei Mea e Taʻua o Seoli?”) O le a faagaogaoina tuugamau uma lava. O le a toe soifua mai le faitau piliona o tagata o loo tofafā i tuugamau. Na taʻua e Paulo: “E toetutū mai tagata amiotonu ma tagata amiolētonu.” (Galuega 24:15) O le ā le uiga o lenā mea?
18 O “tagata amiotonu” e aofia ai le toʻatele o tagata o loo taʻua i le Tusi Paia, o ē na soifua a o leʻi afio mai Iesu i le lalolagi. E aofia ai Noa, Aperaamo, Sara, Mose, Ruta, Eseta ma le toʻatele o isi tagata. O loo taʻua nisi o nei tamā ma tinā faatuatua, i le Eperu mataupu e 11. Peitaʻi o “tagata amiotonu,” e aofia ai foʻi auauna a Ieova o loo maliliu i ona pō nei. Ona o le faamoemoe o le toe tū, ua tatou lē fefefe ai i le oti.—Eperu 2:15.
19 Ae faapefea tagata e leʻi auauna pe e leʻi usiusitai iā Ieova ona latou te leʻi iloa o ia? O le a lē faagaloina le faitau piliona o ē “amiolētonu.” O le a toe tutū mai i latou ma maua le avanoa e iloa ai le Atua moni, ma auauna iā te ia. A o faagasolo le afe tausaga, o le a toe faatutūina ai ē ua maliliu. O le a latou maua le avanoa e faatasi ai ma tagata faamaoni i le lalolagi e auauna atu iā Ieova. O se taimi matagofie o le a iai. E taʻua e le Tusi Paia lenā taimi o le Aso Faamasino.
20 Po o lona uiga ea e toe tutū mai tagata uma lava na soifua i le lalolagi? E leai. Ua taʻua i le Tusi Paia o loo i “Kena” isi tagata ua feoti. (Luka 12:5) O le taʻu Kena, na maua mai i se nofoaga na lafo i ai otaota i tuā pa o Ierusalema i aso anamua. O i inā na susunu ai tino oti ma otaota. Na lafo i ai tino oti o tagata na manatu i ai tagata Iutaia e lē tatau i ai se falelauasiga po o le toe tū. O lea la, ua talafeagai ona avea Kena ma faailoga o le faaumatiaga e faavavau. E ui lava e fai se vaega a Iesu i le faamasinoina o ē ola ma ē oti, a o Ieova o le Faamasino Sili. (Galuega 10:42) E lē toe faatūina e Ieova tagata ua ia silafia e amioleaga ma lē mananaʻo e sui a latou amio.
LE TOE TŪ I LE LAGI
21 O loo faamatalaina foʻi i le Tusi Paia se isi toe tū, o le toe tū lea i le lagi i se tino agaga. E na o le tasi lava le faaaʻoaʻoga o lenei toe tū o loo tusia i le Tusi Paia, o Iesu Keriso lea.
22 Ina ua fasiotia e tagata Iesu, e leʻi tuua ai e Ieova Lona Alo faamaoni i le Tuugamau. (Salamo 16:10; Galuega 13:34, 35) Na toe faatūina e le Atua Iesu, ae e lē i se tino aano ma ivi. Na faamatala e Peteru ʻna fasiotia Iesu i le tino, ae na toe faaola mai i le agaga.’ (1 Peteru 3:18) O se vavega ofoofogia. Na toe soifua mai Iesu o se agaga malosi! (Faitau le 1 Korinito 15:3-6.) O Iesu na muamua lava toe tū mai i lenei toe tū mamalu, ae e lē na o ia e faamanuiaina i lenei toe tū.—Ioane 3:13.
23 Talu ai na silafia e Iesu ua toeitiiti ona toe afio lea i le lagi, na ia fetalai ai i ona soo faamaoni o le a “alu e sauni se nofoaga” mo i latou. (Ioane 14:2) Na taʻua e Iesu i latou e ō i le lagi, o lana “lafu mamoe itiiti.” (Luka 12:32) E toʻafia e iai i lenei vaega toʻaitiiti o Kerisiano faamaoni? Fai mai le aposetolo o Ioane i le Faaaliga 14:1: “Ona ou iloa lea, faauta foʻi! o loo tū mai le Tamaʻi Mamoe [Iesu Keriso] i le Mauga o Siona, o loo faatasi ma ia le selau fā sefulu fā afe, o ē ua tusia lona suafa ma le suafa o lona Tamā i o latou muāulu.”
24 O le a toe faatutūina aʻe i le lagi nei Kerisiano e 144,000 e aofia ai aposetolo faamaoni o Iesu. O afea e toe tutū mai ai? Na tusi le aposetolo o Paulo, o le a toetutū mai i latou i le taimi o le faatasi mai o Iesu, o lona uiga a o faagasolo lana pulega i le lagi. (1 Korinito 15:23) O le a tatou aʻoaʻoina i le Mataupu e 9, o loo tatou ola nei i le taimi lenā. O ē uma o loo totoe o le 144,000 e maliliu i o tatou aso, e faafuaseʻi lava ona toe faatutūina i le lagi. (1 Korinito 15:51-55) Peitaʻi ane, o le toʻatele o tagata, o loo iai le faamoemoe e toe tutū i le Parataiso i le lalolagi i le lumanaʻi.
25 Ioe, o le a faaumatia e faavavau e Ieova lo tatou fili o le oti! (Faitau le Isaia 25:8.) Ae atonu e te fesili, ʻO ā mea o le a faia e i latou e toe faatutūina i le lagi?’ O le a avea i latou o se vaega o le Malo matagofie i le lagi. O le a talanoaina atili lenei manatu i le mataupu o sosoo mai.
[Faaopoopoga i lalo]
O isi tala e valu o loo taʻua i le 1 Tupu 17:17-24; 2 Tupu 4:32-37; 13:20, 21; Mataio 28:5-7; Luka 7:11-17; 8:40-56; Galuega 9:36-42; ma le 20:7-12.
Mo nisi faamatalaga i le Aso Faamasino ma mea e faavae aʻe ai le faamasinoga, tagaʻi i le Faaopoopoga “O le ā Lenei Aso e Taʻua o le Aso Faamasino?”
AʻOAʻOGA A LE TUSI PAIA
▪ O tala a le Tusi Paia i le toe tū, ua mausalī ai lo tatou faamoemoe.—Ioane 11:39-44.
▪ E matuā naunau Ieova e toe faatutūina ē ua maliliu.—Iopu 14:13-15.
▪ O le a toe tutū mai tagata o loo i tuugamau.—Ioane 5:28, 29.
[Ata i le itulau 75]
[Fesili mo le Suʻesuʻega]
1-3. O le ā le fili o loo tuliloaina i tatou uma, ma aiseā tatou te lē toe popole ai pe a iloa le aʻoaʻoga a le Tusi Paia?
 4. (a) E ala iā Iesu, e faapefea ona tatou iloa le silafaga a Ieova pe a maliu se tagata? (e) O ai na māfana la latou mafutaga ma Iesu?
5, 6. (a) O ā lagona o Iesu a o faatasi atu i aiga ma uō faavauvau o Lasalo? (e) Aiseā e lelei ai mo i tatou le faavauvau o Iesu?
7, 8. Aiseā atonu na manatu ai tagata ua leai se isi mea e mafai ona fai iā Lasalo, a o le ā le mea na faia e Iesu?
9, 10. (a) Na faapefea ona faailoa mai e Iesu Lē e ana le mana lea na ia toe faatūina ai Lasalo? (e) O ā aogā o le faitau i tala a le Tusi Paia i le toe tū?
11. Ua faapefea ona faamaonia e le tala i le toe tū o Lasalo le moni o le aʻoaʻoga i le Failauga 9:5?
12. Aiseā ua tatou mautinoa ai na toe tū Lasalo?
13. Aiseā ua tatou talitonu ai e mafai e Ieova ona toe faatutūina ē ua maliliu?
14, 15. O le ā le finagalo o Ieova i le faatutūina o ē ua maliliu, e pei ona taʻua e Iopu?
16. O ā tulaga o le a soifua ai i latou e toe tutū mai?
17. O ai o le a toe tutū mai?
18. O ai e aofia ai i “tagata amiotonu” o le a toe tutū mai, ma e faapefea ona aafia ai oe?
19. O ai “tagata amiolētonu,” ma o le ā le avanoa ua tuu atu i ai e Ieova?
20. O le ā e faasino i ai le taʻu Kena, ma o ai e ō i ai?
21, 22. (a) O le ā le isi toe tū? (e) O ai na muamua lava toe tū mai o se agaga?
23, 24. O ai le “lafu mamoe itiiti” a Iesu, ma e toʻafia i latou?
25. O le ā le mea o le a talanoaina i le mataupu o sosoo mai?
[Ata i le itulau 69]
Na matuā olioli tagata ina ua toe tū Lasalo.—Ioane 11:38-44
[Ata i le itulau 69]
Na toe faatūina e Elia se tama a se fafine ua oti lana tane.—1 Tupu 17:17-24
[Ata i le itulau 69]
Na toe faatūina e Peteru se fafine Kerisiano e suafa iā Toreka.—Galuega 9:36-42
[Ata i le itulau 75]
E toe tutū mai ē ua maliliu ma aufaatasi atu i ē pele iā i latou i le Parataiso
​​​



^ ***bh itu. 96-105 O Taaʻiga a Agelu ma Agaga Leaga i o Tatou Olaga***
MATAUPU E SEFULU
O Taaʻiga a Agelu ma Agaga Leaga i o Tatou Olaga
Pe e fesoasoani agelu i tagata?
Ua faapefea ona taaʻina tagata e agaga leaga?
Pe e tatau ona tatou fefefe i agaga leaga?
PE A e fia masani i se tagata, e tatau foʻi ona e faamasani i lona aiga. Ina ia tatou iloa lelei Ieova, e tatau foʻi ona tatou faamasani i lona aiga i le lagi lea ua faia aʻe i agelu. Ua taʻua i le Tusi Paia, o agelu o ʻatalii o le Atua.’ (Iopu 38:7) O le ā le matafaioi a agelu e tusa ai ma le finagalo o le Atua? Pe na faia sa latou vaega i mea na tutupu i aso ua tuanaʻi? Pe e taaʻina e agelu lou olaga? Afai o lea, e faapefea?
2 E tele tala a le Tusi Paia e uiga i agelu. Seʻi o tatou tilofaʻia nisi o na tala ina ia atili ai ona tatou iloa agelu. O ai na faia agelu? Ua faapea mai le Kolose 1:16: ʻNa foafoaina isi mea uma i le lagi ma le lalolagi e ala iā Iesu.’ O lea la, na faia e Ieova le Atua agelu uma lava e ala i lona Alo ulumatua. E toʻafia agelu o loo iai? Ua faailoa mai e le Tusi Paia, na faia le faitau miliona o agelu malolosi.—Salamo 103:20.
3 Ua taʻua i le Tusi Paia, na “alalaga i viiga atalii uma o le Atua” ina ua faia le lalolagi. (Iopu 38:4-7) Ua loa ona iai agelu a o leʻi taitai ona faia le lalolagi ma tagata. Ua faaalia ai foʻi, e iai faalogona o agelu auā ua faapea mai le mau na latou “alalaga faatasi ma le olioli.” Ia mātau mai, na olioli faatasi “atalii uma o le Atua.” O le taimi lenā na autasi ai agelu uma lava o se aiga e tasi ma auauna iā Ieova le Atua.
LE FESOASOANI MA LE PUIPUIGA A AGELU
4 Talu mai le taimi na faia ai uluaʻi tagata, na matuā naunau agelu faamaoni i tagata ma le faataunuuga o le finagalo o le Atua. (Faataoto 8:30, 31; 1 Peteru 1:11, 12) A o faagasolo le taimi, na mātau ai e agelu ua fulitua le toʻatele o tagata i le Atua alofa na faia i latou. E lē taumatea na faanoanoa agelu faamaoni i lenā mea. Ae “e olioli agelu” pe a salamō se tagata e toʻatasi, ma toe foʻi atu iā Ieova. (Luka 15:10) Talu ai e matuā naunau agelu i tagata e auauna i le Atua, e lētioa la ona tofia i latou e Ieova e faamalosia ma puipuia ana auauna faamaoni i le lalolagi. (Faitau le Eperu 1:7, 14.) Ia manatu i ni faaaʻoaʻoga.
5 Na fesoasoani agelu e toʻalua iā Lota ma ona afafine, ia sao mai le faaumatiaga o aai leaga o Sotoma ma Komoro, e ala i le taʻitaʻi ese atu o i latou. (Kenese 19:15, 16) I senituri mulimuli ane, na lafoina ai le perofeta o Tanielu i se lua o leona, ae e leʻi afāina ai o ia. Na fai mai Tanielu: “Na auina mai e loʻu Atua lana agelu e punitia gutu o leona.” (Tanielu 6:22) I le uluaʻi senituri, na faasaʻoloto ai e se agelu le aposetolo o Peteru mai le falepuipui. (Galuega 12:6-11) Na fesoasoani foʻi agelu iā Iesu i le amataga o lana talaʻiga i le lalolagi. (Mareko 1:13) A o toeitiiti lava maliu Iesu, na faaali atu i ai se agelu ma “faamalosi iā te ia.” (Luka 22:43) E lē taumatea na faamāfanafanaloto agelu iā Iesu i na taimi tāua o lona soifuaga!
6 Ua lē o toe faaali mai agelu i aso nei i tagata o le Atua i le lalolagi. E ui e lē vaaia i latou, ae ua faaauau pea ona puipuia tagata o le Atua e agelu malolosi, aemaise mai lamatiaga faaleagaga. Ua faailoa mai i le Tusi Paia: “E tolauapi le agelu a Ieova e siʻosiʻomia ai i latou o ē e matataʻu iā te ia, ma e na te laveaʻiina foʻi i latou.” (Salamo 34:7) Aiseā ua faamāfanafanaina ai i tatou i na upu? Auā o loo iai agaga leaga ua mananaʻo ia faatamaʻia i tatou! O ai na agaga leaga? Aiseā ua avea ai i latou ma agaga leaga? E faapefea ona latou taumafai e faaumatia o tatou ola? Ina ia tali na fesili, seʻi o tatou tilofaʻia le mea na tupu i le amataga mai o le tagata.
O AGAGA LEAGA UA FAI MA O TATOU FILI
7 Na tatou aʻoaʻoina i le Mataupu e 3 le fia pule o se tasi agelu ma fulitua ai i le Atua. Na faaigoa mulimuli ane o ia o Satani le Tiapolo. (Faaaliga 12:9) I le 1,600 tausaga talu ona ia faasesēina Eva, na faaliliu ese ai e Satani mai i le Atua toetoe o tagata uma lava, seʻi vaganā ai ni tagata faamaoni e pei o Apelu, Enoka ma Noa.—Eperu 11:4, 5, 7.
8 E iai agelu na fouvale iā Ieova i aso o Noa. Na tuua lo latou aiga i le lagi, ae ō mai i le lalolagi ma liu i tino tagata. Aiseā? Ua taʻua i le Kenese 6:2: “Ona vaavaai mai lea o atalii o le Atua moni i afafine o tagata, ua lalelei lava i latou; ona latou ave lea o i latou e fai ma a latou avā, o fafine uma ua mananaʻo i ai.” Ae e leʻi tuufauina e Ieova gaoioiga a agelu leaga ma amioga faapiʻopiʻo a tagata. Na ia aumaia se lolo tele e tafiesea ai tagata amio leaga ma faasao tau lava o ana auauna faamaoni. (Kenese 7:17, 23) Ina ua oo mai le lolo, na faamataa ai e agelu fouvale o latou tino tagata, ae toe foʻi i le lagi i tino agaga. Ona o a latou gaoioiga leaga, na latou ʻau ai i le Tiapolo, ma o lea na avea ai o ia ma “pule o temoni.”—Mataio 9:34.
9 Ina ua toe foʻi agelu lē usiusitai i le lagi, e leʻi toe taliaina i latou e pei o lo latou taʻitaʻi o Satani, i le aiga o le Atua. (2 Peteru 2:4) E ui lava e lē mafai ona latou toe liu i tino tagata, ae o loo faaauau pea a latou taaʻiga leaga i tagata. Ona o le fesoasoani a nei temoni, ua ʻfaasesēina ai e Satani le lalolagi atoa.’ (Faaaliga 12:9; 1 Ioane 5:19) E faapefea? E iai auala ua faasesē ai tagata e temoni. (Faitau le 2 Korinito 2:11.) Seʻi o tatou iloiloina nisi o nei auala.
AUALA O LOO FAASESĒ AI E TEMONI
10 Ua faaaogā e temoni faiga faataulāitu e faasesē ai tagata. O faiga faataulāitu e fesootaʻi tuusaʻo ma temoni, pe e ala atu i se taulāitu. Ua taʻusalaina i le Tusi Paia faiga faataulāitu, ma ua lapataʻia i tatou ia faamamao mai faiga uma faataulāitu. (Kalatia 5:19-21) E faaaogā e temoni faiga faataulāitu e pei ona faaaogā e se tagata fagota o maunu. E eseese maunu e faaaogā e se tautai e puʻe ai iʻa. E faaaogā foʻi e temoni faiga eseese faataulāitu e maileia ai tagata.
11 O se tasi o maunu ua faaaogā e temoni, o valovaloga. O le ā lenei mea e taʻu o valovaloga? O le taumafai lea ia iloa se mea o le a tupu i le lumanaʻi po o se mea e lē iloa. O isi vala o valovaloga, e aofia ai le vaai i fetu, faipelē, fofō faataulāitu, saʻili i faailoga po o le faamatalaina o miti. E ui e manatu māmā le toʻatele o tagata i valovaloga, a ua faaalia i le Tusi Paia ua galulue soosootauʻau tagata fai valovaloga ma temoni. O se faaaʻoaʻoga, ua taʻua i le Galuega 16:16-18, o se “temoni e vavalo” na māfua ai ona faia e se teine ni “valovaloga.” Ae na lē mafai ona toe vavalo ina ua tuliese le temoni.
12 O se isi auala ua faasesē ai e temoni tagata, o le uunaʻia lea o i latou e fesili atu i ē ua maliliu. O tagata ua faavauvau i le maliu o sē pele iā i latou, e masani ona faasesēina i manatu sesē e uiga i tagata oti. E ono taʻu i ai e se taulāitu ni faamatalaga faapitoa, pe tautala mai foʻi le taulāitu i le leo o le tagata ua oti. E iʻu ina talitonu tagata, o loo ola pea tagata oti ma o le faafesootaʻia o i latou, e fesoasoani e foʻia ai le faavauvau o tagata soifua. Ae e lē o se faamāfanafanaga lenā mea, ma e mataʻutia foʻi. Aiseā? Auā e mafai e temoni ona faataʻitaʻia leo o tagata ua oti ma tuuina atu i le taulāitu faamatalaga e uiga i le tagata ua oti. (1 Samuelu 28:3-19) E lē gata i lea, e pei ona aʻoaʻoina i le Mataupu e 6, ua lē o toe iai le tagata lea ua oti. (Salamo 115:17) O lea la “o se tasi e fesili atu i ē ua oti,” ua faasesēina e agaga leaga ma e feteenaʻi ma le finagalo o le Atua. (Faitau le Teuteronome 18:10, 11; Isaia 8:19) O lea la, ia teena lenei maunu mataʻutia ua faaaogā e temoni.
13 E lē gata ina faasesēina e agaga leaga tagata, ae ua faafefe foʻi iā te i latou. Ua matuā feʻai lava Satani ma ana temoni, auā ua latou iloa “ua puupuu” lo latou taimi o totoe, ona taofiofia lea o a latou gaoioiga. (Faaaliga 12:12, 17) Ae ui i lea, ua mafai e le faitau afe o tagata na fefefe muamua i agaga leaga, ona motusia a latou fesootaʻiga ma agaga leaga. E faapefea ona latou fai lenā mea? O le ā le mea e mafai ona fai e se tagata pe afai ua aafia i faiga faataulāitu?
LE AUALA E TETEE AI I AGAGA LEAGA
14 Ua faailoa mai i le Tusi Paia le auala e tetee ai i agaga leaga ma motusia fesootaʻiga ma i latou. Ia fai ma faaaʻoaʻoga Kerisiano i le uluaʻi senituri i le aai o Efeso. Na faia e nisi o i latou faiga faataulāitu a o leʻi avea ma Kerisiano. O le ā le gaoioiga na latou faia ina ia saʻoloto ai mai faiga faataulāitu? Ua taʻua i le Tusi Paia: “E toʻatele i latou o ē na faia faiga faaagaga [faiga faataulāitu], ua faaputuputu faatasi a latou tusi, ma susunu ai i le afi i luma o tagata uma.” (Galuega 19:19) Ina ua susunu e nei Kerisiano fou a latou tusi o togafiti faataulāitu, na latou faataatia ai se faaaʻoaʻoga mo ē e mananaʻo e tetee i agaga leaga i aso nei. O tagata e fia auauna iā Ieova, e tatau ona latou lafoaʻia mea uma lava e fesootaʻi atu i faiga faataulāitu. E aofia ai tusi, mekasini, ata tifaga, ata ma pese e uunaʻia ai faiga faataulāitu, ma faafoliga ai o se mea lelei e fiafia i ai. E aofia ai foʻi asoa po o isi mea e puipuia ai mai mea leaga.—1 Korinito 10:21.
15 I tausaga mulimuli ane ina ua uma ona susunuina e Kerisiano i Efeso a latou tusi o togafiti faataulāitu, na tusi atu i ai Paulo: ʻTatou te tau ma agaga leaga.’ (Efeso 6:12) E leʻi solomuli temoni. Na latou taumafai pea ia manumalo. O le ā se isi gaoioiga sa tatau ona faia e Kerisiano? Fai mai Paulo: “A o le mea e sili ona tāua, ia outou ave le talita telē o le faatuatua, lea e mafai ai ona outou tineia ai aū fanafana mū uma a lē o loo leaga [Satani].” (Efeso 6:16) A malosi lo tatou talipupuni o le faatuatua, e faamalosia ai i tatou e tetee atu i agaga leaga.—Mataio 17:20.
16 E faapefea ona faamalosia lo tatou faatuatua? E ala i le suʻesuʻe o le Tusi Paia. E faalagolago le malosi o se pa i le lelei o lona faavae. E faapena foʻi le malosi o lo tatou faatuatua, e faalagolago i le lelei ona faavaeina i le poto mai le Afioga a le Atua, le Tusi Paia. A tatou faitau ma suʻesuʻe i le Tusi Paia i aso taʻitasi, o le a faamalosia ai lo tatou faatuatua. O le faatuatua malosi e pei o se pa e puipuia ai i tatou mai agaga leaga.—1 Ioane 5:5.
17 O le ā se isi gaoioiga na tatau ona faia e Kerisiano i Efeso? Na tatau ona matuā puipuia i latou, auā o le aai lea na latou nonofo ai, na malosi ai faiga faatemoni. Na taʻu atu la e Paulo iā i latou: “Ia faaauau ona tatalo i le Atua i taimi uma i le agaga, ma tatalo eseese uma, ma faatoga eseese uma.” (Efeso 6:18) Talu ai ua tatou ola i se lalolagi e malosi ai faiga faatemoni, e tāua le tatalo faatauanau iā Ieova mo lana puipuiga mai agaga leaga. Ia manatua, e tatau ona taʻu le suafa o Ieova i a tatou tatalo. (Faitau le Faataoto 18:10.) E ao la ona tatou tatalo e lē aunoa i le Atua ia ʻlaveaʻi i tatou mai i lē o loo leaga,’ o Satani le Tiapolo. (Mataio 6:13) E tali mai Ieova i a tatou tatalo faatauanau.—Salamo 145:19.
18 E mataʻutia temoni, ae e lē tatau ona tatou fefefe ai pe a tatou tetee atu i le Tiapolo, ma faalatalata i le Atua ma fai Lona finagalo. (Faitau le Iakopo 4:7, 8.) E gata mai le malosi o agaga leaga. Na faasalaina i latou i aso o Noa, ma o le a faaoo le faasalaga oti iā i latou i le lumanaʻi. (Iuta 6) Ia manatua, o loo puipuia i tatou e agelu malolosi a Ieova. (2 Tupu 6:15-17) E naunau agelu ina ia tatou tetee atu i agaga leaga. Ua faalaeiauina i tatou e agelu faamaoni. O lea la, ia tatou faalatalata atu iā Ieova ma lona aiga faamaoni i le lagi. Ia tatou ʻalofia foʻi faiga uma faataulāitu ma finafinau e faatatauina fautuaga a le Tusi Paia. (1 Peteru 5:6, 7; 2 Peteru 2:9) Ona tatou mautinoa ai lea, o le a tatou manumalo i la tatou taua e tetee i agaga leaga.
19 Ae aiseā ua lē taofia ai e le Atua nei agaga leaga ma mea leaga ua puapuagatia ai tagata? O le a tali lenā fesili i le mataupu o sosoo mai.
[Faaopoopoga i lalo]
Ua faapea mai le Faaaliga 5:11 e uiga i agelu faamaoni: “O lo latou aofaʻi e mano ni mano,” po o le “sefulu afe faatele i le faitau sefulu afe.” (Faamatalaga pito i lalo) O lea la, ua faailoa mai e le Tusi Paia, na faia e le Atua e ala iā Iesu, le faitau miliona o agelu.
AʻOAʻOGA A LE TUSI PAIA
▪ E fesoasoani agelu faamaoni i tagata e auauna iā Ieova.—Eperu 1:7, 14.
▪ Ua faasesē e Satani ma ana temoni tagata ma tataʻi ese i latou mai le Atua.—Faaaliga 12:9.
▪ A e faia le finagalo o le Atua ma tetee atu i le Tiapolo, ona sola ese ai lea o Satani.—Iakopo 4:7, 8.
[Fesili mo le Suʻesuʻega]
 1. Aiseā e ao ai ona tatou malamalama i agelu?
 2. O ai na faia agelu, ma e toʻafia i latou?
 3. O le ā ua taʻua i le Iopu 38:4-7 e uiga i agelu?
 4. Ua faaalia faapefea i le Tusi Paia e naunau agelu faamaoni i mea e fai e tagata?
 5. O ā faaaʻoaʻoga ua taʻua i le Tusi Paia e uiga i le fesoasoani mai o agelu?
 6. (a) E faapefea ona puipuia e agelu i aso nei tagata o le Atua? (e) O ā fesili o le a tatou tilofaʻia?
 7. Pe na toʻatele ni tagata na mafai ona faaliliu ese e Satani mai le Atua?
 8. (a) Na faapefea ona avea isi agelu ma temoni? (e) O le ā le mea na fai e temoni ina ia sao ai mai le Lolo i aso o Noa?
 9. (a) O le ā na tupu i temoni ina ua toe foʻi i le lagi? (e) O le ā o le a tatou iloiloina e uiga i temoni?
10. O le ā lenei mea e taʻu o faiga faataulāitu?
11. O le ā lenei mea e taʻu o valovaloga, ma aiseā e ao ai ona tatou ʻalofia na faiga?
12. Aiseā e mataʻutia ai le taumafai e fesootaʻi i ē ua maliliu?
13. O le ā le mea ua fai e le toʻatele o tagata na fefefe muamua i agaga leaga?
14. I le pei o Kerisiano i le uluaʻi senituri i Efeso, e faapefea ona tatou saʻoloto mai faiga faataulāitu?
15. Ina ia tetee atu i agaga leaga, o le ā e tatau ona tatou faia?
16. E faapefea ona faamalosia lo tatou faatuatua?
17. O le ā se gaoioiga tāua tatou te faia e tetee atu ai i agaga leaga?
18, 19. (a) Aiseā e mafai ai ona tatou mautinoa o le a tatou manumalo i la tatou taua e tetee i agaga leaga? (e) O le ā le fesili o le a taliina i le mataupu o sosoo mai?
[Pusa i le itulau 102]
LE AUALA E TETEE ATU AI I AGAGA LEAGA
▪ Ia lafoaʻi mea faataulāitu
▪ Ia suʻesuʻe le Tusi Paia
▪ Ia tatalo i le Atua
[Ata i le itulau 99]
“Na auina mai e loʻu Atua lana agelu e punitia gutu o leona.”—Tanielu 6:22
[Ata i le itulau 101]
E eseese auala ua faasesē ai e temoni tagata
​​​









^ ***bh itu. 76-85 O le ā le Malo o le Atua?***
MATAUPU E VALU
O le ā le Malo o le Atua?
O ā fa a le Tusi Paia i le Malo o le Atua?
O ā mea o le a faia e le Malo o le Atua?
O afea o le a faia ai le finagalo o le Atua i le lalolagi e ala i lea Malo?
E TOʻATELE tagata i le lalolagi e iloa le Tatalo a le Alii. O Iesu Keriso na saunia le tatalo faaaʻoaʻo lenā. E tāua tele lenā tatalo, ma o le iloiloina o uluaʻi talosaga e tolu o loo iai, o le a atili ai ona e malamalama i aʻoaʻoga moni a le Tusi Paia.
2 I le amataga o lenei tatalo faaaʻoaʻo, na faatonu atu Iesu i ē na faalogologo: “Ia faapea ona outou tatalo: ʻLo matou Tamā e o i le lagi, ia faapaiaina lou suafa. Ia oo mai lou malo. Ia faia lou finagalo i le lalolagi, e pei ona faia i le lagi.’” (Mataio 6:9-13) O le ā le tāua o nei talosaga e tolu?
3 E tele mea ua tatou aʻoaʻoina e uiga i le suafa o le Atua o Ieova. Ua tatou talanoa foʻi e uiga i le finagalo o le Atua—o mea na ia faia ma mea o le a ia faia mo tagata. O le ā le uiga o le fetalaiga a Iesu ina ua ia aʻoaʻo i tatou e tatalo: “Ia oo mai lou malo”? O le ā le Malo o le Atua? E faapefea ona faapaia le suafa o le Atua pe a oo mai lona Malo? O le ā le fesootaʻiga o le oo mai o le Malo ma le faia o le finagalo o le Atua?
LE MALO O LE ATUA
4 O le Malo o le Atua, o le pulega a Ieova le Atua lea ua ia tofia i ai se Tupu. O ai le Tupu o le Malo o le Atua? O Iesu Keriso. E sili atu Iesu le Tupu na i lo o tagata uma lava ua fai ma pule, ma ua taʻua o ia “o le Tupu o tupu ma le Alii o alii.” (1 Timoteo 6:15) Ua iā Iesu le mana e faia ai le tele o mea lelei i lo o pule uma, e oo lava i pule aupito i lelei.
5 O fea o le a pule mai ai le Malo o le Atua? Ia manatua foʻi, o fea o iai Iesu? Sa tatou aʻoaʻoina na maliu Iesu i le laau e faapuapuagatia ai ma toe tū mulimuli ane ai. E leʻi umi ae toe afio atu o ia i le lagi. (Galuega 2:33) O lugā la i le lagi o loo iai le Malo o le Atua. O le pogai lenā ua taʻua ai i le Tusi Paia o le “malo i le lagi.” (2 Timoteo 4:18) E ui lava e i le lagi le Malo o le Atua, ae e pule mai i le lalolagi.—Faitau le Faaaliga 11:15.
6 Aiseā e lē mafaatusalia ai Iesu le Tupu? O se tasi o māfuaaga, e lē oo le maliu iā te ia. Pe a faatusatusa i tagata o loo avea ma tupu, fai mai le Tusi Paia o Iesu “e na o ia lava e lē mafai ona oti, o lē e afio i le malamalama e lē mafai ona sao i ai se tasi.” (1 Timoteo 6:16) O lona uiga e tumau e faavavau mea lelei uma ua faia e Iesu. Ioe, o le a ia faia le tele o mea lelei e aogā iā i tatou.
7 Ia manatunatu i le valoaga lenei a le Tusi Paia e uiga iā Iesu: “O le a oo iā te ia le agaga o Ieova ma tumau ai, o le agaga o le atamai ma le malamalama, o le agaga o le fautuaga ma le mana, o le agaga o le poto ma le mataʻu iā Ieova; e fiafia o ia i le mataʻu iā Ieova. O le a lē faamasino e ia e tusa ma mea e vaai i ai ona mata, e lē aʻoaʻi atu foʻi e tusa ma mea e faalogo i ai ona taliga. E faamasino e ia ma le amiotonu ē ua faatauvaa, e aʻoaʻi atu foʻi e ia ma le amio saʻo ina ia maua aogā e tagata agamalu o i le lalolagi.” (Isaia 11:2-4) Ua faamaonia e lenei mau, o le a avea Iesu ma Tupu amiotonu e alofa mutimutivale i tagata o le lalolagi. Pe e te manaʻo i se pule faapena?
8 O le isi mea moni e uiga i le Malo o le Atua, e lē na o Iesu e pule. E iai isi o le a pule faatasi ma ia. O se faaaʻoaʻoga, na fai atu Paulo iā Timoteo: “Afai tatou te tumau pea, e tatou te pule faatasi o ni tupu.” (2 Timoteo 2:12) Ioe, na filifilia e le Atua Paulo, Timoteo ma isi tagata Kerisiano faamaoni, ina ia pule faatasi ma Iesu i le Malo i le lagi. E toʻafia ē o le a maua lenā faaeaga?
9 E pei ona taʻua i le Mataupu e 7 o lenei tusi, na maua e Ioane se faaaliga lea na ia iloa atu ai o “tū mai le Tamaʻi Mamoe [Iesu Keriso] i le Mauga o Siona, [o lona tulaga o se tupu i le lagi], o loo faatasi ma ia le selau fā sefulu fā afe, o ē ua tusia lona suafa ma le suafa o lona Tamā i o latou muāulu.” O ai nei tagata e 144,000? Na tali mai Ioane: “O i latou foʻi nei ua mulimuli atu i le Tamaʻi Mamoe i mea uma e alu i ai o ia. O i latou ia ua faatauina mai i tagata o uluaʻi fua mo le Atua ma le Tamaʻi Mamoe.” (Faaaliga 14:1, 4) Ioe, o i latou o ē ua mulimuli faamaoni iā Iesu Keriso, ma ua filifilia faapitoa e pule faatasi ma ia i le lagi. Pe a toe faatutūina aʻe mai le oti ma latou ō i le lagi, ona latou ʻpule mai lea o ni tupu i le lalolagi’ faatasi ma Iesu. (Faaaliga 5:10) Na amata mai i aso o le ʻauaposetolo, ona filifilia e le Atua Kerisiano faamaoni seʻia atoa le aofaʻi e 144,000.
10 O se fuafuaga alofa le filifilia o Iesu ma le 144,000 e pule mai i tagata. Ua malamalama lelei Iesu i faalogona ma mafatiaga o tagata. Na taʻua e Paulo, o Iesu “o lo tatou ositaulaga sili, o lē e mafai ona tigā alofa faatasi ma i tatou i o tatou vaivaiga, ma sa tofotofoina o ia i mea uma lava e pei o i tatou, a ua leai se agasala ua iā te ia.” (Eperu 4:15; 5:8) A o iai i le lalolagi i latou e pule faatasi ma Iesu, na latou mafatia foʻi ma onosaia puapuaga. E lē gata i lea, na latou tauivi ma tuʻinanauga o le tino augavale ma maʻi eseese. E mautinoa lava latou te malamalama i faafitauli o loo feagai ma tagata!
O Ā MEA O LE A FAIA E LE MALO O LE ATUA?
11 Ina ua fetalai Iesu e ao ona tatalo ona soo ia oo mai le Malo o le Atua, na ia taʻua foʻi e ao ona latou tatalo ia faia le finagalo o le Atua “i le lalolagi, e pei ona faia i le lagi.” O loo afio le Atua i le lagi ma o loo faia lona finagalo i taimi uma lava i inā e agelu faamaoni. Ae e pei ona tatou aʻoaʻoina i le Mataupu e 3 o lenei tusi, na lafoaʻia e se agelu leaga le faia o le finagalo o le Atua ma faapogaia Atamu ma Eva e agasala. I le Mataupu e 10, o le a tatou iloa ai le aʻoaʻoga a le Tusi Paia e uiga i lenā agelu leaga, lea e faaigoa o Satani le Tiapolo. Na faaauau ona iai mo se taimi i le lagi Satani ma agelu o ē na mulimuli iā te ia, e taʻua o temoni. O lona uiga la, e leʻi faia e agelu uma i le lagi i le taimi lenā le finagalo o le Atua. Na suia lenā tulaga ina ua amata ona pule le Malo o le Atua. Na sii taua Iesu iā Satani i le taimi lava na avea ai o ia ma Tupu.—Faitau le Faaaliga 12:7-9.
12 Ua faamatala e lenei valoaga le mea o le a tupu: “Ona ou faalogo lea i le leotele mai i le lagi, ua faapea mai: ʻUa iai nei le faaolataga, ma le mana, ma le malo o lo tatou Atua, ma le pule a lona Keriso, auā ua lafo ifo i lalo o lē na molia o tatou uso [Satani], o lē na molia i latou i luma o lo tatou Atua i le ao ma le pō!’” (Faaaliga 12:10) Po ua e mātauina ni mea tāua se lua ua tutupu o loo taʻua i lenā mau? Muamua lava, ua amata ona pule le Malo o le Atua i aao o Iesu Keriso. Lona lua, ua lafo mai Satani i le lalolagi.
13 O ā iʻuga o na mea e lua na tutupu? O le mea lenei na tupu i le lagi: “O le mea lea ia olioli ai le lagi ma outou o loo nonofo ai!” (Faaaliga 12:12) Ioe, ua olioli agelu auā ua na o agelu faamaoni a Ieova le Atua o loo iai i le lagi, a ua lafo ese Satani ma ana temoni. Ua lē toe lapelapea le filemu ma le autasi i le lagi. Ua faia le finagalo o le Atua i le lagi.
14 Ae faapefea le lalolagi? Ua taʻua i le Tusi Paia: “Oi talofa i le laueleele ma le sami, auā ua alu ifo iā te outou le Tiapolo ua lotoa tele, auā ua na iloa ua puupuu lona taimi.” (Faaaliga 12:12) Ua lotoa Satani auā ua lafo ese o ia mai le lagi ma ua puupuu lona taimi. O lona lotoa ua ia faapuapuagatia ai tagata i le lalolagi. O le a tatou iloa atili na puapuaga i le mataupu o sosoo mai. Ae o le fesili, e faapefea ona faia e le Malo le finagalo o le Atua i le lalolagi?
15 Manatua foʻi le finagalo o le Atua mo le lalolagi. O le mea lenā o loo taʻua i le Mataupu e 3. Na faaalia e le Atua i le faatoʻaga o Etena, o lona finagalo ia avea lenei lalolagi ma parataiso e ola e faavavau ai tagata amiotonu. Na faapogaia e Satani Atamu ma Eva e agasala, ma aafia ai le faia o le finagalo o le Atua i le lalolagi. Peitaʻi e leʻi suia ai le finagalo o le Atua. E finagalo Ieova ia ʻfai le lalolagi mo ē e amiotonu, e nonofo ai pea i latou e oo i le faavavau.’ (Salamo 37:29) O le mea lenā o le a faia e le Malo o le Atua. I le ā le auala?
16 Ia tagaʻi i le valoaga o loo i le Tanielu 2:44: “O aso o ia tupu, o le a faatūina ai e le Atua o le lagi o le malo e lē faaumatia lava. O lea malo foʻi e lē tuuina atu i se isi nuu. O le a ia tuʻimomomoina ma faaumatia malo uma, ae e tumau lea malo e faavavau.” O ā faamatalaga ua taʻua i lenei mau e uiga i le Malo o le Atua?
17 Muamua lava, ua taʻua ai na faatūina le Malo o le Atua i “aso o ia tupu,” pe a o iai pea isi malo. Lona lua, ua taʻua ai e tumau e faavavau le Malo. E lē faatoʻilaloina ma suia e se isi lava malo. Lona tolu, ua tatou iloa ai o le a tau le Malo o le Atua ma isi malo o le lalolagi. O le a manumalo le Malo o le Atua. Mulimuli ane, ona pau lea o le malo o le a pulea tagata. Ona olioli ai lea o tagata i se pulega e silisili ona lelei.
18 E tele mau o le Tusi Paia e uiga i le taua faaiʻu i le va o le Malo o le Atua ma malo o lenei lalolagi. O se faaaʻoaʻoga, ua taʻua i le Tusi Paia, a o lata mai le iʻuga, o le a faasalalau atu e agaga leaga talapepelo e faasesē ai “tupu o le lalolagi uma.” Aiseā? “E faapotopoto i latou [tupu] i le taua o le aso tele o le Atua o Lē e ona le malosi uma lava.” O le a faapotopotoina tupu o le lalolagi “i le mea ua igoa i le upu Eperu o Amaketo.” (Faaaliga 16:14, 16) Ona o mea o loo taʻua i fuaiupu nei e lua, o le igoa la o le taua faaiʻu i le va o malo o tagata ma le Malo o le Atua, o Amaketo.
19 O ā mea o le a faia e le Malo o le Atua e ala i le taua o Amaketo? Ia toe manatu i le finagalo o le Atua mo le lalolagi. Na finagalo Ieova le Atua ia faatumulia le lalolagi i tagata amiotonu e lelei atoatoa e auauna iā te ia i le Parataiso. Aiseā ua lē taunuu ai i le taimi nei? Muamua lava, o i tatou o tagata agasala e ola matutua ma feoti. Ae na tatou iloa mai le Mataupu e 5, na maliu Iesu mo i tatou ina ia tatou ola e faavavau. Atonu o loo e manatuaina upu a le aposetolo o Ioane: “O le alofa tele o le Atua i le lalolagi, na ia foaʻi mai ai lona Atalii e toʻatasi, ina ia lē fano tagata uma e faatuatua iā te ia, a ia maua le ola e faavavau.”—Ioane 3:16.
20 O se isi faafitauli ona o loo faia e le toʻatele o tagata mea leaga. Latou te pepelo, taufaaʻoleʻole, faitaaga ma mulilua. Latou te lē mananaʻo e fai le finagalo o le Atua. O le a faaumatia tagata amio leaga i le taua a le Atua o Amaketo. (Faitau le Salamo 37:10.) O se isi māfuaaga, ona e lē o uunaʻia tagata e malo ia fai le finagalo o le Atua. E lē lelei, sauā pe faapiʻopiʻo foʻi le tele o malo. Ua moni ai le tala a le Tusi Paia: ʻUa pule le tagata i le isi tagata ma ua matuā afāina ai o ia.’—Failauga 8:9.
21 A mavae Amaketo, e na o le Malo lava o le Atua o le a pulea tagata. O le a faia e lenā Malo le finagalo o le Atua ma faaoo mai le ʻoa o faamanuiaga. O se faaaʻoaʻoga, o le a aveesea Satani ma ana temoni. (Faaaliga 20:1-3) O le a faatatauina aogā o le taulaga a Iesu auā e lē toe mamaʻi ma feoti tagata faamaoni. O le a latou ola e faavavau i le pulega a le Malo. (Faitau le Faaaliga 22:1-3.) O le a avea le lalolagi ma parataiso. O lea la, o le a faia e le Malo le finagalo o le Atua i le lalolagi ma faapaia lona suafa. O le ā le uiga o lenei mea? O lona uiga, o i latou uma o ē o le a soifua i le pulega a le Malo o le Atua, o le a faaneenee i le suafa o Ieova.
O AFEA E GAOIOI AI LE MALO O LE ATUA?
22 Ina ua fetalai Iesu i ona soo e tatalo, “Ia oo mai lou malo,” e manino mai e leʻi oo mai le malo i le taimi lenā. Pe na oo mai ina ua afio aʻe Iesu i le lagi? E leai, talu ai na taʻua e Peteru ma Paulo, ina ua mavae le toe tū o Iesu, na faataunuuina iā te ia le Salamo 110:1: “Ua fetalai mai Ieova i loʻu Alii: ʻIa e nofo i loʻu itu taumatau seʻia ou faia ou fili ma mea e tū ai ou vae.’” (Galuega 2:32-35; Eperu 10:12, 13) Sa tatau ona faatalitali Iesu.
23 I le ā le umi? I senituri lona 19 ma le 20, na faasolosolo ai ona iloa e tagata aʻoga faamaoni o le Tusi Paia, o le 1914 e māeʻa ai le faatalitali o Iesu. (E tusa ai o lenā tausaga, tagaʻi i le Faaopoopoga “O le 1914, o se Tausaga Iloga i Valoaga o le Tusi Paia.”) O mea na tutupu i le lalolagi e amata mai i le 1914, ua faamaonia ai le saʻo o le malamalamaga o nei tagata aʻoga o le Tusi Paia. O le faataunuuga o valoaga o le Tusi Paia ua faaalia ai, o le 1914 na avea ai Keriso ma Tupu, ma amata ai ona pule le Malo o le lagi. O lea la, o le taimi lenei ua tatou ola ai, ʻua puupuu le taimi’ o Satani. (Faaaliga 12:12; Salamo 110:2) E mafai foʻi ona tatou fai atu ma le mautinoa, ua toeitiiti ona gaoioi lea o le Malo o le Atua ina ia fai le finagalo o le Atua i le lalolagi. Pe e logolelei lenei tala i lau faafofoga? Pe e te talitonu i ai? I le mataupu o sosoo mai, o le a iloa ai o mea na o loo aʻoaʻoina e le Tusi Paia.
AʻOAʻOGA A LE TUSI PAIA
▪ O le Malo o le Atua o se pulega i le lagi lea ua fai ai Iesu Keriso ma tupu, ma e 144,000 tagata e ō i le lagi e pule faatasi ma ia. —Faaaliga 14:1, 4.
▪ Na amata ona pule le Malo i le 1914, ma o le taimi lenā na tuliese ai Satani mai le lagi ma lafo ifo i le lalolagi.—Faaaliga 12:9.
▪ Ua toe o se aga ona faaumatia lea e le Malo o le Atua malo o tagata, ma avea ai le lalolagi ma parataiso.—Faaaliga 16:14, 16.
[Fesili mo le Suʻesuʻega]
 1. O le ā le tatalo lauiloa o le a tatou iloiloina?
 2. O ā mea e tolu na aʻoaʻo e Iesu ona soo ia tatalo i ai?
 3. O ā mea e tatau ona tatou iloa e uiga i le Malo o le Atua?
 4. O le ā le Malo o le Atua, ma o ai lona Tupu?
 5. O fea o le a pule mai ai le Malo o le Atua, ma e pule mai i le ā?
6, 7. Aiseā e lē mafaatusalia ai Iesu le Tupu?
 8. O ai o le a pule faatasi ma Iesu?
 9. E toʻafia o le a pule faatasi ma Iesu, ma o anafea na amata ai ona filifilia e le Atua i latou?
10. Aiseā o se fuafuaga alofa ai le filifilia o Iesu ma le 144,000 e pule mai i tagata?
11. Aiseā na fetalai ai Iesu e ao i ona soo ona tatalo ia faia le finagalo o le Atua i le lagi?
12. O ā ni mea tāua se lua ua tutupu o loo taʻua i le Faaaliga 12:10?
13. O le ā le iʻuga o le lafo ese o Satani mai le lagi?
14. O le ā ua tupu ona ua lafo mai Satani i le lalolagi?
15. O le ā le finagalo o le Atua mo le lalolagi?
16, 17. O ā faamatalaga e uiga i le Malo o le Atua ua taʻua i le Tanielu 2:44?
18. O le ā le igoa o le taua faaiʻu i le va o le Malo o le Atua ma malo o lenei lalolagi?
19, 20. Aiseā ua lē o faia ai le finagalo o le Atua i le lalolagi i le taimi nei?
21. E faapefea ona faia le finagalo o le Atua i le lalolagi e ala i le Malo?
22. Aiseā e iloa ai e leʻi oo mai le Malo o le Atua a o soifua Iesu i le lalolagi ma ina ua faatoʻā mavae foʻi lona toe tū?
23. (a) O anafea na amata ai ona pule le Malo o le Atua? (e) O le ā o le a iloiloina i le mataupu o sosoo mai?
[Ata i le itulau 83]
Na puapuagatia le lalolagi ina ua tuliesea Satani ma ana temoni mai le lagi. Ua toeitiiti ona muta lea o na puapuaga
[Ata i le itulau 84, 85]
I le pulega a le Malo, o le a faia le finagalo o le Atua i le lalolagi e pei ona faia i le lagi
​​​



^ ***bh itu. 86-95 Po ua Tatou Ola i “Aso e Gata Ai”?***
MATAUPU E IVA
Po ua Tatou Ola i “Aso e Gata Ai”?
O ā mea na valoia mai i le Tusi Paia o loo tutupu i aso nei?
O ā fa a le Tusi Paia i amioga a tagata i “aso e gata ai”?
O ā ni mea lelei ua valoia i le Tusi Paia o le a tutupu i “aso e gata ai”?
PE NA e maimoa i tala fou i le TV ma e taumānatu ifo iā te oe lava, ʻPo o le ā le mea o le a tupu i lenei lalolagi?’ E tutupu faafuaseʻi mea mataʻutia, ma e lē iloa e se tagata le mea e tupu a taeao. (Iakopo 4:14) Ae ua silafia e Ieova mea e tutupu i le lumanaʻi. (Isaia 46:10) Ua loa ona valoia i lana Afioga le Tusi Paia, e lē gata o mea leaga o loo tutupu i aso nei, a o mea matagofie foʻi o le a tutupu i le lumanaʻi lata mai.
2 Na fetalai Iesu e uiga i le Malo o le Atua, lea o le a aveesea le amio leaga ae fai le lalolagi ma parataiso. (Luka 4:43) Na mananaʻo tagata e iloa po o afea e oo mai ai le Malo. Na fesili atu soo o Iesu iā te ia: ʻO le ā le faailoga o lou faatasi mai, ma le taufaaiʻuiʻuga o le faiga o mea a le lalolagi?’ (Mataio 24:3) Na tali atu Iesu, e na o Ieova lava e silafia le gataaga o lenei lalolagi. (Mataio 24:36) Ae na valoia e Iesu mea o le a tutupu i le lalolagi, a o toeitiiti lava aumai e le Malo o le Atua le filemu moni ma le saogalemu i tagata. O mea tonu na o loo tutupu i aso nei!
3 Ae tatou te leʻi iloiloina faamaoniga e iloa ai o loo tatou ola i “le taufaaiʻuiʻuga o le faiga o mea a le lalolagi,” seʻi tatou talanoa i se taua e leʻi vaaia e tagata. Na tupu lenā taua i le lagi, ma o loo aafia ai i tatou uma lava i āuga o lenā taua.
SE TAUA I LE LAGI
4 I le mataupu ua teʻa o le tusi lenei, o loo taʻua ai na avea Iesu Keriso ma tupu i le lagi i le 1914. (Faitau le Tanielu 7:13, 14.) Ina ua faatoʻā māeʻa lava ona avea o ia ma tupu na gaoioi ai loa o ia. Ua faapea mai le Tusi Paia: “Ona tau ai lea o le taua i le lagi: O Mikaele [le isi suafa o Iesu] ma ana agelu ua tau ma le tarako [Satani le Tiapolo], ua tau foʻi le tarako ma ana agelu ma i latou.” Na toʻilalopopo Satani ma ana agelu leaga, ma tuliesea mai le lagi i le lalolagi. Sa olioli agelu faamaoni a le Atua ona ua aveesea Satani ma ana temoni. Ae o le a lē olioli tagata. Ua faapea mai le valoaga: ʻOi talofa i le laueleele, auā ua alu ifo iā te outou le Tiapolo ua lotoa tele, auā ua na iloa ua puupuu lona taimi.’—Faaaliga 12:7, 9, 12.
5 Ia mātau āuga ona o le taua i le lagi. I lona ita tele, ua aumaia ai e Satani puapuaga i le lalolagi. O loo tatou ola i aso o puapuaga. Ae e lē umi na puapuaga ona “ua puupuu lona taimi.” E iloa e Satani le mea lenā. Ua taʻua i le Tusi Paia aso nei o “aso e gata ai.” (2 Timoteo 3:1) Maʻeu lo tatou fiafia ona ua toeitiiti ona tafiesea lea e le Atua o taaʻiga a le Tiapolo i le lalolagi! Seʻi o tatou auʻiliʻilia nisi o mea na valoia mai e le Tusi Paia o loo faataunuuina i le taimi nei. Ua faamaonia ai, o loo tatou ola i aso e gata ai, ma ua toeitiiti ona aumaia lea e le Malo o le Atua faamanuiaga e faavavau i ē e alolofa iā Ieova. Muamua lava, seʻi o tatou talanoa i vala e fā o le faailoga lea na fetalai i ai Iesu, e iloa ai aso o loo tatou ola ai.
MEA ILOGA UA TUTUPU I ASO E GATA AI
6 “O le a siitaua atu isi atunuu i isi atunuu, ma isi malo i isi malo.” (Mataio 24:7) E faitau miliona tagata ua fasiotia i taua i le senituri ua mavae. Na tusi se alii tusitala Peretania o le talafaasolopito: “E aupito i toʻatele lava tagata na fasiotia i le senituri lona 20. . . . E na o se taimi puupuu lava e leʻi tauina ai ni taua, a o le tele o taimi, na faaauau pea taua.” O le lipoti lenei a se faalapotopotoga e suʻesuʻeina mea tutupu: “E faatoluina le aofaʻi o tagata na fasiotia i taua i le senituri [lona 20] pe a fua i taua uma lava mai le uluaʻi senituri T.A. e oo i le 1899.” E silia i le 100 miliona tagata na fasiotia i taua talu mai le 1914. Ae po o le ā lava lo tatou mafatia pe a fasiotia se tasi e pele iā i tatou i taua, ae e faigatā ona tatou iloaina mafatiaga ma tigā o le faitau miliona o tagata ua fasiotia ē e pele iā i latou.
7 “O le a iai foʻi oge.” (Mataio 24:7) Fai mai tagata suʻesuʻe, ua matuā faateleina le gaosia o taumafa i tausaga e 30 ua mavae. E ui i lea, ua faaauau pea ona oge i meaʻai, ona ua toʻatele tagata ua lē lava le seleni e faatau ai taumafa, po o fanua e fai ai faatoʻaga. I atunuu tauatiaʻe, e silia i le piliona tagata e maua le totogi e tasi le tālā Amerika i aso taʻitasi pe e itiiti ifo foʻi. O le toʻatele o i latou nei ua faaauau pea ona lē lava meataumafa. Na taʻua e le Faalapotopotoga o le Soifua Mālōlōina i le Lalolagi, o le māfuaaga autū o le maliliu o le silia i le lima miliona tamaiti i tausaga taʻitasi, ona o le lē lava o taumafa.
8 “O le a iai foʻi mafuiʻe tetele.” (Luka 21:11) E tusa ai o se suʻesuʻega a saienitisi, e pe ā ma le 19 mafuiʻe tetele o le a lūlūina i tausaga taʻitasi. O le malolosi tele o nei mafuiʻe, e ono faaleagaina ai fale ma mavetevete ai le palapala. Ae i se fua faatatau, e iai mafuiʻe malolosi i tausaga taʻitasi ua matuā faatamaʻia ai fale. Ua faaalia i nisi o faamaumauga, talu mai le tausaga 1900, e silia ma le lua miliona soifua ua maʻimau ona o mafuiʻe. Ua faapea mai se isi tusi: “E ui i le poto faaonapōnei ae e lē tele se faaitiitiga o tagata e feoti ona o nei mala.”
9 ʻO le a iai foʻi faamaʻi.’ (Luka 21:11) E ui i le alualu i luma o le poto faafomaʻi, ae o loo pagatia pea tagata i faamaʻi fou ma faamaʻi ua leva ona iai. Ua faapea mai se tasi lipoti, e 20 faamaʻi lauiloa e aofia ai le fatafata vaivai, malalia ma le manava tatā mataʻutia, ua matuā taatele i aso nei ma o isi faamaʻi ua lē ila i fualaau. E silia i le 30 faamaʻi fou ua iai. O nisi o na faamaʻi, e leai se vaifofō ma ua feoti ai tagata.
AMIOGA A TAGATA I ASO E GATA AI
10 E lē gata ina faamatalaina mea o le a tutupu i le lalolagi, a ua valoia foʻi e le Tusi Paia o le a suia amioga a tagata i aso e gata ai. Ua faapea mai le Tusi Paia: “O aso e gata ai e oo mai ai aso e sili ona faigatā.” (Faitau le 2 Timoteo 3:1-5.) Na faamatala e Paulo amioga o le a taatele i tagata. O le a avea i latou ma
▪ ē e alolofa iā i latou lava
▪ ē e mananaʻo tele i tupe
▪ ē e lē usiusitaʻi i mātua
▪ ē e lē faamaoni
▪ ē e lē lotoaiga
▪ ē e lē amio pulea
▪ ē e sauā
▪ ē e pupū i mea faafiafia nai lo o le alolofa i le Atua
▪ ē e foliga mai e faamaoni i le Atua, ae e latou te lē o ola e tusa ai ma lea mana
11 Pe e faapena tagata i lo outou alaalafaga? E lē taumatea o le tulaga lenā. Ua iai tagata amio leaga i so o se nofoaga. Ua faaalia i lenei mea ua toeitiiti ona gaoioi lea o le Atua, auā ua faapea mai le Tusi Paia: “Pe a tupu olaola o ē e amioleaga e pei o le vao ma fuga mai i latou uma o ē e faia mea e tigā ai, ina ia faaumatia i latou e faavavau.”—Salamo 92:7.
UA IAI MEA LELEI!
12 Ioe, ua faatumulia aso e gata ai i puapuaga e pei ona valoia mai i le Tusi Paia. Ae i lenei lalolagi vevesi, ua iai mea lelei o loo tutupu i tagata tapuaʻi o Ieova.
13 Ua valoia i le tusi o Tanielu, “o le a faatuputeleina le poto saʻo.” O afea e tupu ai lenā mea? E tupu a o faagasolo “le taimi o le iʻuga.” (Tanielu 12:4) Ua fesoasoani Ieova i ē naunau moni lava e auauna iā te ia aemaise talu mai le 1914, ina ia tuputupu aʻe lo latou malamalama i le Tusi Paia. Ua atili ai ona latou talisapaia upu moni tāua e uiga i le suafa o le Atua ma lona finagalo, le taulaga a Iesu Keriso, le mea e tupu pe a oti le tagata ma le toe tū. E lē gata i lea, ua iloa e tagata tapuaʻi o Ieova ona faaaogā lelei o latou olaga, ma viia ai le Atua. Ua latou malamalama lelei i le Malo o le Atua ma le auala e na te foʻia ai faafitauli i le lalolagi. O le ā le gaoioiga ua latou faia ona o mea ua malamalama i ai? Ina ia tali lenā fesili, seʻi o tatou talanoa i se isi valoaga ua taunuu i nei aso e gata ai.
14 I lana valoaga e uiga i “le taufaaiʻuiʻuga o le faiga o mea a le lalolagi,” na fetalai ai Iesu: “O le a talaʻiina atu lenei tala lelei o le malo i le lalolagi atoa.” (Faitau le Mataio 24:3, 14.) Ua talaʻia le tala lelei o le Malo i le lalolagi aoao, i le silia i le 230 atunuu ma i le silia ma le 700 gagana—lea e faamalamalama ai po o le ā lenei Malo, mea o le a faia e le Malo ma gaoioiga tatou te faia e maua ai faamanuiaga. E faitau miliona Molimau a Ieova o loo toʻaʻaga e talaʻi le tala lelei o le Malo. Latou te ō mai “mai i atunuu uma, ma ituaiga, ma nuu, ma gagana.” (Faaaliga 7:9) O loo faia e aunoa ma se totogi e Molimau a Ieova suʻesuʻega faale-Tusi Paia ma le faitau miliona o tagata, o ē o fia iloa aʻoaʻoga moni a le Tusi Paia. Ioe, o se faataunuuga mataʻina aemaise na valoia e Iesu ʻe inosia e tagata uma’ Kerisiano moni!—Luka 21:17.
O Ā GAOIOIGA O LE A E FAIA?
15 Talu ai ua taunuu le tele o valoaga o le Tusi Paia i aso nei, pe e te ioe o loo tatou ola i aso e gata ai? Pe a uma ona talaʻia le tala lelei e tusa ai ma le mea e finagalo i ai Ieova, “ona oo mai ai lea o le iʻuga.” (Mataio 24:14) O “le iʻuga,” o le taimi lea e tafiesea ai e le Atua le amio leaga mai le lalolagi. Ua tofia e Ieova Iesu ma ana agelu malolosi e faaumatia ē e tetee iā te Ia. (2 Tesalonia 1:6-9) E lē toe faasesēina e Satani ma ana temoni le lalolagi. Pe a uma le faaumatiaga, ona liligi mai lea e le Malo o le Atua o faamanuiaga i tagata uma e gauaʻi i lea pulega amiotonu.—Faaaliga 20:1-3; 21:3-5.
16 Talu ai ua toeitiiti muta le lalolagi a Satani, e tatau ona tatou fesili ifo iā i tatou lava, ʻO ā gaoioiga e tatau ona ou faia?’ E lelei pe a faaauau ona e aʻoaʻoina mea e uiga iā Ieova ma lona finagalo mo i tatou. (Ioane 17:3) Ia toʻaga e suʻesuʻe le Tusi Paia. Ia fai ma au masani le auaufaatasi e lē aunoa ma ē o loo faia le finagalo o Ieova. (Faitau le Eperu 10:24, 25.) Ia oo ina e iloa Ieova le Atua e ala i le suʻesuʻeina o lana Afioga, ma fai suiga manaʻomia i lou olaga ina ia maua le finagalo malie o le Atua.—Iakopo 4:8.
17 Na valoia e Iesu, e toetoe lava o tagata uma o le a lē ano i faamaoniga e iloa ai ua tatou ola i aso e gata ai. E faafuaseʻi ona faaumatia tagata amio leaga. E pei o le gaoi i le pō, e toetoe o tagata uma o le a faateʻia ai. (Faitau le 1 Tesalonia 5:2.) Na lapataʻi mai Iesu: “E pei lava o aso o Noa, o le a faapena foʻi le faatasi mai o le Atalii o le tagata. Auā e pei o na aso a o leʻi oo i le lolo, na latou aai ma inu, na faaipoipo alii ma tamaʻitaʻi, seʻia oo lava i le aso na ulu atu ai Noa i le vaa; ma latou te leʻi ano i ai seʻia oo mai le lolo ma tafiesea ai i latou uma, o le a faapena foʻi le faatasi mai o le Atalii o le tagata.”—Mataio 24:37-39.
18 O le ala lea na fetalai atu ai Iesu i ē na faalogologo iā te ia: “Ia outou uaʻi atu iā te outou lava, ina neʻi faamamafaina o outou loto i le ʻai tele, ma le inu tele, ma le popole i mea o le olaga nei, neʻi oo faafuaseʻi mai lenā aso iā te outou e pei o se mailei. Auā e oo mai iā i latou uma o ē o nonofo i le lalolagi atoa. O lea la, ia mataala pea, ma ia faatoga atu i taimi uma, ina ia outou sao mai i nei mea uma o le a oo mai, ma ia tutū i luma o le Atalii o le tagata.” (Luka 21:34-36) E tāua tele le manatu mamafa i fetalaiga a Iesu. Aiseā? Auā o ē e fiafia i ai le finagalo o Ieova le Atua ma “le Atalii o le tagata” o Iesu Keriso, e mafai ona faasaoina i latou mai le faaumatiaga o le lalolagi a Satani, ma ola e faavavau i le lalolagi fou matagofie lea ua i faitotoʻa!—Ioane 3:16; 2 Peteru 3:13.
[Faaopoopoga i lalo]
Tagaʻi i le Faaopoopoga “O Ai Mikaele le Agelu Sili?”, mo nisi faamatalaga e iloa ai o Mikaele le isi suafa o Iesu Keriso.
AʻOAʻOGA A LE TUSI PAIA
▪ O taua, oge, mafuiʻe ma faamaʻi ua fai ma faailoga o aso e gata ai.—Mataio 24:7; Luka 21:11.
▪ I aso e gata ai, e faateleina ai ē e alolofa i latou iā i latou lava, mananaʻo tele i tupe ma pupū i mea faafiafia ae e lē alolofa i le Atua.—2 Timoteo 3:1-5.
▪ Ua talaʻia le tala lelei o le Malo i le lalolagi atoa i aso e gata ai.—Mataio 24:14.
[Fesili mo le Suʻesuʻega]
 1. O fea e tatou te iloa ai mea e tutupu i le lumanaʻi?
2, 3. O le ā le fesili a soo iā Iesu, ma o le ā lana tali?
4, 5. (a) O le ā le mea na tupu i le lagi ina ua faatoʻā māeʻa lava ona avea Iesu ma Tupu? (e) E pei ona taʻua i le Faaaliga 12:12, o le ā le iʻuga o le taua i le lagi?
6, 7. Ua faapefea ona faataunuu i aso nei fetalaiga a Iesu e uiga i taua ma oge?
8, 9. O le ā ua faaalia ai ua taunuu valoaga a Iesu e uiga i mafuiʻe ma faamaʻi?
10. O ā amioga a tagata o loo valoia i le 2 Timoteo 3:1-5 ua e vaaia i aso nei?
11. Ua faapefea ona faamatalaina i le Salamo 92:7 le mea o le a tupu i tagata amio leaga?
12, 13. Ua faapefea ona ʻfaatuputeleina le poto saʻo i le taimi o le iʻuga’?
14. O le ā le tele ua oo i ai le talaʻiga o le tala lelei o le Malo, ma o ai o faatinoina?
15. (a) Pe e te talitonu o loo tatou ola i aso e gata ai, ma aiseā? (e) O le ā le uiga o “le iʻuga” mo ē e tetee iā Ieova ma ē e gauaʻi i le pulega a le Malo o le Atua?
16. O ā ni gaoioiga lelei e tatau ona e faia?
17. Aiseā o le a faateʻia ai toetoe o tagata uma pe a faaumatia ē amio leaga?
18. O le ā le lapataʻiga a Iesu e ao ona tatou manatu mamafa i ai?
​[Ata i le itulau 90, 91]
[Ata i le itulau 93]
“O le a talaʻiina atu lenei tala lelei o le malo i le lalolagi atoa.”—Mataio 24:14​​​​



^ ***bh itu. 215-itu. 218 O le 1914, o se Tausaga Iloga i Valoaga o le Tusi Paia***
FAAOPOOPOGA
O le 1914, o se Tausaga Iloga i Valoaga o le Tusi Paia
A O LUMANAʻI le 1914, na faalauiloa ai e tagata aʻoga o le Tusi Paia, e iai mea iloga o le a tutupu i lenā tausaga. O ā mea iloga na tutupu, ma o ā faamaoniga e iloa ai le tāua o le 1914?
Na fetalai Iesu i le Luka 21:24: ʻE solia Ierusalema e nuu ese seʻia faataunuuina taimi atofaina o nuu ese.’ O Ierusalema o le aai laumua o le malo o Iuta, ma o i inā na iai le nofoālii o tupu o le aiga o Tavita. (Salamo 48:1, 2) Ae e iai se mea na mataʻina ai nei tupu e ese mai taʻitaʻi o nuu ese. Na latou nofoia “le nofoālii o Ieova” e fai ma sui o le Atua. (1 Nofoaiga a Tupu 29:23) O lea la, na faaata mai e Ierusalema le pulega a Ieova.
Ae o anafea ma na faapefea ona ʻsolia e nuu ese’ le pulega a le Atua? Na tupu lenei mea ina ua faatoʻilaloina e ʻau a Papelonia Ierusalema i le 607 T.L.M. E leai se tasi na toe nofo i “le nofoālii o Ieova,” ma na faamutaina foʻi le nofoaiga a tupu na tupuga mai iā Tavita. (2 Tupu 25:1-26) Pe e ao ona “solia” e faavavau le pulega a le Atua? E leai, auā ua faapea mai le valoaga a Esekielu e uiga iā Setekaia le tupu mulimuli o Ierusalema: ʻIa aveese le pulou o le tupu ma aveese le palealii. E lē toe tuuina atu le palealii i se tasi seʻia afio mai lē ua iai le pule faaletulafono, ona ou tuuina atu lea iā te ia.’ (Esekielu 21:26, 27) O “lē ua iai le pule faaletulafono” po o le aiā tatau i le nofoālii o Tavita, o Iesu Keriso lea. (Luka 1:32, 33) O lea la, e lē toe “solia” le pulega a le Atua pe a avea Iesu ma tupu.
O afea e amata ai lenā pulega matagofie? Na faaalia e Iesu e faatapulaa le taimi e pule ai Nuu Ese. Tatou te iloa le umi o lenā taimi i le tala o loo taʻua i le Tanielu mataupu e 4. O loo faamatala ai se faalepō faavaloaga a le tupu o Papelonia o Nepukanesa. Na vaaia e Nepukanesa se laau matuā maualuga ua tuu i lalo. Ua lē mafai ona tupu le pogati o le laau ona na faamau i le fusi uʻamea ma le ʻapa memea. Na faapea atu se agelu: “Ia tuu ai pea seʻia mavae atu taimi e fitu.”—Tanielu 4:10-16.
I le Tusi Paia, e iai taimi e faatusaina ai laau i pulega a tagata. (Esekielu 17:22-24; 31:2-5) O lea la, o le tuuina i lalo o le laau faafaatusa, ua fai ma faailoga o le motusia o le pulega a le Atua, lea na faia i Ierusalema e ala i tupu. Peitaʻi, e pei ona vaaia i le faalepō, e solia Ierusalema i “taimi e fitu.” O le ā le umi o na taimi e fitu?
Ua faailoa mai i le Faaaliga 12:6, 14, o le tolu ma le ʻafa tausaga po o taimi, e tutusa lea ma “aso e afe lua selau ono sefulu.” O lea la, a faaluaina lenā fuainumera ona maua lea o “taimi e fitu,” po o aso e 2,520. Peitaʻi, e lē na o le 2,520 aso na “solia” ai e nuu ese le pulega a le Atua, ina ua mavae le paʻū o Ierusalema. E aliali mai la, e umi se taimi e aofia ai i lenei valoaga. A fua i faamatalaga o loo i le Numera 14:34 ma le Esekielu 4:6 “o le aso mo le tausaga,” o lona uiga la o le umi o nei “taimi e fitu” e 2,520 tausaga.
Na amata le 2,520 tausaga iā Oketopa 607 T.L.M., ina ua faatoʻilaloina e ʻau a Papelonia Ierusalema ma to ese le palealii mai le tupu o le aiga o Tavita. Ae na faaiʻuina na tausaga iā Oketopa 1914. O le taimi lenā na faaiʻuina ai “taimi atofaina o nuu ese,” ma avea ai Iesu ma tupu faalelagi a le Atua.—Salamo 2:1-6; Tanielu 7:13, 14.
E pei ona valoia e Iesu, o lona “faatasi mai” o se tupu i le lagi, na faailogaina i mea iloga na tutupu i le lalolagi e pei o taua, oge, mafuiʻe ma faamaʻi. (Mataio 24:3-8; Luka 21:11) O na mea na tutupu, o se faamaoniga malosi lea e iloa ai na fanau le Malo faalelagi o le Atua i le tausaga e 1914, ma o le amataga foʻi lenā o “aso e gata ai” o lenei lalolagi amioleaga.—2 Timoteo 3:1-5.
[Faaopoopoga i lalo]
Pe a faitau mai iā Oketopa 607 T.L.M. e oo iā Oketopa 1  T.L.M., e 606 tausaga. Talu ai e leai se tausaga 0, o lona uiga e 1,914 tausaga pe a faitau mai iā Oketopa 1 T.L.M. e oo iā Oketopa 1914 T.A. O lea la, a faaopoopo le 606 tausaga ma le 1,914 tausaga, ona maua lea o le 2,520 tausaga. Mo nisi faamatalaga i le paʻū o Ierusalema i le 607 T.L.M., tagaʻi i le polosiua “O Tusi Paia Uma Lava”—E Moni Aʻiaʻi ma Aogā” i le Suʻesuʻega e Tolu, ma le mataupu o le “Chronology” mai le tusi Insight on the Scriptures ua lomia e Molimau a Ieova.
[Siata i le itulau 216]
(Tagaʻi i le lomiga mo le ata atoa)
“TAIMI E FITU”
2,520 tausaga
606 1/4 tausaga
Oketopa 607 T.L.M. e oo i le
Tesema 31, 1 T.L.M.
1,913 3/4 tausaga
Ianuari 1, 1 T.A. e oo i le
Oketopa 1914
607
T.L.M.
T.A.
1914
“E solia Ierusalema e nuu ese”
O le afio mai o “lē ua iai le pule faaletulafono”









^ ***bh itu. 106-114 Aiseā ua Lē Taofia ai e le Atua Puapuaga?***
MATAUPU E SEFULU TASI
Aiseā ua Lē Taofia ai e le Atua Puapuaga?
Po o le Atua ea ua māfua ai ona puapuagatia tagata?
O le ā le tuuaʻiga na lāgā i le faatoʻaga o Etena?
O le a faapefea ona taofia e le Atua puapuaga o tagata i le lumanaʻi?
INA ua uma se taua i se tasi atunuu, na tanu faatasi ai le faitau afe o tinā ma tamaiti na fasiotia i le taua, ma faailoga i koluse le mea na tanu ai. Na tusia i koluse taʻitasi le upu: “Aiseā?” E iai taimi e matuā taligatā ai le fesili lenei. E masani ona fesili ma le faanoanoa tagata pe aiseā ua maliliu ai ē e pele iā i latou ona o taua, mala, maʻi po o le solitulafono, po o le faatamaʻia foʻi o o latou fale po o isi mau puapuaga. Latou te fia iloa le māfuaaga ua latou puapuagatia ai.
2 Aiseā ua lē taofia ai e le Atua puapuaga? Afai o Ieova le Atua e ona le malosi uma lava, e alofa, poto ma fai mea tonu, aiseā la ua tumu ai le lalolagi i le feitagaʻi ma mea lē tonu? Pe na e taumānatu i lenā mea?
3 Pe e sesē ona fesili pe aiseā ua lē taofia ai e le Atua puapuaga? Ua popole nisi e faapea, a e fesili faapena, o lona uiga e leai sou faatuatua pe e te lē āva foʻi i le Atua. Peitaʻi, a e faitau i le Tusi Paia, o le a e iloa ai na fai foʻi e auauna faamaoni a le Atua ni fesili faapena. O se faaaʻoaʻoga, na fesili atu le perofeta o Sapakuka iā Ieova: “Aiseā ea ua e faaali mai ai iā te aʻu o mea tigā ma ua e silasila mai ai pea i puapuaga? Aiseā ua faoa ai mea ma faia faiga sauā i oʻu luma, aiseā foʻi ua faia ai fefinauaʻiga ma tulaʻi mai ai misa?”—Sapakuka 1:3.
4 Pe na otegia e Ieova le perofeta faamaoni o Sapakuka ona o ana fesili? E leai. Na i lo lenā, na faaaofia e le Atua i lana Tusi Paia upu faamaoni a Sapakuka. Na fesoasoani foʻi le Atua iā Sapakuka ina ia faateleina lona malamalamaga i le mataupu ma faamalosia lona faatuatua. O le mea foʻi lenā e finagalo Ieova e fai mo i tatou. Manatua foʻi, ua taʻua i le Tusi Paia ʻo loo manatu mamafa mai o ia iā i tatou.’ (1 Peteru 5:7) E sili atu le tigā o le finagalo o le Atua i amioga leaga ma puapuaga, na i lo o le tagata. (Isaia 55:8, 9) Aiseā la ua matuā puapuagatia ai tagata?
AISEĀ UA MATUĀ PUAPUAGATIA AI?
5 Ua fesiligia e tagata mai lotu eseese o latou taʻitaʻi lotu ma faifeʻau, i le pogai ua matuā puapuagatia ai tagata. O le tali masani lava, o le finagalo lea o le Atua, ma ua leva ona ia tuupōina mea o loo tutupu e aofia ai ma mala mataʻutia. Ua taʻu atu i le toʻatele o tagata, e lē mailoa e se tasi ala o le Atua, pe faapea foʻi ua feoti tagata e aofia ai ma tamaiti ona ua valaauina e le Atua latou te faatasi ma ia i le lagi. Ae e pei ona e aʻoaʻoina, e lē faapogaia e le Atua mea leaga. Ua taʻua i le Tusi Paia: “E mamao lava i le Atua moni ona faia o se mea leaga, ma Lē e ona le malosi uma lava ona faia o se mea e lē tonu!”—Iopu 34:10.
6 Pe e te iloa le pogai ua sesē ai le manatu o tagata e faapea, o le Atua ua māfua ai puapuaga i le lalolagi? Latou te tuuaʻia le Atua o Lē e ona le malosi uma lava, ona ua latou manatu o ia moni lea o loo pulea le lalolagi lenei. Latou te lē iloa le aʻoaʻoga moni a le Tusi Paia. Na e aʻoaʻoina le manatu lenā i le Mataupu e 3 o le tusi lenei. O Satani le Tiapolo o ia moni lenā o loo pulea le lalolagi.
7 Ua taʻua manino i le Tusi Paia: “O le lalolagi atoa o loo nofo toʻilalo i le pule a lē o loo leaga.” (1 Ioane 5:19) Ua talafeagai lenā manatu pe a e mafaufau lelei i ai. Ua faaalia e le lalolagi amioga a lē o loo “faasesēina le lalolagi atoa.” (Faaaliga 12:9) O Satani e lotoa, taufaasesē ma sauā. E faapena foʻi la le lalolagi lea ua nofo toʻilalo iā Satani. O se tasi lenā o pogai ua matuā puapuagatia ai tagata.
8 O le māfuaaga lona lua ua matuā puapuagatia ai tagata e pei ona taʻua i le Mataupu e 3, ona ua lē lelei atoatoa ma agasala tagata talu mai le fouvalega i Etena. O tagata agasala, e fia pule le tasi i le isi lea ua iʻu ai i taua, pulega sauā ma puapuaga. (Failauga 4:1; 8:9) O le māfuaaga lona tolu o puapuaga, ona ʻe tutupu faafuaseʻi mea i le taimi e leʻi faatalitalia.’ (Faitau le Failauga 9:11.) Ona e lē o avea Ieova ma Pule o lenei lalolagi e puipuia i latou, e ono puapuagatia tagata ona o se faalavelave faafuaseʻi e leʻi faatalitalia.
9 Ua avea o se faamāfanafanaga le iloa e lē faapogaia e le Atua puapuaga. E lē tuuaʻia o ia i taua, solitulafono, pulega sauā po o mala faalenatura ua puapuagatia ai tagata. Ae e tatau pea ona tatou iloa pe aiseā ua lē taofia ai e Ieova nei puapuaga? Afai o ia o Lē e ona le malosi uma lava, e mafai ona ia taofia. Aiseā la ua lē faalaa mai ai e taofi nei puapuaga? E mautinoa lava e iai māfuaaga lelei ua lē taofia ai e le Atua alofa nei puapuaga.—1 Ioane 4:8.
SE LUʻI TĀUA
10 Ina ia iloa le pogai ua lē taofia ai e le Atua puapuaga, e tatau ona tatou toe tepa i tua i le amataga mai o puapuaga. Ina ua uunaʻia e Satani Atamu ma Eva ia lē usiusitai iā Ieova, na tulaʻi ai se fesili tāua. E leʻi fesiligia e Satani le mana o Ieova. E iloa e Satani e silisili ese le mana o Ieova. Ae na fesiligia e Satani le aiā a Ieova e pule ai. Ina ua fai atu Satani e pepelo le Atua ma e lē manaʻo ia manuia tagata, na tuuaʻia e Satani e faapea, e leaga le pule a Ieova. (Faitau le Kenese 3:2-5.) O le uiga o le tala a Satani, e manuia tagata pe a lē pulea i latou e le Atua. Ioe, ua luʻia le pule silisili ese a Ieova, o lana aiā tatau e pule ai.
11 Na fouvale Atamu ma Eva iā Ieova. A tuu lava i le saʻo, na faapea mai i laʻua: ʻE lē manaʻomia ona pule Ieova iā i maʻua. E ma te mafaia lava e i maʻua ona filifili le saʻo ma le sesē.’ O le a faapefea ona foʻia e Ieova lenā faafitauli? O le a faapefea ona ia faailoa atu i agelu ma tagata uma, e aupito i lelei lava lana pule ma e sesē ē na fouvale? E ono fai mai se tasi, na tatau i le Atua ona faaumatia i le taimi lava lenā ē na fouvale ae toe faia nisi tagata. Peitaʻi ua uma ona faailoa mai e Ieova lona finagalo ia tumu le lalolagi i fanau a Atamu ma Eva, ma ola e faavavau i se lalolagi matagofie. (Kenese 1:28) E faataunuu lava e Ieova lona finagalo. (Isaia 55:10, 11) E lē gata i lea, pe ana faapea e faaumatia e Ieova ē na fouvale i Etena, o lona uiga la, ua leai se tali i le fesili e uiga i le aiā a Ieova e pule ai.
12 O se faaaʻoaʻoga, seʻi faapea o loo faamalamalama atu e se faiaʻoga le tali o se fesili faigatā faamatematika i lana vasega. Ae ua faapea atu se tamaitiiti faafiapoto, e sesē le tali a le faiaʻoga. A fua i le tala a le tamaitiiti fouvale, e lē agavaa le faiaʻoga ma e sili atu lana tali na i lo o le faiaʻoga. Ua talitonu i ai isi tamaiti o le vasega, ma latou fouvale ai foʻi. O le ā e ao ona faia e le faiaʻoga? Afai e na te tulia i latou, o le ā se aafiaga i isi tamaiti o le vasega? Po o le a lē ono talitonu ai na tamaiti e saʻo ē na fouvale? E ono lē āva ai isi tamaiti o le vasega i le faiaʻoga, ma manatu faapea e fefe le faiaʻoga neʻi mea ane ua faamaonia e sesē lana tali. Ae seʻi faapea e tuu atu e le faiaʻoga le avanoa i le tamaitiiti fouvale, e faaali ai i le vasega lana tali i le fesili.
13 E talitutusa le gaoioiga a le faiaʻoga ma le gaoioiga a Ieova. Manatua foʻi e lē na o ē na fouvale i Etena na iai i le taimi lenā. Na vaavaai ane le mano ni mano o agelu. (Iopu 38:7; Tanielu 7:10) O le auala e tauaao ai e Ieova ē na fouvale, o le a matuā aafia ai agelu aemaise o tagata uma lava. O le ā le gaoioiga na faia e Ieova? Na tuu e Ieova le avanoa iā Satani e faaali mai ai le auala na te pulea ai tagata. Ua tuu foʻi e le Atua le avanoa i tagata e pule ai i latou iā i latou lava, i lalo o le taʻitaʻiga a Satani.
14 Na silafia e le faiaʻoga i la tatou faaaʻoaʻoga, e sesē le tali a le tamaitiiti fouvale ma ē na ʻau ma ia. Ae na ia silafia foʻi, o le tuu o le avanoa e faamaonia ai le tali a tamaiti fouvale, o le a aogā i le vasega atoa. A sesē tamaiti fouvale, o le a iloa ai e isi tamaiti faamaoni, e pau le tagata e agavaa e aʻoaʻoina le vasega, o le faiaʻoga. O le a latou malamalama ai i le māfuaaga o le a tutuli ai mulimuli ane e le faiaʻoga tamaiti fouvale mai le vasega. E faapena foʻi ona silafia e Ieova le aogā o le iloa e tagata faamaoni ma agelu, le iʻuvale o taumafaiga a Satani ma ana temoni, ma e lē manuia le pule o le tasi tagata i le isi tagata. I le pei o le perofeta o Ieremia, o le a latou iloa ai le moni o lenei manatu: “Ieova e, ua ou iloa lelei, e lē o i le tagata lona ala. E lē o i le tagata foʻi e savali, ona faatonuina le mea e ui ai o ia.”—Ieremia 10:23.
AISEĀ UA UMI TELE AI?
15 Aiseā ua umi tele ai ona lē taofia e Ieova puapuaga? Aiseā ua ia lē taofia ai mea leaga o loo tutupu? Ia manatu i mea e lua e lē faia e le faiaʻoga i la tatou faaaʻoaʻoga. Muamua lava, e lē taofia e le faiaʻoga le tamaitiiti fouvale a o faailoa mai lana tali. Lona lua, e lē fesoasoani le faiaʻoga i le tali a le tamaitiiti. I se tulaga tutusa, seʻi manatu foʻi i mea e lua e lē faia e Ieova. Muamua, e lē taofia e Ieova Satani ma ē e mulimuli iā te ia, a o taumafai e faamaonia e saʻo i latou. E moomia se taimi umi e fai ai lenā mea. Ua faitau afe tausaga o taumafai e tagata le tele o mau auala e fai ai a latou pulega. Ua alualu i luma le poto o tagata i mataupu faasaienisi ma isi matātā, ae ua matuā faateteleina faiga lē tonu, le mativa, solitulafono ma taua. Ua faaalia ai le iʻuvale o pulega a tagata.
16 Lona lua, e lē fesoasoani Ieova iā Satani a o ia pulea lenei lalolagi. O se faaaʻoaʻoga, afai e taofia e le Atua mea leaga, po o le a lē faamaonia ai ea o loo ia lagolagoina ē o fouvale? A gaoioi faapena le Atua, pe e lē manatu ai ea tagata e mafai ona manuia pulega a tagata? A taofia e le Atua mea leaga, ua saosaolaumea o ia i le pepelo a Satani. Ae ʻe lē mafai ona pepelo le Atua.’—Eperu 6:18.
17 Ae faapefea mea leaga ua tutupu i le taimi umi o le fouvale i le Atua? E lelei ona tatou manatua, o Ieova o le Atua e ona le malosi uma lava. E mafai ona ia aveesea puapuaga o tagata, ma o le mea lenā o le a ia faia. E pei ona tatou aʻoaʻoina, o le a lē toe faaleagaina lo tatou laueleele ona o le a liua le lalolagi e fai ma Parataiso. O le a aveesea āuga o le agasala ona o le faatuatua i le taulaga a Iesu, ma toe faatutū mai ē ua maliliu. O lea la, o le a faaaogā e le Atua Iesu ina ia ʻfaalēaogāina galuega a le Tiapolo.’ (1 Ioane 3:8) O mea uma nei o le a faia e Ieova i le taimi talafeagai. Tatou te faafetai ai ona e leʻi vave gaoioi Ieova, auā o lona onosai ua tatou maua ai le avanoa e aʻoaʻoina ai le upu moni, ma auauna iā te ia. (Faitau le 2 Peteru 3:9, 10.) O loo saʻilia ma le naunautaʻi e le Atua tagata faamaoni e fia tapuaʻi iā te ia, ma fesoasoani iā i latou ia onosaia puapuaga i lenei lalolagi atuatuvale.—Ioane 4:23; 1 Korinito 10:13.
18 Atonu e fesili isi, ʻFaamata e leai ni puapuaga pe ana faapea e lē tuu e Ieova le avanoa iā Atamu ma Eva e filifili ai?’ Ina ia tali lenā fesili, e tatau ona e manatua se meaalofa tāua na foaʻi mai e Ieova iā te oe.
E FAAPEFEA ONA E FAAAOGĀ LE MEAALOFA MAI LE ATUA?
19 E pei ona taʻua i le Mataupu e 5, o loo i le tagata le saʻolotoga e filifili ai. Pe e te silafia le tāua o lenā meaalofa? Na faia e le Atua le tele o manu, ma ua pulea i latou e faalogona faalenatura. (Faataoto 30:24) Ua faia e tagata masini ma faapolokalame mea e faia e na masini. Pe tatou te fiafia pe ana faia faapena i tatou e le Atua? E leai, ua faafiafiaina i tatou ona o le saʻolotoga e filifili ai mea o le a faia i le olaga, o le lumanaʻi, o a tatou uō ma isi mea faapena. Ua olioli tagata i le saʻolotoga e filifili ai, ma o le finagalo lenā o le Atua.
20 E lē fiafia Ieova pe a fai faatauanau la tatou auaunaga. (2 Korinito 9:7) O se faaaʻoaʻoga, o lē fea e fiafia i ai se tinā po o se tamā—o le fai i ai o le tamaitiiti “ou te alofa iā te oe” ona o le tauanau o ia, pe ona e manaʻo moni i ai? O le fesili la, e faapefea ona faaaogā lou saʻolotoga e filifili ai, lea ua foaʻi mai e Ieova iā te oe? Na matuā faatamala Satani, Atamu ma Eva i lo latou saʻolotoga e filifili ai. Na latou teena Ieova le Atua. O le ā le mea o le a e faia?
21 E mafai ona e faaaogā lelei lenei meaalofa o le saʻolotoga e filifili ai. E mafai ona e auaufaatasi atu i le faitau miliona o tagata o loo lagolagoina Ieova. Ua latou faafiafia le Atua ona ua faia se sao e faamaonia ai le pepelo o Satani, ma e leagafaia lana pule. (Faataoto 27:11) O le mea foʻi lenā e mafai ona e faia pe a saʻo au filifiliga i lou olaga. O le ʻauʻau lenā o le mataupu o sosoo mai.
AʻOAʻOGA A LE TUSI PAIA
▪ E lē faapogaia e le Atua mea leaga o loo tutupu i le lalolagi.—Iopu 34:10.
▪ Na fesiligia e Satani le aiā a Ieova e pule ai, ina ua ia fai mai e pepelo le Atua ma e lē manaʻo le Atua e manuia ona tagata. —Kenese 3:2-5.
▪ Ua tofia e Ieova lona Alo o le Pule o le Malo faa-Mesia, e aveesea puapuaga uma lava o tagata.—1 Ioane 3:8.
[Fesili mo le Suʻesuʻega]
1, 2. O ā puapuaga ua fetaiaʻi ma tagata i aso nei, ma o ā fesili ua tulaʻi mai ai?
3, 4. (a) O le ā e iloa ai e lē sesē ona fesili pe aiseā ua lē taofia ai e le Atua puapuaga? (e) O le ā le finagalo o Ieova i amioga leaga ma puapuaga?
 5. O ā faamatalaga a isi i le pogai ua puapuagatia ai tagata, ae o le ā le aʻoaʻoga a le Tusi Paia?
 6. Aiseā ua sesē ai le manatu o tagata e faapea, o le Atua ua māfua ai puapuaga i le lalolagi?
7, 8. (a) Ua faapefea ona faaalia e tagata amioga a lo latou pule? (e) Ua faapefea ona puapuagatia tagata ona o le lē lelei atoatoa, ma le ʻtutupu faafuaseʻi o mea i le taimi e leʻi faatalitalia’?
 9. Aiseā e tatou te mautinoa ai e iai māfuaaga lelei ua lē taofia ai e le Atua puapuaga?
10. O le ā le tulaga na fesiligia e Satani, ma e faapefea?
11. Aiseā na lē faaumatia ai e Ieova i le taimi lava lenā ē na fouvale i Etena?
12, 13. Ia faaaʻoaʻo mai le māfuaaga ua tuu ai e Ieova le avanoa e pule ai Satani i lenei lalolagi ma pulea ai e tagata i latou lava.
14. O le ā le aogā o le tuu e Ieova o le avanoa i tagata e pule ai i latou iā i latou lava?
15, 16. (a) Aiseā ua umi tele ai ona lē taofia e Ieova puapuaga? (e) Aiseā ua lē taofia ai e Ieova mea leaga o loo tutupu?
17, 18. O ā gaoioiga o le a faia e Ieova i mea leaga o loo tutupu ona o pulega a tagata ma taaʻiga a Satani?
19. O le ā le meaalofa tāua ua foaʻi mai e Ieova mo i tatou, ma aiseā e ao ai ona tatou faatāuaina?
20, 21. E faapefea ona faaaogā lelei le meaalofa o le saʻolotoga e filifili ai, ma aiseā?
[Ata i le itulau 106, 107]
O le a aveesea e Ieova puapuaga
[Ata i le itulau 110]
Pe e sili atu ona agavaa le tamaitiiti na i lo le faiaʻoga?
[Ata i le itulau 113]
E fesoasoani le Atua iā te oe ia onosaia puapuaga

^ ***bh itu. 134-143 Le Auala e Fiafia ai o Tatou Aiga***
MATAUPU E SEFULU FA
Le Auala e Fiafia ai o Tatou Aiga
E faapefea ona avea se tasi ma tane lelei?
E faapefea ona avea se tasi ma avā lelei?
O ā mea e aofia ai i le avea ma mātua lelei?
O ā mea e ao ona fai e le fanau ina ia fiafia ai le aiga?
E FINAGALO Ieova le Atua ia fiafia lou aiga. Ua iai taʻiala i lana Afioga i tiute tauave o tagata taʻitoʻatasi o le aiga e tusa ai ma le finagalo o le Atua. E iai iʻuga lelei pe a faatino e tagata o le aiga, o latou tiute tauave e tusa ai ma fautuaga a le Atua. Na fetalai Iesu: “Amuia i latou e faalogo i le afioga a le Atua ma tausi i ai!”—Luka 11:28.
2 O le fiafia o le aiga, e faalagolago lea i lo tatou iloaina o Ieova na tupuga mai ai aiga, o lē na taʻua e Iesu o lo tatou “Tamā.” (Mataio 6:9) Ua iai aiga uma o le lalolagi ona o lo tatou Tamā i le lagi, ma e silafia e Ieova le auala e fiafia ai aiga. (Efeso 3:14, 15) O le ā le aʻoaʻoga a le Tusi Paia i tiute tauave o tagata taʻitoʻatasi o le aiga?
O LE ATUA NA TUPUGA MAI AI AIGA
3 Na faia e le Atua Atamu ma Eva ma faatasia i laʻua o se tane ma se avā. Na ia tuuina i laʻua i le faatoʻaga matagofie o Etena o se parataiso i le lalolagi, ma faatonu e fai sa laʻua fanau. Na fetalai i ai Ieova: “Ia fanafanau ma ia matuā faatoʻateleina, ia tumu ai le lalolagi ma ia galueaʻiina.” (Kenese 1:26-28; 2:18, 21-24) E lē o se fagogo po o se talafatu lenei mea, auā na faaalia e Iesu, e moni le tala a le Kenese i le amataga mai o aiga. (Mataio 19:4, 5) E ui ua lutia i tatou i le mau faafitauli ma e lē o faia le finagalo o le Atua i le taimi nei e pei ona ia faafinagaloina, ae seʻi o tatou vaai i le māfuaaga e mafai ai ona fiafia o tatou aiga.
4 E mafai ona saosaolaumea tagata uma o le aiga ina ia maua le fiafia pe a faaaʻoaʻo i le alofa o le Atua. (Efeso 5:1, 2) E faapefea ona tatou faaaʻoaʻo i le Atua ae e lē o vaaia o ia? E mafai ona tatou iloa le auala e gaoioi ai Ieova auā na ia auina mai lona Alo ulumatua i le lalolagi. (Ioane 1:14, 18) A o soifua i le lalolagi, na faaaʻoaʻo lelei Iesu Keriso i lona Tamā, e pei lava o loo faalogo ma vāai atu tagata i fetalaiga ma gaoioiga a le Atua. (Ioane 14:9) O lea la, o le iloaina o le alofa o Iesu ma mulimuli i lana faaaʻoaʻoga, o le a tatou saosaolaumea ai i le fiafia o o tatou aiga.
SE FAAAʻOAʻOGA MO TANE
5 O loo taʻua i le Tusi Paia, e ao i tane ona feutagaʻi ma a latou avā e pei ona feutagaʻi Iesu ma ona soo. Ia tomānatu i le faatonuga a le Tusi Paia: ʻO outou tane, ia faaauau ona alolofa atu i a outou avā, e pei o le Keriso foʻi ona alofa i le faapotopotoga, ma foaʻi mai lona ola mo le faapotopotoga. O le mea lea, e tatau i tane ona alolofa atu i a latou avā e pei o o latou lava tino. O lē e alofa i lana avā, e alofa o ia iā te ia lava, auā e leai se tane e ita i lona lava tino; ae e na te fafaga ma faapelepele i ai, e pei foʻi ona faia e Keriso i le faapotopotoga.’—Efeso 5:23, 25-29.
6 O le alofa o Iesu mo ona soo o se faaaʻoaʻoga sili lenā mo tane. “Ua [ia] alofa iā i latou e oo i le gataaga,” ma na fai o ia ma togiola mo i latou e ui lava e lē lelei atoatoa i latou. (Ioane 13:1; 15:13) Ua faapena foʻi ona pulunaunauina tane: “Ia alolofa atu pea i a outou avā, ma aua le soona feita iā i latou.” (Kolose 3:19) O le ā le mea o le a fesoasoani i se tane e mulimuli ai i lenā fautuaga, aemaise pe a lē faautauta lana avā i nisi taimi? E tatau ona ia manatua ona lava masei, ma le mea e tatau ona ia faia ina ia faamagalo ai o ia e le Atua. O le ā le mea e tatau ona ia faia? E tatau ona ia faamagalo atu i ē na agasala iā te ia, e aofia ai lana avā. O le mea foʻi lenā e tatau ona fai e le avā. (Faitau le Mataio 6:12, 14, 15.) E lētioa a fai mai isi, e tatau ona fefaamagaloaʻi ina ia maua se faaipoipoga fiafia.
7 E lelei ona mātau e tane, na magafagafa Iesu i faalogona o ona soo. Na silafia e Iesu le mea e gata mai ai lo latou malosi, atoa foʻi ma o latou manaʻoga faaletino. O se faaaʻoaʻoga, na ia fetalai atu iā i latou ina ua lē lavavā: “Seʻi o tatou ō na o i tatou i se mea tuufua ma fai ai sina mālōlōga.” (Mareko 6:30-32) E tatau foʻi ona magafagafa i faalogona o avā. Ua faamatalaina avā i le Tusi Paia o “se ipu e sili ona vaivai,” e tatau ona “āva” i ai tane. Aiseā? Auā ua tofia faatasi tane ma avā “i le meaalofa foaʻifua o le ola.” (1 Peteru 3:7) E ao i tane ona manatua, e tāua i le Atua le faamaoni o se tagata, ae e lē tāua po o ia o se tane po o se fafine.—Salamo 101:6.
8 Ua taʻua i le Tusi Paia, o se tane e “alofa i lana avā, e alofa o ia iā te ia lava.” Na taʻua e Iesu le māfuaaga, auā ua ʻlē toe toʻalua, ae ua avea i laʻua ma tino e tasi.’ (Mataio 19:6) E lē tatau ona la feusuaʻi ma se isi lava tagata. (Faataoto 5:15-21; Eperu 13:4) E mafai ona la faia lenei mea pe a manatu alofa le tasi i manaʻoga o le isi. (1 Korinito 7:3-5) E manaia le timaʻiga lenei: “E leai se tane e ita i lona lava tino; ae e na te fafaga ma faapelepele i ai.” E tatau i tane ona alolofa i a latou avā e pei ona alolofa iā i latou lava, ma ia manatua latou te tali atu i lo latou ulu o Iesu Keriso.—Efeso 5:29; 1 Korinito 11:3.
9 Na taʻua e le aposetolo o Paulo le ʻalofa faapelepele o Keriso Iesu.’ (Filipi 1:8) Na faafouina isi ona o le alofa faapelepele o Iesu, o se uiga na fiafia i ai fafine na avea ma ona soo. (Ioane 20:1, 11-13, 16) E mananaʻo foʻi avā ia alolofa naunau atu a latou tane iā i latou.
O SE FAAAʻOAʻOGA MO AVĀ
10 O le aiga, o se faalapotopotoga ma e tatau ona iai se ulu ina ia sologa lelei ai. E iai Lē ua fai ma ulu o Iesu, lea e gauaʻi atu i ai. “O le ulu o Keriso o le Atua” e pei “o le ulu o le fafine o le tane.” (1 Korinito 11:3) O se faaaʻoaʻoga lelei le gauaʻi o Iesu i le Atua, auā o i tatou uma lava, e iai sē ua fai ma o tatou ulu e tatau ona gauaʻi i ai.
11 E iai masei o tane, ma e lē lelei atoatoa le auala e faatino ai o latou tulaga ulu i aiga. O ā mea e tatau ona fai e se avā? E lē tatau ona tautala faatauvaa i mea e fai e lana tane, pe fia pule foʻi i lana tane. E lelei ona manatua e avā, o le agaga agamalu ma le filemu o se mea tautele lea i le silafaga a le Atua. (1 Peteru 3:4) A amioaʻi faapena se avā, o le a faigofie ona ia gauaʻi atu i faatonuga a le Atua, aemaise pe a lutia i faafitauli. E lē gata i lea, ua faailoa mai i le Tusi Paia: “O le avā, ia matuā faaaloalo o ia i lana tane.” (Efeso 5:33) Ae ā pe a lē gauaʻi le tane i le tulaga ulu o Keriso? Ua pulunaunauina avā: “Ia gauaʻi atu i a outou lava tane, ma afai e lē usiusitaʻi nisi i le upu, e mafai ona maua i latou i le amiolelei a a latou avā e aunoa ma se upu, auā ua latou vāaitino i a outou amioga mamā ma le matuā faaaloalo.”—1 Peteru 3:1, 2.
12 Pe e talitonu lana tane pe leai, ae e tatau i le avā ona faaaloalo pea i ai ma ia faautauta i le auala e faailoa atu ai ona manatu, ia e ese mai i manatu o lana tane. E ono saʻo manatu o le avā, ma e mafai ona aogā i le aiga pe a faalogo i ai le tane. E ui e leʻi malie Aperaamo i le fautuaga a lana avā o Sara i se faafitauli i lo la aiga, ae na fetalai le Atua iā Aperaamo: “Ia faalogo iā te ia.” (Faitau le Kenese 21:9-12.) Ae a fai se filifiliga a le tane e lē feteenaʻi ma tulafono a le Atua, e tatau ona gauaʻi i ai le avā e ala i le lagolagoina o lenā filifiliga.—Galuega 5:29; Efeso 5:24.
13 A o faatino ona tiute tauave, e tele mea e fai e le avā i le tausiga o le aiga. O se faaaʻoaʻoga, ua faaalia i le Tusi Paia, o fafine faaipoipo e tatau ona “alolofa i a latou tane ma a latou fanau, ia mafaufau lelei, ia amio mamā, ia faia galuega i le fale, ia amiolelei, ia gauaʻi atu i a latou lava tane.” (Tito 2:4, 5) O se avā ma se tinā faapena e alofagia ma faaaloalogia o ia e lona aiga. (Faitau le Faataoto 31:10, 28.) Peitaʻi, ona e lē lelei atoatoa le tane ma le avā, e ono tulaʻi mai ai ni tulaga mataʻutia lea e iʻu ai ina nonofo eseese pe tatala foʻi le faaipoipoga. E faataga e le Tusi Paia le nonofo eseese ona o ni tulaga maʻoti. Ae e lē tatau ona manatu māmā i ai, auā ua faapea mai le Tusi Paia: ʻE lē tatau i se avā ona tuua lana tane ma e lē tatau i le tane ona tuua lana avā.’ (1 Korinito 7:10, 11) E pau le māfuaaga o loo taʻua i le Tusi Paia e mafai ona tatala ai se faaipoipoga, pe a mulilua le tane po o le avā.—Mataio 19:9.
O SE FAAAʻOAʻOGA LELEI MO MĀTUA
14 Na faia e Iesu se faaaʻoaʻoga lelei mo mātua i le auala e feutagaʻi ai ma tamaiti. Ina ua taumafai tagata e vavao tamaiti mai le ō atu iā Iesu, na ia fetalai atu: “Tuu ai pea tamaiti e ō mai iā te aʻu, ae aua le taofia i latou.” Ua faamatala atili i le Tusi Paia: “Ona siitia lea e ia o tamaiti i ona lima, ua faamanuia iā i latou ma faaee ona aao iā i latou.” (Mareko 10:13-16) Na sema e Iesu le taimi e faatasi ai ma tamaiti. E ao foʻi i mātua ona sema se taimi e faatasi ai ma le fanau. E tatau ona umi se taimi e faatasitasi ai ma i latou. E tatau ona iai se taimi e aʻoaʻoina ai i latou, auā o le faatonuga lenā a Ieova i mātua.—Faitau le Teuteronome 6:4-9.
15 A o faasolosolo ina matuā leaga lenei lalolagi, e tatau ona puipuia e mātua a latou fanau mai tagata e taumafai e faaleaga le fanau iti, e pei o i latou e fai mea matagā tau feusuaʻiga i tamaiti. Ia tomānatu i le auala na puipuia ai e Iesu ona soo, o ē na ia taʻua ma le alofa, “le fanau e.” Ina ua puʻea o ia ma ua toeitiiti fasiotia, na fai e Iesu le gaoioiga ina ia sao ai ona soo. (Ioane 13:33; 18:7-9) Mātua e, e tatau ona outou mataala i taumafaiga a le Tiapolo e faaleaga o o outou alo. E tatau ona outou lapataʻia le fanau a o leʻi taitai ona tupu se mea. (1 Peteru 5:8) Ioe, ua matuā lamatia i le taimi nei lo latou tulaga faaletino, tau amio ma le tulaga faaleagaga.
16 I le toe pō o Iesu, na finau ai ona soo po o ai o i latou e sili. Na i lo le toʻatamaʻi i ona soo, na faaauau ona ʻaiʻoi atu ma le alofa Iesu e ala i ana upu ma gaoioiga. (Luka 22:24-27; Ioane 13:3-8) Afai o oe o se matua, po o e mātauina le auala e te faaaʻoaʻo ai iā Iesu pe a aʻoaʻi lau fanau? E moni e ao ona aʻoaʻia tamaiti, ae e tatau ona fai “faatatau” e aunoa ma le ita. Aua e te tautala i upu faatigā e “pei o le tutuʻi o le pelu.” (Ieremia 30:11; Faataoto 12:18) E tatau ona iloa mulimuli ane e lau tama, e saʻo le māfuaaga na aʻoaʻi ai o ia.—Efeso 6:4; Eperu 12:9-11.
SE FAAAʻOAʻOGA MO LE FANAU
17 Pe e iai ni mea e aʻoaʻoina e le fanau mai iā Iesu? Ioe e iai! E tatau ona usiusitai le fanau i o latou mātua, e pei ona faaaʻoaʻo mai e Iesu. Na fetalai o ia: ʻE pei ona aʻoaʻo mai e le Tamā iā te aʻu, ou te tautala atu ai. Ou te faia pea mea e fiafia i ai lona finagalo.’ (Ioane 8:28, 29) Na usitai Iesu i lona Tamā i le lagi, ma ua faatonuina e le Tusi Paia fanau ia usiusitai i o latou mātua. (Faitau le Efeso 6:1-3.) E ui lava sa lelei atoatoa Iesu, ae na usiusitai i ona mātua o Iosefa ma Maria, e ui lava e lē lelei atoatoa i laʻua. E lē taumatea na faafiafiaina ai le aiga atoa o Iesu!—Luka 2:4, 5, 51, 52.
18 Pe e mafai ona faataʻitaʻi atili le fanau iā Iesu ma faafiafiaina o latou mātua? E moni, e iai taimi e faigatā ai i fanau ona usitai i mātua, ae e finagalo le Atua ia usiusitai le fanau i o latou mātua. (Faataoto 1:8; 6:20) Na usitai Iesu i taimi uma lava i lona Tamā i le lagi, e oo lava i taimi faigatā. Na iai le taimi na finagalo ai le Atua ia faia e Iesu se mea e sili ona faigatā, ma na fetalai Iesu: “Ia aveese lenei ipu [o se mea na tatau ona ia faia] mai iā te aʻu.” Ae na faia e Iesu le mea na faafinagaloina e le Atua, auā na iloa e Iesu e sili atu le silafaga a lona Tamā i mea e ao ona fai. (Luka 22:42) A usiusitai le fanau, o le a faafiafia ai le Atua ma o latou mātua.—Faataoto 23:22-25.
19 Na faaosoosoina e le Tiapolo Iesu, ma e tatou te mautinoa foʻi o le a ia faaosoosoina talavou ia faia le mea sesē. (Mataio 4:1-10) E faaaogā e Satani omiga mai isi talavou, lea ua fai ma luʻitau. E tāua ona lē aumea atu le fanau i tagata fai mea sesē. (1 Korinito 15:33) Na aumea atu Tina le afafine o Iakopo, i teine e lē auauna iā Ieova, ma na iʻu ai i ni tulaga mataʻutia. (Kenese 34:1, 2) Ioe, e matuā faanoanoa le aiga pe a aafia se tasi o le aiga i amioga lē mamā tau feusuaʻiga.—Faataoto 17:21, 25.
LE AUALA E FIAFIA AI LE AIGA
20 Pe a faatatauina fautuaga a le Tusi Paia, o le a faigofie ona taulimaina faafitauli i le aiga. O le mea moni, o le faatatauina o fautuaga a le Tusi Paia, o le auala lenā e fiafia ai le aiga. O outou tane, ia outou alolofa atu i a outou avā, ma ia feutagaʻi ma i latou e pei ona feutagaʻi Iesu ma le faapotopotoga. O outou avā, ia outou gauaʻi atu i le tulaga ulu o o outou tane, ma ia pei outou o le avā lelei lea o loo taʻua i le Faataoto 31:10-31. Mātua e, ia aʻoaʻo a outou fanau. (Faataoto 22:6) O outou tamā, ia outou ʻpule lelei i o outou lava aiga.’ (1 Timoteo 3:4, 5; 5:8) Le fanau e, ia usiusitai i o outou mātua. (Kolose 3:20) E leai se tagata o le aiga e lelei atoatoa, auā e sasi uma lava. Ia lotomaulalo ma fefaamagaloaʻi.
21 Ioe, o loo iai i le Tusi Paia le anoanoaʻi o fautuaga ma faatonuga tāua mo aiga. Ua aʻoaʻoina ai foʻi i tatou e uiga i le lalolagi fou a le Atua, ma se parataiso o le a faatumulia i tagata fiafia e tapuaʻi iā Ieova. (Faaaliga 21:3, 4) Maʻeu ni tulaga matagofie o loo fotuaʻi mai! E mafai ona fiafia o tatou aiga i le taimi nei, pe a mulimuli i faatonuga a le Atua o i lana Afioga, le Tusi Paia.
[Faaopoopoga i lalo]
E maua le fesoasoani i le puipuiga o le fanau i le mataupu e 32 o le tusi Ia Faalogo i le Faiaʻoga Sili, ua lomia e Molimau a Ieova.
E pau le taimi e lē tatau ai ona usitai se tamaitiiti i ona mātua, pe a faatonu o ia e ona mātua e soli se tulafono a le Atua.—Galuega 5:29.
AʻOAʻOGA A LE TUSI PAIA
▪ E tatau i tane ona alolofa i a latou lava avā, faapei o latou lava tino.—Efeso 5:25-29.
▪ E tatau i avā ona alolofa i o latou aiga ma āva i a latou tane.—Tito 2:4, 5.
▪ E tatau i mātua ona alolofa, aʻoaʻoina ma puipuia a latou fanau.—Teuteronome 6:4-9.
▪ E tatau i le fanau ona usiusitai i o latou mātua.—Efeso 6:1-3.
[Fesili mo le Suʻesuʻega]
 1. E faapefea ona maua se aiga fiafia?
 2. O le ā le mea e ao ona tatou iloa ina ia fiafia ai le aiga?
 3. E faapefea ona faamatala e le Tusi Paia le amataga mai o aiga, ma aiseā ua tatou iloa ai e moni lenā tala?
 4. (a) E faapefea ona tatou saosaolaumea i le fiafia o o tatou aiga? (e) Ina ia fiafia o tatou aiga, aiseā e tāua ai le suʻesuʻeina o le soifuaga o Iesu?
5, 6. (a) E faapefea i le auala na feutagaʻi ai Iesu ma ona soo ona fai ma faaaʻoaʻoga mo tane? (e) O le ā le mea e tatau ona fai ina ia faamagaloina ai agasala?
 7. O le ā le tulaga na silafia e Iesu lea ua fai ma faaaʻoaʻoga mo tane?
 8. (a) E faapefea i se tane e “alofa i lana avā” ona “alofa o ia iā te ia lava”? (e) O le ā le uiga o le avea o le tane ma le avā ma “tino e tasi”?
 9. O le ā le uiga o Iesu o loo taʻua i le Filipi 1:8, ma aiseā e tatau ai ona faaalia e tane lenei uiga i a latou avā?
10. Ua faapefea ona faia e Iesu se faaaʻoaʻoga lelei mo avā?
11. O le ā le manatu e ao ona iai i se avā e faatatau i lana tane, ma o ā aafiaga o lana amio?
12. Aiseā e lē sesē ai ona faailoa atu e le avā ona manatu i se auala faaaloalo?
13. (a) O ā mea e tatau ona fai e avā e pei ona timaʻi mai ai le Tito 2:4, 5? (e) O le ā le tala a le Tusi Paia i le nonofo eseese ma le tatalaina o le faaipoipoga?
14. Na faapefea ona feutagaʻi Iesu ma tamaiti, ma o le ā e ao ona fai e mātua mo a latou fanau?
15. O ā gaoioiga e mafai ona fai e mātua e puipuia ai a latou fanau?
16. O le ā se mea e aʻoaʻoina e mātua mai le auala na tauaao ai e Iesu masei o ona soo?
17. Na faapefea ona fai e Iesu se faaaʻoaʻoga lelei atoatoa mo le fanau?
18. Aiseā na usitai ai Iesu i taimi uma lava i lona Tamā i le lagi, ma o ai e fiafia i aso nei pe a usiusitai le fanau i o latou mātua?
19. (a) E faapefea ona faaosooso e Satani le fanau? (e) O ā faalogona o mātua pe a aafia le fanau i amioga lē mamā?
20. O ā mea e tatau ona fai e tagata taʻitoʻatasi o le aiga ina ia fiafia ai le aiga?
21. O ā ni tulaga matagofie o loo fotuaʻi mai, ma e faapefea ona fiafia o tatou aiga i le taimi nei?
[Ata i le itulau 139]
O le ā se faaaʻoaʻoga lelei na fai e Sara mo avā?
[Ata i le itulau 140]
O le ā le mea e aʻoaʻoina e mātua mai le auala na feutagaʻi ai Iesu ma tamaiti?
[Ata i le itulau 142]
O le ā le mea e tatau ona mafaufau i ai talavou pe a faaosoosoina i latou?

^ pala. 2 (Mata. 7:13-23) “Ia outou ulu atu i le faitotoʻa vaitiiti, auā e vatele ma lautele le auala e tau atu i le faaumatiaga, ma e toʻatele foʻi i latou e ui ai. 14 Ae e vaitiiti le faitotoʻa ma e lauitiiti foʻi le auala e tau atu i le ola, e toʻaitiiti foʻi i latou o ē e maua. 15 “Ia mataala pea i perofeta pepelo, o ē e ō mai iā te outou i ofu mamoe, a o totonu o luko feʻai lava i latou. 16 Tou te iloa i latou i o latou fua. Pe e mafai ea e tagata ona tau mai fua o le vine mai laau tuitui, po o fua o le mati mai laau talatala? 17 E faapea foʻi i laau lelei uma ona fua mai ai o fua lelei, a o laau pala uma, e fua mai ai o fua leaga. 18 E lē mafai e le laau lelei ona fua mai ai ni fua leaga, e lē mafai foʻi e se laau pala ona fua mai ai ni fua lelei. 19 O laau uma e lē fuaina mai ni fua lelei e tātuu i lalo ma lafo i le afi. 20 O lea la, tou te iloa i latou i fua latou te fuaina mai. 21 “E lē ulu atu i le malo o le lagi i latou uma o ē fai mai iā te aʻu, ‘Le Alii e, le Alii e,’ ae e na o lē na te faia le finagalo o loʻu Tamā o i le lagi. 22 E toʻatele e fai mai iā te aʻu i lea aso, ‘Le Alii e, le Alii e, pe matou te leʻi faia ea ni valoaga ma tutuli temoni, ma faia le tele o galuega mamana i lou suafa?’ 23 Ona ou taʻutino atu lea iā i latou: Ou te leʻi iloa lava outou! Inā ō ese ia iā te aʻu, o outou o ē faia mea leaga.






^ ***bh itu. 144-153 Le Tapuaʻiga e Talia e le Atua***
MATAUPU E SEFULU LIMA
Le Tapuaʻiga e Talia e le Atua
Pe e talia e le Atua tapuaʻiga uma?
E faapefea ona tatou iloa le tapuaʻiga moni?
O ai tagata o loo tapuaʻi moni i le Atua i aso nei?
E ALOFA Ieova iā i tatou ma e finagalo ina ia tatou maua aogā mai lana taʻitaʻiga alofa. Pe a saʻo le auala tatou te tapuaʻi ai i le Atua, o le a tatou fiafia ai ma ʻalofia le mau faafitauli. O le a tatou maua foʻi lana faamanuiaga ma lana fesoasoani. (Isaia 48:17) E talitonu le tele o tapuaʻiga o loo latou aʻoaʻo atu le upu moni e uiga i le Atua. Ae e matuā eseese a latou aʻoaʻoga e uiga i le Atua, ma mea ua ia faafinagaloina mai iā i tatou.
2 E faapefea ona e iloa le auala saʻo e tapuaʻi ai i le Atua? E lē manaʻomia ona e suʻesuʻe ma faatusatusa aʻoaʻoga a lotu. E pau le mea e tatau ona e iloa, o aʻoaʻoga moni a le Tusi Paia e uiga i le tapuaʻiga moni. O se faaaʻoaʻoga: O le tele o atunuu e iai faafitauli e faatatau i tupe pepelo. E faapefea ona e iloa tupe pepelo? Pe e manaʻomia ona e iloa foliga o tupe pepelo uma lava? E leai. E sili atu pe a e tilofaʻia foliga o tupe moʻi. A e iloa foliga o tupe moʻi, o le a e mātauina ai tupe pepelo. A tatou iloa le tapuaʻiga moni, e mafai foʻi ona tatou mātauina tapuaʻiga pepelo.
3 E tāua tele ona talia e Ieova la tatou tapuaʻiga. E talitonu le toʻatele o tagata, o tapuaʻiga uma e tau i le Atua. Ae e lē o le aʻoaʻoga lenā a le Tusi Paia. E lē lava foʻi le faapea atu o i tatou o ni Kerisiano. Na fetalai Iesu: “E lē ulu atu i le malo o le lagi i latou uma o ē fai mai iā te aʻu, ʻLe Alii e, le Alii e,’ ae e na o lē na te faia le finagalo o loʻu Tamā o i le lagi.” Ina ia talia i tatou e le Atua, e tatau ona tatou iloa ma fai lona finagalo. Na taʻua e Iesu tagata na lē faia le finagalo o le Atua, “o ē faia mea leaga.” (Mataio 7:21-23) E lē aogā tapuaʻiga sesē e pei o tupe pepelo. E lē gata i lea, o tapuaʻiga sesē e lamatia ai soifua o tagata.
4 Ua tuu mai e Ieova le avanoa i tagata uma lava ina ia ola ai e faavavau. Ae ina ia ola e faavavau i le Parataiso, e tatau ona saʻo le auala e tatou te tapuaʻi ai i le Atua, ma ia faafiafia o ia i o tatou olaga i le taimi nei. E faanoanoa ona e lē o faia e le toʻatele o tagata lenā mea. O le pogai lea na fetalai ai Iesu: “Ia outou ulu atu i le faitotoʻa vaitiiti, auā e vatele ma lautele le auala e tau atu i le faaumatiaga, ma e toʻatele foʻi i latou e ui ai. Ae e vaitiiti le faitotoʻa ma e lauitiiti foʻi le auala e tau atu i le ola, e toʻaitiiti foʻi i latou o ē e maua.” (Mataio 7:13, 14) O le tapuaʻiga moni, e tau atu i le ola e faavavau. A o tapuaʻiga sesē, e tau atu i le faaumatiaga. E lē finagalo Ieova ia faaumatia se tagata, o le ala lea ua ia tuuina mai ai le avanoa i tagata uma lava, ina ia latou iloa o ia. (2 Peteru 3:9) A tuusaʻo le manatu, o le auala e tatou te tapuaʻi ai i le Atua e mafai ona iʻu ai i le ola po o le oti.
LE AUALA E ILOA AI LE TAPUAʻIGA MONI
5 E faapefea ona maua “le auala e tau atu i le ola”? Na fetalai Iesu, e iloa le tapuaʻiga moni i olaga o tagata o loo auai ai: ʻTou te iloa i latou i o latou fua. O laau lelei uma e fua mai ai fua lelei.’ (Mataio 7:16, 17) I se isi faaupuga, e iloa le tapuaʻiga moni i talitonuga ma amioga a tagata o loo iai. E ui lava e lē lelei atoatoa ma e iai taimi e sesē ai, ae e taumafai tagata o le tapuaʻiga moni e fai le finagalo o le Atua. Seʻi o tatou tilofaʻia ni vala se ono e iloa ai tagata o le tapuaʻiga moni.
6 O auauna a le Atua e faavae i le Tusi Paia a latou aʻoaʻoga. Fai mai le Tusi Paia: “O Tusitusiga Paia uma e mai i le agaga o le Atua, ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu, ina ia matuā agavaa ai le tagata o le Atua, e lava saunia mo galuega lelei uma.” (2 Timoteo 3:16, 17) Na tusi atu Paulo i ona uso Kerisiano: “Ina ua outou maua le afioga a le Atua, na outou faalogo ai mai iā i matou, ona outou talia lea, e lē o le upu a tagata, a o le mea moni, o le afioga a le Atua.” (1 Tesalonia 2:13) O lea la, o aʻoaʻoga ma mea e fai i le tapuaʻiga moni, e lē faavaeina i manatu ma agaifanua a tagata. E faavae i le Afioga a le Atua, le Tusi Paia.
7 Na faia e Iesu Keriso se faaaʻoaʻoga lelei, e ala i le faavae o ana aʻoaʻoga i le Tusi Paia. Na fetalai Iesu i lana tatalo i lona Tamā i le lagi: “O lau afioga o le upu moni lea.” (Ioane 17:17) Na talitonu Iesu i le Afioga a le Atua, ma o ana aʻoaʻoga uma na ōgatusa ma le Tusi Paia. Na masani ona fetalai Iesu: “Ua tusia.” (Mataio 4:4, 7, 10) A uma lenā, ona ia taʻua lea o se mau mai le Tusi Paia. E faapena foʻi aso nei, e lē aʻoaʻo atu e tagata o le Atua o latou manatu. Latou te talitonu o le Tusi Paia o le Afioga a le Atua, lea ua fai ma faavae mausalī o a latou aʻoaʻoga.
8 O tagata o le tapuaʻiga moni, e na o Ieova e tapuaʻi i ai ma faalauiloa atu lona suafa. Na fetalai Iesu: “E tatau ona e tapuaʻi iā Ieova lou Atua, ma e na o ia foʻi e tatau ona e avatu i ai le auaunaga paia.” (Mataio 4:10) O lea la, ua na o Ieova lava e tapuaʻi i ai auauna a le Atua. O le tapuaʻi i le Atua, e aofia ai le taʻutaʻu atu i tagata o le suafa o le Atua moni ma ona uiga. O upu nei o le Salamo 83:18: “O oe e ou le suafa o Ieova, e na o oe lava o Lē e Silisili Ese i le lalolagi uma.” Na faia e Iesu le faaaʻoaʻoga i le fesoasoani lea i tagata ina ia latou iloa le Atua. Na tatalo Iesu: “Ua ou faailoa atu lou suafa i tagata ua e foaʻi mai iā te aʻu i le lalolagi.” (Ioane 17:6) O ē e auai i le tapuaʻiga moni, latou te aʻoaʻoina foʻi tagata e faatatau i le suafa, finagalo ma uiga o le Atua.
9 E fealofani tagata o le Atua, ma e lē alofa faapito. Na fetalai Iesu: “O le mea lea e iloa ai e tagata uma o oʻu soo outou, pe afai ua outou alolofa o le tasi i le isi.” (Ioane 13:35) Na fealofani uluaʻi Kerisiano. O le alofa ua finagalo i ai le Atua, e faatoʻilalo ai feeseeseaʻiga i le va o tagata e lē tutusa tulaga, ituaiga ma atunuu. O lea alofa ua fusia faatasi ai tagata uma i se fusi e lē motusia, ona o i latou o se ʻauuso fealofani. (Faitau le Kolose 3:14.) E lē faapena le fealofani o tagata o tapuaʻiga sesē. E faapefea ona tatou iloa? E fefasiotiaʻi lava i latou, ona o feeseeseaʻiga i le va o atunuu ma ituaiga. E lē fetagofi Kerisiano moni i auupega e fasioti ai o latou uso Kerisiano po o isi tagata. Fai mai le Tusi Paia: ʻE iloa le fanau a le Atua ma le fanau a le Tiapolo i le mea moni lenei: O lē ua lē faaauau ona faia le amiotonu e lē mai i le Atua o ia, e faapena foʻi le tagata ua lē alofa i lona uso. E tatau ona tatou alolofa o le tasi i le isi; e lē pei o Kaino o lē e mai i lē o loo leaga, lea na ia fasiotia lona uso.’—1 Ioane 3:10-12; 4:20, 21.
10 O le alofa moni, e lē na o le ʻalofia o le fasioti tagata. E aaomafola Kerisiano moni i a latou meafaitino, taimi ma lo latou malosi e fesoasoani ai i o latou uso ma fefaalaeiauaʻi. (Eperu 10:24, 25) E fesoasoani le tasi i le isi i o latou mafatiaga, ma e faamaoni foʻi. Latou te mulimuli i le fautuaga a le Tusi Paia, ia “faia mea lelei i tagata uma.”—Kalatia 6:10.
11 E talia e Kerisiano moni Iesu Keriso o lē ua ala mai ai le faaolataga mai le Atua. Ua taʻua i le Tusi Paia: ʻE leai se isi e mafai ona maua ai le faaolataga, auā e leai se isi igoa i lalo o le lagi ua tuuina mai e le Atua i tagata, e tatau ona faaolaina ai i tatou.’ (Galuega 4:12) E pei ona taʻua i le Mataupu e 5, na foaʻi mai e Iesu lona soifua e fai ma togiola mo tagata usiusitai. (Mataio 20:28) E lē gata i lea, o Iesu o le Tupu na tofia e le Atua i le Malo o le lagi, lea o le a pulea le lalolagi atoa. E finagalo le Atua ia tatou usiusitai iā Iesu, ma mulimuli i ana aʻoaʻoga pe a tatou fia maua le ola e faavavau. O le pogai lea ua faapea mai ai le Tusi Paia: “O lē e faatuatua i le Alo e maua e ia le ola e faavavau. A o le tagata e lē usiusitaʻi i le Alo, e lē maua e ia le ola.”—Ioane 3:36.
12 E lē ni o le lalolagi tagata o le tapuaʻiga moni. A o tulaʻi i le faamasinoga i luma o le pule o Roma o Pilato, na fetalai atu Iesu: “O loʻu malo e lē mai le lalolagi lenei.” (Ioane 18:36) Po o fea lava e alaala ai soo moni o Iesu, ae o i latou o tagatānuu o lona Malo i le lagi, o le ala lea latou te matuā solitū ai i mataupu faapolotiki. Latou te lē aafia i fevaevaeaʻiga po o ni taua e tulaʻi mai ai. Peitaʻi, e lē aiā tagata e tapuaʻi iā Ieova i filifiliga a isi tagata e auai i vaega faaupufai, pe e tauvā i faigāpalota po o le palota foʻi. E ui e solitū tagata tapuaʻi o Ieova i mataupu faapolotiki, ae e usiusitai i tulafono a le atunuu. Aiseā? Auā ua faatonuina i latou e le Afioga a le Atua “ia gauaʻi” i “faipule silisili” po o taʻitaʻi o malo. (Roma 13:1) A iai se feeseeseaʻiga i tulafono a le Atua ma tulafono a malo o tagata, e mulimuli tagata o le tapuaʻiga moni i le faaaʻoaʻoga a le ʻauaposetolo, ina ua latou faapea atu: “E tatau ona matou usiusitaʻi i le Atua o le pule, nai lo o tagata.”—Galuega 5:29; Mareko 12:17.
13 E talaʻia e soo moni o Iesu le Malo o le Atua, ona pau lea o le faamoemoe mo tagata. Na valoia e Iesu: “O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.” (Mataio 24:14) Na i lo le fai i tagata ia faamoemoe atu i taʻitaʻi o le lalolagi mo se vaifofō mo o latou faafitauli, ua faalauiloa atu e soo moni o Iesu, e na o le pau le faamoemoe mo tagata, o le Malo lea o le Atua. (Salamo 146:3) Na aʻoaʻo i tatou e Iesu ia tatalo mo lenā pulega lelei, ina ua ia fetalai: “Ia oo mai lou malo. Ia faia lou finagalo i le lalolagi, e pei ona faia i le lagi.” (Mataio 6:10) Ua valoia i le Tusi Paia, o le Malo lenei i le lagi o le a “tuʻimomomoina ma faaumatia malo uma [o loo iai nei], ae e tumau lea malo e faavavau.”—Tanielu 2:44; Faaaliga 16:14; 19:19-21.
14 E tusa ai o manatu na tatou iloiloina, ia fesili ifo iā te oe lava: ʻO lē fea tapuaʻiga e faavae ana aʻoaʻoga i le Tusi Paia, ma faalauiloa atu le suafa o Ieova? O lē fea tapuaʻiga e alolofa ona tagata e pei ona finagalo i ai le Atua, e faatuatua iā Iesu, e lē ni o le lalolagi, ma e taʻutaʻu atu i tagata e faapea, o le Malo o le Atua ona pau lea o le faamoemoe mo tagata? Pe a fua atu i tapuaʻiga uma lava i le lalolagi, o lē fea tapuaʻiga o loo faia nei mea?’ E manino le mata o le vai, o Molimau a Ieova.—Faitau le Isaia 43:10-12.
O LE GAOIOIGA E AO ONA E FAI
15 E lē lava le tau ina talitonu o loo soifua le Atua. Ua taʻua i le Tusi Paia, e talitonu foʻi temoni o loo soifua le Atua. (Iakopo 2:19) E mautinoa lava, e lē faia e temoni le finagalo o le Atua ma e lē talia i latou e le Atua. Ina ia talia i tatou e le Atua, e tatau ona tatou talitonu o loo soifua o ia, ma ia fai lona finagalo. E tatau foʻi ona tatou ō ese mai tapuaʻiga sesē ma auai atu i le tapuaʻiga moni.
16 Na faapea mai Paulo e lē tatau ona tatou aafia i tapuaʻiga sesē. Na tusi o ia: “ʻIa ō ese ai mai iā i latou, ma ia outou vavaeese,’ ua fetalai mai ai Ieova, ʻma aua tou te toe papaʻi atu i se mea e lē mamā’, ʻona ou talia ai lea o outou.’” (2 Korinito 6:17; Isaia 52:11) E ʻalofia e Kerisiano moni mea uma e fesootaʻi atu i tapuaʻiga sesē.
17 Ua faaalia i le Tusi Paia, o lotu sesē uma lava o loo aofia ai iā “Papelonia le Aai Tele.” (Faaaliga 17:5) O lenā igoa ua tatou manatua ai le aai anamua o Papelonia, lea na tupuga mai ai lotu sesē ina ua uma le Lolo i ona pō o Noa. O le tele o aʻoaʻoga ma mea e fai e tapuaʻiga sesē, na tupuga mai i tuā i inā i Papelonia. O se faaaʻoaʻoga, na tapuaʻi tagata Papelonia i atua e tolutasi. O le aʻoaʻoga autū a le tele o lotu i aso nei, o le Tolutasi. Peitaʻi ane, e manino lava le aʻoaʻoga a le Tusi Paia, o Ieova o le Atua moni e toʻatasi, ma o lona Alo o Iesu Keriso lea. (Ioane 17:3) Na talitonu foʻi tagata Papelonia, e faaauau ona ola le agaga o le tagata pe a oti, ma e mafai ona faapuapuagatia i le afi. I aso nei, ua aʻoaʻoina foʻi e le tele o lotu e faaauau ona ola le agaga o le tagata, ma e mafai ona faapuapuagatia i le afi.
18 Talu ai na salalau atu tapuaʻiga a Papelonia i le lalolagi aoao, o le ala lea ua faaigoa ai lotu sesē uma lava o le lalolagi, o Papelonia le Aai Tele. Na valoia e le Atua, o le a faafuaseʻi ona faaumatia lotu sesē uma lava o le lalolagi. Po ua e silafia le tāua ona e vavae ese mai iā Papelonia le Aai Tele? E finagalo Ieova ina ia tatou vave “ō ese” mai ai manū o lava le taimi.—Faitau le Faaaliga 18:4, 8.
19 Ona o lau filifiliga e lē toe auai i tapuaʻiga sesē, e ono lē toe faauō atu ai isi tagata iā te oe. Ae ona o loo e auauna iā Ieova faatasi ma ona tagata, e tele atu faamanuiaga o le a e tofo i ai. E pei o uluaʻi soo o Iesu o ē na tuua aiga ina ia mulimuli atu iā te ia, o le a tele foʻi ou uso ma tuafāfine faaleagaga. O le a e iai i le ʻauaiga o Kerisiano moni e faitau miliona lo latou aofaʻi i le lalolagi aoao, o ē alolofa moni iā te oe. O le a e mauaina le faamoemoe matagofie o le ola e faavavau i le lumanaʻi. (Faitau le Mareko 10:28-30.) O ē na tuulafoaʻia oe ona o ou talitonuga, atonu e sau se aso latou te suʻesuʻeina le Tusi Paia, ma tapuaʻi iā Ieova.
20 Ua aʻoaʻoina i le Tusi Paia, ua toeitiiti ona faaumatia lea e le Atua lenei lalolagi amioleaga, ma suia i se lalolagi fou amiotonu e pulea e lona Malo. (2 Peteru 3:9, 13) Maʻeu se lalolagi matagofie! E na o le tasi lava le tapuaʻiga o le a iai i lenā lalolagi fou, o le tapuaʻiga moni lea. Ioe, o se gaoioiga poto le gaoioi loa i le taimi nei, ina ia auaufaatasi atu i tagata o le tapuaʻiga moni.
[Faaopoopoga i lalo]
Tagaʻi i le Faaopoopoga “Le Auala e Iloa ai “Papelonia le Aai Tele” mo nisi faamatalaga e uiga i le māfuaaga ua faatatau atu ai Papelonia le Aai Tele, i lotu sesē uma lava o le lalolagi.
AʻOAʻOGA A LE TUSI PAIA
▪ E na o le tasi lava le tapuaʻiga moni.​—Mataio 7:13, 14.
▪ E iloa le tapuaʻiga moni i ana aʻoaʻoga ma mea e fai.​—Mataio 7:16, 17.
▪ O loo faatino e Molimau a Ieova le tapuaʻiga e talia e le Atua.​—Isaia 43:10.
[Fesili mo le Suʻesuʻega]
 1. O ā aogā tatou te mauaina pe a saʻo le auala e tapuaʻi ai i le Atua?
 2. E faapefea ona iloa le auala saʻo e tapuaʻi ai i le Atua, ma o le ā se faaaʻoaʻoga e fesoasoani iā i tatou?
 3. E tusa ai ma le fetalaiga a Iesu, o le ā le mea e tatau ona tatou faia ina ia talia ai i tatou e le Atua?
 4. O le ā le uiga o le fetalaiga a Iesu e faatatau i ala e lua, ma o fea e tau i ai na ala?
 5. E faapefea ona tatou iloa tagata o le tapuaʻiga moni?
6, 7. O le ā le manatu o auauna a le Atua e uiga i le Tusi Paia, ma o le ā le faaaʻoaʻoga na faia e Iesu?
 8. O le ā le mea e aofia ai i le tapuaʻi atu iā Ieova?
9, 10. O ā auala e fealofani ai Kerisiano moni?
11. Aiseā e tāua ai ona talia Iesu Keriso o lē ua ala mai ai le faaolataga mai le Atua?
12. O ā mea e aofia ai i le lē ni o le lalolagi?
13. O le ā le manatu o soo moni o Iesu e uiga i le Malo o le Atua, ma o le ā la latou gaoioiga e fai?
14. O lē fea tapuaʻiga e te talitonu o loo faia mea e tatau ona fai e le tapuaʻiga moni?
15. O ā mea ua faafinagaloina e le Atua, e ese mai i le talitonu o loo soifua o ia?
16. O le ā le mea e tatau ona fai pe a aafia se tagata i tapuaʻiga sesē?
17, 18. O le ā ua faasino i ai “Papelonia le Aai Tele,” ma aiseā ua faanatinati ai ona “ō ese” mai ai?
19. O ā faamanuiaga o le a e mauaina pe a e auauna iā Ieova?
20. O le ā le lumanaʻi mo tagata o le tapuaʻiga moni?
[Pusa i le itulau 147]
O TAGATA E TAPUAʻI I LE ATUA MONI
▪ e faavae i le Tusi Paia a latou aʻoaʻoga
▪ e na o Ieova e tapuaʻi i ai ma faalauiloa atu lona suafa
▪ e fealofani
▪ e talia Iesu o lē ua ala mai ai le faaolataga mai le Atua
▪ e lē ni o le lalolagi
▪ e talaʻia le Malo o le Atua ona pau lea o le faamoemoe mo tagata
[Ata i le itulau 150]
E tele atu faamanuiaga o le a e tofo i ai, pe a e auauna iā Ieova faatasi ma ona tagata

^ ***bh itu. 115-124 Ia Faafiafia le Atua i o Tatou Olaga***
MATAUPU E SEFULU LUA
Ia Faafiafia le Atua i o Tatou Olaga
E faapefea ona fai oe ma uō a le Atua?
E faapefea ona aafia oe i tuuaʻiga a Satani?
O ā amioga e lē fiafia i ai le Atua?
E faapefea ona fiafia mai le Atua i lou olaga?
O AI e te fia uō i ai? E lē taumatea e te fia uō i se tagata e tutusa o oulua manatu, mea e fiafia i ai aemaise o mea e tāua iā te oulua. E te fia faauō foʻi i se tagata amio lelei, e faamaoni ma agalelei.
2 I aso ua tuanaʻi, e iai tagata na filifilia e le Atua e fai ma ana uō mamae. O se faaaʻoaʻoga, na taʻua Aperaamo o le uō a Ieova. (Faitau le Isaia 41:8; Iakopo 2:23.) Na fetalai le Atua e uiga iā Tavita ʻo se tagata ua malie i ai lona loto’ auā na alofa i ai Ieova. (Galuega 13:22) Na silasila foʻi Ieova i le perofeta o Tanielu “o sē ua faapelepeleina.”—Tanielu 9:23.
3 Aiseā na silasila ai Ieova iā Aperaamo, Tavita ma Tanielu o ni ana uō? Na ia fetalai atu iā Aperaamo: “Ua e faalogo i loʻu leo.” (Kenese 22:18) E faalatalata Ieova i tagata lotomaulalo o ē fai mea ua ia faafinagaloina. Na ia fetalai atu i tagata Isaraelu: “Ia outou faalogo mai i loʻu leo, ona avea ai lea o aʻu ma o outou Atua, ma avea foʻi outou ma oʻu nuu.” (Ieremia 7:23) E mafai foʻi ona avea oe ma uō a Ieova pe a e faalogo iā te ia!
E FAAMALOSIA E IEOVA ANA UŌ
4 Ia mafaufau i aogā o le faauō atu i le Atua. Ua taʻua i le Tusi Paia, o loo saʻilia e Ieova ni avanoa ina ia “faaali atu lona malosi iā i latou e atoatoa o latou loto iā te ia.” (2 Nofoaiga a Tupu 16:9) E faapefea ona fesoasoani atu Ieova iā te oe? O loo taʻua se tasi o auala i le Salamo 32:8: “Ou te [Ieova] foaʻi atu iā te oe le tofā mamao, ma faatonu oe i le ala e ao ona e savali ai. Ou te fautua atu foʻi ma ou vaai iā te oe.”
5 Maʻeu ni upu alofa o le tausiga faapelepele a Ieova! O le a ia saunia faatonuga e te moomia ma vaavaaia oe a o e faatatauina na faatonuga. E finagalo le Atua e fesoasoani atu iā te oe i ou puapuaga ma tofotofoga. (Faitau le Salamo 55:22.) A e auauna ma le loto atoa iā Ieova, e mafai ona e talitonu e pei o le faisalamo: “Ua ou tuu Ieova i oʻu luma e lē aunoa. Ou te lē tautevateva foʻi auā o loo iai o ia i loʻu itu taumatau.” (Salamo 16:8; 63:8) E mafai ona fesoasoani atu Ieova ina ia e faafiafiaina o ia. Ae e pei ona e silafia, e iai le fili o le Atua e lē manaʻo e te faafiafia Ieova.
LUʻI A SATANI
6 Ua faamatalaina i le Mataupu e 11 o lenei tusi, luʻi na fai e Satani faasaga i le pule silisili ese a le Atua. Na faapea mai le tuuaʻiga a Satani, e pepelo le Atua ma sa tatau ona tuu pea le avanoa iā Atamu ma Eva e filifili ai i le mea e saʻo ma le mea e sesē. Ina ua agasala Atamu ma Eva ma ua amata ona tumu le lalolagi i a laʻua fanau, na fesiligia ai e Satani māfuaaga ua auauna ai tagata i le Atua. Fai mai le tuuaʻiga a Satani e lē auauna tagata i le Atua ona o le alofa iā te ia. Fai mai o ia e mafai ona ia faaliliuina ese tagata uma lava mai le Atua pe a tuu atu se avanoa iā te ia. O manatu na o Satani, e pei ona faaalia i le tala iā Iopu. O ai Iopu, ma e faapefea ona aafia Iopu i tuuaʻiga a Satani?
7 O Iopu na soifua pe tusa o le 3,600 tausaga ua mavae. O ia o se tagata amio lelei auā na fetalai Ieova: “E leai se tasi e pei o ia i le lalolagi, o le tagata e lē taʻuleagaina ma amio saʻo, e mataʻu i le Atua ma ʻaloʻalo ese i mea leaga.” (Iopu 1:8) Na faafiafia e Iopu le Atua.
8 Na fesiligia e Satani le māfuaaga na auauna ai Iopu i le Atua. Na fai atu le Tiapolo iā Ieova e uiga iā Iopu: “Po ua e lē siʻosiʻomia ea o ia i le pā, ma lona fale [aiga], atoa ma ana mea uma? Ua e faamanuia foʻi galuega a ona lima, ma ua faateleina ana manu i le laueleele. Ae peitaʻi, ia aapa atu lou aao faamolemole, ma tago i mea uma ua iā te ia, pe e lē faifai ai o ia i ou lava luma.”—Iopu 1:10, 11.
9 Na fai mai Satani e pau le māfuaaga na auauna ai Iopu i le Atua, ona o mea lelei na ia maua mai ai. Na finau atu foʻi Satani, o le a fulitua Iopu i le Atua pe a tofotofoina o ia. O le ā le tali a Ieova i tuuaʻiga a Satani? Na tuu e Ieova Satani e tofotofo Iopu, talu ai sa fesiligia e Satani le māfuaaga na auauna ai Iopu i le Atua. O le faia faapea, o le a manino ai pe e alofa moni Iopu i le Atua pe e leai.
UA TOFOTOFOINA IOPU
10 E leʻi umi ae tofotofoina loa e Satani Iopu. Na faoa nisi o lafumanu a Iopu ma faaumatia isi. Na fasiotia le toʻatele o ana auauna. Na aveesea le tamaoaiga o Iopu. E faaopoopo atu i lenā, na maliliu lana fanau e toʻasefulu i se matagi malosi. E ui i nei mea leaga, ae ʻe leʻi agasala Iopu pe taʻuleagaina foʻi le Atua i se mea.’—Iopu 1:22.
11 E leʻi fiugofie Satani. Atonu na manatu Satani, e ui lava na lavātia e Iopu le aveesea o ana meafaitino ma toesea ana auauna ma fanau, ae a maʻi Iopu, o le a ia fulitua loa i le Atua. Na tuu e Ieova Satani e taia Iopu i se maʻi tigā matuā leaga. Ae e leʻi faavaatuʻia ai le faatuatua o Iopu i le Atua. Na i lo lea, na fai atu ma le maumauaʻi Iopu: “Seʻia oo lava i loʻu oti, ou te lē aveesea loʻu faamaoni.”—Iopu 27:5.
12 E leʻi iloa e Iopu o Satani na faapogaia ona puapuaga. Ona e leʻi iloa e Iopu na luʻia e le Tiapolo le Pule silisili ese a Ieova, na manatu ai Iopu o le Atua na māfua ai ona puapuagatia o ia. (Iopu 6:4; 16:11-14) Peitaʻi, na faaauau pea ona faamaoni o ia iā Ieova. O le faamaoni o Iopu, na faamaonia ai le sesē o tuuaʻiga a Satani e faapea, e lē moni le alofa o Iopu i le Atua!
13 O le faamaoni o Iopu, na mautali ai Ieova i fāifaiga taufaaleaga a Satani. O Iopu o le uō a le Atua, ma na tauia o ia e Ieova ona o lona faamaoni.—Iopu 42:12-17.
O LOO E AAFIA AI
14 E lē na o Iopu na taulaʻi i ai tuuaʻiga a Satani e uiga i le faamaoni i le Atua. O loo e aafia ai foʻi. E manino lenā manatu i le Faataoto 27:11: “Loʻu atalii e, ia atamai oe ma faafiafia ai loʻu loto, ona ou mautali ai lea i lē o loo taufaifai mai.” Na tusia lenā mau ina ua leva ona maliu Iopu, lea e faaalia ai na faaauau pea ona tau fāifai Satani i le Atua ma Ana auauna. Afai e tatou te faafiafia Ieova i o tatou olaga, ua faia la so tatou sao e tali atu ai i tuuaʻiga sesē a Satani, ma faafiafia ai le finagalo o le Atua. O le ā sou taofi i lenā mea? O se mea matagofie le faia o so tatou sao i le tali atu i tuuaʻiga pepelo a le Tiapolo, tusa lava pe e manaʻomia ai ona faia ni suiga i o tatou olaga!
15 Ia mātau foʻi, na fai mai Satani: “O mea uma foʻi ua iai i le tagata e avatu e ia e sui ai lona ola.” (Iopu 2:4) Ina ua ia taʻua “le tagata,” na manino mai ai o le tuuaʻiga a Satani na taulaʻi atu i tagata uma ae lē na o Iopu. E tāua le manatu lenei. Ua fesiligia foʻi e Satani lou faamaoni i le Atua. E manaʻo Satani e aua neʻi e usitai i le Atua ma e tuua le ala faamaoni pe a lutia oe i faafitauli. E faapefea ona faia e Satani lenā mea?
16 E pei ona taʻua i le Mataupu e 10, e eseese auala ua taumafai ai Satani e tataʻi ese tagata mai le Atua. O se tasi o auala, e osofaʻi ʻSatani e pei o se leona o loo tagi leotele, e saʻili se tasi e na te ʻaina.’ (1 Peteru 5:8) E mafai ona mātaulia taaʻiga a Satani pe a tetee atu au uō, aiga po o isi tagata a o e suʻesuʻeina le Tusi Paia, ma faatatau mea ua e aʻoaʻoina. (Ioane 15:19, 20) E lē gata i lea, “e fai ma liua e Satani o ia lava e avea ma agelu o le malamalama.” (2 Korinito 11:14) Ua fai e le Tiapolo ni togafiti faaʻoleʻole e faasesē ai oe ma tataʻi ese oe mai se olaga e fiafia i ai le Atua. Ua faaaogā foʻi e Satani le lotovaivai, lea e te ono manatu ai e lē mafai ona e faafiafiaina le Atua. (Faataoto 24:10) Pe e gaoioi Satani o “se leona o loo tagi leotele” po o se “agelu o le malamalama,” e lē suia lava lana tuuaʻiga lenei: E te lē toe auauna i le Atua pe a lutia oe i puapuaga po o tofotofoga. E faapefea ona e tali atu i lana tuuaʻiga, ma tumau i le faamaoni i le Atua e pei o Iopu?
USITAI I POLOAʻIGA A IEOVA
17 E mafai ona e tali atu i tuuaʻiga a Satani, pe a e faafiafiaina le Atua i lou olaga. O le ā e aofia ai? Ua tali mai le Tusi Paia: ʻIa e alofa atu iā Ieova lou Atua ma lou lotoatoa, ma lou ola atoa, ma lou malosi atoa.’ (Teuteronome 6:5) A o faasolosolo ina malosi lou alofa i le Atua, o le a e manaʻo ai e fai le mea ua ia faafinagaloina. Na tusi le aposetolo o Ioane: “Auā o le alofa lenei i le Atua, ia tatou tausi i ana poloaʻiga.” Afai e te alofa iā Ieova ma lou loto atoa, “e lē mamafa ana poloaʻiga” iā te oe.—1 Ioane 5:3.
18 O ā poloaʻiga a Ieova? E aofia ai amioga e tatau ona tatou ʻaloʻalo ese mai ai. O se faaaʻoaʻoga, ia mātau le pusa i le itulau e 122, “Ia Faamamao Mai Amioga e Inosia e Ieova.” O loo taʻua ai amioga ua faasā e le Tusi Paia. Afai e faatoʻā e vaavaai i ai, atonu la e lē leaga tele nisi o na amioga. Ae a e manatunatu i mau o loo iai, e lē taumatea o le a e mātauina ai le poto o tulafono a Ieova. O le suia o lau amio, atonu o se mea e sili ona faigatā. Peitaʻi, a faafiafiaina le Atua i o tatou olaga, e maua ai le lotomalie ma le olioli. (Isaia 48:17, 18) E mafai ona e soifua i se olaga faapena. E faapefea ona tatou iloa?
19 E lē faafinagaloina e Ieova ni mea e faigatā tele mai iā i tatou. (Faitau le Teuteronome 30:11-14.) Ua silafia e le Atua mea tatou te mafaia ma mea e gata mai ai lo tatou malosi. (Salamo 103:14) Ua foaʻi mai foʻi e Ieova le malosi e usiusitai ai iā te ia. Na tusi le aposetolo o Paulo: “E faamaoni le Atua, ma e na te lē tuua outou i se faaosoosoga e sili atu nai lo o le mea tou te lavātia, ae pe a oo mai le faaosoosoga, e saunia e ia se auala e sao ai outou, ina ia outou tumau ai.” (1 Korinito 10:13) Ua foaʻi mai e Ieova le “mana lea e sili atu i le malosi o tagata” ina ia tatou lavā onosai. (2 Korinito 4:7) Ina ua onosaia e Paulo le mau puapuaga, na fai mai o ia: “O mea uma lava, ua ou maua le malosi mai iā te ia o lē na foaʻi maia iā te aʻu le mana.”—Filipi 4:13.
IA FAAALIA UIGA E FIAFIA I AI LE ATUA
20 E tele mea e aofia ai i le faafiafiaina o Ieova, na i lo o le faamamao mai mea e inosia e le Atua. E tatau ona e fiafia i mea e fiafia i ai le Atua. (Roma 12:9) Pe e te fia uō i tagata e tutusa o outou manatu, mea e fiafia i ai ma mea e tāua iā te outou? Ioe, e faapena foʻi Ieova. O lea la, ia e fiafia i mea e fiafia i ai Ieova. O nisi o na mea, o loo taʻua i le Salamo 15, lea e maua ai faamatalaga i tagata e faauō i ai le Atua. (Faitau le Salamo 15:1-5.) E faaalia e uō a Ieova uiga o loo taʻua i le Tusi Paia o “le fua o le agaga.” E aofia ai le “alofa, o le olioli, o le filemu, o le faapalepale, o le agalelei, o le mataalofa, o le faatuatua, o le agamalu, ma le amio pulea.”—Kalatia 5:22, 23.
21 O le toʻaga e faitau ma suʻesuʻe i le Tusi Paia, e fesoasoani iā te oe e faaalia ai uiga e fiafia i ai le Atua. O le iloa o mea ua faafinagaloina e le Atua, e fesoasoani ia faaōgatusa ou manatu ma le finagalo o le Atua. (Isaia 30:20, 21) O le malosi o lou alofa mo Ieova, o le a atili ai ona e manaʻo e faafiafia le Atua i lou olaga.
22 E tatau ona e finafinau ina ia faafiafia Ieova i lou olaga. Ua faatusaina i le Tusi Paia le suia o lou olaga i le toese o le tagata tuai ae ofu i le tagata fou. (Kolose 3:9, 10) Na tusi le faisalamo e uiga i poloaʻiga a Ieova: “E tele foʻi le taui pe a tausi i ai.” (Salamo 19:11) E tauia foʻi oe i faamanuiaga pe a e faafiafia le Atua i lou olaga. O le faia faapea, o le a e tuuina atu ai se tali i le tuuaʻiga a Satani, ma faafiafia ai le finagalo o Ieova!
[Faaopoopoga i lalo]
E lē faapea e pulea e Satani tagata uma lava o loo tetee atu iā te oe. Peitaʻi, o Satani o le atua o lenei lalolagi, ma ua nofo toʻilalo le lalolagi atoa iā te ia. (2 Korinito 4:4; 1 Ioane 5:19) O lea la, e tatau ona tatou iloa e lē fiafia le toʻatele o tagata pe a e usiusitai i le Atua, ma e tetee atu isi tagata iā te oe.
AʻOAʻOGA A LE TUSI PAIA
▪ E mafai ona fai oe ma uō a le Atua pe a e usitai iā te ia.—Iakopo 2:23.
▪ Ua fesiligia e Satani le faamaoni o tagata uma.—Iopu 1:8, 10, 11; 2:4; Faataoto 27:11.
▪ E tatau ona tatou faamamao mai amioga e lē fiafia i ai le Atua.—1 Korinito 6:9, 10.
▪ E mafai ona tatou faafiafia le Atua pe a ʻinoʻino i mea ua inosia e ia ma fiafia i mea ua ia fiafia i ai.—Roma 12:9.
[Fesili mo le Suʻesuʻega]
1, 2. Ia taʻu mai ni faaaʻoaʻoga o tagata na silasila i ai Ieova o ana uō mamae.
 3. Aiseā ua filifilia ai e Ieova isi tagata e fai ma ana uō?
4, 5. E faapefea ona fesoasoani Ieova i ona tagata?
 6. O le ā le tuuaʻiga a Satani e uiga i tagata?
7, 8. (a) Aiseā na tumatilatila ai Iopu mai isi tagata i na ona pō? (e) Na faapefea ona fesiligia e Satani le māfuaaga na auauna ai Iopu?
 9. O le ā le tali a Ieova i tuuaʻiga a Satani, ma aiseā?
10. O ā puapuaga na feagai ma Iopu, ma o le ā lana tali?
11. (a) O le ā le tuuaʻiga lona lua a Satani e uiga iā Iopu, ma o le ā le tali a Ieova? (e) O le ā le tali a Iopu i lona maʻi tigā?
12. O le ā le tali a Iopu i tuuaʻiga a le Tiapolo?
13. O le ā le iʻuga o le faamaoni o Iopu i le Atua?
14, 15. Aiseā tatou te faapea atu ai o tuuaʻiga a Satani e uiga iā Iopu e faasino atu i tagata uma?
16. (a) O ā auala ua taumafai ai Satani e tataʻi ese tagata mai le Atua? (e) E faapefea ona faaaogā e le Tiapolo nei auala e taumafai e tataʻi ese ai oe?
17. O le ā le māfuaaga autū e usitai ai i poloaʻiga a Ieova?
18, 19. (a) O ā nisi o poloaʻiga a Ieova? (Tagaʻi i le pusa “Ia Faamamao Mai Amioga e Inosia e Ieova.”) (e) E faapefea ona tatou iloa e lē faigatā tele mea ua faafinagaloina e le Atua?
20. O ā uiga e fiafia i ai le Atua e ao ona e faaalia, ma aiseā e tāua ai?
21. O ā mea e fesoasoani iā te oe e faaalia ai uiga e fiafia i ai le Atua?
22. O le ā le iʻuga pe a e faafiafia le Atua i lou olaga?
[Ata i le itulau 122]
IA FAAMAMAO MAI AMIOGA E INOSIA E IEOVA
Fasioti tagata.—Esoto 20:13; 21:22, 23.
Amioga lē mamā tau feusuaʻiga.—Levitiko 20:10, 13, 15, 16; Roma 1:24, 26, 27, 32; 1 Korinito 6:9, 10.
Faiga faataulāitu.—Teuteronome 18:9-13; 1 Korinito 10:21, 22; Kalatia 5:20, 21.
Ifo i tupua.—1 Korinito 10:14.
Onā.—1 Korinito 5:11.
Gaoi.—Levitiko 6:2, 4; Efeso 4:28.
Pepelo.—Faataoto 6:16, 19; Kolose 3:9; Faaaliga 22:15.
Matapeʻapeʻa.—1 Korinito 5:11.
Sauā.—Salamo 11:5; Faataoto 22:24, 25; Malaki 2:16; Kalatia 5:20, 21.
Upu leaga.—Levitiko 19:16; Efeso 5:4; Kolose 3:8.
Solia tulafono o le toto.—Kenese 9:4; Galuega 15:20, 28, 29.
Lē manaʻo le tagata e tausi i lona aiga.—1 Timoteo 5:8.
Auai i taua po o fefinauaʻiga faaupufai a lenei lalolagi.—Isaia 2:4; Ioane 6:15; 17:16.
Taumafa tapaa pe faaaogā fualaau faasāina.—Mareko 15:23; 2 Korinito 7:1.
[Ata i le itulau 118]
Na tauia Iopu ona o lona faamaoni
​​​​



^ ***bh itu. 125-133 Ia Vaai i le Ola e Pei Ona Silasila i ai le Atua***
MATAUPU E SEFULU TOLU
Ia Vaai i le Ola e Pei Ona Silasila i ai le Atua
O le ā le silafaga a le Atua i le ola?
O le ā le silafaga a le Atua i le faapaʻū tama?
E faapefea ona tatou faatāua le ola?
NA TAʻUA e Ieremia: “O Ieova, o le Atua moni lea. O ia o le Atua soifua.” (Ieremia 10:10) Na faia foʻi e Ieova le Atua mea uma lava. Na alalaga atu ē i le lagi i le Atua: “Na e foafoaina mea uma lava, ma o lou finagalo foʻi ua iai nei mea ma na foafoaina ai.” (Faaaliga 4:11) Na lagi e le tupu o Tavita viiga o le Atua e faapea: “O loo iā te oe le puna o le ola.” (Salamo 36:9) O le ola o se meaalofa mai le Atua.
2 E tausia foʻi e Ieova o tatou ola. (Galuega 17:28) Ua ia saunia a tatou meaʻai, vaitaumafa, le ʻea ua tatou mānavaina ma le laueleele o loo tatou nonofo ai. (Faitau le Galuega 14:15-17.) O mea uma nei ua saunia e Ieova ina ia tatou ola fiafia ai. Ae ina ia atili ona tatou ola fiafia, e tatau ona tatou faamasani i tulafono a le Atua ma usiusitai i ai.—Isaia 48:17, 18.
IA FAATĀUA LE OLA
3 E finagalo le Atua ina ia tatou faatāua o tatou ola ma soifua o isi. O se faaaʻoaʻoga, i ona pō o Atamu ma Eva, na matuā ita ai la laʻua tama o Kaino, i lona uso laʻitiiti o Apelu. Na lapataʻi atu Ieova iā Kaino, o lona ita e ono iʻu ai i lona faia o se agasala matuiā. Ae e leʻi faalogo Kaino. Na ʻfaaoolima Kaino iā Apelu lona uso, ma oti ai o ia.’ (Kenese 4:3-8) Na faasalaina e Ieova Kaino ona o le fasiotia o lona uso.—Kenese 4:9-11.
4 Mulimuli ane pe tusa ma le 2,400 tausaga ua mavae, na tuuina atu ai e Ieova tulafono i tagata Isaraelu. Na fesoasoani na tulafono iā i latou e auauna ai i le Atua, lea na faafiafiaina ai lona finagalo. Talu ai na tuuina atu nei tulafono e ala i le perofeta o Mose, o le ala lea ua taʻua ai i nisi taimi, o le Tulafono a Mose. O se tasi o nei tulafono: “Aua e te fasioti tagata.” (Teuteronome 5:17) Ua faailoa atu ai i tagata Isaraelu, e faatāua e le Atua ola o tagata, ma e tatau foʻi ona latou faatāuaina soifua o isi.
5 Ae ā le ola o se pepe e leʻi fanau mai? E tusa ai ma le Tulafono a Mose, o se agasala pe a oti se pepe o i le manava o le tinā, ona o se mea na fai e se isi tagata. E tāua iā Ieova le ola o se pepe e leʻi fanau mai. (Faitau le Esoto 21:22, 23; Salamo 127:3.) O lona uiga, e sesē le faapaʻū tama.
6 O le faatāua o le ola, e aofia ai le saʻo o la tatou vaai i isi tagata. Ua taʻua i le Tusi Paia: “O lē e ʻinoʻino i lona uso o le fasioti tagata o ia, ma ua outou iloa e leai se fasioti tagata e tumau iā te ia le ola e faavavau.” (1 Ioane 3:15) A tatou fia ola e faavavau, aua neʻi o tatou feita i isi tagata, auā o le ita e iʻu ai i le sauā. (1 Ioane 3:11, 12) E tāua tele ona tatou fealofani.
7 Ae ā le faatāua o o tatou lava ola? E leai lava se tagata e fia oti, ae e iai tagata e fiafia e fai mea e lamatia ai le ola. O se faaaʻoaʻoga, e toʻatele tagata e taumafa tapaa pe faaaogā fualaau faasāina. O mea na e faaleaga ai le tino ma e masani ona feoti ai tagata. O se tagata e faaaogā na mea, e manatu faatauvaa i le ola. E lē mamā na mea i le silafaga a Ieova. (Faitau le Roma 6:19; 12:1; 2 Korinito 7:1.) E tatau ona tuu na mea pe a tatou mananaʻo e talia i tatou e le Atua. E ui e faigatā ona tuu, ae e mafai ona fesoasoani mai Ieova iā i tatou, ma e talisapaia e Ieova lo tatou taumafai e faatāua o tatou ola, o se meaalofa mai iā te ia.
8 A tāua le ola iā i tatou, e tatou te mataala ina ia saogalemu o tatou ola ma soifua o isi. Tatou te lē faatamala pe fai foʻi ni mea faafiafia e ono lamatia ai o tatou ola. Tatou te lē faatamala i le aveina o taavale, ma ʻalofia taaloga sauā po o taaloga e ono lamatia ai le ola. (Salamo 11:5) Na taʻua i le Tulafono a le Atua i tagata Isaraelu: “Afai e te fausia se fale fou [e mafolafola le taualuga], ia e fausia foʻi ma se puipui e siʻo ai le taualuga, neʻi e nofosala i le faamasaatoto pe afai e paʻū ai se tasi mai i lou fale.” (Teuteronome 22:8) Ina ia mulimuli i lenā taʻiala, ia fai lelei faasitepu o lou maota neʻi paʻū ma manuʻa ai se tagata. A iai sau taavale, ia mautinoa o loo lelei. Ia mautinoa e lē o lamatia lou soifua po o soifua o isi, ona o lou maota po o lau taavale.
9 Ae faapefea ola o manu? E paia i Lē na faia mea uma lava ola o manu. E faataga e le Atua le fasi o manu mo meataumafa ma lavalava, pe puipuia ai tagata mai lamatiaga. (Kenese 3:21; 9:3; Esoto 21:28) Peitaʻi, e sesē le sauā, tafana pe tapēina manu i taaloga, lea e faaalia ai le manatu faatauvaa i le ola.—Faataoto 12:10.
IA FAATĀUA LE TOTO
10 Ina ua fasiotia e Kaino lona uso o Apelu, na fetalai i ai Ieova: “O loo alaga mai iā te aʻu le toto o lou uso mai i le eleele.” (Kenese 4:10) Ina ua fetalai le Atua i le toto o Apelu, o lona uiga o le ola o Apelu. Sa tatau ona faasala Kaino auā na ia faaumatia le ola o Apelu. E peiseaʻī o loo alaga atu le toto po o le ola o Apelu iā Ieova, ina ia faamasinoina Kaino. Na toe taʻua le sootaga o le ola ma le toto ina ua uma le Lolo i ona pō o Noa. A o lumanaʻi le Lolo, na taumamafa tagata i fualaau ʻaina, fualaau faisua, saito ma fatu. Ae ina ua uma le Lolo, na fetalai atu Ieova iā Noa ma ona atalii: “Ia fai ma a outou meaʻai ia manu uma e feoaʻi.” Ae e iai le mea na faasā e le Atua: “A o le aano o le manu ma lona toto; o lona ola lea, aua tou te aai ai.” (Kenese 1:29; 9:3, 4) Ioe, i le silafaga a Ieova e iai le sootaga o le ola ma le toto o manu.
11 Tatou te faatāuaina le toto pe a tatou lē aai ai. I lana Tulafono i tagata Isaraelu, na poloaʻi atu ai Ieova: ʻO so o se tasi o le fanauga a Isaraelu, e alu e tulimanu ma maua se manu o le vao, po o se manulele e ʻaina, e ao ona ia faaalu lona toto ma tanu i le eleele. O le mea lea, ua ou fai atu ai i le fanauga a Isaraelu: “Aua tou te aai i le toto o ituaiga uma o meaola.”’ (Levitiko 17:13, 14) Na faaauau pea ona iai le tulafono a le Atua e faasā le ʻaina o toto o manu, lea na tuu atu iā Noa pe ā ma le 800 tausaga na muamua atu. E manino le silafaga a Ieova: E mafai ona aai ana auauna i aano o manu, ae lē o le toto. E tatau ona latou sasaa le toto i le eleele, e peiseaʻī ua toe faafoʻi atu i le Atua le ola o le manu.
12 O loo iai se tulafono faapena mo Kerisiano. Na faapotopoto aposetolo ma toeaina na taʻimua i soo o Iesu i le uluaʻi senituri, ina ia filifilia tulafono e tatau ona mulimuli ai faapotopotoga Kerisiano uma. O la latou iʻugāfono lenei: “Ua tonu i le agaga paia ma i matou nei, ia lē faaopoopo atu nisi avega iā te outou, ae e na o nei mea e tatau, ia faaauau ona taumamao mai i mea ua faataulaga mo tupua, ma le toto, ma mea ua titina, ma le faitaaga.” (Galuega 15:28, 29; 21:25) O lea la, e tatau ona tatou ʻfaaauau ona taumamao ma le toto.’ I le silafaga a le Atua, o le faamamao ma le toto, e tutusa lea ma le faamamao mai le ifo i tupua ma feusuaʻiga lē mamā.
13 Pe e aofia ai tuigātoto i lenei tulafono ia faamamao ma le toto? Ioe. O se faaaʻoaʻoga: Seʻi faapea ua fai atu se fomaʻi e te faamamao ma le ʻava malosi. Po o lona uiga la, e lē tatau ona e taumafa i le ʻava malosi ae e mafai lava ona tui i lou tino le ʻava malosi? E leai! E faapena foʻi le faamamao ma le toto, e lē tatau ona aveina le toto i totonu o le tino po o le ā lava le auala e fai ai. O le faatonuga e faamamao ma le toto, o lona uiga e faasā ona tuiina e se tagata le toto i o tatou tino.
14 Ae faapefea pe a matuā tigāina se Kerisiano, pe faapea foʻi e tatau ona fai sona taotoga faigatā? Atonu e fai atu fomaʻi e tatau ona tui lona toto, auā a leai, e oti. E lē fia oti se Kerisiano. Ina ia faaauau ona ola, e talia e se Kerisiano isi togafitiga e lē o iai le toto. O lea la, e saʻili e se Kerisiano togafitiga faafomaʻi pe a mafai ona maua, ma taliaina isi togafitiga e lē o iai le toto.
15 Po o le a solia e se Kerisiano le tulafono a le Atua, ina ia faaumiumi ai lona ola i lenei lalolagi? Na fetalai Iesu: “O sē e fia faasaoina lona ola, e maʻimau ia, a o sē e faamaʻimau lona ola ona o aʻu, e maua e ia.” (Mataio 16:25) E leai se tasi o i tatou e fia oti. Ae a tatou taumafai e faaumiumi o tatou ola e ala i le soli o le tulafono a le Atua, e maumau ai la lo tatou ola e faavavau. O se gaoioiga poto lo tatou faatuatuaina o le saʻo o le tulafono a le Atua, ma tatou talitonu ai afai tatou te feoti, o le a manatua i tatou e Ieova i le toe tū, ma o le a ia toe faaolaina ai i tatou.—Ioane 5:28, 29; Eperu 11:6.
16 Ua maumauaʻi auauna faamaoni a le Atua e mulimuli i lana faatonuga i le toto. Latou te lē aai i le toto, ma lē taliaina le toto mo togafitiga faafomaʻi. Ua latou talitonu ua silafia e le Atua le mea e lelei mo i latou. Pe e te talitonu i lenā mea?
LE MEA E AO ONA FAI I LE TOTO
17 Ua faamatilatila i le Tulafono a Mose le mea e ao ona fai i le toto. Na poloaʻi Ieova i le auala e tatau ona tapuaʻi ai tagata Isaraelu: “O le ola o le meaola ua iai i lona toto, ma ua ou tuuina le toto i luga o le fata faitaulaga mo outou e fai ai le togisala mo o outou ola, auā o le toto e fai ai le togisala.” (Levitiko 17:11) Ina ua agasala tagata Isaraelu, sa faamagaloina i latou ina ua faia se taulaga i manu, ma liligi le toto o le manu i luga o le fata faitaulaga, i le fale fetafaʻi po o le malumalu o le Atua. E pau le mea e ao ona fai i le toto, o le faaaogā lea i taulaga.
18 Ua lē o toe tausia e Kerisiano moni le Tulafono a Mose, ma ua lē toe faia ni taulaga i manu pe liligi le toto o manu i le fata faitaulaga. (Eperu 10:1) Ae o le faaaogāina o le toto i le fata faitaulaga i ona pō o Isaraelu, ua fai ma ata o le taulaga tāua a Iesu Keriso, le Alo o le Atua. E pei ona tatou aʻoaʻoina i le Mataupu e 5 o lenei tusi, na foaʻi mai e Iesu lona soifua mo i tatou ina ua maligi lona toto e fai ma taulaga. Ona afio aʻe lea o ia i le lagi ma tauaao atu i le Atua le tāua o lona toto na faamaligiina. (Eperu 9:11, 12) O le faavae lenā o le faamagaloina o agasala, lea e maua ai le avanoa i le ola e faavavau. (Mataio 20:28; Ioane 3:16) Maʻeu le tāua o le toto o Iesu! (1 Peteru 1:18, 19) E pau le auala e maua ai le faaolataga, o le faatuatua lea i le tāua o le toto na maligi o Iesu.
19 Tatou te faafetai iā Ieova le Atua mo lana meaalofa o le ola. E tatau ona uunaʻia ai i tatou e faailoa atu i isi le avanoa e maua ai le ola e faavavau, ona o le faatuatua i le taulaga a Iesu. O lo tatou manatu mamafa i soifua o tagata, o le a uunaʻia ai i tatou ia maelega e taʻutaʻu atu lenei tala lelei i isi. (Faitau le Esekielu 3:17-21.) A tatou filigā e fai lenei tiute tauave, e mafai ona tatou faapea atu e pei o Paulo: “Ua mamā aʻu mai i le toto o tagata uma, auā ou te leʻi taofia le taʻuina atu iā te outou o le finagalo uma o le Atua.” (Galuega 20:26, 27) O le faailoa atu o le Atua ma lona finagalo, o se auala lelei lenā e faaalia ai lo tatou matuā faatāuaina o le ola ma le toto.
[Faaopoopoga i lalo]
Mo nisi faamatalaga i togafitiga e sui ai tuigātoto, ia tagaʻi i le itulau e 13-17 o le polosiua Pe Mafai Faapefea e le Toto Ona Faasaoina Lou Ola? lomia e Molimau a Ieova.
AʻOAʻOGA A LE TUSI PAIA
▪ O le ola o le meaalofa mai le Atua.—Salamo 36:9; Faaaliga 4:11.
▪ E sesē le faapaʻū tama, auā e tāua i le Atua le ola o se pepe e leʻi fanau mai.—Esoto 21:22, 23; Salamo 127:3.
▪ Tatou te faatāua le ola pe a lē faia ni mea e lamatia ai ma lē aai i le toto.—Teuteronome 5:17; Galuega 15:28, 29.
[Fesili mo le Suʻesuʻega]
 1. O ai na faia mea uma lava?
 2. O ā mea ua faia e le Atua e tausia ai o tatou ola?
 3. O le ā le silafaga a Ieova ina ua fasiotia e Kaino Apelu?
 4. Na faapefea ona faamatilatila e le Atua le vaaiga saʻo i le ola i le Tulafono a Mose?
 5. O le ā le manatu e ao ona iā i tatou i le faapaʻū tama?
 6. Aiseā e lē tatau ai ona tatou feita i isi tagata?
 7. O ā mea e faaalia ai le lē faatāua o le ola?
 8. Aiseā e tatau ai ona tatou mataala ina ia saogalemu o tatou ola ma soifua o isi?
 9. O le ā le auala e tatou te faia ai manu pe a tāua iā i tatou le ola?
10. E faapefea ona faaalia e Ieova e iai le sootaga o le ola ma le toto?
11. O le ā le mea ua faasā e le Atua ona faia i le toto talu mai ona pō o Noa?
12. O le ā le tulafono e uiga i le toto na tuuina atu e le agaga paia i le uluaʻi senituri, lea e ao pea ona tausia i ona pō nei?
13. Ia faaaʻoaʻo mai le māfuaaga ua aofia ai tuigātoto i le tulafono ia faamamao ma le toto.
14, 15. Pe a fai atu fomaʻi e tatau ona tui le toto, o le ā le tali a se Kerisiano, ma aiseā?
16. O le ā le tulaga ua maumauaʻi ai auauna a le Atua e uiga i le toto?
17. O le ā le mea e ao ona fai i le toto lea na talia e Ieova le Atua i ona pō o Isaraelu?
18. O ā aogā ma faamanuiaga ua tatou maua ona o le toto na maligi o Iesu?
19. O le ā le mea e tatau ona tatou faia ina ia ʻmamā ai mai i le toto o tagata uma’?
[Pusa i le itulau 126]
TATOU TE FAATĀUA LE OLA
▪ pe a tatou ʻalofia le faapaʻū tama
▪ pe a tuu ni masaniga lē mamā
▪ pe a tatou lē feita i isi tagata
[Ata i le itulau 131]
Pe e te tuiina i lou tino le ʻava malosi, pe a fai atu le fomaʻi e te faamamao ma le ʻava malosi?
[Ata i le itulau 132]
O le ā se auala e te faatāuaina ai le ola ma le toto?

^ ***bh itu. 164-173 Ia Faalatalata i le Atua i le Tatalo***
MATAUPU E SEFULU FITU
Ia Faalatalata i le Atua i le Tatalo
Aiseā e ao ai ona tatou tatalo i le Atua?
O ā mea e tatau ona tatou faia ina ia faafofoga mai le Atua iā i tatou?
E faapefea ona tali mai le Atua i a tatou tatalo?
E MATUĀ laʻitiiti lava le lalolagi pe a fua i le telē o le vateatea. O le mea moni, i le silasila a Ieova “o Lē na faia le lagi ma le lalolagi,” o atunuu e tusa i latou ma sina vai e sisina ifo mai i le pakete. (Salamo 115:15; Isaia 40:15) E ui i lea, ua faapea mai le Tusi Paia: “E latalata Ieova iā i latou uma e valaau atu iā te ia, o i latou uma e valaau atu iā te ia ma le faamaoni. E faia e ia o mea e mananaʻo ai i latou o ē e matataʻu iā te ia, e faafofoga foʻi o ia i a latou alaga.” (Salamo 145:18, 19) Maʻeu se manatu ofoofogia! O loo latalata mai iā i tatou Lē na faia mea uma lava, ma e faafofoga mai a o tatou “valaau atu iā te ia ma le faamaoni.” O se faaeaga mamalu le faalatalata i le Atua i le tatalo.
2 Peitaʻi, a tatou mananaʻo e faafofogaina e Ieova a tatou tatalo, e tatau ona tatalo atu iā te ia e tusa ma lona finagalo. E lē mafai ona tatou faia lenā mea seʻi vaganā ai ua tatou malamalama i le aʻoaʻoga a le Tusi Paia i le tatalo. E tāua ona tatou iloa po o ā fa a le Tusi Paia i lenei mataupu, auā o le tatalo e atili ai ona tatou vavalalata atu iā Ieova.
AISEĀ E TATALO AI IĀ IEOVA?
3 O se māfuaaga tāua e ao ai ona tatalo iā Ieova, ona ua ia valaaulia i tatou e tatalo atu iā te ia. Ua timaʻi mai lana Afioga: “Aua neʻi popole i se mea, ae ia faailoa atu o outou manaʻoga i mea uma lava i le Atua, i le tatalo ma le faatoga, atoa ma le faafetai; ona leoleoina ai lea o o outou loto ma mafaufau i le filemu mai i le Atua, e silisili i mea uma lava e manatu i ai, e ala iā Keriso Iesu.” (Filipi 4:6, 7) O lea la, aua tatou te manatu māmā i lenei sauniuniga agalelei, mai le Pule Silisili ese i le aoao o mea!
4 O se isi māfuaaga e ao ai ona tatalo e lē aunoa iā Ieova, auā e faamalosia ai la tatou faiā ma ia. O uō moni e lē seʻiloga e moomia se mea ona talanoa lea. O uō mamae e naunau le tasi i le isi, ma e faamalosia la laʻua faiā pe a fefaasoaaʻi o laʻua manatu, popolega ma faalogona. E faapena foʻi la tatou faiā ma Ieova le Atua. E ala i lenei tusi, ua e iloa ai le tele o aʻoaʻoga a le Tusi Paia e faatatau iā Ieova, o ona uiga ma lona finagalo. Ua e iloa lelei o ia. E mafai ona faailoa atu ou manatu ma faalogona loloto pe a e tatalo i lou Tamā o i le lagi. O le faia faapea, e atili ai ona e latalata atu iā Ieova.—Iakopo 4:8.
O Ā TULAGA E TATAU ONA TATOU AUSIA?
5 Pe e faafofogaina e Ieova tatalo uma lava? Ia manatu i ana fetalaiga i le nuu fouvale o Isaraelu i ona pō o le perofeta o Isaia: “E tusa lava pe tele ni a outou tatalo e fai, ou te lē faalogo atu lava i ai; auā ua tutumu o outou lima i le faamasaatoto.” (Isaia 1:15) O lea la, e mafai ona lē faafofogaina e le Atua a tatou tatalo ona o mea tatou te faia. Ina ia talia e le Atua a tatou tatalo, e iai mea e tatau ona tatou faia.
6 E tāua tele ona tatou faatuatua. (Faitau le Mareko 11:24.) Na tusi le aposetolo o Paulo: “A aunoa ma le faatuatua e lē mafai ona faafiafiaina ai [le Atua], auā o lē e faalatalata atu i le Atua, e tatau ona ia talitonu o loo soifua o ia, ma e na te tauia ē e matuā saʻili iā te ia.” (Eperu 11:6) O le faatuatua moni e lē tau ina iloa o loo soifua le Atua, ma e faafofoga o ia i a tatou tatalo ma tali mai. E iloa le faatuatua i a tatou galuega. E tatau ona manino mai lo tatou faatuatua i o tatou olaga i aso faisoo.—Iakopo 2:26.
7 E finagalo foʻi Ieova ina ia lotomaulalo ma faamaoni i latou e faalatalata atu iā te ia i le tatalo. E tele māfuaaga e tatau ai ona tatou lotomaulalo pe a talanoa atu iā Ieova. A maua e tagata le avanoa e talanoa ai i se tupu, palemia po o se peresitene, e latou te talanoa atu i le āva ma le faaaloalo ona o le tulaga maualuga o lea tagata. E tatau la ona sili mamao atu ona tatou faaaloalo a o faalatalata atu iā Ieova! (Salamo 138:6) A fua i ai, o ia “o le Atua, o Lē e ona le malosi uma lava.” (Kenese 17:1) E tatau ona faaali atu i le auala o loo tatou tatalo ai lo tatou lotomaulalo, ma amanaʻia lo tatou tulaga faatauvaa i ona luma. O le lotomaulalo o le a uunaʻia ai i tatou e tatalo ma le faamaoni, ma ʻalofia le tautū i a tatou lava upu.—Mataio 6:7, 8.
8 Ina ia faafofogaina e le Atua a tatou tatalo, e tatau foʻi ona tatou gaoioi e tusa ai ma a tatou tatalo. E finagalo Ieova ina ia tatou faia mea uma e mafai e tusa ai ma a tatou tatalo. O se faaaʻoaʻoga, pe a tatou tatalo, “Ia e foaʻi mai i le aso nei a matou meaʻai mo le asō,” e tatau la ona tatou galulue malosi i so o se galuega tatou te maua. (Mataio 6:11; 2 Tesalonia 3:10) A tatou tatalo mo le fesoasoani ina ia faatoʻilalo se tuʻinanauga o le tino, e tatau ona tatou taumamao mai tulaga e iʻu ai ina faaosoosoina i tatou. (Kolose 3:5) E lē gata e tatau ona tatou faia mea na, ae e iai foʻi fesili e tatau ona taliina e faatatau i le tatalo.
TALIINA O NISI O FESILI E FAATATAU I LE TATALO
9 O ai e ao ona tatou tatalo i ai? Na aʻoaʻo e Iesu ona soo ia tatalo “lo matou Tamā e o i le lagi.” (Mataio 6:9) O lea la, e tatau ona tatou tatalo tau lava o Ieova le Atua. Ae e finagalo Ieova ina ia tatou amanaʻia le tulaga o lona Alo pele e toʻatasi, o Iesu Keriso. E pei ona aʻoaʻoina i le Mataupu e 5, na auina mai Iesu i le lalolagi e fai ma togiola e laveaʻiina i tatou mai le agasala ma le oti. (Ioane 3:16; Roma 5:12) Ua tofia o ia e fai ma Ositaulaga Sili ma Faamasino. (Ioane 5:22; Eperu 6:20) O lea la, ua faatonuina i tatou e le Afioga a le Atua, ina ia tatou tatalo e ala atu iā Iesu. Na fetalai Iesu: “O aʻu o le ala, o le upu moni ma le ola. E leai se tasi e alu atu i le Tamā pe a lē ui mai iā te aʻu.” (Ioane 14:6) Ina ia faafofogaina a tatou tatalo, e tatau ona tatou tatalo tau lava o Ieova e ala i lona Alo.
10 Pe e tatau ona iai se auala faapitoa e nonofo pe tutū ai a o tatou tatalo? E leai. E lē faafinagaloina e Ieova ni tāga po o ni gaoioiga faapitoa. Ua aʻoaʻoina i le Tusi Paia e talia e le Atua a tatou tatalo po o le ā lava le tulaga e fai ai. E aofia ai le nofo, punou, tootuli ma le tū. (1 Nofoaiga a Tupu 17:16; Neemia 8:6; Tanielu 6:10; Mareko 11:25) E lē tāua le tulaga tatou te iai e iloa mai e isi, a o le mea tāua, ia saʻo o tatou loto. E mafai ona tatou tatalo lē leoa i nofoaga o loo tatou iai a o fai a tatou feʻau masani o le aso, ma pe a tupu foʻi se faalavelave faafuaseʻi. E faafofoga Ieova i tatalo lē leoa e ui lava e lē o iloa atu e isi tagata.—Neemia 2:1-6.
11 O ā mea e mafai ona taʻua i a tatou tatalo? Ua taʻua i le Tusi Paia: “Po o ā lava mea tatou te talosaga atu ai e tusa ma lona finagalo, e faafofoga mai lava [Ieova] iā i tatou.” (1 Ioane 5:14) O lea la, e mafai ona tatou tatalo i mea uma lava e tusa ma le finagalo o le Atua. Pe e finagalo le Atua ia tatou tatalo i o tatou popolega? Ioe! O le tatalo iā Ieova, e pei lava o le talanoa atu i se uō mamae. E mafai ona ʻsasaa atu o tatou loto’ i le Atua. (Salamo 62:8) E talafeagai foʻi ona tatou ole atu mo le agaga paia, lea e fesoasoani iā i tatou ia faia le mea saʻo. (Luka 11:13) E mafai foʻi ona tatou ole atu mo le taʻitaʻiga a le Atua ina ia tatou filifili ai ma le atamai, ma maua le malosi e feagai ai ma tulaga ogaoga. (Iakopo 1:5) A tatou agasala, ia talosaga atu e faamagalo i tatou e ala i le taulaga a Keriso. (Efeso 1:3, 7) E lē tatau ona tatou tatalo tau lava o o tatou manaʻoga. E ao ona faaaofia ai isi tagata, e pei o o tatou aiga ma ē o loo tatou tapuaʻi faatasi.—Galuega 12:5; Kolose 4:12.
12 E tatau ona faamuamua i a tatou tatalo, mea uma lava e fesootaʻi atu i le finagalo o Ieova le Atua. E tele māfuaaga e tatou te vivii ma faafetai ai iā Ieova mo lona agalelei. (1 Nofoaiga a Tupu 29:10-13) Na fofogaina e Iesu le tatalo faaaʻoaʻo e pei ona tusia i le Mataio 6:9-13, lea na ia aʻoaʻo ai i tatou ia tatalo mo le faapaiaina o le suafa o le Atua. (Faitau.) Ona sosoo lea ma le talosaga ia oo mai le Malo o le Atua, ma faia lona finagalo i le lalolagi e pei ona faia i le lagi. Na faatoʻā taulaʻi lava Iesu i manaʻoga o tagata, ina ua uma ona ia fetalai i mataupu tāua e fesootaʻi atu i le finagalo o Ieova. A faamuamua le Atua i a tatou tatalo, e faaalia ai e lē na o o tatou lava manaʻoga o loo tatou naunau i ai.
13 O le ā le umi e tatau ona tatou tatalo ai? E lē o faatapulaa maia e le Tusi Paia le umi o a tatou lava tatalo po o tatalo i luma o tagata. E mafai ona fai se tatalo puupuu mo le taumafataga, po o se tatalo umi e momoli ai o tatou loto iā Ieova. (1 Samuelu 1:12, 15) Peitaʻi, na taʻusalaina e Iesu tagata faafiaamiotonu, o ē na uumi ma faalialiavale a latou tatalo i luma o tagata. (Luka 20:46, 47) E inosia e Ieova tatalo faapena. O le mea tāua, o le tatalo mai o tatou loto. O lea la, o le umi o se tatalo e fia faafofoga i ai Ieova, e fua i le manaʻoga ma mea o loo tutupu.
14 O le ā le tele e tatau ona tatou tatalo ai? Ua timaʻi mai le Tusi Paia “ia finafinau i le tatalo,” ma “ia tatalo e lē aunoa.” (Roma 12:12; 1 Tesalonia 5:17) O na upu e lē uiga faapea, e tatau ona tatou tatalo iā Ieova i le aso atoa. Na i lo lea, ua pulunaunauina i tatou e le Tusi Paia, ina ia tatalo e lē aunoa ma faafetai atu iā Ieova mo lona agalelei, ma ole atu mo lana taʻitaʻiga, faamāfanafanaga ma le malosi. O se faamāfanafanaga lo tatou iloa e lē o faatapulaaina e Ieova le umi ma le tele o a tatou tatalo. A tatou matuā talisapaia lenei faaeaga, o le a lē utuvā ona tatou tatalo i lo tatou Tamā o i le lagi.
15 Aiseā e ao ai ona tatou faapea atu “Amene” i faaiʻuga o tatalo? O le upu “amene” o lona uiga “o lea lava,” pe “ia faapea ona fai.” Ua faaalia i le Tusi Paia, e talafeagai ona tatou faapea atu “Amene” pe a uma le tatalo a le tagata lava ia po o tatalo i luma o le lautele. (1 Nofoaiga a Tupu 16:36; Salamo 41:13) Pe a tatou fai atu “Amene” i faaiʻuga o a tatou tatalo, ua faamautinoa ai e faamaoni a tatou upu. Pe e lē leoa pe leotele ona tatou fai atu “Amene” i le faaiʻuga o se tatalo a se isi tagata, ua faaalia ai o loo tatou ioe i manatu na taʻua.—1 Korinito 14:16.
LE AUALA E TALI MAI AI LE ATUA I A TATOU TATALO
16 Pe e tali mai Ieova i a tatou tatalo? Ioe! E mafai ona tatou mautinoa o loo faafofogaina e le “Faafofoga tatalo,” ia tatalo faamaoni a le faitau miliona o tagata. (Salamo 65:2) E eseese auala e tali mai ai Ieova i a tatou tatalo.
17 E tali mai Ieova i a tatou tatalo e ala i agelu ma ana auauna i le lalolagi. (Eperu 1:13, 14) Ua tele tala e uiga i tagata o ē na tatalo atu i le Atua e fia malamalama i le Tusi Paia, ma e leʻi umi lava ae faafesootaʻi i latou e auauna a Ieova. O na mea tutupu e faamaonia ai le taʻitaʻiga a agelu i le galuega talaʻi o le Malo. (Faaaliga 14:6) Ina ia tali mai i a tatou tatalo mo se fesoasoani, e ono uunaʻia e Ieova se Kerisiano e fesoasoani mai iā i tatou.—Faataoto 12:25; Iakopo 2:16.
18 E tali foʻi e Ieova le Atua tatalo a ana auauna e ala mai i lona agaga paia ma le Tusi Paia. E ono tali mai Ieova i a tatou tatalo mo se fesoasoani ina ia feagai ma tofotofoga, i le tuuina mai lea o le taʻitaʻiga ma le malosi e ala i lona agaga paia. (2 Korinito 4:7) E masani lava ona maua i le Tusi Paia tali o a tatou talosaga mo se taʻitaʻiga, lea o loo aumai ai e Ieova le fesoasoani e filifili ai ma le poto. E ono maua ni mau lelei a o fai a tatou lava suʻesuʻega o le Tusi Paia, ma a o faitau foʻi lomiga faa-Kerisiano e pei o le tusi lenei. Tatou te ono mātauina ni manatu o le Tusi Paia o loo tatou moomia, e ala i faamatalaga i sauniga faa-Kerisiano, po o faamatalaga a se toeaina i le faapotopotoga o lē o loo naunau mai iā i tatou.—Kalatia 6:1.
19 E mafai ona talia e Ieova a tatou tatalo, tusa lava pe e aliali mai ua tuai ona tali mai o ia. Ia manatua, e taliina e Ieova tatalo e tusa ma lona finagalo ma i lana taimi atofaina. E silafia lelei e Ieova o tatou manaʻoga ma le tausiga o i tatou. E masani lava ona finagalo Ieova ia faaauau ona tatou ʻtalosaga, saʻili ma tuʻituʻi atu pea.’ (Luka 11:5-10) O le finafinau faapena, e faailoa atu ai i le Atua le malosi o lo tatou faanaunauga ma le moni o lo tatou faatuatua. E lē gata i lea, e ono tali mai Ieova i a tatou tatalo i se auala iloagatā. O se faaaʻoaʻoga, atonu e tali e Ieova a tatou tatalo e tusa ai o se puapuaga patino, e ala i le foaʻi mai o le malosi e onosaia ai, na i lo le aveesea o lenā puapuaga.—Faitau le Filipi 4:13.
20 Maʻeu lo tatou faafetai ona o loo latalata mai Lē na faia le lagi ma le lalolagi, i tagata o ē o valaau atu iā te ia ma le faamaoni! (Faitau le Salamo 145:18.) Ia tatou matuā talisapaia lenei faaeaga faapitoa o le tatalo. O le faia faapea, o le a tatou olioli ai i le faalatalata atili atu iā Ieova, le Faafofoga tatalo.
AʻOAʻOGA A LE TUSI PAIA
▪ O le tatalo e lē aunoa iā Ieova e fesoasoani ina ia faalatalata atili ai iā te ia.—Iakopo 4:8.
▪ Ina ia faafofogaina e le Atua a tatou tatalo, e tatau ona tatalo ma le faatuatua, lotomaulalo ma le faamaoni.—Mareko 11:24.
▪ E tatau ona tatou tatalo tau lava o Ieova e ala i lona Alo.—Mataio 6:9; Ioane 14:6.
▪ O Ieova o le “Faafofoga tatalo,” e tali mai o ia i a tatou tatalo e ala mai i ana agelu, ana auauna i le lalolagi, lona agaga paia ma lana Afioga.—Salamo 65:2.
[Fesili mo le Suʻesuʻega]
1, 2. Aiseā e ao ai ona tatou manatu i le tatalo o se faaeaga mamalu, ma aiseā e tatau ai ona tatou iloa le aʻoaʻoga a le Tusi Paia i le tatalo?
 3. O le ā se māfuaaga tāua e ao ai ona tatou tatalo iā Ieova?
 4. E faapefea ona faamalosia la tatou faiā ma Ieova ona o le tatalo e lē aunoa?
 5. E faapefea ona iloa e lē faafofogaina e Ieova tatalo uma lava?
 6. Ina ia faafofogaina e le Atua a tatou tatalo, o le ā se laasaga tāua e ao ona tatou ausia, ma e faapefea ona tatou faaalia lenā mea?
 7. (a) Aiseā e ao ai ona tatou faaaloalo a o talanoa atu iā Ieova i le tatalo? (e) E faapefea ona tatou lotomaulalo ma faamaoni a o tatalo atu i le Atua?
 8. E faapefea ona tatou gaoioi e tusa ai ma a tatou tatalo?
 9. O ai e ao ona tatou tatalo i ai, ma e ala atu iā te ai?
10. Aiseā e lē manaʻomia ai ona iai se auala faapitoa e nonofo pe tutū ai a o tatou tatalo?
11. O ā ni o tatou popolega e talafeagai ona tatou tatalo ai?
12. E faapefea ona faamuamua i a tatou tatalo mea e finagalo ai lo tatou Tamā o i le lagi?
13. O ā fa a le Tusi Paia i le umi o se tatalo e fia faafofoga i ai Ieova?
14. O le ā le uiga o upu a le Tusi Paia “ia tatalo e lē aunoa,” ma aiseā e avea ai o se faamāfanafanaga?
15. Aiseā e tatau ai ona tatou faapea atu “Amene” pe a uma le tatalo a le tagata lava ia po o tatalo i luma o le lautele?
16. O le ā e mafai ona tatou mautinoa i ai e uiga i a tatou tatalo?
17. Aiseā e mafai ai ona faapea atu e tali mai le Atua i a tatou tatalo e ala i agelu ma ana auauna i le lalolagi?
18. E faapefea ona tali mai e Ieova tatalo a ana auauna e ala i lona agaga paia ma lana Afioga?
19. O le ā le mea e ao ona tatou manatua pe a aliali mai e lē o taliina a tatou tatalo?
20. Aiseā e tatau ai ona tatou matuā talisapaia lenei faaeaga faapitoa o le tatalo?
[Ata i le itulau 165]
O loo fia faafofoga mai “Lē na faia le lagi ma le lalolagi” i a tatou tatalo
[Ata i le itulau 171]
E faafofogaina au tatalo i taimi uma lava
[Ata i le itulau 172, 173]
Ina ia tali a tatou tatalo, e mafai ona uunaʻia e Ieova se Kerisiano e fesoasoani iā i tatou

^ ***bh itu. 144-153 Le Tapuaʻiga e Talia e le Atua***
MATAUPU E SEFULU LIMA
Le Tapuaʻiga e Talia e le Atua
Pe e talia e le Atua tapuaʻiga uma?
E faapefea ona tatou iloa le tapuaʻiga moni?
O ai tagata o loo tapuaʻi moni i le Atua i aso nei?
E ALOFA Ieova iā i tatou ma e finagalo ina ia tatou maua aogā mai lana taʻitaʻiga alofa. Pe a saʻo le auala tatou te tapuaʻi ai i le Atua, o le a tatou fiafia ai ma ʻalofia le mau faafitauli. O le a tatou maua foʻi lana faamanuiaga ma lana fesoasoani. (Isaia 48:17) E talitonu le tele o tapuaʻiga o loo latou aʻoaʻo atu le upu moni e uiga i le Atua. Ae e matuā eseese a latou aʻoaʻoga e uiga i le Atua, ma mea ua ia faafinagaloina mai iā i tatou.
2 E faapefea ona e iloa le auala saʻo e tapuaʻi ai i le Atua? E lē manaʻomia ona e suʻesuʻe ma faatusatusa aʻoaʻoga a lotu. E pau le mea e tatau ona e iloa, o aʻoaʻoga moni a le Tusi Paia e uiga i le tapuaʻiga moni. O se faaaʻoaʻoga: O le tele o atunuu e iai faafitauli e faatatau i tupe pepelo. E faapefea ona e iloa tupe pepelo? Pe e manaʻomia ona e iloa foliga o tupe pepelo uma lava? E leai. E sili atu pe a e tilofaʻia foliga o tupe moʻi. A e iloa foliga o tupe moʻi, o le a e mātauina ai tupe pepelo. A tatou iloa le tapuaʻiga moni, e mafai foʻi ona tatou mātauina tapuaʻiga pepelo.
3 E tāua tele ona talia e Ieova la tatou tapuaʻiga. E talitonu le toʻatele o tagata, o tapuaʻiga uma e tau i le Atua. Ae e lē o le aʻoaʻoga lenā a le Tusi Paia. E lē lava foʻi le faapea atu o i tatou o ni Kerisiano. Na fetalai Iesu: “E lē ulu atu i le malo o le lagi i latou uma o ē fai mai iā te aʻu, ʻLe Alii e, le Alii e,’ ae e na o lē na te faia le finagalo o loʻu Tamā o i le lagi.” Ina ia talia i tatou e le Atua, e tatau ona tatou iloa ma fai lona finagalo. Na taʻua e Iesu tagata na lē faia le finagalo o le Atua, “o ē faia mea leaga.” (Mataio 7:21-23) E lē aogā tapuaʻiga sesē e pei o tupe pepelo. E lē gata i lea, o tapuaʻiga sesē e lamatia ai soifua o tagata.
4 Ua tuu mai e Ieova le avanoa i tagata uma lava ina ia ola ai e faavavau. Ae ina ia ola e faavavau i le Parataiso, e tatau ona saʻo le auala e tatou te tapuaʻi ai i le Atua, ma ia faafiafia o ia i o tatou olaga i le taimi nei. E faanoanoa ona e lē o faia e le toʻatele o tagata lenā mea. O le pogai lea na fetalai ai Iesu: “Ia outou ulu atu i le faitotoʻa vaitiiti, auā e vatele ma lautele le auala e tau atu i le faaumatiaga, ma e toʻatele foʻi i latou e ui ai. Ae e vaitiiti le faitotoʻa ma e lauitiiti foʻi le auala e tau atu i le ola, e toʻaitiiti foʻi i latou o ē e maua.” (Mataio 7:13, 14) O le tapuaʻiga moni, e tau atu i le ola e faavavau. A o tapuaʻiga sesē, e tau atu i le faaumatiaga. E lē finagalo Ieova ia faaumatia se tagata, o le ala lea ua ia tuuina mai ai le avanoa i tagata uma lava, ina ia latou iloa o ia. (2 Peteru 3:9) A tuusaʻo le manatu, o le auala e tatou te tapuaʻi ai i le Atua e mafai ona iʻu ai i le ola po o le oti.
LE AUALA E ILOA AI LE TAPUAʻIGA MONI
5 E faapefea ona maua “le auala e tau atu i le ola”? Na fetalai Iesu, e iloa le tapuaʻiga moni i olaga o tagata o loo auai ai: ʻTou te iloa i latou i o latou fua. O laau lelei uma e fua mai ai fua lelei.’ (Mataio 7:16, 17) I se isi faaupuga, e iloa le tapuaʻiga moni i talitonuga ma amioga a tagata o loo iai. E ui lava e lē lelei atoatoa ma e iai taimi e sesē ai, ae e taumafai tagata o le tapuaʻiga moni e fai le finagalo o le Atua. Seʻi o tatou tilofaʻia ni vala se ono e iloa ai tagata o le tapuaʻiga moni.
6 O auauna a le Atua e faavae i le Tusi Paia a latou aʻoaʻoga. Fai mai le Tusi Paia: “O Tusitusiga Paia uma e mai i le agaga o le Atua, ma e aogā e aʻoaʻo ai, e aʻoaʻi ai, e faasaʻo ai mea, e faatonu ai i le amiotonu, ina ia matuā agavaa ai le tagata o le Atua, e lava saunia mo galuega lelei uma.” (2 Timoteo 3:16, 17) Na tusi atu Paulo i ona uso Kerisiano: “Ina ua outou maua le afioga a le Atua, na outou faalogo ai mai iā i matou, ona outou talia lea, e lē o le upu a tagata, a o le mea moni, o le afioga a le Atua.” (1 Tesalonia 2:13) O lea la, o aʻoaʻoga ma mea e fai i le tapuaʻiga moni, e lē faavaeina i manatu ma agaifanua a tagata. E faavae i le Afioga a le Atua, le Tusi Paia.
7 Na faia e Iesu Keriso se faaaʻoaʻoga lelei, e ala i le faavae o ana aʻoaʻoga i le Tusi Paia. Na fetalai Iesu i lana tatalo i lona Tamā i le lagi: “O lau afioga o le upu moni lea.” (Ioane 17:17) Na talitonu Iesu i le Afioga a le Atua, ma o ana aʻoaʻoga uma na ōgatusa ma le Tusi Paia. Na masani ona fetalai Iesu: “Ua tusia.” (Mataio 4:4, 7, 10) A uma lenā, ona ia taʻua lea o se mau mai le Tusi Paia. E faapena foʻi aso nei, e lē aʻoaʻo atu e tagata o le Atua o latou manatu. Latou te talitonu o le Tusi Paia o le Afioga a le Atua, lea ua fai ma faavae mausalī o a latou aʻoaʻoga.
8 O tagata o le tapuaʻiga moni, e na o Ieova e tapuaʻi i ai ma faalauiloa atu lona suafa. Na fetalai Iesu: “E tatau ona e tapuaʻi iā Ieova lou Atua, ma e na o ia foʻi e tatau ona e avatu i ai le auaunaga paia.” (Mataio 4:10) O lea la, ua na o Ieova lava e tapuaʻi i ai auauna a le Atua. O le tapuaʻi i le Atua, e aofia ai le taʻutaʻu atu i tagata o le suafa o le Atua moni ma ona uiga. O upu nei o le Salamo 83:18: “O oe e ou le suafa o Ieova, e na o oe lava o Lē e Silisili Ese i le lalolagi uma.” Na faia e Iesu le faaaʻoaʻoga i le fesoasoani lea i tagata ina ia latou iloa le Atua. Na tatalo Iesu: “Ua ou faailoa atu lou suafa i tagata ua e foaʻi mai iā te aʻu i le lalolagi.” (Ioane 17:6) O ē e auai i le tapuaʻiga moni, latou te aʻoaʻoina foʻi tagata e faatatau i le suafa, finagalo ma uiga o le Atua.
9 E fealofani tagata o le Atua, ma e lē alofa faapito. Na fetalai Iesu: “O le mea lea e iloa ai e tagata uma o oʻu soo outou, pe afai ua outou alolofa o le tasi i le isi.” (Ioane 13:35) Na fealofani uluaʻi Kerisiano. O le alofa ua finagalo i ai le Atua, e faatoʻilalo ai feeseeseaʻiga i le va o tagata e lē tutusa tulaga, ituaiga ma atunuu. O lea alofa ua fusia faatasi ai tagata uma i se fusi e lē motusia, ona o i latou o se ʻauuso fealofani. (Faitau le Kolose 3:14.) E lē faapena le fealofani o tagata o tapuaʻiga sesē. E faapefea ona tatou iloa? E fefasiotiaʻi lava i latou, ona o feeseeseaʻiga i le va o atunuu ma ituaiga. E lē fetagofi Kerisiano moni i auupega e fasioti ai o latou uso Kerisiano po o isi tagata. Fai mai le Tusi Paia: ʻE iloa le fanau a le Atua ma le fanau a le Tiapolo i le mea moni lenei: O lē ua lē faaauau ona faia le amiotonu e lē mai i le Atua o ia, e faapena foʻi le tagata ua lē alofa i lona uso. E tatau ona tatou alolofa o le tasi i le isi; e lē pei o Kaino o lē e mai i lē o loo leaga, lea na ia fasiotia lona uso.’—1 Ioane 3:10-12; 4:20, 21.
10 O le alofa moni, e lē na o le ʻalofia o le fasioti tagata. E aaomafola Kerisiano moni i a latou meafaitino, taimi ma lo latou malosi e fesoasoani ai i o latou uso ma fefaalaeiauaʻi. (Eperu 10:24, 25) E fesoasoani le tasi i le isi i o latou mafatiaga, ma e faamaoni foʻi. Latou te mulimuli i le fautuaga a le Tusi Paia, ia “faia mea lelei i tagata uma.”—Kalatia 6:10.
11 E talia e Kerisiano moni Iesu Keriso o lē ua ala mai ai le faaolataga mai le Atua. Ua taʻua i le Tusi Paia: ʻE leai se isi e mafai ona maua ai le faaolataga, auā e leai se isi igoa i lalo o le lagi ua tuuina mai e le Atua i tagata, e tatau ona faaolaina ai i tatou.’ (Galuega 4:12) E pei ona taʻua i le Mataupu e 5, na foaʻi mai e Iesu lona soifua e fai ma togiola mo tagata usiusitai. (Mataio 20:28) E lē gata i lea, o Iesu o le Tupu na tofia e le Atua i le Malo o le lagi, lea o le a pulea le lalolagi atoa. E finagalo le Atua ia tatou usiusitai iā Iesu, ma mulimuli i ana aʻoaʻoga pe a tatou fia maua le ola e faavavau. O le pogai lea ua faapea mai ai le Tusi Paia: “O lē e faatuatua i le Alo e maua e ia le ola e faavavau. A o le tagata e lē usiusitaʻi i le Alo, e lē maua e ia le ola.”—Ioane 3:36.
12 E lē ni o le lalolagi tagata o le tapuaʻiga moni. A o tulaʻi i le faamasinoga i luma o le pule o Roma o Pilato, na fetalai atu Iesu: “O loʻu malo e lē mai le lalolagi lenei.” (Ioane 18:36) Po o fea lava e alaala ai soo moni o Iesu, ae o i latou o tagatānuu o lona Malo i le lagi, o le ala lea latou te matuā solitū ai i mataupu faapolotiki. Latou te lē aafia i fevaevaeaʻiga po o ni taua e tulaʻi mai ai. Peitaʻi, e lē aiā tagata e tapuaʻi iā Ieova i filifiliga a isi tagata e auai i vaega faaupufai, pe e tauvā i faigāpalota po o le palota foʻi. E ui e solitū tagata tapuaʻi o Ieova i mataupu faapolotiki, ae e usiusitai i tulafono a le atunuu. Aiseā? Auā ua faatonuina i latou e le Afioga a le Atua “ia gauaʻi” i “faipule silisili” po o taʻitaʻi o malo. (Roma 13:1) A iai se feeseeseaʻiga i tulafono a le Atua ma tulafono a malo o tagata, e mulimuli tagata o le tapuaʻiga moni i le faaaʻoaʻoga a le ʻauaposetolo, ina ua latou faapea atu: “E tatau ona matou usiusitaʻi i le Atua o le pule, nai lo o tagata.”—Galuega 5:29; Mareko 12:17.
13 E talaʻia e soo moni o Iesu le Malo o le Atua, ona pau lea o le faamoemoe mo tagata. Na valoia e Iesu: “O le a talaʻiina atu lenei tala lelei o le malo i le lalolagi atoa e fai ma molimau i atunuu uma; ona oo mai ai lea o le iʻuga.” (Mataio 24:14) Na i lo le fai i tagata ia faamoemoe atu i taʻitaʻi o le lalolagi mo se vaifofō mo o latou faafitauli, ua faalauiloa atu e soo moni o Iesu, e na o le pau le faamoemoe mo tagata, o le Malo lea o le Atua. (Salamo 146:3) Na aʻoaʻo i tatou e Iesu ia tatalo mo lenā pulega lelei, ina ua ia fetalai: “Ia oo mai lou malo. Ia faia lou finagalo i le lalolagi, e pei ona faia i le lagi.” (Mataio 6:10) Ua valoia i le Tusi Paia, o le Malo lenei i le lagi o le a “tuʻimomomoina ma faaumatia malo uma [o loo iai nei], ae e tumau lea malo e faavavau.”—Tanielu 2:44; Faaaliga 16:14; 19:19-21.
14 E tusa ai o manatu na tatou iloiloina, ia fesili ifo iā te oe lava: ʻO lē fea tapuaʻiga e faavae ana aʻoaʻoga i le Tusi Paia, ma faalauiloa atu le suafa o Ieova? O lē fea tapuaʻiga e alolofa ona tagata e pei ona finagalo i ai le Atua, e faatuatua iā Iesu, e lē ni o le lalolagi, ma e taʻutaʻu atu i tagata e faapea, o le Malo o le Atua ona pau lea o le faamoemoe mo tagata? Pe a fua atu i tapuaʻiga uma lava i le lalolagi, o lē fea tapuaʻiga o loo faia nei mea?’ E manino le mata o le vai, o Molimau a Ieova.—Faitau le Isaia 43:10-12.
O LE GAOIOIGA E AO ONA E FAI
15 E lē lava le tau ina talitonu o loo soifua le Atua. Ua taʻua i le Tusi Paia, e talitonu foʻi temoni o loo soifua le Atua. (Iakopo 2:19) E mautinoa lava, e lē faia e temoni le finagalo o le Atua ma e lē talia i latou e le Atua. Ina ia talia i tatou e le Atua, e tatau ona tatou talitonu o loo soifua o ia, ma ia fai lona finagalo. E tatau foʻi ona tatou ō ese mai tapuaʻiga sesē ma auai atu i le tapuaʻiga moni.
16 Na faapea mai Paulo e lē tatau ona tatou aafia i tapuaʻiga sesē. Na tusi o ia: “ʻIa ō ese ai mai iā i latou, ma ia outou vavaeese,’ ua fetalai mai ai Ieova, ʻma aua tou te toe papaʻi atu i se mea e lē mamā’, ʻona ou talia ai lea o outou.’” (2 Korinito 6:17; Isaia 52:11) E ʻalofia e Kerisiano moni mea uma e fesootaʻi atu i tapuaʻiga sesē.
17 Ua faaalia i le Tusi Paia, o lotu sesē uma lava o loo aofia ai iā “Papelonia le Aai Tele.” (Faaaliga 17:5) O lenā igoa ua tatou manatua ai le aai anamua o Papelonia, lea na tupuga mai ai lotu sesē ina ua uma le Lolo i ona pō o Noa. O le tele o aʻoaʻoga ma mea e fai e tapuaʻiga sesē, na tupuga mai i tuā i inā i Papelonia. O se faaaʻoaʻoga, na tapuaʻi tagata Papelonia i atua e tolutasi. O le aʻoaʻoga autū a le tele o lotu i aso nei, o le Tolutasi. Peitaʻi ane, e manino lava le aʻoaʻoga a le Tusi Paia, o Ieova o le Atua moni e toʻatasi, ma o lona Alo o Iesu Keriso lea. (Ioane 17:3) Na talitonu foʻi tagata Papelonia, e faaauau ona ola le agaga o le tagata pe a oti, ma e mafai ona faapuapuagatia i le afi. I aso nei, ua aʻoaʻoina foʻi e le tele o lotu e faaauau ona ola le agaga o le tagata, ma e mafai ona faapuapuagatia i le afi.
18 Talu ai na salalau atu tapuaʻiga a Papelonia i le lalolagi aoao, o le ala lea ua faaigoa ai lotu sesē uma lava o le lalolagi, o Papelonia le Aai Tele. Na valoia e le Atua, o le a faafuaseʻi ona faaumatia lotu sesē uma lava o le lalolagi. Po ua e silafia le tāua ona e vavae ese mai iā Papelonia le Aai Tele? E finagalo Ieova ina ia tatou vave “ō ese” mai ai manū o lava le taimi.—Faitau le Faaaliga 18:4, 8.
19 Ona o lau filifiliga e lē toe auai i tapuaʻiga sesē, e ono lē toe faauō atu ai isi tagata iā te oe. Ae ona o loo e auauna iā Ieova faatasi ma ona tagata, e tele atu faamanuiaga o le a e tofo i ai. E pei o uluaʻi soo o Iesu o ē na tuua aiga ina ia mulimuli atu iā te ia, o le a tele foʻi ou uso ma tuafāfine faaleagaga. O le a e iai i le ʻauaiga o Kerisiano moni e faitau miliona lo latou aofaʻi i le lalolagi aoao, o ē alolofa moni iā te oe. O le a e mauaina le faamoemoe matagofie o le ola e faavavau i le lumanaʻi. (Faitau le Mareko 10:28-30.) O ē na tuulafoaʻia oe ona o ou talitonuga, atonu e sau se aso latou te suʻesuʻeina le Tusi Paia, ma tapuaʻi iā Ieova.
20 Ua aʻoaʻoina i le Tusi Paia, ua toeitiiti ona faaumatia lea e le Atua lenei lalolagi amioleaga, ma suia i se lalolagi fou amiotonu e pulea e lona Malo. (2 Peteru 3:9, 13) Maʻeu se lalolagi matagofie! E na o le tasi lava le tapuaʻiga o le a iai i lenā lalolagi fou, o le tapuaʻiga moni lea. Ioe, o se gaoioiga poto le gaoioi loa i le taimi nei, ina ia auaufaatasi atu i tagata o le tapuaʻiga moni.
[Faaopoopoga i lalo]
Tagaʻi i le Faaopoopoga “Le Auala e Iloa ai “Papelonia le Aai Tele” mo nisi faamatalaga e uiga i le māfuaaga ua faatatau atu ai Papelonia le Aai Tele, i lotu sesē uma lava o le lalolagi.
AʻOAʻOGA A LE TUSI PAIA
▪ E na o le tasi lava le tapuaʻiga moni.​—Mataio 7:13, 14.
▪ E iloa le tapuaʻiga moni i ana aʻoaʻoga ma mea e fai.​—Mataio 7:16, 17.
▪ O loo faatino e Molimau a Ieova le tapuaʻiga e talia e le Atua.​—Isaia 43:10.
[Fesili mo le Suʻesuʻega]
 1. O ā aogā tatou te mauaina pe a saʻo le auala e tapuaʻi ai i le Atua?
 2. E faapefea ona iloa le auala saʻo e tapuaʻi ai i le Atua, ma o le ā se faaaʻoaʻoga e fesoasoani iā i tatou?
 3. E tusa ai ma le fetalaiga a Iesu, o le ā le mea e tatau ona tatou faia ina ia talia ai i tatou e le Atua?
 4. O le ā le uiga o le fetalaiga a Iesu e faatatau i ala e lua, ma o fea e tau i ai na ala?
 5. E faapefea ona tatou iloa tagata o le tapuaʻiga moni?
6, 7. O le ā le manatu o auauna a le Atua e uiga i le Tusi Paia, ma o le ā le faaaʻoaʻoga na faia e Iesu?
 8. O le ā le mea e aofia ai i le tapuaʻi atu iā Ieova?
9, 10. O ā auala e fealofani ai Kerisiano moni?
11. Aiseā e tāua ai ona talia Iesu Keriso o lē ua ala mai ai le faaolataga mai le Atua?
12. O ā mea e aofia ai i le lē ni o le lalolagi?
13. O le ā le manatu o soo moni o Iesu e uiga i le Malo o le Atua, ma o le ā la latou gaoioiga e fai?
14. O lē fea tapuaʻiga e te talitonu o loo faia mea e tatau ona fai e le tapuaʻiga moni?
15. O ā mea ua faafinagaloina e le Atua, e ese mai i le talitonu o loo soifua o ia?
16. O le ā le mea e tatau ona fai pe a aafia se tagata i tapuaʻiga sesē?
17, 18. O le ā ua faasino i ai “Papelonia le Aai Tele,” ma aiseā ua faanatinati ai ona “ō ese” mai ai?
19. O ā faamanuiaga o le a e mauaina pe a e auauna iā Ieova?
20. O le ā le lumanaʻi mo tagata o le tapuaʻiga moni?
[Pusa i le itulau 147]
O TAGATA E TAPUAʻI I LE ATUA MONI
▪ e faavae i le Tusi Paia a latou aʻoaʻoga
▪ e na o Ieova e tapuaʻi i ai ma faalauiloa atu lona suafa
▪ e fealofani
▪ e talia Iesu o lē ua ala mai ai le faaolataga mai le Atua
▪ e lē ni o le lalolagi
▪ e talaʻia le Malo o le Atua ona pau lea o le faamoemoe mo tagata
[Ata i le itulau 150]
E tele atu faamanuiaga o le a e tofo i ai, pe a e auauna iā Ieova faatasi ma ona tagata
​​​



^ ***bh itu. 154-163 Ia E Lagolagoina le Tapuaʻiga Moni***
MATAUPU E SEFULU ONO
Ia E Lagolagoina le Tapuaʻiga Moni
O ā fa a le Tusi Paia i le ifo i tupua?
O ā fa a Kerisiano i aso faamanatu a lotu?
E faapefea ona e faamalamalama atu ou talitonuga e aunoa ma le faaita ai o isi?
SEʻI faapea ua e iloa, ua lē saogalemu le vaipanoa o loo e alaala ai. Na tiaʻi faananā ai e ni tagata ni lapisi oona, ma ua lamatia ai lou soifua. O le ā sau gaoioiga e fai? E lē taumatea e te siitia atu i se isi vaipanoa pe a mafai. A uma lenā, o loo iai pea se fesili tāua, ʻPo ua ou aafia ai?’
2 O le mea foʻi lenā ua tupu i tapuaʻiga sesē. Ua tatou iloa mai le Tusi Paia, ua aafia tapuaʻiga sesē i aʻoaʻoga ma gaoioiga leaga. (2 Korinito 6:17) O le pogai lea e tāua ai ona e alu ese mai iā “Papelonia le Aai Tele,” o lona uiga o tapuaʻiga sesē uma lava o le lalolagi. (Faaaliga 18:2, 4) Po ua e faia lenā gaoioiga? Afai o lea, e faamālō atu iā te oe. Peitaʻi ane, e lē lava lou vavae ese po o le tapē foʻi o lou suafa mai tapuaʻiga sesē. A uma lenā, e tatau ona e fesili ifo iā te oe lava, ʻPo o iai ea ni mea o oʻu pisipisia ai mai i tapuaʻiga sesē?’ Ia tomānatu i faaaʻoaʻoga nei.
IFO I TUPUA MA LE TAPUAʻI I TUAA
3 Ua leva ona iai tupua po o faatusa i fale o isi aiga. Po o iai ni mea faapena i lou fale? Afai o iai, atonu e te manatu e sesē le tatalo atu i le Atua e aunoa ma lou vaai atu i se tupua po o se faatusa. Atonu e tāua na tupua iā te oe. Peitaʻi, e pule mai le Atua i le auala e tatou te tapuaʻi atu ai iā te ia, ma ua taʻua i le Tusi Paia, e lē finagalo le Atua e tatou te ifo i tupua. (Faitau le Esoto 20:4, 5; Salamo 115:4-8; Isaia 42:8; 1 Ioane 5:21) E mafai ona e lagolagoina le tapuaʻiga moni pe a faaumatia au mea totino uma lava e fesootaʻi atu i tapuaʻiga sesē. Ia tagaʻi i na mea e pei ona silasila i ai Ieova, o ni mea “e inosia.”—Teuteronome 27:15.
4 E taatele foʻi i tapuaʻiga sesē le tapuaʻi i tuaa. A o leʻi aʻoaʻoina upu moni o le Tusi Paia, na talitonu isi tagata o loo ola pea ē ua feoti i se nofoaga o agaga, ma e mafai ona fesoasoani pe faamataʻu mai i tagata ola. Atonu sa alu uma lou malosi i le tau faamalieina o ou tuaa ua maliliu. Ae sa e aʻoaʻoina i le Mataupu e 6 o le tusi lenei, e lē iloa e tagata ua oti se mea. O lea la, e leai se aogā o lou taumafai e faafesootaʻi i latou. O feʻau uma lava e peiseaʻī o loo aumai i sē pele ua maliu, o le mea moni o loo aumai e temoni. O le ala lea na faasā ai e Ieova tagata Isaraelu mai le taumafai e talanoa atu i tagata ua feoti, pe auai foʻi i faiga faataulāitu.—Faitau le Teuteronome 18:10-12.
5 O ā mea e te faia pe a faapea na e auai muamua i se tapuaʻiga e ifo i tupua pe tapuaʻi i tuaa? Ia faitau ma manatunatu i mau o le Tusi Paia e te iloa ai le silafaga a le Atua i mea na. Ia tatalo iā Ieova i aso uma i lou manaʻo e lagolago le tapuaʻiga moni, ma talosaga i lana fesoasoani ina ia e vaai i na mea e pei ona ia silasila i ai.—Isaia 55:9.
E LEʻI FAAMAMALUINA E ULUAʻI KERISIANO LE KERISIMASI
6 E mafai ona pisipisia le tapuaʻiga a se tagata i lotu sesē ona o aso faamanatu lauiloa. O se faaaʻoaʻoga, o le Kerisimasi. Ua talitonu tagata, o le Kerisimasi e faamanatu ai le aso soifua o Iesu, ma e toetoe lava o lotu uma ua taʻua o Kerisiano, ua latou faamamaluina le Kerisimasi. Peitaʻi, e augapiu ma se faamaoniga e iloa ai, na faamanatu e soo o Iesu i le uluaʻi senituri le Kerisimasi. Ua faapea mai se tusi: “A o faagasolo le lua selau tausaga talu ona fanau mai Keriso, e leai se isi na iloa po o le ā tonu lava le aso na fanau mai ai o ia, ma e toʻaitiiti foʻi tagata na latou fia iloa.”—Sacred Origins of Profound Things.
7 E tusa foʻi pe na iloa e soo o Iesu lona aso fanau, latou te leʻi faamamaluina lava. Aiseā? Auā ua faapea mai se isi tusi, na manatu uluaʻi Kerisiano “o se aganuu faapaupau le faamamaluina o aso fanau.” (The World Book Encyclopedia) E pau lava aso fanau o loo taʻua i le Tusi Paia, o aso fanau o ni taʻitaʻi se toʻalua e lē tapuaʻi iā Ieova. (Kenese 40:20; Mareko 6:21) Na faamamaluina foʻi aso fanau o atua faapaupau. O se faaaʻoaʻoga, o Me 24 na faamanatu ai e tagata Roma le aso fanau o le atua fafine o Tiana. O le aso na sosoo ai, na faamanatu ai le aso fanau o lo latou atua o le lā, o Apolo. O lea la, o le faamanatuina o aso fanau e fesootaʻi atu i talitonuga faapaupau ae lē o le faa-Kerisiano.
8 E iai se isi māfuaaga na lē faamanatu ai e uluaʻi Kerisiano le aso fanau o Iesu. E lē taumatea na latou iloa na fesootaʻi atu le faamanatuina o aso fanau i talitonuga faanuupō. O se faaaʻoaʻoga, na talitonu tagata Eleni ma tagata Roma i aso anamua, o loo faatasi atu se agaga i le taimi e fanau mai ai se tagata, ma e puipuia o ia e lea agaga i lona olaga atoa. Ua taʻua e se tasi tusi: “E iai se faiā faapitoa a lenei agaga ma le atua na paʻū lona aso fanau i le aso na fanau mai ai lea tagata.” (The Lore of Birthdays) E lē fiafia le finagalo o Ieova i aso faamanatu e ono pisipisia ai le suafa o Iesu i talitonuga faanuupō. (Isaia 65:11, 12) Aiseā ua faamanatu ai e le toʻatele o tagata le Kerisimasi?
LE MEA NA AMATA MAI AI LE KERISIMASI
9 Na amata ona faamanatu le aso fanau o Iesu iā Tesema 25, ina ua mavae le faitau selau o tausaga talu lona maliu. E lē o le aso lenā na fanau ai Iesu, auā e foliga mai na soifua mai o ia iā Oketopa. Aiseā na filifilia ai Tesema 25? O nisi o ē na faapea mai o i latou o Kerisiano, na “mananaʻo i le aso na paʻū i ai le aso faamanatu faapaupau a Roma,” lea na faailoga ai le aso fanau o le lā. (The New Encyclopædia Britannica) I le tau mālūlū lea e lē malosi ai le susulu o le lā, na fai ai e tagata faapaupau sauniga i lenei aso ina ia uunaʻia ai le lā e toe malaga mai ina ia māfanafana ma malamalama ai. Na latou manatu na amata ona toe malaga mai le lā iā Tesema 25. Ina ia taumafai e faaliulotu tagata faapaupau, na talia ai e taʻitaʻi lotu lenei aso faamanatu ma faafoliga atu o se aso “Kerisiano.”
10 Ua loa ona lausilafia le faapaupau o le amataga mai o le Kerisimasi. O le ala lea na faasā ai le Kerisimasi i Egelani ma isi kolone o Amerika i le senituri lona 17. Na faasala tagata uma lava e lē faigaluega i le aso Kerisimasi. Ae e leʻi umi ae toe faaofiofi ane aganuu tuai, ma faaopoopo i ai ma aganuu fou. Na toe taʻutaʻua le Kerisimasi, ma o loo faaauau pea ona taʻutaʻua i le tele o atunuu. Ona o le fesootaʻiga o le Kerisimasi ma lotu sesē, e lē faamamaluina ai e tagata e mananaʻo e faafiafia le Atua. Latou te lē faamamaluina foʻi aso faamanatu uma lava na amata mai i tapuaʻiga faapaupau.
PE E TĀUA EA LE AMATAGA O SE ASO FAAMANATU?
11 Ua iloa e isi le faapaupau o le amataga mai o aso faamanatu e pei o le Kerisimasi. Ae ua latou manatu e leai se mea e leaga ai le faamamaluina o na aso. O le mea moni, o le toʻatele o tagata e lē o mafaufau i tapuaʻiga sesē a o faamamaluina aso faamanatu. O aso faamanatu e mafai ai foʻi ona faatasitasi aiga. Po o lou lagona lenā? Afai o lea, e foliga mai e faigatā ona e lagolagoina le tapuaʻiga moni ona o lou alofa i lou aiga, ae e lē tāua iā te oe tapuaʻiga sesē. Ia e mautinoa, e finagalo Ieova o lē na amataina aiga, ina ia lelei la outou mafutaga ma lou aiga. (Efeso 3:14, 15) Ae e mafai ona e faamalosia lenā mafutaga e tusa ai ma mea ua faafinagaloina e le Atua. Na tusi le aposetolo o Paulo i le mea e tatau ona faatāuaina: “Ia faamautinoa pea po o ā mea e fiafia i ai le Alii.”—Efeso 5:10.
12 Atonu e te manatu e leai se sootaga o le amataga o aso faamanatu ma le faamamaluina o na aso i aso nei. Pe e tāua ea le amataga mai o aso faamanatu? Ioe! O se faataʻitaʻiga: Seʻi faapea ua e iloa atu se lole o loo taatia i le lapisi. Pe e te ʻaia? E mautinoa lava e leai auā e palapalā lenā lole! E faapena foʻi aso faamanatu, e suamalie e pei o le lole, ae na amata mai i mea palapalā. Ina ia tatou lagolagoina le tapuaʻiga moni, e tatau ona pei la tatou vaai o le perofeta o Isaia, lea na faapea atu i tagata tapuaʻi o le Atua: “Aua tou te papaʻi atu i se mea e lē mamā.”—Isaia 52:11.
IA FAAUTAUTA A O FEUTAGAʻI MA ISI
13 E ono iai ni luʻi pe a e lē faamamaluina aso faamanatu. O se faaaʻoaʻoga, atonu e masalosalo tagata tou te faigaluega faatasi, i le māfuaaga e te lē auai ai i nisi o aso faamanatu. O le ā sau gaoioiga e fai pe a avatu sau meaalofa o le Kerisimasi? Pe e sesē le taliaina o lenā meaalofa? Ae faapefea pe a eseese o oulua talitonuga ma lau paaga faaipoipo? O le ā sau gaoioiga e fai ina ia faamautinoa ai, e lē manatu lau fanau o loo latou misia se mea, ona o le lē faamamaluina o aso faamanatu?
14 E manaʻomia le utaga mamao ina ia taulima ai tulaga eseese. Afai e faamanuia atu se tagata i se aso faamanatu, ia faafetai i ai. Seʻi faapea la e faamanuia atu se tagata e te masani ai pe lua te faigaluega faatasi foʻi. Atonu e te manaʻo e faamatala i ai le māfuaaga e te lē faia ai faapea. Ae ia faautauta i taimi uma lava. Ua timaʻi mai le Tusi Paia: “Ia lē aunoa ona outou tautatala atu i upu e logolelei, ia faamāi i le masima, ina ia outou iloa le auala e tali atu ai i tagata taʻitoʻatasi.” (Kolose 4:6) Ia faaeteete neʻi e lē faaaloalo i isi. Ia faamatala atu ma le magafagafa mea ua e talitonu i ai. Ia faamanino i ai, e te lē tetee i le tufaina atu o meaalofa ma le auaufaatasi ma isi, ae e te manaʻo e fai mea na i se isi taimi.
15 Ae ā pe a fia avatu e se tagata se meaalofa mo oe? E faalagolago i le mea o loo tupu. Atonu e fai atu le tagata: “Ou te iloa tou te lē faamamaluina lenei aso. Ae ou te manaʻo pea e avatu ma oe lenei meaalofa.” Atonu e te manatu o le taliaina o le meaalofa i lenā taimi, e lē tutusa lea ma le aafia i le faamamaluina o aso faamanatu. Afai e lē iloa e lea tagata ou talitonuga, e mafai ona e faailoa i ai e te lē faamamaluina lenā aso. O le a ia malamalama ai i le māfuaaga ua e taliaina ai le meaalofa, ae e leai sau meaalofa e avatu i ai. Peitaʻi ane, e lē o se gaoioiga poto le taliaina o se meaalofa pe afai ua foaʻi atu e se tagata le meaalofa ina ia faamaonia ai lou lē maumauaʻi i ou talitonuga, po o lou faagutugutulua foʻi i ou talitonuga ina ia maua ni meafaitino.
AE Ā LOU AIGA?
16 Ae ā pe a ese talitonuga o lou aiga? Ia e magafagafa. E lē tatau ona e finau fua i tū ma aso faamanatu e faamamaluina e lou aiga. Na i lo lea, ia e amanaʻia a latou aiā tau tapuaʻiga, e pei foʻi ona e manaʻo ia latou amanaʻia lau aiā tau tapuaʻiga. (Faitau le Mataio 7:12.) Aua le faia se mea e te ono aafia ai i le faamamaluina o aso faamanatu. Ae e tatau pea ona e faautauta i isi mea e lē o aafia ai i le faamamaluina o aso faamanatu. Ioe, e tatau ona e faia mea uma lava ina ia lelei ai lou lotofuatiaifo.—Faitau le 1 Timoteo 1:18, 19.
17 O le ā e mafai ona e faia ina ia lē manatu ai lau fanau, ua latou misia se mea ona o le lē faamamaluina o aso faamanatu e feteenaʻi ma le Tusi Paia? E faalagolago i mea tou te faia i isi aso o le tausaga. E iai taimi e avatu ai e isi mātua meaalofa mo a latou fanau. O le meaalofa sili e mafai ona e avatu i tamaiti, o lou taimi ma lou naunau alofa iā i latou.
AUAI I LE TAPUAʻIGA MONI
18 Ina ia faafiafiaina le finagalo o le Atua, e tatau ona e tetee atu i tapuaʻiga sesē ae lagolagoina le tapuaʻiga moni. O le ā le mea e aofia ai? Ua faapea mai le Tusi Paia: “Ia tatou manatunatu foʻi le tasi i le isi ina ia faatupu ai le alofa ma galuega lelei, aua neʻi tuulafoaʻiina le faapotopotoina o i tatou e pei o le masani a isi, a ia fefaalaeiauaʻi, ia sili foʻi ona faia faapea auā ua outou iloa ua matuā latalata mai lava le aso.” (Eperu 10:24, 25) O sauniga faa-Kerisiano, o taimi olioli na e te tapuaʻi ai i le Atua e tusa ma lona finagalo. (Salamo 22:22; 122:1) O na sauniga ua mafai ai e Kerisiano faamaoni ona “fefaalaeiauaʻi ai.”—Roma 1:12.
19 O se isi auala e te lagolagoina ai le tapuaʻiga moni, o le talanoa atu lea i isi i mea ua e aʻoaʻoina a o outou suʻesuʻeina le Tusi Paia ma Molimau a Ieova. Ua toʻatele tagata ua mapuitigā ma feoi ona o le amioleaga i le lalolagi i aso nei. Atonu e te masani i ni tagata o loo mapuitigā. E lelei pe a e talanoa i ai i le faamoemoe o loo folasia mai i le Tusi Paia mo le lumanaʻi. A o e auaufaatasi ma Kerisiano moni ma talanoa atu i isi i upu moni matagofie o le Tusi Paia ua e aʻoaʻoina, ona fāifai mālie lea ona mou ese atu o lou manaʻo e auai i mea e fai e tapuaʻiga sesē. Ia e mautinoa, o le a matuā faafiafiaina oe ma e tofo i le ʻoa o faamanuiaga, pe a e lagolagoina le tapuaʻiga moni.—Malaki 3:10.
[Faaopoopoga i lalo]
Tagaʻi i le Faaopoopoga “Pe na Fanau Iesu iā Tesema?”
O se isi māfuaaga na filifilia ai Tesema 25, ona o se isi aso faamanatu e taʻua o le Saturnalia. O lenei tausamiga mo le atua o fua o faaeleeleaga, na paʻū iā Tesema 17-24, lea na fai ai faigaʻai, faafiafiaga ma tufa ai meaalofa.
Ia tagaʻi i le Faaopoopoga “Pe e Tatau Ona Tatou Faamamaluina Aso Faamanatu?” mo nisi faamatalaga i manatu o Kerisiano moni i isi aso faamanatu lauiloa.
AʻOAʻOGA A LE TUSI PAIA
▪ E faasā e le tapuaʻiga moni le ifo i tupua po o le tapuaʻi i tuaa.—Esoto 20:4, 5; Teuteronome 18:10-12.
▪ E sesē le auai i aso faamanatu na amata mai i faiga faapaupau.—Efeso 5:10.
▪ E ao ona magafagafa Kerisiano moni a o faamatala atu i isi o latou talitonuga.—Kolose 4:6.
[Fesili mo le Suʻesuʻega]
1, 2. O le ā le fesili e te fesili ifo ai iā te oe lava pe a uma ona e tuua lotu sesē, ma aiseā e te manatu ai e tāua lenei fesili?
 3. (a) O ā fa a le Tusi Paia i le ifo i tupua, ma aiseā e faigatā ai i isi tagata ona talia le silafaga a le Atua? (e) O le ā le mea e tatau ona e faia i au mea totino uma lava e fesootaʻi atu i tapuaʻiga sesē?
 4. (a) E faapefea ona tatou iloa e leai se aogā o le tapuaʻi i tuaa? (e) Aiseā na faasā ai e Ieova ona auai ona tagata i faiga faataulāitu?
 5. O ā mea e te faia pe a faapea na e auai muamua i se tapuaʻiga e ifo i tupua pe tapuaʻi i tuaa?
6, 7. (a) Ua talitonu tagata o le Kerisimasi e faamanatu ai le aso soifua o ai, ma pe na faamanatu e soo o Iesu i le uluaʻi senituri le Kerisimasi? (e) O ā mea na fesootaʻi ma aso fanau i ona pō o soo o Iesu i le uluaʻi senituri?
 8. Ia faamatala le fesootaʻiga o le faamanatuina o aso fanau ma talitonuga faanuupō.
 9. Na faapefea ona oo ina faamanatu le aso fanau o Iesu iā Tesema 25?
10. I aso ua tuanaʻi, aiseā na lē faamanatu ai e isi le Kerisimasi?
11. Aiseā ua faamamalu ai e isi tagata aso faamanatu, ae o le ā e tatau ona tatou faatāuaina?
12. Ia faataʻitaʻi mai le pogai e ao ai ona tatou ʻalofia tū ma faafiafiaga e lē lelei le amataga mai.
13. O ā luʻi e ono tulaʻi mai pe a e lē faamamaluina aso faamanatu?
14, 15. O le ā e te faia pe a faamanuia atu se tagata i se aso faamanatu, pe fia avatu e se tagata se meaalofa mo oe?
16. E faapefea ona e magafagafa i mea e fesootaʻi atu i aso faamanatu?
17. E faapefea ona e fesoasoani i lau fanau ina ia lē manatu ai o loo latou misia se mea ona o le lē faamamaluina o aso faamanatu, aemaise pe a faamanatu e isi tamaiti?
18. E faapefea ona fesoasoani sauniga faa-Kerisiano ina ia e lagolagoina ai le tapuaʻiga moni?
19. Aiseā e tāua ai ona e talanoa atu i isi i mea ua e aʻoaʻoina mai le Tusi Paia?
​[Ata i le itulau 158]
Pe e te ʻaia se lole o loo i le lapisi?
[Ata i le itulau 163]
O le auai i le tapuaʻiga moni e maua ai le fiafia moni
​​​









^ ***bh itu. 184-193 Ia Tumau i le Alofa o le Atua***
MATAUPU E SEFULU IVA
Ia Tumau i le Alofa o le Atua
O le ā le uiga o le alofa i le Atua?
E faapefea ona tatou tumau i le alofa o le Atua?
O le ā le taui a Ieova mo ē e tumau i lona alofa?
SEʻI faapea o loo e savali i le auala ae agi malosi le matagi. Ua pōuliuli le lagi. Ua amata ona emo uila, pāpā faititili ma totō mai timuga. Ua e faatopetope atu e suʻe se mea e te lafi ai. Ua e iloa atu se fale malosi i autafa o le auala. Ioe, e tāua iā te oe lenā fale saogalemu!
2 O loo tatou ola i aso faigatā. Ua faasolosolo ina matuā leaga le lalolagi. Ae e mafai ona malupuipuia i tatou mai lamatiaga. E faapefea? Ia mātau le aʻoaʻoga a le Tusi Paia: “Ou te fai atu iā Ieova: ʻO oe o loʻu sulufaʻiga ma o loʻu ʻolo malosi, o loʻu Atua o lē ou te faatuatua i ai.’”—Salamo 91:2.
3 Maʻeu se manatu ofoofogia! O Ieova o Lē na faia mea uma lava ma o le Pule silisili ese, e mafai ona fai o ia ma o tatou malu. E mafai ona ia puipuia i tatou, ona e sili atu lona malosi na i lo se tasi po o se mea e ono faamataʻu mai iā i tatou. E tusa foʻi pe tatou te afāina i se mea, ae e mafai ona toe faaleleia e Ieova. E faapefea ona fai Ieova ma o tatou malu? E tatau ona tatou faatuatuaina o ia. Ua timaʻi mai foʻi le Tusi Paia: “Ia outou faatumau iā te outou i le alofa o le Atua.” (Iuta 21) E tatau ona tatou tumau i le alofa o le Atua, ia faaauau ona iai se faiā māfana ma ia. Ona mafai lea ona tatou mautinoa, o ia o lo tatou malu. Ae faapefea ona maua se faiā faapena?
IA ILOA MA TALI ATU I LE ALOFA O LE ATUA
4 Ina ia tumau i le alofa o le Atua, e tatau ona tatou talisapaia le auala ua alofa mai ai Ieova iā i tatou. Ia tomānatu i nisi o aʻoaʻoga a le Tusi Paia na e aʻoaʻoina i le tusi lenei. Ona o ia o Lē na faia mea uma lava, ua foaʻi mai ai e Ieova le lalolagi matagofie ina ia tatou nonofo ai. Ua ia faatumulia le lalolagi i le anoanoaʻi o meaʻai ma vaitaumafa, o mea faalenatura, o manu eseese ma vaaiga matagofie. Ona o ia e Ana le Tusi Paia, ua faailoa mai ai e le Atua lona suafa ma ona uiga. E lē gata i lea, ua faailoa mai i lana Afioga, na ia auina mai lona Alo pele i le lalolagi, o lē na puapuagatia ma maliu mo i tatou. (Ioane 3:16) O le ā le uiga o lenā meaalofa mo i tatou? Ua tatou maua ai se faamoemoe mo se lumanaʻi matagofie.
5 O lo tatou faamoemoe mo le lumanaʻi, e faalagolago foʻi i se isi mea ua faia e le Atua. Ua faavaeina e Ieova le malo i le lagi, o le Malo Faa-Mesia. Ua toeitiiti ona faamuta lea e lenā Malo o puapuaga ma avea le lalolagi ma parataiso. O se mea ofoofogia! E mafai ai ona tatou ola e faavavau i le filemu ma le fiafia. (Salamo 37:29) Ae ua tuu mai e le Atua ni taʻiala i le auala e ola fiafia ai i aso nei. Ua ia tuuina mai foʻi le meaalofa o le tatalo, lea ua mafai ai ona tatou talanoa atu iā te ia i so o se taimi ma i so o se nofoaga. O nisi na o auala ua alofa mai ai Ieova i tagata lautele ma i tagata taʻitoʻatasi e pei o oe.
6 O le fesili tāua e tatau ona e manatu i ai: E faapefea ona ou tali atu i le alofa o Ieova? Ua tali mai le toʻatele o tagata, “E tatau foʻi ona tatou alolofa atu iā Ieova.” Po o ou faalogona na? Na fetalai Iesu o le poloaʻiga silisili lenei: “Ia e alofa atu iā Ieova lou Atua ma lou lotoatoa, ma lou ola atoa, ma lou mafaufau atoa.” (Mataio 22:37) E tele māfuaaga e te alofa ai iā Ieova. Ae ina ia alofa moni i le Atua ma lou loto, ola ma le mafaufau atoa, pe faamata e lava lou faapea mai e te alofa i le Atua?
7 E pei ona faamatalaina i le Tusi Paia, e tele mea e aofia ai i le alofa i le Atua. E ui lava e tāua lou faapea mai e te alofa i le Atua, ae ua na o se amataga lenā. O se faaaʻoaʻoga, e tāua le fatu o se apu i le tuputupu aʻe o se laau apu. Peitaʻi, afai e te manaʻo i se apu, pe e faamalieina oe pe afai e avatu e se tagata se fatu apu? Ailoga! E faapena foʻi le alofa iā Ieova le Atua, ua na o se amataga lea. Ua faapea mai le Tusi Paia: “O le alofa lenei i le Atua, ia tatou tausi i ana poloaʻiga; ma e lē mamafa ana poloaʻiga.” (1 Ioane 5:3) Ina ia moni lenā alofa mo le Atua, e tatau ona fua mai. E tatau ona faaalia i galuega.—Faitau le Mataio 7:16-20.
8 Tatou te alolofa i le Atua pe a tatou tausi i ana poloaʻiga ma mulimuli i ana taʻiala. E lē faigatā lenā mea. E lē mamafa poloaʻiga a Ieova, na i lo lea, ua fesoasoani ina ia tatou maua ai ni olaga lelei, fiafia ma faamalieloto. (Isaia 48:17, 18) O lo tatou mulimuli i le taʻitaʻiga a Ieova, ua tatou taʻu atu ai i lo tatou Tamā o i le lagi, lo tatou matuā talisapaia o mea uma ua ia faia mo i tatou. E faanoanoa ona e toʻaitiiti lava tagata o le lalolagi ua faaalia le talisapaia. Tatou te lē fia mulimuli i lenā agaga lē faafetai, e pei o nisi tagata na ola a o soifua Iesu i le lalolagi. Na faamālōlō e Iesu tagata lepela e toʻasefulu, ae e na o le toʻatasi lava le lepela na toe foʻi e faafetai iā Iesu. (Luka 17:12-17) E mautinoa lava, tatou te fia faataʻitaʻi i le lepela lotofaafetai, ae lē o lepela e toʻaiva na lē lotofaafetai!
9 O ā la poloaʻiga a Ieova e tatau ona tatou tausia? Ua uma ona tatou talanoaina nisi o na poloaʻiga i lenei tusi, ae o le a toe autalu. O le tausia o poloaʻiga a le Atua e fesoasoani ina ia tatou tumau ai i le alofa o le Atua.
IA FAALATALATA ATILI ATU IĀ IEOVA
10 Ina ia tatou faalatalata atili atu iā Ieova, e tāua ona tatou iloa o ia. E ao ona faaauau ona tatou iloa ma aʻoaʻoina mea e uiga i le Atua. Afai o loo e nofo i fafo i se pō mālūlū i talaane o se afi, pe e iai sau gaoioiga e fai a o e vaai atu ua tau uma le mumū o le afi, ma oo ai ina pē? Ioe, e iai. E faaauau ona e tuuina i ai ni fafie ina ia mumū pea le afi ma e māfanafana ai. Atonu e faalagolago lou ola i le mumū lelei o le afi! E pei ona mumū le afi i fafie, e faapena foʻi ona faamalosia pea lo tatou alofa mo Ieova e ala i “le poto i le Atua.”—Faataoto 2:1-5.
11 Na finagalo Iesu ina ia faaauau ona malosi le alofa o ona soo mo Ieova, ma ia matuā naunau atu i lana Afioga. Ina ua toe faatūina o ia, na aʻoaʻoina e Iesu ona soo e toʻalua i nisi o valoaga o le Tusitusiga Eperu (Feagaiga Tuai) na faataunuuina iā te ia. O le ā le iʻuga? Na la taʻua mulimuli ane: “Pe e leʻi mū ea o ta loto a o fetalai mai o ia iā i taʻua i le auala, ma faamatala mai Tusitusiga Paia?”—Luka 24:32.
12 Ina ua faatoʻā e iloa aʻoaʻoga moni a le Tusi Paia, pe na mū lou loto i le olioli, maelega ma le alofa i le Atua? E lē taumatea na mū lou loto. O faalogona na o le toʻatele. O se luʻi le finafinau pea ma ia tuputupu aʻe lou alofa mo le Atua. Tatou te lē fia faaaʻoaʻo i le lalolagi. Na valoia e Iesu: “O le a maalili le alofa o le toʻatele.” (Mataio 24:12) E faapefea ona ʻalofia le maalili o lou alofa mo Ieova ma lou naunau i upu moni o le Tusi Paia?
13 Ia faaauau pea ona aʻoaʻoina mea e faatatau iā Ieova le Atua ma Iesu Keriso. (Ioane 17:3) Ia manatunatu loloto i mea ua e aʻoaʻoina mai le Tusi Paia, ma fesili ifo iā te oe lava: ʻO le ā ua ou iloa e uiga iā Ieova mai nei faamatalaga? O le ā se isi māfuaaga ua ou aʻoaʻoina ina ia ou alofa ai i le Atua ma loʻu loto, ola ma le mafaufau atoa?’ (Faitau le 1 Timoteo 4:15.) O le faia faapea, o le a faaauau ai ona malosi lou alofa mo Ieova.
14 O se isi auala e faaauau ai ona malosi lou alofa mo Ieova, o le tatalo lea e lē aunoa. (1 Tesalonia 5:17) Na tatou aʻoaʻoina i le Mataupu e 17 o lenei tusi, o le tatalo o se meaalofa tāua mai le Atua. E pei ona faamalosia faiā a tagata pe a talatalanoa e lē aunoa, e faapena foʻi ona māfana ma malosi la tatou faiā ma Ieova pe a tatou tatalo e lē aunoa iā te ia. E tāua ona tatou ʻalofia le tau lava ina tatalo, aua le tautū i a tatou upu ma ia tatalo mai i o tatou loto. E tatau ona talanoa atu iā Ieova e pei ona talanoa atu se tamaitiiti i lona tamā alofa. Tatou te fia talanoa atu i se auala faaaloalo, faamaoni ma e mapuna mai i o tatou loto. (Salamo 62:8) Ioe, o le suʻesuʻe i le Tusi Paia ma le tatalo, o ni gaoioiga tāua na o la tatou tapuaʻiga e fesoasoani ina ia tumau ai i le alofa o le Atua.
IA OLIOLI I LE TAPUAʻIGA
15 O a tatou suʻesuʻega o le Tusi Paia ma tatalo, atonu o ni gaoioiga tau tapuaʻiga e fai na o i tatou lava. Ae seʻi o tatou iloiloina se gaoioiga tau tapuaʻiga e faatinoina i le lautele: o le talanoa atu lea i isi e uiga i o tatou talitonuga. Po ua e faasoa atu i tagata upu moni o le Tusi Paia? Afai o lea, ua e olioli i se faaeaga matagofie. (Luka 1:74) Afai ua tatou faasoa atu i tagata upu moni ua tatou aʻoaʻoina e uiga iā Ieova, o lona uiga la ua tatou faatinoina se tofiga tāua ua tuuina mai i Kerisiano moni, o le talaʻia lea o le tala lelei o le Malo o le Atua.—Faitau le Mataio 24:14; 28:19, 20.
16 Na manatu Paulo e tāua lana galuega talaʻi, lea na ia taʻua o se ʻoa. (2 Korinito 4:7) O le talanoa atu i tagata e uiga iā Ieova ma lona finagalo, o le galuega sili lea e mafai ona e faia. O loo e auauna i le Matai aupito i lelei, ma e silisili aogā e maua mai ai. O le auai i le talaʻiga, ua e fesoasoani ai i tagata faamaoni e faalatalata i le Atua, ma savavali i le ala i le ola e faavavau! E leai se isi galuega e matuā faamalieina ai oe. O le molimau atu e uiga iā Ieova ma lana Afioga, e faamalosia ai foʻi lou faatuatua ma lou alofa mo ia. E talisapaia e Ieova au galuega. (Eperu 6:10) O lou maelega i le galuega talaʻi, e fesoasoani e te tumau ai i le alofa o le Atua.—Faitau le 1 Korinito 15:58.
17 E tāua ona manatua, ua faanatinati le galuega talaʻi o le Malo. Ua taʻua i le Tusi Paia: “Ia talaʻi atu le upu, ia maelega [faanatinati].” (2 Timoteo 4:2) Aiseā e faanatinati ai lenei galuega i aso nei? Ua faapea mai le Afioga a le Atua: “O loo latalata mai le aso tele o Ieova. O loo lata mai lava, e matuā televave mai lava.” (Sefanaia 1:14) Ioe, ua matuā tele vave mai lava le aso e faaumatia ai e Ieova lenei lalolagi. E tatau ona lapataʻia tagata! E tatau ona latou iloa o le taimi lenei e ao ai ona latou filifilia Ieova e fai ma o latou Tupu. “E lē faatuai mai” le iʻuga.—Sapakuka 2:3.
18 E finagalo Ieova tatou te tapuaʻi atu iā te ia faatasi ma Kerisiano moni. O le ala lea ua fai mai ai lana Afioga: “Ia tatou manatunatu foʻi le tasi i le isi ina ia faatupu ai le alofa ma galuega lelei, aua neʻi tuulafoaʻiina le faapotopotoina o i tatou e pei o le masani a isi, a ia fefaalaeiauaʻi, ia sili foʻi ona faia faapea auā ua outou iloa ua matuā latalata mai lava le aso.” (Eperu 10:24, 25) A tatou potopoto ma uso talitonu i sauniga faa-Kerisiano, ua maua ai le avanoa e faaneenee ma tapuaʻi atu ai i lo tatou Atua pele. Tatou te fefaalaeiauaʻi ma fefaamāfanafanaaʻi i na sauniga.
19 A o tatou faatasitasi ma isi tagata tapuaʻi o Ieova, e faamalosia ai le fusi o le alofa ma faiā i le faapotopotoga. E tāua ona tatou taulaʻi atu i uiga lelei o isi, e pei foʻi ona silasila mai Ieova i o tatou uiga lelei. Aua e te manatu e ao ona lelei atoatoa mea e fai e ou uso talitonu. Ia manatua, e eseese uma lo tatou matutua faaleagaga, ma o i tatou uma lava e fai mea sesē. (Faitau le Kolose 3:13.) Ia faauō atu i tagata e alolofa moni lava iā Ieova, ona mafai lea ona e tuputupu aʻe faaleagaga. Ioe, o le tapuaʻi iā Ieova faatasi ai ma ou uso ma tuafāfine faaleagaga, o le a fesoasoani e te tumau ai i le alofa o le Atua. O le ā le taui a Ieova mo tagata e tapuaʻi faamaoni iā te ia ma tumau i lona alofa?
IA AAPA ATU “I LE OLA MONI”
20 E tauia e Ieova ana auauna faamaoni i le ola. E faapeʻī lenā ola? Po o le ola ea lea o loo tatou ola ai i le taimi nei? Atonu e toʻatele tagata e tali mai o lea o loo tatou feola. O loo tatou mānava, aai ma feinu. E mautinoa lava o loo tatou feola. E iai taimi tatou te fiafia ai ma faapea atu, “O le saʻo la lea o le olaga!” Ae ua faailoa mai e le Tusi Paia, e lē o le ola moni lenei o loo tatou ola ai.
21 Ua timaʻi mai le Afioga a le Atua, ia tatou “taofimau i le ola moni.” (1 Timoteo 6:19) Ua faaalia i upu na, o “le ola moni” o se mea o loo tatou faamoemoe e maua i le lumanaʻi. Ioe, o le a lelei atoatoa o tatou tino ma mafaufau i le ola moni, ona o le a tatou ola e pei ona muaʻi finagalo i ai le Atua. Pe a tatou ola i le parataiso i le lalolagi i le soifua lelei atoatoa, filemu ma le fiafia, ona tatou oo lea i “le ola moni,” o le ola e faavavau lea. (1 Timoteo 6:12) Ioe, o se faamoemoe matagofie!
22 E faapefea ona tatou “taofimau i le ola moni”? I lenā lava mataupu e tasi, na uunaʻia ai e Paulo Kerisiano “ia faia mea lelei” ma “ia tamaoaiga i galuega lelei.” (1 Timoteo 6:18) E tāua tele ona faatatauina upu moni ua tatou aʻoaʻoina mai le Tusi Paia. Ae po o le uiga o le tala a Paulo, o “le ola moni” o le totogi lenā o a tatou galuega lelei? E leai, o na faamanuiaga matagofie e faalagolago i le mauaina o le “agalelei faifua” o le Atua. (Roma 5:15) Ae e fiafia Ieova e tauia ana auauna faamaoni. E finagalo Ieova ia e maua “le ola moni.” O lenā ola fiafia ma le filemu e faavavau, ua folasia mai mo tagata e tumau i le alofa o le Atua.
23 E lelei ona tatou fesili ifo iā i tatou lava, ʻPo o oʻu tapuaʻi atu i le Atua e pei ona aʻoaʻo mai i le Tusi Paia?’ Afai tatou te faamautinoa i aso taʻitasi o loo tatou tapuaʻi atu i le Atua i le auala lenā, o lona uiga e saʻo le ala o loo tatou savavali ai. E mafai ona tatou mautinoa o loo fai Ieova ma o tatou malu. O le a puipuimalu e Ieova ona tagata i siʻui o aso e gata ai o lenei lalolagi tuai. O le a faasaoina atu foʻi i tatou e Ieova e ulu atu i le lalolagi fou ua i faitotoʻa. Maʻeu le faagaeetia o i tatou pe a tatou oo i lenā taimi! O le a tatou fiafia ona o le saʻo o a tatou filifiliga e fai i nei aso e gata ai! Afai e saʻo au filifiliga e fai i le taimi nei, o le a e tofo i “le ola moni,” o le ola lea na muaʻi finagalo i ai Ieova le Atua, o le ola e faavavau!
AʻOAʻOGA MONI A LE TUSI PAIA
▪ Tatou te alolofa moni i le Atua pe a tatou tausi i ana poloaʻiga ma mulimuli i ana taʻiala.—1 Ioane 5:3.
▪ E mafai ona tatou tumau i le alofa o le Atua pe a tatou suʻesuʻe i lana Afioga, tatalo faatauanau atu iā te ia, aʻoaʻo isi e uiga iā te ia ma tapuaʻi atu iā te ia i sauniga faa-Kerisiano.—Mataio 24:14; 28:19, 20; Ioane 17:3; 1 Tesalonia 5:17; Eperu 10:24, 25.
▪ O tagata e tumau i le alofa o le Atua e faamoemoe e olioli i “le ola moni.”—1 Timoteo 6:12, 19; Iuta 21.
[Fesili mo le Suʻesuʻega]
1, 2. O fea tatou te malu ai i aso nei?
 3. E faapefea ona fai Ieova ma o tatou malu?
4, 5. O ā ni auala ua alofa mai ai Ieova iā i tatou?
 6. E faapefea ona e tali atu i le alofa o Ieova?
 7. Pe e lava lou faapea mai e te alofa i le Atua? Ia faamatala.
8, 9. E faapefea ona faaalia lo tatou alofa ma le talisapaia o le Atua?
10. Ia faamatala le māfuaaga e tāua ai ona faaauau ona aʻoaʻoina e uiga iā Ieova le Atua.
11. O le ā le iʻuga na oo i soo o Iesu ona o ana aʻoaʻoga?
12, 13. (a) O le ā le mea ua tupu i le alofa o le toʻatele o tagata i le Atua i aso nei ma lo latou naunau i le Tusi Paia? (e) E faapefea ona ʻalofia le maalili o lo tatou alofa?
14. E faapefea ona fesoasoani le tatalo e faaauau ai ona malosi lo tatou alofa mo Ieova?
15, 16. Aiseā e mafai ai ona tatou manatu i le galuega talaʻi o le Malo o se faaeaga ma o se ʻoa?
17. Aiseā ua faanatinati ai le galuega talaʻi i aso nei?
18. Aiseā e ao ai ona tapuaʻi atu iā Ieova faatasi ma Kerisiano moni?
19. E faapefea ona faamalosia fusi o le alofa i le faapotopotoga?
20, 21. O le ā “le ola moni,” ma aiseā ua avea ai o se faamoemoe matagofie?
22. E faapefea ona tatou “taofimau i le ola moni”?
23. Aiseā e tāua ai ona tumau i le alofa o le Atua?
[Ata i le itulau 184]
Po o fai Ieova ma ou malu i nei aso faigatā?
​[Ata i le itulau 187]
O lou alofa mo Ieova, e pei o se afi e manaʻomia ni fafie ina ia mumū pea
[Ata i le itulau 190]
E finagalo Ieova ina ia e olioli i “le ola moni.” Po o le a e oo i ai?
​​​









^ ***bh itu. 174-183 Le Papatisoga ma la Oulua Faiā ma le Atua***
MATAUPU E SEFULU VALU
Le Papatisoga ma la Oulua Faiā ma le Atua
E faapefea ona fai le papatisoga faa-Kerisiano?
O ā gaoioiga e tatau ona e faia ina ia mafai ai ona papatisoina oe?
E faapefea i se tasi ona tuuina atu lona ola i le Atua?
O le ā le māfuaaga faapitoa e papatiso ai se tagata?
“FAAUTA! O le vai, o le ā se mea e taofia ai aʻu mai i le papatisoina?” O le fesili lenā a se eunuka Aitiope i le uluaʻi senituri. Ua uma ona faailoa i ai e le soo o Filipo faamaoniga e iloa ai, o Iesu o le Mesia na folafolaina mai. Na gaoioi le tamāloa Aitiope ona o le matuā faagaeetia o ia i mea na ia aʻoaʻoina mai le Tusi Paia. Na faaalia e lenei tamāloa lona manaʻo ia papatisoina o ia!—Galuega 8:26-36.
2 Afai na lelei ona outou suʻesuʻeina ma Molimau a Ieova mataupu ua tuanaʻi o lenei tusi, e te ono fesili ifo iā te oe lava, ʻPe e iai ea se mea ua taofia ai le papatisoina o aʻu?’ Ua uma ona e aʻoaʻoina le folafolaga a le Tusi Paia i le ola e faavavau i le Parataiso. (Luka 23:43; Faaaliga 21:3, 4) Ua māeʻa foʻi ona e aʻoaʻoina le mea moni e uiga i tagata ua maliliu ma le faamoemoe o le toe tū. (Failauga 9:5; Ioane 5:28, 29) Atonu ua e auaufaatasi ma Molimau a Ieova i a latou sauniga i le faapotopotoga, ma ua e iloa e saʻo le auala o loo latou tapuaʻi ai. (Ioane 13:35) A o le mea e sili ona tāua, e lē taumatea ua amata ona māfana la oulua faiā ma Ieova le Atua.
3 E faapefea ona faaalia e te fia auauna i le Atua? Na fetalai atu Iesu i ona soo: “Ia outou ō atu e fai tagata o nuu uma lava ma soo, ma papatiso atu iā i latou.” (Mataio 28:19) Na fai e Iesu le faaaʻoaʻoga o le papatisoga i le vai. E leʻi faatulutuluina pe liligi ifo le vai i lona ao. (Mataio 3:16) O le upu “papatiso” e sau mai se upu Eleni e uiga i le “lolō lea i le vai.” O lea la, o le papatisoga faa-Kerisiano o le matuā lolō lea i lalo po o le faatofu atoa i le vai.
4 E tatau ona papatisoina i le vai tagata uma lava e fia mafuta iā Ieova le Atua. O le papatisoga e faailoa atu ai i le lautele lou manaʻo e auauna i le Atua. Ua faaalia ai lou fiafia e fai le finagalo o Ieova. (Salamo 40:7, 8) Peitaʻi, e iai gaoioiga e manaʻomia ona e faia muamua, a o leʻi mafai ona papatisoina oe.
E MANAʻOMIA LE ILOA MA LE FAATUATUA
5 O lenā ua e faatinoina le gaoioiga muamua. E faapefea? E ala i le iloaina o Ieova le Atua ma Iesu Keriso, atonu e ala i le suʻesuʻeina o le Tusi Paia. (Faitau le Ioane 17:3.) Ae e tele isi mea e ao ona e iloaina. E mananaʻo Kerisiano ina ia ʻfaatumuina i latou i le poto saʻo i le finagalo o le Atua.’ (Kolose 1:9) E fesoasoani tele iā te oe le auai atu i sauniga a le faapotopotoga o Molimau a Ieova. E tāua le auai i na sauniga. (Eperu 10:24, 25) O le auai e lē aunoa i sauniga, e fesoasoani iā te oe ia iloa le Atua.
6 O le mea moni, e lē tau tulia seʻi e iloa uma le Tusi Paia ona faatoʻā papatisoina lea o oe. E iai mea na iloa e le eunuka Aitiope, ae na ia moomia le fesoasoani e malamalama ai i isi vaega o le Tusi Paia. (Galuega 8:30, 31) E tele foʻi mea e tatau ona e aʻoaʻoina. E lē gata mai mea e te aʻoaʻoina e uiga i le Atua. (Failauga 3:11) A o leʻi papatisoina oe, e tatau ona e iloa ma taliaina aʻoaʻoga faavae a le Tusi Paia. (Eperu 5:12) O na aʻoaʻoga e aofia ai le mea moni e uiga i tagata ua maliliu, ma le tāua o le suafa o le Atua ma lona Malo.
7 Ae e lē lava le tau ina iloa o le Tusi Paia, auā “a aunoa ma le faatuatua e lē mafai ona faafiafiaina ai” le Atua. (Eperu 11:6) Ua faapea mai le Tusi Paia, ina ua faalogo isi tagata o le aai anamua o Korinito i le feʻau a soo o Iesu, ʻna talitonu ma papatisoina i latou.’ (Galuega 18:8) Pe a e suʻesuʻeina foʻi le Tusi Paia, e tatau ona matuā faatalitonuina oe o le Afioga moni lea a le Atua. O le suʻesuʻeina o le Tusi Paia, e fesoasoani ina ia e faatuatua ai i folafolaga a le Atua ma le taulaga a Iesu lea e maua ai le ola.—Iosua 23:14; Galuega 4:12; 2 Timoteo 3:16, 17.
FAAILOA ATU UPU MONI O LE TUSI PAIA
8 A o tuputupu aʻe lou faatuatua, e faigatā ona e nofonofo ma mea ua e aʻoaʻoina. (Ieremia 20:9) O le a matuā uunaʻia oe ia taʻutaʻu atu mea ua e iloa e uiga i le Atua ma lona finagalo.—Faitau le 2 Korinito 4:13.
9 Atonu e amata ona e faailoa atu upu moni o le Tusi Paia, e ala i le talatalanoa ma le faautauta i ou aiga, uō, tuaoi ma ē tou te faigaluega faatasi. E iai le taimi o le a e fia auai ai i le galuega talaʻi o loo faia e Molimau a Ieova. Afai ua e fia talaʻi, ia talanoa atu i le Molimau a Ieova o loo aʻoaʻoina oe i le Tusi Paia. Afai e aliali mai ua mafai ona e auai i le galuega talaʻi, o le a faia se fuafuaga e tou te fono ma lau faiaʻoga ma ni toeaina se toʻalua o le faapotopotoga.
10 O le faia faapea, o le a mafai ai ona e faamasani atu i nisi o toeaina Kerisiano o ē o leoleoina le lafu a le Atua. (Galuega 20:28; 1 Peteru 5:2, 3) Afai e mātau e toeaina ua e malamalama ma talitonu i aʻoaʻoga faavae a le Tusi Paia, ma e tausia taʻiala a le Atua, ma ua e manaʻo moni lava e avea oe ma Molimau a Ieova, o le a la taʻu atu iā te oe ua mafai ona e auai i le talaʻiga o se tagata talaʻi e leʻi papatisoina.
11 Peitaʻi, atonu e mātau e toeaina e tatau ona fai ni suiga i lou olaga ma lau amio, ina ia mafai ona e auai atu i le talaʻiga. Atonu e aofia ai le tuu o ni amioga lilo. O lea la, a o leʻi talosaga atu e fia avea oe o se tagata talaʻi e leʻi papatisoina, e tatau ona mamā lou olaga e aunoa ma le faia o ni agasala matuiā e pei o feusuaʻiga lē mamā, onā, faaaogāina o fualaau faasāina ma le taumafa tapaa.—Faitau le 1 Korinito 6:9, 10; Kalatia 5:19-21.
SALAMŌ MA LILIU
12 E iai isi gaoioiga e tatau ona fai a o leʻi papatisoina oe. Na faapea atu le aposetolo o Peteru: “Inā salamō ia ma liliu, ina ia soloiesea a outou agasala.” (Galuega 3:19) O le salamō, o le matuā tigā lea o lou loto i se mea ua e faia. E tatau ona salamō se tagata na lē mamā lana amio, ae e tatau foʻi ona salamō se tagata tusa lava pe e leʻi leaga lona olaga. Aiseā? Auā e agasala tagata uma lava ma moomia le faamagaloga a le Atua. (Roma 3:23; 5:12) A o e leʻi suʻesuʻeina le Tusi Paia, e te leʻi iloa le finagalo o le Atua. Ona o lea, na lē mafai ai ona e soifua e tusa ma lona finagalo. O lea la, e manaʻomia le salamō.
13 A uma ona salamō, ona liliu lea. E lē lava le tau ina tigā o le loto i se mea ua fai. E tatau ona e fulitua i lou olaga tuai ma maumauaʻi e fai le mea saʻo e amata atu i le asō. E tatau ona e salamō ma liliu a o leʻi papatisoina oe.
TUUINA ATU O LOU OLA I LE ATUA
14 E iai se isi gaoioiga tāua e tatau ona fai a o leʻi papatisoina oe. E tatau ona tuuina atu lou ola iā Ieova le Atua.
15 Afai e tuuina atu lou ola iā Ieova le Atua i le tatalo faatauanau, ua e taʻutino atu i le Atua o le a e auauna tau lava o ia e faavavau. (Teuteronome 6:15) Ae aiseā e manaʻo ai se tagata e faia lea tulaga? Seʻi faapea ua amata ona uō se tama ma se teine. O le tele o mea e iloa e le tama e uiga i le teine ma vaai atu i ona uiga lelei, o le atili foʻi lenā ona tosina atu i le teine. Mulimuli ane, e lē taumatea o le a talosaga i ai e la te faaipoipo. E ui e tele isi tiute tauave faaopoopo pe a faaipoipo, ae e lē taofia ai lona fia faaipoipo i le teine, ona o lona alofa iā te ia.
16 Pe afai ua e iloa Ieova ma alofa iā te ia, e uunaʻia ai oe e auauna ma le loto atoa iā te ia ma faia mea uma lava e tusa ma lona finagalo. O se tagata e fia mulimuli i le Alo o le Atua o Iesu Keriso, e tatau ona “faafitia e ia o ia lava.” (Mareko 8:34) Tatou te faafitia i tatou lava e ala i lo tatou faamautinoa e lē faalavelavea lo tatou usiusitai atoatoa i le Atua, ona o mea tatou te mananaʻo i ai ma tulimataʻia. O lea la, a o leʻi papatisoina oe, e tatau ona faamuamua i lou olaga le faia o le finagalo o Ieova.—Faitau le 1 Peteru 4:2.
MANUMALO I LE FEFE NEʻI LĒ FAAMAONI
17 O isi tagata ua lē tuuina atu o latou ola iā Ieova, ona o le fefefe i lenā gaoioiga tāua. Latou te popole i le manatu e faapea, e ao ona latou tali atu i le Atua pe a tuuina atu o latou ola iā te ia o ni Kerisiano. Ona o le fefefe neʻi lē faamaoni ma faatigā ai iā Ieova, ua latou manatu ai e sili pe a lē tuuina atu o latou ola i le Atua.
18 A o tuputupu aʻe lou alofa iā Ieova, o le a uunaʻia ai oe e tuuina atu lou ola iā te ia ma fai le mea silisili e te mafaia. (Failauga 5:4) A uma lenā, e lē taumatea o le a e manaʻo e ʻsavali e tusa ma le finagalo o Ieova, ma iʻu ina matuā faafiafiaina ai o ia.’ (Kolose 1:10) Ona o lou alofa i le Atua, o le a e lē manatu ai e faigatā le faia o lona finagalo. E lē taumatea e te ioe i upu a le aposetolo o Ioane: “O le alofa lenei i le Atua, ia tatou tausi i ana poloaʻiga; ma e lē mamafa ana poloaʻiga.”—1 Ioane 5:3.
19 E lē faapea e tatau ona e lelei atoatoa ina ia mafai ai ona tuuina atu lou ola i le Atua. E silafia e Ieova le mea e gata mai ai lou malosi, ma e lē finagalo o ia e te faia se mea e te lē lavātia. (Salamo 103:14) E finagalo Ieova ina ia e taulau manuia, ma o le a ia lagolagoina oe ma fesoasoani atu. (Faitau le Isaia 41:10.) E mafai ona e mautinoa, a e faatuatua iā Ieova ma lou loto atoa, ona “ia faasaʻoina lea o ou ala.”—Faataoto 3:5, 6.
FAAILOGA LOU TUUINA ATU E ALA I LE PAPATISOGA
20 O le mafaufau i manatu faatoʻā uma ona tatou talanoaina, e ono fesoasoani iā te oe ia tuuina atu lou ola iā Ieova e ala i le tatalo. O tagata uma lava e alolofa i le Atua, e tatau foʻi ona latou ʻtaʻutino atu i luma o tagata, e maua ai le faaolataga.’ (Roma 10:10) E faapefea ona fai o lenā mea?
21 Ia logo le sooupu a le ʻautoeaina o la outou faapotopotoga, o oe lenā ua fia papatiso. O le a ia faatulagaina ni toeaina ina ia autaluina ma oe ni fesili i aʻoaʻoga faavae a le Tusi Paia. Afai e ioe toeaina nei e mafai ona e papatiso, latou te faailoa atu e mafai ona e papatiso i se avanoa o le a sosoo mai. E masani lava ona fai i lenā taimi se lauga e autalu ai le uiga o le papatisoga. Ona valaaulia lea e le failauga ē uma o loo fuafua e papatiso, ina ia tali ni fesili se lua. O se tasi lea o auala e “taʻutino atu ai i luma o tagata” lo latou faatuatua.
22 O le papatisoga, e mātauina ai oe o se tagata ua tuuina atu lou ola i le Atua ma ua avea o se Molimau a Ieova. E faatofu atoa i le vai tagata papatiso ina ia faailoa atu ai i le lautele, ua uma ona tuuina atu o latou ola iā Ieova.
LE UIGA O LOU PAPATISOGA
23 Na fetalai Iesu ia papatiso ona soo “i le suafa o le Tamā, ma le Atalii, ma le agaga paia.” (Mataio 28:19) O lona uiga e amanaʻia e le tagata papatiso le pule a Ieova le Atua ma Iesu Keriso. (Salamo 83:18; Mataio 28:18) E na te amanaʻia foʻi gaoioiga a le agaga paia o le Atua, po o lona mana galue.—Kalatia 5:22, 23; 2 Peteru 1:21.
24 Peitaʻi, o le papatisoga e lē o le tau ina taʻele i le vai. Ae o se mea e tāua tele. Ua faatusaina le faatofu i le vai i lou fulitua i lou olaga tuai. O le toe ea aʻe mai le vai, ua faaalia ai ua faafouina oe e fai le finagalo o le Atua. Ia manatua, ua e tuuina atu lou ola iā Ieova le Atua, ae lē o tagata po o se faalapotopotoga, po o se isi lava mea. O le tuuina atu o lou ola i le Atua ma lou papatisoga, o le amataga lenā o se mafutaga vavalalata ma le Atua, o se faiā māfana ma ia.—Salamo 25:14.
25 O le papatisoga, e lē faapea e mautinoa ai lou faaolataga. Na tusi atu le aposetolo o Paulo: “Ia faaauau ona outou galulue mo lo outou faaolataga, i le mataʻu ma le gatete.” (Filipi 2:12) O le papatisoga ua na o se amataga. Ae o le fesili, e faapefea ona e tumau i le alofa o le Atua? E tali lenā fesili i la tatou mataupu mulimuli.
[Faaopoopoga i lalo]
E masani ona fai le papatisoga i fonotaga ma tauaofiaga a Molimau a Ieova i tausaga taʻitasi.
AʻOAʻOGA A LE TUSI PAIA
▪ O le papatisoga faa-Kerisiano e faatofu atoa i le vai, ae e lē na o le faatulutulu o le ulu.—Mataio 3:16.
▪ A o leʻi papatisoina se tagata, e tatau ona ia iloaina Ieova ma Iesu, ia faatuatua, ona sosoo lea ma le salamō ma liliu, ma tuuina atu lona ola i le Atua.—Ioane 17:3; Galuega 3:19; 18:8.
▪ Ina ia tuuina atu lou ola iā Ieova, e tatau ona e faafitia oe lava e pei o tagata na mulimuli iā Iesu ona faafitia i latou lava.—Mareko 8:34.
▪ Ua faatusaina le papatisoga i le fulitua i le olaga tuai ma faafouina e fai le finagalo o le Atua.—1 Peteru 4:2.
[Fesili mo le Suʻesuʻega]
 1. Aiseā na talosaga atu ai le eunuka Aitiope ia papatisoina o ia?
 2. Aiseā e tatau ai ona e manatu mamafa i le papatisoga?
 3. (a) O le ā le poloaʻiga a Iesu i ona soo? (e) E faapefea ona fai le papatisoga i le vai?
 4. O le ā ua faailoa i le papatisoga i le vai?
 5. (a) O le ā le gaoioiga muamua e manaʻomia mo le papatisoga? (e) Aiseā e tāua ai sauniga faa-Kerisiano?
 6. O le ā le tele o mea e tatau ona e iloa e uiga i le Tusi Paia ina ia mafai ai ona papatisoina oe?
 7. E faapefea ona aafia oe ona o lou suʻesuʻeina o le Tusi Paia?
 8. O le ā o le a uunaʻia oe e faailoa atu i isi le poto ua e aʻoaʻoina?
9, 10. (a) O ai atonu e amata ona e faailoa atu i ai upu moni o le Tusi Paia? (e) O le ā e ao ona e fai pe a e fia auai i le galuega talaʻi o loo faia e Molimau a Ieova?
11. O ā suiga atonu e tatau ona fai muamua e isi ina ia mafai ai ona auai i le talaʻiga?
12. Aiseā e manaʻomia ai le salamō?
13. E faapefea ona liliu se tagata?
14. O le ā le gaoioiga tāua e tatau ona fai a o leʻi papatisoina oe?
15, 16. O le ā le uiga o le tuuina atu o lou ola i le Atua, ma aiseā e faia ai e se tasi lenā gaoioiga?
17. Aiseā ua lē tuuina atu ai e isi o latou ola i le Atua?
18. O le ā le mea e mafai ona uunaʻia oe e tuuina atu lou ola iā Ieova?
19. Aiseā e lē tatau ai ona e fefe e tuuina atu lou ola i le Atua?
20. Aiseā e tatau ai ona faailoa i isi le tuuina atu o lou ola iā Ieova?
21, 22. E faapefea ona e ʻtaʻutino atu i luma o tagata’ lou faatuatua?
23. O le ā le uiga o le papatiso “i le suafa o le Tamā, ma le Atalii, ma le agaga paia”?
24, 25. (a) O le ā le mea ua faatusaina i ai le papatisoga? (e) O le ā le fesili e tatau ona tali?
​[Ata i le itulau 180]
Ina ia mafai ona papatisoina oe, e tāua ona e iloa lelei le Afioga a le Atua
[Ata i le itulau 180]
O le faatuatua e tatau ona uunaʻia ai oe e faailoa atu i isi ou talitonuga
[Ata i le itulau 181]
Po ua tuuina atu lou ola i le Atua e ala i le tatalo?
[Ata i le itulau 181]
Ua faatusaina le papatisoga i le fulitua i lou olaga tuai ma faafouina e fai le finagalo o le Atua
​​​

